
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑐ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓐ ᓇᑖᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᕕᕝᕗᐊᕆ 21, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᔭᐃᒥᓯ 
ᐊᕐᕚᕐᓗᒃ, ᓖᕙᐃ ᐹᓇᐸᔅ, ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, 
ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, 
ᐊᖓᔪᖅᑳᖅ ᐄᑐᐊ ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐅᓪᓗᒃᑯᑦ, ᒪᓕᒐᓕᐅᖅᑏᑦ. ᐊᐱᕆᔪᒪᓪᓗᒍ ᒥᔅᑕ ᐃᕝᔭᕈᑕᐃᓚᒃ 
ᑐᔅᓯᐊᓂᒃᑯᑦ ᒪᑐᐃᖅᓯᔪᓐᓇᕐᒪᖔᑦ. ᒥᔅᑕ ᐃᕝᔭᕈᑕᐃᓚᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐅᓪᓗᒃᑯᑦ, ᒪᓕᒐᓕᐅᖅᑏᑦ. ᑲᑎᒪᔾᔪᑎᔅᓴᕗᑦ 2. ᒥᓂᔅᑕᐃᑦ 
ᐅᖃᐅᓯᔅᓴᖏᑦ. ᐆᒻᒪᖅᑯᑎᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᐲᑯ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 127 - 2(4): ᓄᓇᓕᓐᓂ ᑐᐊᕕᕐᓇᖅᑐᖃᕐᓂᖓ ᑲᖏᖅᖠᓂᕐᒥ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᒍᒪᔪᖓ ᑖᒃᓱᒧᖓ ᐆᒻᒪᖅᑯᑎᓕᕆᓂᕐᒧᑦ 
ᑲᖏᕐᖠᓂᕐᒥ. ᑕᐃᓐᓇ ᑎᓴᒪᓂᒃ ᐊᐅᓚᐅᑎᖃᕐᖓᑕ ᒪᕐᕉᒃ ᐊᖏᓂᖅᓴᐅᔫᒃ ᐊᑕᐅᓯᕐᓗ ᐊᖅᑯᑎᒋᔭᐅᓪᓗᐊᑕᖅᑐᖅ 
ᓇᓪᓕᐅᒃᑯᒫᓪᓗ ᒪᕐᕉᑦᑕᐅᒃ ᐊᐅᓚᐅᑏᒃ ᑕᐃᒪᐃᓪᓗᐊᓕᖅᑎᑦᑎᒐᓱᑉᐸᑦᑐᑦ ᖃᒥᑦᑐᖃᕐᓂᖅᑲᑦ.  
 
ᐅᓪᓗᑦ ᐱᖓᓱᑦ ᐊᓂᒍᓕᖅᑐᑦ, ᐅᖃᖅᑏ, ᐊᖏᓂᖅᓴᐅᔪᖅ ᐊᐅᓚᐅᑏᑦ ᓱᕋᓚᐅᕐᒪᑦ. ᑕᐃᒃᑯᐊ ᑎᑭᓵᖑᓪᓗᑎᒃ 
ᐃᓚᔅᓴᖏᑦ ᐊᑐᐃᓐᓇᐅᓛᕐᖓᑕ ᑭᓯᐊᓂ ᐱᓇᓱᐊᕈᓯᐅᓚᐅᖅᑐᒥ ᐅᓪᓘᒃ ᒪᕐᕉᒃ ᐊᓂᒍᓕᖅᑐᑦ ᑕᐃᒪᓐᓇ 
ᐊᐃᑉᐸᖓᑦᑕᐅᖅ ᐊᐅᓚᐅᑎᑦ ᓱᕋᓚᐅᕐᒥᒻᒪᑕ. ᑖᒃᑯᐊ ᒪᕐᕉᓐᓂᒃ ᐊᐅᓚᐅᑏᓐᓂᒃ ᐊᑐᖃᑦᑕᖅᑐᑦ ᓇᓪᓕᒃᑭᑕᖅᑐᑎᒃ 
ᑭᓯᐊᓂ ᖃᒥᑲᐃᓐᓇᖃᑦᑕᖅᑐᑎᐅᒻᒪᑕ.  
 
ᑕᐃᒃᓱᒪᓂᐅᑎᓪᓗᒍ, ᑕᐃᒃᑯᐊ ᓴᓇᔨᐅᔪᑦ ᑎᑭᕋᔾᔪᐊᕐᓃᓚᐅᕐᒪᑕ ᓴᓇᔭᖅᑐᖅᓯᒪᓪᓗᑎᑦ ᐊᐅᓚᐅᓯᕆᔨᐅᔪᓪᓗ 
ᑐᐊᕈᒫᓐᑦ-ᑯᓐᓂᑦ ᐅᐃᓂᐸᐃᒡᒥ ᒥᖅᑲᐅᒻᒪᑕᓗ ᑲᖏᕐᖠᓂᕐᒥ ᑕᐃᒃᓱᒪᓂ ᓴᓇᔭᖅᑐᑎᓪᓗᑎᒃ ᖁᓪᓕᕐᒥ 
ᐆᒪᖅᑯᑎᓕᕆᔨᒃᑯᑦ ᐊᖏᔪᖅᑲᐅᑎᖏᓐ. ᐃᖅᑲᓇᐃᔭᖅᑏᑦ ᐃᖃᓗᓐᓂᓪᓗ ᑕᐃᑲᓃᒻᒪᑕ, ᑲᖏᕐᖠᓂᕐᒥ. 
 
ᐅᖃᖅᑏ, ᐃᑉᐸᔅᓴᖅ ᐅᓐᓄᓴᒃᑯᑦ ᒥᑭᓂᖅᓴᐅᔪᑦ ᐊᐅᓚᐅᑏᓐ ᐃᑭᑲᓴᓚᐅᕐᒥᒻᒪᑦ ᖃᒥᑕᐅᑦᑕᐅᑎᒋᓚᐅᖅᑑᒐᓗᐊᖅ 
ᑭᓯᐊᓂ ᓱᕋᓚᐅᕐᖓᑕ ᑕᐃᒃᑯᐊ ᐊᐅᓚᐅᑏᓐ ᑕᐃᒃᓱᒪᓂᐅᑎᓪᓗᒍ ᐱᔪᓐᓇᖅᓯᓚᐅᖏᓇᑦᑕ ᐃᒫᒃ 
ᐃᑯᒪᓗᐊᖑᐊᖃᑦᑕᕐᓂᖏᓐᓂᒃ ᐱᔪᓐᓇᓚᐅᖏᒻᒪᑕ ᖃᖓᑕᓲᒥᒃ  

ᑎᑭᕋᔾᔪᐊᕐᒧᑦ ᐊᐃᔅᓯᖅᑐᖃᓚᐅᖅᑐᖅ ᐊᐅᓚᐅᓯᕆᔨᐅᔪᓂᒃ ᑕᐃᑯᖓ ᑲᖏᕐᖠᓂᕐᒧᑦ. ᑕᐃᒃᑯᐊᓗ 
ᓇᓪᓕᐅᒃᑯᒫᕆᔭᐅᔪᓄᑦ ᐊᑐᖁᔭᐅᓕᓚᐅᕐᖓᑕ ᐊᑐᓗᐊᕐᓂᐊᖏᒻᒪᑕ ᖃᐅᔨᒪᔾᔪᑎᓂᒃ ᑕᕝᕙᓂ ᓄᓇᓕᓐᓂ.  
 
ᑕᐃᒃᓱᒪᓂᐅᑎᓪᓗᒍ, ᐅᖃᖅᑏ, ᐊᖓᔪᖅᑳᖓᓐ ᖁᓪᓕᖅ ᐆᒪᖅᑯᑎᓕᕆᔨᒃᑯᓐᓂᑦ ᒪᐃᔭᒥᒃ ᓗᐊᕐᓐ ᑯᓱᒐᕐᒥᒃ 
ᐅᖃᐅᑎᓪᓗᒍ ᓈᓚᐅᑎᒃᑰᑦᑕᐅᑎᒋᓚᐅᖅᑐᖅ ᓇᓗᓇᐃᖅᓯᓇᓱᒃᑐᓂ ᖃᓄᐃᓕᖓᒻᒪᖔᑕ. ᓇᓪᓕᑭᑕᖃᑦᑕᓂᐊᕐᖓᑕ 
ᐊᒻᒪᓗ ᐃᑯᒪᓂᖏᓐᓂ ᐅᖅᑰᓴᖃᑦᑕᖁᔭᐅᓪᓗᑎᒃ. ᑕᐃᓐᓇᓕ ᒥᓂᔅᑕᐅᔪᖅ ᑐᓴᖅᑎᑕᐅᓚᐅᕐᒥᔪᖅ ᑖᒃᑯᐊ 
ᒪᓕᒐᓕᐅᖅᑎᐅᔪᑦ ᑲᖏᖅᖠᓂᐅᑉ ᒥᓂᔅᑕ ᐸᕋᐅᓐ ᐊᒻᒪ ᒥᔅᑕ ᑰᓕ. ᖁᓪᓕᕐᒥ ᐆᒪᖅᑯᑎᓕᕆᔨᒃᑯᑦ ᑲᑎᒪᔨᐅᔪᑦ 
ᐃᖃᓗᓐᓃᓚᐅᕐᒥᔪᑦ ᑲᑎᒪᓪᓗᑎᒃ.  
 
ᐊᑕᐅᑦᑎᑯᑦᑕᐅᖅ, ᐅᖃᖅᑏ, ᖁᓪᓕᖅ ᐆᒻᒪᖅᖁᑎᓕᕆᔨᒃᑯᑦ ᓇᓪᓕᐅᒃᑯᒫᖏᓐᓂ ᑕᐅᕗᖓ ᑎᑭᑎᑦᑎᓂᐊᖅᑐᑦ. ᐲᑕ 
ᒫᑭ ᐊᐅᓚᑦᑎᔨᐅᔪᖅ ᑲᖏᕐᖠᓂᕐᒨᓚᐅᕐᒪᑦ ᑖᒃᓱᒧᖓ ᐅᐸᓗᖓᐃᔭᕆᐊᖅᑐᖅᑐᓂ ᐋᖅᑭᒃᓯᔭᖅᑐᖅᑐᓂᓗ. 20 
ᕼᓐᓇᓚᖑᑎᓪᓗᒍ ᐅᓐᓄᒃ ᒥᓂᔅᑕ ᐸᕋᐅᓐ ᐊᒻᒪᓗ ᑐᐊᕕᓐᓇᖅᑐᓕᕆᔨᖏᑦ ᐊᒻᒪᓗ ᒥᔅᑕ ᑰᓕ ᐊᖏᔪᖅᑲᐅᑕᐅᔪᓪᓗ 
ᖁᓪᓕᑯᓐᓂᒃ ᑲᑎᒪᖃᑎᒌᓚᐅᕋᑦᑕ ᑕᕝᕙᓂ ᒪᓕᒐᓕᐅᖅᕕᒻᒥ ᑭᓯᐊᓂᓕ ᑕᐃᒃᓱᒪᓂᐅᑎᓪᓗᒍ ᑕᐃᒪ 
ᑐᐊᕕᓐᓇᑐᒃᑰᓐᓂᕋᓕᓚᐅᕐᖓᑕ ᒪᐃᔭᖓ ᐊᒻᒪᓗ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᐅᔪᑦ ᑐᐊᕕᓐᓇᑐᒃᑯᑦ 
ᐱᓕᕆᓕᓚᐅᕐᒪᑕ. 
 
ᐅᖃᖅᑏ, ᐅᓪᓚᖅ 6-ᒨᖅᑎᓪᓗᒍ ᓇᓪᓕᐅᒃᑯᒫᕆᔭᐅᔪᑦ ᐊᐅᓚᐅᑎᐅᔪᑦ ᓄᓇ ᓚᔨᔅᑎᒃᔅ ᑕᐃᓐᓇ ᐲᖅᑕᐅᓚᐅᕐᒥᒻᒪᑦ 
ᓯᖁᓪᓗᐃᔾᔪᑕᐅᔪᒥᒃ ᐅᔭᕋᓐᓄᑦ ᓯᓚᑖᓂ ᑲᖏᕐᖠᓂᐅᑉ. ᐊᒻᒪᓗ ᕘᔅ ᑎᐊ-ᒥᒃ, ᐅᓇᓕᒃᑯ ᖃᖓᑕᓲᖓᓐ 
ᑎᑭᑎᑦᑎᓯᒪᓕᖅᑐᖅ ᔭᓗᓇᐃᕝᒥᑦ ᓇᓪᓕᐅᒃᑯᒫᖑᓂᐊᖅᑐᒥᒃ ᑕᐃᓐᓇ ᓱᕋᒻᒥᑉᐸᑦ ᓇᓪᓕᐅᒃᑯᒫᖓ.  
 
ᐅᖃᖅᑏ, ᒫᓐᓇᐅᔪᖅ ᖁᔭᓐᓇᒦᕈᒪᔭᒃᑲ ᑲᖏᕐᖠᓂᕐᒥᐅᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ ᑎᒥᐅᔪᑦ ᐃᑲᔪᖅᑐᐃᖃᑦᑕᖅᑐᑦ 
ᐅᕙᑦᑎᓐᓂᒃ ᑕᕝᕙᓂ ᑐᐊᕕᓐᓇᑐᒃᑰᑎᓪᓗᑕ ᐊᔪᓐᓇᑐᒃᑰᑎᓪᓗᑕ.  
 
ᐅᖃᕈᓐᓇᖅᑐᖓ ᒫᓐᓇᐅᔪᖅ ᐅᓐᓄᓴᐅᔪᖃᐃ ᑕᐃᒃᑯᐊ ᐊᐅᓚᔪᓐᓇᓯᑦᑎᐊᕐᓂᐊᖅᑐᑦ ᑕᐃᒃᑯᐊᓗ ᐊᐅᓚᐅᑎᐅᔪᑦ 
ᑎᑭᑎᑕᐅᓚᐅᖅᑐᑦ ᐃᑲᕐᕋᓂᒃ 24-ᓂᖅᑲᐃ ᐊᐅᓚᔪᓐᓇᖅᓯᓂᐊᖅᑐᑦ 72-ᒥ ᑕᐃᒫᒃ ᐊᐅᓚᓂᖃᓲᖑᒻᒪᑕ 
ᐊᐅᓚᔪᓐᓇᖅᓯᓂᐊᖅᑐᔅᓴᐅᒐᓗᐊᖅᑯᑦ. ᓱᓕᒃᑲᓐᓂᖅ, ᐊᒃᓱᕈᑦᑎᐊᖅᑐᑕ ᐱᓕᕆᓇᓱᒃᑐᒍᑦ ᐱᔪᓐᓇᕐᓂᕆᔭᕗᑦ ᐊᒻᒪᓗ 
ᒫᓂᑑᐸᒥ ᐆᒻᒪᖅᑯᑎᓕᕆᔨᒃᑯᑦ [ᓄᓇᑦᓯᐊᒥ ᐆᒻᒪᖅᑯᑎᓕᕆᔨᒃᑯᑦ] ᔭᓗᓇᐃᕝᒥ ᐃᑲᔪᖅᑕᐅᔪᒪᓪᓗᑕ ᑕᒪᑦᓱᒧᖓ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 
ᐱᓕᕆᐊᓕᒃ, ᐃᓪᓗᓕᕆᔨᕐᔪᐊᒃᑯᓐᓄᓪᓗ, ᒥᓂᔅᑕ ᓇᑦᑎᖅ. 

(ᓇᑦᑎᖅ) 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᒪᓕᒐᓕᐅᖅᑎᐅᔪᑦ ᖃᐅᔨᒪᔪᑦ 
ᑐᓴᕋᑖᓚᐅᖅᑕᑦᑎᓐᓂᑦ ᒐᕙᒪᑐᖃᒃᑯᓐᓂᑦ ᐃᒪᕐᒥᐅᑕᓕᕆᔨᒃᑯᓐᓂᑦ, ᐊᔪᓚ ᕼᐆᕐᓐ, ᐃᓱᒪᓕᐅᓚᐅᕐᒪᑦ ᑕᐃᒃᑯᐊ 
ᐊᒥᓲᓂᕆᔪᓐᓇᖅᑕᖏᑦ ᐃᖃᓗᒃᑕᐅᔪᓐᓇᖅᑐᑦ ᐃᒪᖁᑎᒋᔭᑦᑎᓐᓂᑦ ᓂᐅᕐᕈᑕᐅᓇᓱᒃᓗᑎᒃ ᑕᐅᕙᓂ. ᖃᐅᔨᒪᖁᔭᒃᑲ 
ᒪᓕᒐᓕᐅᖅᑎᐅᔪᑦ ᒥᓂᔅᑕᐅᓪᓗᖓ ᓄᓇᕗᒻᒥ, ᐊᒃᓱᐊᓗᒃ ᑕᒪᓐᓇ ᖁᕕᐊᓇᖏᒻᒪᑦ. 
 
ᐅᖃᖅᑏ, ᐅᖃᕈᒪᓪᓗᖓᓗ ᑕᕝᕙᓂ ᒪᓕᒐᓕᐅᕐᕕᖕᒥ ᑖᒃᑯᐊ ᒐᕙᒪᒃᑯᑦ ᐊᖏᖅᓯᒪᓂᕆᔭᖏᓐᓂᑦ 
ᐊᑐᐃᓐᓇᖃᕈᓐᓇᖁᓪᓗᑕ ᐃᒪᖁᑎᑦᑎᓐᓂᑦ ᐃᖃᓗᖕᓂᑦ . ᑕᕝᕙᓐᖓᑦ ᔮᓐᓄᐊᕆ 29 2008, ᐅᖃᓚᐅᖅᓯᒪᒐᒪ 
ᑕᒫᓂ ᐱᓇᓱᐊᕈᓯᖕᒥ ᑕᐃᓐᓇ ᒥᓂᔅᑕᐅᔪᖅ ᐃᓱᒫᓘᒍᑎᒋᓐᓂᑦ ᐅᖃᕐᕕᒋᓂᐊᕋᒃᑯ ᑕᒪᔅᓱᒪ ᒥᒃᓵᓄᒃ. 
 
ᐅᖃᖅᑏ, ᓇᓗᓇᖏᑦᑎᐊᕋᑦᑕ. ᓄᓇᕗᑦ ᐱᔪᓐᓇᕐᓂᖃᕆᐊᖃᕋᓗᐊᕐᖓᑕ ᑕᐃᒫᔅᓴᐃᓐᓇᖅ ᐃᖃᓗᒐᓱᒃᐸᒃᑐᑎᑐᑦ 
ᐊᑐᐃᓐᓇᖃᕐᓗᑕᓗ ᐱᔪᓐᓇᕐᓗᑕ 80-90 ᐳᓴᓐᑎ ᐊᑐᐃᓐᓇᕆᔭᑦᑎᓐᓂᑦ. ᑖᓐᓇ OB-ᖑᓂᕋᖅᑕᐅᔪᖅ 
ᐃᖃᓗᒐᓱᒃᕕᐅᔪᖅ ᑕᒫᓂ ᕿᑭᖅᑖᓘᑉ 27-ᐳᓴᓐᑎᒋᔭᖓᓐᓂᑦ ᐃᖃᓗᒍᓐᓇᕐᖓᑕ quota-ᖃᕐᖓᑕ. 
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓇᖅ, ᑲᓐᖑᓇᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): 1,900 metric tonnes ᐅᖁᒪᐃᓐᓂᖏᑦ ᓄᓇᕗᒻᒧᑦ 
ᑐᕌᖓᑎᑕᐅᕙᒃᑐᑦ, ᐱᔪᓐᓇᕐᓂᕆᔭᕗᑦ ᐊᖏᒡᓕᒃᑲᓐᓂᕋᔭᖅᑯᖅ 63-ᐳᓴᓐᑎ. ᓴᖅᑮᔪᓐᓇᕐᖓᑦ ᐃᖅᑲᓇᐃᔮᖑᔪᓂᑦ 
ᑮᓇᐅᔾᔭᒃᒍᑕᐅᒃᑲᓐᓂᕈᓐᓇᖅᑐᓂᒃ ᐱᓗᐊᖅᑐᒥᒃ ᑕᒪᒃᑯᐊ ᑲᓇᖕᓇᖅᐸᓯᖓᓃᑦᑐᑦ ᕿᑭᖅᑕᓘᑉ. 
 
ᐅᖃᖅᑏ, ᑕᒪᓐᓇ ᐃᓱᒪᓕᐅᕈᑕᐅᔪᖅ, ᖃᐅᔨᓚᐅᖏᓐᓇᑦᑎᒍᑦ, ᐋᖅᑭᑦᓱᑦᑕᐅᔭᕆᐊᖃᖅᑐᖅ ᑕᒫᓂ ᓄᓇᕗᒻᒥ. 
ᐃᓱᒪᓕᐅᓚᐅᕐᖓᑕ ᐊᔪᐃᓐᓇᕋᓱᖃᑦᑕᕋᓗᐊᖅᑎᓪᓗᒋᑦ, ᑖᒃᑯᐊ ᓄᓇᕗᒻᒥᐅᑕᐅᔪᑦ ᐅᖃᐅᔾᔭᐅᓇᑕᓗ. ᐅᖃᕈᒪᔪᖓ 
ᐃᑲᔪᖅᑕᐅᓯᒪᒐᑦᑕ, ᑕᐃᒃᑯᐊ ᐊᒥᓱᕈᕆᐊᖅᑕᐅᖕᒪᑕ 0A ᑐᓂᔭᐅᑎᓪᓗᒋᑦ, ᓄᓇᕘᒥᐅᑕᑐᐃᓐᓇᐅᔪᓄᑦ ᐊᕐᕌᒍ 
ᒪᕐᕉᓕᖅᑐᖅ, ᑕᐃᒫᔅᓴᐃᓐᓇᖅ ᑕᑯᔪᒪᔪᒍᑦ ᓄᓇᕗᒻᒧᑦ.  
 
ᐅᖃᖅᑏ, ᐊᖏᖅᓯᒪᑦᑎᐊᖅᑐᖓ ᐃᖅᑲᓇᐃᔭᖃᑎᓂᐊᕋᒃᑭᑦ ᓄᓇᕗᒻᒥᐅᑕᐅᔪᑦ ᑕᒪᔅᓱᒪ ᒥᒃᓵᓄᑦ ᐊᒻᒪᓗ 
ᐊᔪᕐᓇᕈᓐᓃᑐᐊᖅᑲᑦ ᒥᓂᔅᑕᐅᔪᒥᒃ ᒐᕙᒪᑐᖃᒃᑯᓐᓂᑦ ᓴᖅᑭᓛᖅᑕᕋ ᐊᑐᓕᖅᑎᑕᐅᔪᓐᓇᖁᓪᓗᒍ ᑕᐃᒃᑯᐊ 
ᐅᓂᒃᑳᕆᔭᖏᓐᓂᒃᓗ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. . . ᒪᒥᐊᓇᖅ. ᒥᓂᔅᑕ ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ 
ᐃᓕᖅᑯᓯᓕᕆᓂᕐᒧᓪᓗ, ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ ᖃᓄᓪᓚᑦᑖᖅ ᑕᐃᓂᐊᕋᓗᐊᕐᒪᖔᒃᑯ ᐃᓄᒃᑐᑦ 
ᐅᒃᑑᒪᔭᖕᓂᐊᕋᒃᑯ. ᐅᓇ ᐱᔾᔪᑎᖃᖅᓯᒪᖕᒪᑦ ᑕᒪᒃᑯᐊ, ᐊᓐᓄᒌᑦ ᐅᖃᐅᓯᖏᓐᓂᑦ ᐅᓪᓗᒥ ᐃᒃᐱᒍᓱᖕᓂᖅ, ᓲᕐᓗ 
ᐊᓈᓇᒌᑦ, ᐊᓈᓇᒋᓚᐅᖅᑕᕕᑦ ᐅᖃᐅᓯᖏᑦ, ᐃᓛᒃ ᓯᕗᓕᑦᑕ ᐅᖃᐅᓯᖏᓐᓂ ᑖᓐᓇ ᐱᔾᔪᑎᖃᖅᖢᓂ, 
ᓇᓪᓕᐅᑎᓯᖕᒪᑦ.  
 
ᑖᓐᓇ ᓯᓚᕐᔪᐊᓕᒫᒧᑦ ᑐᕌᖓᓪᓗᓂ International Mother Language Day, ᑕᐃᒪᓐᓇ ᖃᓪᓗᓈᑎᑐᑦ 
ᐅᖃᖅᓯᒪᓪᓗᓂ. ᑕᒪᓐᓇ ᓄᓇᕐᔪᐊᕐᒥᐅᑦ ᑲᑐᔾᔨᖃᑎᒌᖏᓐᓄᑦ ᓇᓗᓇᐃᖅᑕᐅᓯᒪᖕᒪᑦ 2008 ᐊᕐᕌᒍᓕᒫᒧᑦ ᑖᔅᓱᒧᖓ 
ᑐᕌᖓᑎᑕᐅᓂᐊᕐᒪᑦ, ᐊᓐᓄᒌᑦ ᐅᖃᐅᓯᖏᑦ ᐃᓱᒪᒋᔭᐅᓗᑎᒃ.  
 
ᐅᖃᖅᑎᑦᑎᔩ, ᑖᒃᑯᐊ ᐊᓈᓇᑦᑕ ᐅᕝᕙᓘᓐᓃᑦ ᐊᓐᓂᕕᑦᑕ ᐅᖃᐅᓯᖏᑦ, ᐃᓄᐃᑦ ᐅᖃᐅᓯᖏᑦ, ᐱᓗᐊᖅᖢᑎᒃ 
ᑖᒃᑯᓄᖓ ᐃᒃᐱᖕᓇᒻᒪᕆᖕᒪᑕ ᓄᓇᕗᒻᒥᐅᑦ ᐃᓄᖁᑎᖏᓐᓄᑦ ᐊᒻᒪᓗ ᓴᐳᒻᒥᔭᐅᔭᕆᐊᖃᖅᖢᑎᒃ 
ᐱᕚᓪᓕᖅᑎᑕᐅᔭᕆᐊᖃᖅᖢᑎᒃᓗ ᑕᒪᒃᑯᐊᓗ ᑲᒪᒋᔭᐅᔭᐊᖃᕐᒪᑕ ᐃᓕᓴᐃᔨᓄᓪᓗ ᐊᒻᒪᓗ ᓄᓇᓖᑦ 
ᑲᑐᔾᔨᖃᑎᒌᖏᓐᓄᑦ. ᓄᓇᕗᑦ ᒐᕙᒪᒃᑯᖏᑦ ᑕᒪᑐᒧᖓᑦᑕᐅᖅ ᐊᖏᕈᑎᖃᖅᓯᒪᖕᒪᑕ ᐊᔭᐅᕆᓯᒪᔪᒪᓪᓗᑎᒃᓗ ᑕᒪᓐᓇ 
ᐃᖏᕐᕋᐃᓐᓇᖁᓪᓗᒍ ᐃᓄᐃᑦ ᐅᖃᐅᓯᖏᑦ ᐊᒻᒪᓗ ᐃᖅᑲᓇᐃᔭᕐᓂᑦᑎᓐᓂ ᐃᓕᓐᓂᐊᕐᓂᑦᑎᓐᓂᓗ ᐊᒻᒪᓗ ᖃᐅᑕᒪᑦ 
ᐃᓅᓯᕆᕙᒃᑕᑦᑎᓐᓂᑦ ᐊᑐᖅᑕᐅᔭᕆᐊᖃᕐᒪᑦ ᐊᒻᒪᓗ ᑕᒪᒃᑯᐊ ᐱᔾᔪᑎᒋᓪᓗᒋᑦ, ᐃᓕᓴᕆᓯᒪᔭᕆᐊᖃᕐᒥᒐᑦᑎᒍᑦ 
ᑕᒪᒃᑯᐊ ᐅᐃᕖᒃᑯᑦ ᐅᓄᖏᑦᑐᑯᓘᖕᒪᑕ. ᐅᓄᖏᓐᓂᖏᑦ ᐃᓱᒪᒋᓐᖏᑕᕗᑦ ᐅᖃᐅᓯᖏᑦᑕᐅᖅ ᑖᒃᑯᐊ 
ᐱᓇᓱᒋᐊᖃᕐᒥᒐᑦᑎᒍᑦᑕᐅᖅ ᐊᒻᒪᓗ ᖃᓪᓗᓈᑦ ᐅᖃᐅᓯᖏᑦ ᐃᓕᓴᕆᓯᒪᔭᕆᐊᖃᕆᓪᓗᑎᒍᑦ. 
 
ᐅᖃᖅᑎᑦᑎᔩ, ᓄᓇᕗᒻᒥᐅᑦ ᑕᒪᑐᒥᖓ ᓯᓚᖅᔪᐊᕐᒥᐅᓄᑦ ᑕᐅᑐᒃᑕᐅᔾᔪᑎᒍᓐᓇᕐᒪᒍ ᑕᒪᑐᒥᖓ 
ᐱᓕᕆᓇᓱᒻᒪᕆᒃᑎᓪᓗᑕ ᐅᖃᐅᓰᑦ ᐱᔾᔪᑎᒋᓪᓗᒋᑦ ᐊᒻᒪᓗ ᐃᓕᖅᑯᓰᑦ ᐊᒻᒪᓗ ᐆᒥᖓ ᑕᐅᑐᒍᒪᒐᑦᑕ, ᐃᓄᐃᑦ 
ᐅᖃᐅᓯᖏᑦ ᔭᒐᑦᑕᐃᓕᖁᓪᓗᒋᑦ ᐊᒻᒪᓗ ᐃᓂᒃᓴᖃᑦᑎᐊᕈᓐᓇᖁᓪᓗᒋᑦ ᖃᐅᑕᒫᑦ ᐃᓅᓯᕆᕙᒃᑕᑦᑕ ᐃᓗᐊᓂ 
ᐃᓂᖃᑦᑎᐊᕆᐊᖃᕐᒪᑕ. 
 
ᑕᐃᒪ ᓄᖅᑲᖓᓚᐅᐱᓪᓚᒃᑎᒡᓗᑕ ᓄᑖᒥ ᓴᖅᑭᑎᑦᓯᓂᐊᕐᒥᒐᒪ ᑕᒪᒃᑯᓄᖓ ᐃᓕᓴᐃᑕᕙᒃᑐᓄᑦ ᐸᑦᑕᙳᐊᓄᑦ. 
ᑖᒃᑯᐊ ᓇᓗᓇᐃᕐᓯᒪᓪᓗᑎᒃ ᐃᓄᐃᑦ ᐅᖃᐅᓯᖏᓐᓂᑦ ᑕᒪᒃᑯᓄᖓ ᐃᓕᓐᓂᐊᕐᓂᐊᓕᓵᖅᑐᓄᑦ. ᑕᒪᒃᑯᐊ ᓱᕈᓰᑦ. ᐊᓛ 
ᓄᑕᖅᑲᑦ ᑐᒥᑯᓗᐃᑦ ᓴᐃᐹᕿᕕᒃ ᐊᒻᒪᓗ ᓕ ᐱᑏᑦ ᓇᓄᒃ ᐸᐃᕆᒡᕕᖏᑦ ᐅᓪᓗᒥ ᖃᐃᓂᐊᕐᒪᑕ. ᐊᒻᒪᓗ, ᑖᒃᑯᓂᖓ 
ᑕᑯᒋᓇᐃᒥᖔᕐᓯᒪᔪᒥᒃ ᑕᑯᑎᑕᐅᓂᐊᕆᓪᓗᑎᒃ ᖃᐃᔪᖃᕐᓂᐊᕐᒪᑦ. ᑕᐃᒪᑐᖅ ᐃᓚᒋᔭᐅᑲᓂᕐᓂᐊᕐᐳᖓ 
ᐅᓐᓄᓴᒃᑲᓐᓂᖅ ᑖᒃᑯᐊ ᐱᓕᕆᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 2. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐃᖃᓗᑦᑑᑦᑎᐊᒧᑦ ᒪᓕᒐᓕᐅᖅᑎ, ᒥᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 297 - 2(4): ᐊᔪᖅᓴᖃᑦᑕᕐᓂᖅ ᓄᓇᕘᒥ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐃᓱᒫᓗᒍᑎᒋᔭᕆᐊᖃᕋᑦᑎᖑ ᑕᒪᓐᓇ 
ᐊᔪᕐᓴᓗᐊᕐᓂᐅᕙᑦᑐ ᓄᓇᕗᒻᒥ.  
 
ᐅᖃᖅᑏ, ᑕᒪᓐᓇ ᐆᑦᑐᕋᓱᑦᑐᒍ ᐊᔪᕐᓴᓗᐊᕐᓂᐅᔪᖅ ᓇᓗᓇᐃᕐᓯᒪ ᓇᓗᓇᐃᒃᑯᑕᖅᑕᖃᙱᒻᒪᑦ ᓱᑯᑦᑎᐊᓃᓕᕐᒪᖔᑦᑕ 
ᐊᒻᒪᓗ, ᐃᔨᕐᓯᒪᔪᖃᙱᒻᒪᑦ ᑖᒃᑯᐊ ᒪᕐᕉᔪᒃ ᐊᒃᑐᐊᓂᖃᕐᒪᑎᒃ.  
 
ᐅᖃᖅᑏ, ᑭᓪᓕᓯᓂᐊᖅᑎᐅᔪᑦ ᑲᓇᑕᒥ ᐅᓂᒃᑳᕐᓯᒪᓚᐅᕐᒪᑕ ᐊᑐᖅᑕᐅᕙᑦᑐ ᑮᓇᐅᔭᑦ ᑲᓇᑕᒥ ᐃᒪᐃᓕᖓᒻᒪᑦ 
$7,140,000 ᓂᕿᓂ 2005-ᒥ 10.7-ᑐᐃᓐᓇ ᑲᑎᓕᒫᖅᑐᒍ ᐊᑐᖅᑕᐅᕙᑦᑐᒥ ᓄᓇᕗᒥᓪᓕ ᐅᖃᕐᓯᒪᓪᓗᑎᒃ 
ᐊᑐᕐᓂᕐᐸᐅᖃᑦᑕᕐᖓᑕ $12,820,000 ᐅᕝᕙᓖᓐᓃᑦ 20-ᐳᓴᓐᑎᓪᓗᐊᖓᓂ ᑮᓇᐅᔭᑦ ᐊᑐᕐᐸᑦᑕᖏᓐᓄᑦ ᐃᓪᓗᒥᑦ 
ᒪᕐᕈᐊᑎᓪᓗᐊᙳᐊᑲᓴᑦᑐᑦ ᑲᓇᑕᒥ ᐊᑐᖅᑕᐅᕙᑦᑐᒥ.  

ᐅᖃᖅᑏ, ᐃᑉᐸᔅᓴ ᐅᖃᓚᐅᕋᒪ ᐃᓄᓕᕆᔨᑐᖃᒃᑯᑦ ᖃᐅᔨᓴᕐᓂᖃᓚᐅᕐᒥᒻᒪᑕ ᐊᑭᖏᓐᓂ ᓂᖀᑦ ᐅᑭᐅᖅᑕᖅᑐᒥ. 
ᑕᐃᓐᓇ ᖃᐅᔨᓴᕐᓂᐅᔪ ᓇᓗᓇᐃᕐᓯᓚᐅᖅᑐ 2006-ᒥ ᐅᑭᐅᖅᑕᖅᑐᒥ ᓂᕿᑖᕈᑕᐅᔪᑦ ᑎᓴᒪᓄᑦ ᐃᖃᓗᑦᑑᑎᐊᒥ 
$382-ᕌᕐᖓᑕ, $216-ᕌᖅᑐᑎ, $202 ᐃᐊᑦᒪᓐᑕᓐᒥ ᐊᕐᕌᒍᒥ ᐊᑕᐅᓯᕐᒥ ᐃᖃᓗᑦᑑᑎᐊᒥ ᐃᓚᒌᖑᔪᑦ ᐊᑐᕈᓐᓇᖅᑐᑦ 
20,000-ᓂᑦ ᓂᖀᓐᓇᕐᒧᑦ. ᑭᓯᐊᓂ ᐊᒥᓱᑦ ᑕᐃᒪᐃᒍᓐᓇᖃᑦᑕᖏᑦᑐᑦ.  
 
ᐅᖃᖅᑏ, ᖁᐊᕐᓵᓇᙱᒻᒪᕆᑦᑐ ᐊᒥᓱ ᐅᑭᐅᖅᑕᖅᑐᒥ ᐃᓚᒌᖑᔪᑦ ᐊᔪᕐᐸᒻᒪᑕ ᓂᕿᑖᕋᓱᒋᐊᔅᓴᖅ ᐊᓯᖏᓪᓗᑦᑕᐅ 
ᐊᑭᓕᒋᐊᖃᕐᒥᑎᓪᓗᒋ ᐊᓐᓄᕌᑦ, ᐃᓪᓗᐃᑦ ᐆᒻᒪᖅᑯᑏ.  
 
ᐅᖃᖅᑎ, 2006-ᒥ ᐅᓂᒃᑳᖑᔪᑦ ᑲᓇᑕᒥ ᑲᑎᒪᔨᐅᔪᓂᑦ ᐃᓅᓇᓱᐊᕐᓂᕐᒧᑦ ᓇᓗᓇᐃᕐᓯᓚᐅᖅᑐ 2004-05 ᑕᐃᒃᑯᐊ 
ᓱᒃᑯᐊᕿᕙᑦᑐᑦ ᓄᓇᕗᒻᒥ 60-ᐳᓴᓐᑎᒦᓚᐅᕐᖓᑕ 8,600-ᒥᑦ 13,800-ᒧᑦ ᓄᓇᕗᒻᒥᐅᖑᔪᑦ.  
 
ᐅᖃᖅᑏ, ᑖᒃᑯᐊ ᖁᕕᐊᓇᙱᒻᒪᕆᑦᑐ ᑕᑯᓪᓗᒋᑦ. ᑭᓯᐊᓂᓕ ᓱᓕᔭᕐᓴᕐᐳᖓ ᒪᓕᒐᓕᐅᖅᑎᐅᖃᑎᒃᑲ 
ᑐᓴᖃᑦᑕᕐᓯᒪᔪᖅ ᖁᕕᐊᓇᙱᓂᕐᓴᒻᒪᕆᐅᔪᓂ ᐃᓄᖁᑎᒋᔭᖏᓐᓂ ᐊᔅᓱᕈᕐᓂᖏᓐᓂ.  
 
ᐅᖃᖅᑏ, ᐱᒻᒪᕆᐅᓪᓗᓂᓗ ᑕᒪᓐᓇ ᑲᒪᒋᒋᐊᖃᓕᕋᑦᑎᒍ ᐊᔪᕐᓴᓗᐊᕐᓂᐅᕙᑦᑐᑦ ᓂᕿᑖᕈᓐᓇᕐᓂᐅᔪᖅ 
ᐆᑦᑐᕈᑕᐅᔪᒻᒪᑦ ᑭᓯᐊᓂᑦᑕᐅ ᐊᒥᓲᒻᒥᒪᑕ.  
 
ᐅᖃᖅᑏ, ᐊᖏᖅᑕᐅᔪᒪᕗᖓ ᐱᔭᕇᕈᒪᓪᓗᒍ ᐅᖃᐅᓯᕋ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓐᓂ 
ᐱᔭᕇᕋᓱᒍᒪᓪᓗᓐᓂ ᐅᖃᐅᓯᔅᓴᒥᓂᑦ. ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ ᑲᔪᓯᒋᐊᕈᓐᓇᖅᑯᑎᑦ ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᓪᓗ, ᒪᓕᒐᓕᐅᖅᑎᐅᖃᑎᒃᑲ.  
 
ᕿᒥᕐᕈᑦᑎᐊᕈᑦᑎᒍ ᑭᓪᓕᓯᐊᕐᓂᐅᔪᖅ ᐃᖅᑲᓇᐃᔭᕐᒧᑦ, ᐃᓪᓗᓕᕆᓂᕐᒧᑦ, ᐃᓕᓐᓂᐊᓂᕐᒧᑦ, ᐃᓕᓴᒃᑲᓂᕐᓂᕐᒧᑦ, 
ᐸᐃᕆᕕᓕᕆᓂᕐᒧᑦ, ᐱᒡᒐᖅᑐᓕᕆᓂᕐᒧᑦ, ᐃᑲᔪᖅᑕᐅᕕᓕᕆᓂᕐᒧᑦ, ᐃᓐᓇᑐᖃᑦᑎᓐᓄᓗ ᑐᓵᒃ 
ᑕᐃᒪᐃᒃᓴᐃᓐᓇᕋᔭᖅᑐ.  
 
ᐅᖃᖅᑏ, ᒐᕙᒪᒃᑯᑦ ᐊᒃᓱᕈᑦᑎᐊᒃᑲᓐᓂᖁᕙᒃᑲ ᐊᔪᕐᓴᓗᐊᖅᑐᓄᑦ ᐸᕐᓇᒍᑕᐅᔪᒥ ᓄᓇᕗᒻᒥ ᑕᐃᑐᒐᖃᑦᑎᐊᕐᓗᑎ 
ᓯᕗᓂᑦᑎᓂ ᐊᑯᓂᐅᓗᐊᙱᑐᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐃᓛᒃ, ᐃᓛᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᐊᓚᕋᓚᒃ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 298 - 2(4): ᓇᓄᐃᑦ ᐊᐅᓪᓚᖃᑦᑕᕐᓂᕆᔭᖏᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓂᑯᕕᑉᐳᖓ ᐃᓱᒫᓗᒍᑎᒋᔭᓐᓂ ᐱᔾᔪᑎᖃᖅᑐᑦ ᑕᒪᒃᑯᐊ ᓇᓄᐃᑦ 
ᐊᑐᕐᐸᑦᑕᖏᑦ ᑕᐅᕙᓂ ᑕᓯᐅᔭᕐᔪᐊᖓᓂ ᐱᖓᓐᓇᖓᓂ.  
 
ᐅᖃᖅᑏ, ᑕᒪᒃᑯᐊ ᐊᖁᑎᒋᔭᐅᖃᑦᑕᖅᑐᑦ ᓇᓄᕐᓄᑦ ᐊᓯᔾᔨᕐᓯᒪᓕᕐᖓᑕ ᐊᕐᕌᒍᓂ ᐊᒥᓱᓂ.  
 
ᐃᓚᖓ ᐱᔾᔪᑕᐅᑐᐃᓐᓇᕆᐊᖃᖅᑐᖅ ᓇᓗᓇᐃᖅᑕᐅᓯᒪᓪᓗᓂ ᑕᐃᒃᑯᐊ ᐳᓚᕋᖅᑐᓕᕆᓂᕐᒧᑦ ᐊᐅᓚᑦᑎᔨᐅᕙᑦᑐᑦ 
ᑰᔾᔪᐊᕌᓗᒻᒥᑦ.  
 
ᑐᓴᖅᓯᒪᓪᓗᖓᓗ ᓇᓅᔪᑦ ᐅᐸᒍᑎᓲᖑᒻᒪᑕ ᐃᖏᕐᕋᓲᓄᑦ ᓂᕿᓱᓐᓂᒥᓪᓗ ᓇᐃᒪᓕᕋᐃᒐᒥ ᑕᒫᓂᓗ 
ᑕᒫᓃᕋᔭᓕᓲᖑᓪᓗᑎᑦ ᐊᑯᓂᑲᓪᓚᐅᔪᖅ. ᑕᑉᐸᐅᖓ ᐅᐊᓐᓇᒨᐸᓕᐊᖏᖔᖅᑐᑎᑦ. 
 
ᐅᖃᖅᑏ, ᐃᓄᖁᑎᒋᔭᒃᑲ ᖃᐅᔨᓯᒪᓕᕐᒥᔪᑦ ᑕᒪᒃᑯᐊ ᓇᓄᐃᑦ ᑕᒃᑯᖏᑦ ᐊᓯᔾᔨᐸᓪᓕᐊᒻᒪᑕ. ᑕᐃᒃᑯᐊ 
ᐅᕿᓪᓕᕙᓪᓕᐊᔪᑦ ᓴᓪᓘᓂᖅᓴᐅᓕᖅᑐᑎᓪᓗ ᑕᒪᓐᓇ ᐱᐅᓗᐊᖏᑦᑐᖅ, ᑕᐃᒃᑯᐊᓗ ᐊᒥᓲᔪᑦ ᓇᓄᑐᖃᐅᓗᐊᖏᑦᑐᑦ.  
 
ᐅᖅᑲᑏ, ᑐᑭᓯᐅᒪᔪᖓ ᐊᕙᑎᓕᕆᔨᒃᑯᑦ ᐱᓕᕆᓇᓱᒻᒪᑕ ᓇᓄᕐᓂᑦ ᑲᒪᖃᑕᐅᔪᒫᕐᓂᐊᕐᓗᑎᑦ ᐊᖏᖃᑎᖃᕐᓗᑎᑦ 
ᐊᓯᖏᓐᓂᑦ. 
 
ᑎᓕᐅᒃᑲᓂᖅᐸᕋ ᒥᓂᔅᑕᐅᔪᖅ, ᐱᓕᕆᕕᒋᔭᖓᓗ, ᒫᓂᑑᐸ ᒐᕙᒪᒃᑯᖏᓐᓂ ᐱᓕᕆᖃᑎᖃᕋᓱᖁᓪᓗᒋᑦ 
ᐳᓚᕋᖅᑐᓕᕆᔨᒃᑯᓂᓪᓗ ᖃᓄᖅ ᐊᑕᐅᔪᒥ ᐊᑐᑦᑎᐊᕈᓐᓇᕐᒪᖔᑦᑕ ᐊᑦᑐᐃᓂᖃᓗᐊᓂᐊᖏᑦᑐᒥᑦ ᑕᒪᒃᑯᐊ 
ᓇᓄᖁᑎᒋᔭᑦᑕ ᐃᓕᖅᑯᓯᕆᔭᖏᓐᓂ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐊᓚᕋᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᒪᑉᓴᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 299 - 2(4): ᐱᒃᑯᒍᓱᓐᓂᖅ ᑎᑎᕋᐅᔭᑭᓴᐅᑎᓂᕐᒧᑦ ᓵᓚᒃᓴᖅᑐᓂᑦ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᓪᓗᒥ ᓇᖏᖅᓯᔪᖓ, ᖁᕕᐊᓲᑎᒋᔪᒪᓪᓗᒋᑦ ᐃᓕᖅᑯᓯᓕᕆᔨᒃᑯᑦ 
2008 ᑎᑎᕋᓕᕆᒃᓯ ᓵᓚᒃᓴᖅᑎᑦᑎᓐᓇᓱᒋᓚᐅᖅᓯᒪᔭᖓ. ᐅᖅᑲᑏ, ᓴᑭᐊᓯ ᖃᐅᓐᓇᖅ ᐃᑉᐱᐊᕐᔪᕐᒥᐅᑕᖅ 
ᓯᕗᓪᓕᖅᐹᖑᓪᓗᓂ ᓵᓚᒃᓴᓚᐅᖅᑐᖅ $5,000-ᑖᖅᑐᓂᓗ ᑎᑎᕋᖅᑕᒥᓄᑦ ᐅᒥᐊᒃᑯᑦ ᑲᒪᓇᖅᑐᑯᓘᓚᐅᓯᒪᓂᕕᓂᖓ. 
ᑖᓐᓇ ᔭᐃᒃ ᐃᕿᐱᕆᐊᖅ. ᔭᐃᒃ ᐃᕿᐱᕆᐊᖅ ᓴᓂᕋᔭᒻᒥᐅᑕᖅ ᓵᓚᒃᓴᓚᐅᕐᒥᔪᖅ ᐅᓂᒃᑳᕋ ᑲᒪᓇᖅᑐᖅ ᑕᐃᒪᓐᓇ 
ᑕᐃᒎᓯᖃᕐᖢᓂ ᐊᒻᒪᓗ ᔮᓐ ᐊᖏᔪᖅᓯᖅ ᐃᕙᓗᑦᑕᓐᓈᖅ ᑖᓐᓇ ᓂᕈᐊᖅᑕᐅᓯᒪᕕᓐᓃᖔᖅᑐᖅ ᐊᒻᒪᓗ 
ᑐᖏᓕᕆᔭᐅᓪᓗᓂ ᓵᓚᒃᓴᓚᐅᖅᖢᓂ ᑎᑎᕋᕋᒥ “ᑕᑕᒥᑲᓴᓐᓂᕋ” ᑕᐃᒪᓐᓇ ᑕᐃᒎᓯᓕᒃ ᐃᓄᑦᑎᑐᑦ 
ᑎᑎᕋᖅᓯᒪᓪᓗᓂ. ᑕᑕᒥᓚᐅᕐᓂᕌ, ᒥᔅᑕ ᐃᕙᓗᑦᑕᓐᓈᖅ $3,000-ᓂ ᓵᓚᒃᓴᐅᓯᐊᖅᑐᓂ.  
 
ᐊᒻᒪᓗ ᖁᔭᓐᓇᒦᕈᒪᔭᒃᑲ ᒪᒃᑯᑦᑐᑦ, ᔫᓇᔅ ᐸᓂᒐᔭᒃ ᖃᓗᕐᔪᐊᕐᒥᐅᑕᖅ ᐊᒻᒪᓗ ᐃᒥᐅᑕᓪ ᐊᖑᑎᐊᓗᒃ ᓴᓪᓕᒥᐅ. 

ᐅᖃᖅᑏ, ᐃᑲᔪᖅᓱᕐᓚᕆᑦᑕᒃᑲ ᐃᓕᖅᑯᓯᓕᕆᔨᒃᑯᑦ ᓵᓚᒃᓴᖅᑎᑦᑎᖃᑦᑕᕐᓂᖏᑦ ᑎᑎᕋᕆᐅᖅᓴᓂᕐᒧᑦ ᐃᓄᐃᑦ 
ᐅᖃᐅᓯᖓᑦ ᐊᑐᖅᑕᐅᓂᖅᓴᐅᕙᓪᓕᐊᓂᕐᒥᑦ ᓴᖅᑭᑎᑦᑎᒻᒪᑦ ᑎᑎᕋᕐᓂᒃᑯᑦ, ᐅᖃᓕᒫᕐᓂᒃᑯᓪᓗ ᐊᒻᒪᓗ ᑕᒪᒃᑯᐊ 
ᐃᓚᐅᑎᑕᐅᓪᓗᑎ ᐊᑕᐅᓯᕐᒥᑦ ᐅᖃᐅᓯᓖᑦ ᒪᕐᕈᐃᓂᓪᓗ ᐅᖃᐅᓯᓖᑦ.  
 
ᐅᖃᖅᑏ, ᑲᔪᖏᖅᓱᐸᒃᑲ ᓄᓇᕗᒻᒥᐅᓕᒫᑦ ᑎᑎᕋᖃᑦᑕᖁᓪᓗᒋᑦ ᐃᓄᑦᑎᑐᑦ ᐊᒻᒪᓗ ᑐᓐᓂᖅᑯᑎᖃᖃᑦᑕᖁᓪᓗᒋ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ 
ᐃᕝᔭᕈᑕᐃᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 300 - 2(4): ᐅᓇᓕᒃᓴᔭᖅ ᖁᕐᓗᖅᑑᕐᒥᐅᖅ ᐊᕝᒑᓂᑦᑖᓕᐊᖅᑐᖅ 

(ᐃᕝᔭᕈᑕᐃᓚᒃ) 
ᐃᕝᔭᕈᑕᐃᓚᒃ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᓪᓗᑐᐃᓐᓇᐅᖏᒃᑲᓗᐊᖅᑎᓪᓗᒍ ᐊᐅᑉᐸᖅᑐᓂᑦ 
ᐅᓪᓗᒥ ᐊᑐᖅᑐᖓ ᐃᑲᔪᕋᒃᑭᑦ ᑕᐃᒃᑯᐊ ᑲᓇᑕᒥ ᐅᓇᑕᖅᑐᒃᓴᑦ ᐊᐅᓪᓚᖅᓯᒪᔪᑦ ᑲᓇᑕᒥ ᐃᓚᖓ 
ᖁᓪᓗᖅᑑᕐᒥᐅᑕᐅᒻᒪᑦ ᖃᐅᔨᒪᔭᐅᑦᑎᐊᕐᖢᓂᓗ ᐊᐅᓪᓚᖅᓯᒪᓂᐊᖅᑐᓂᓗ 8-ᓄ ᑕᖅᑭᓄᑦ ᐋᕝᑳᓂᔅᑖᓐᒥ. 
 
ᐅᖃᖅᑏ, ᑖᓐᓇ ᑖᒻ ᕼᐊᕕ ᖁᓪᓗᖅᑑᕐᒥᐅᑕᐅᓚᐅᖅᓯᒪᔪᖅ ᑕᐃᑲᓂ ᖁᓪᓗᖅᑑᕐᒥ ᐃᓅᓚᐅᖅᓯᒪᔪᖅ, 
ᐃᓚᖃᖅᖢᓂᓗ ᑕᐃᑲᓂ ᐋᕝᑳᓂᔅᑖᓐᒧᑦ ᐅᑎᕐᒪᑦ ᑐᒡᓕᐊᓂ ᑕᐅᕗᖓ ᐅᓇᑕᖅᑐᓂᑦ ᐃᑲᔪᕆᐊᖅᑐᖅᓯᒪᓪᓗᓂ. 
 
ᐅᖃᖅᑏ, ᑖᒻ ᖁᕐᓗᖅᑑᕐᒥ ᐱᕈᖅᓴᓚᐅᖅᓯᒪᔪᖅ ᐊᒻᒪᓗ ᑕᐃᒃᑲᓂ ᐃᓚᖃᐅᕐᖢᓂ ᐊᒻᒪᓗ ᐅᓗᖅᓴᖅᑑᒻᒥ 
ᓄᓇᑦᓯᐊᕐᒥ. ᒫᓐᓇ ᐃᐊᑦᒪᓐᑕᓐᒥᐅᑕᐅᓕᕋᓗᐊᖅᑎᓪᓗᒍ, ᓱᓕ ᑖᓐᓇ ᓇᒻᒥᓂᕆᖅᑰᒡᔭᕗᑦ ᐊᒻᒪᓗ ᐊᒃᓱᐊᓗᒃ 
ᐅᐱᒋᓪᓗᑎᒃᑯᑦ ᐅᐱᓐᓇᕋᓗᐊᕋᓂᓗ ᐊᒥᓱᑦ ᐃᓱᒫᓘᑎᖃᖅᑐᑦ ᐊᑦᑕᓇᖏᑦᑐᒦᒃᑲᓗᐊᕐᒪᖔᑦ. 
 
ᐅᖃᖅᑏ, ᑖᒻ, ᑭᖑᓪᓕᕐᒥ ᐋᕝᒑᓂᔅᑕᓐᓕᐊᓚᐅᖅᓯᒪᔪᖅ 6 ᐊᕐᕌᒎᓕᖅᑐᑦ ᑕᐃᒪᓐᖓᓂᓪᓗ ᓄᓕᐊᖃᓕᖅᖢᓂ, ᐊᒻᒪᓗ 
ᐸᓂᒃᑖᑲᓐᓂᖅᓯᒪᓕᖅᖢᓂ. ᑕᐃᒃᑯᐊ ᐃᓚᖏᑦ ᕿᒪᒋᐊᔅᓴᖅ ᐊᔪᓐᓇᖅᑑᒐᓗᐊᖅ ᑭᓯᐊᓂ ᐊᖏᖅᓯᒪᑦᑎᐊᖅᑐᖅ 
ᐱᔭᔅᓴᖏᑕ ᐃᓚᒋᒻᒪᒍ. 
 
ᐅᖃᖅᑏ, ᖃᖓᑐᐃᓐᓇᖅ ᐅᓇᑕᓐᓂᕐᒥᒃ ᐃᓱᒪᓕᕌᖓᑦᑕ ᓄᓇᕐᔪᐊᑉ ᐃᓗᐊᓂ ᐱᕐᔪᐊᖑᔪᑦ ᑕᐃᒃᑯᐊ ᑲᓇᑕᒥᐅᑕᐃᓐ 
ᐅᓇᑕᖅᑐᔅᓴᐃᑦ ᐃᓱᒪᒃᑯᑦ ᐃᓱᒪᒋᖃᑦᑕᕈᑦᑎᒃᑯᓐ ᐃᑲᔪᖅᓯᕐᓗᑎᒃᑯᓪᓗ ᐊᒻᒪᓗ ᑐᒃᓯᐅᑎᖃᑦᑕᕐᓗᑎᒃᑯ 
ᐅᑎᑦᑎᐊᖁᓪᓗᑎᒃᑯ. 
 
ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐃᑲᔪᖅᓱᖁᔭᒃᑲ ᑖᒻᒥᒃ ᐊᒻᒪᓗ ᐊᓯᖏᓐᓂᒃ ᑲᓇᑕᐅᒥᐅᑕᓂᒃ 
ᐅᓇᑕᕆᐊᖅᑐᖅᓯᒪᔪᓂᒃ ᓇᓂᑐᐃᓐᓇᖅ ᓄᓇᕐᔪᐊᕐᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, 
ᒥᔅᑕ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 301 - 2(4): ᐊᔪᖅᓴᕐᓂᕐᒥᒃ ᓄᖑᑎᑦᑎᓇᓱᓐᓂᖅ ᓄᓇᕘᒥ (ᑐᑐ) 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᔪᖓ ᐅᖃᐅᓯᖃᕈᒪᓪᓗᖓ ᐊᒃᖢᓂᕐᒥᒃ ᓄᓇᕗᒻᒥ 
ᐊᑐᖅᑕᐅᖃᑦᑕᖅᑐᒥᒃ.  
 
ᑕᒪᓐᓇ ᐊᐃᑦᑖᖑᔫᒐᓗᐊᖅ ᐊᒃᖢᔫᖅᑕᖃᐅᒻᒪᓐ ᐊᓚᓐᖑᐊᕈᓐᓇᕐᓇᑎᒃᑯᓪᓗ ᐅᓄᓗᐊᖅᑐᓐ ᐊᒃᖢᒻᒪᑕ 
ᓂᕿᑖᕋᓱᒡᒐᖃᑦᑕᑐᓪᓘᓐᓃᑦ ᖃᐅᑕᒫᖅ. ᖃᐅᑕᒫᑦᑎᐊᖅ ᐊᒃᓱᕈᖃᑦᑕᖅᑐᓐ ᓂᕆᑎᑦᑎᓇᓱᒃᖢᑎᒃ ᐃᓚᒥᓐᓂᒃ.  
 
ᖁᕕᐊᓱᒃᑐᖓ ᐊᑕᐅᓯᐅᖏᑦᑐᑦ ᓄᓇᕗᒻᒥᐅᑕᐃᓐ ᐅᓪᓗᒥ ᖃᓄᖅᑑᕈᑎᖃᒃᑲᓐᓂᕋᓱᒻᒪᑕ ᑕᒪᑐᒥᖓ.  
 
ᑕᐃᒃᑯᐊ ᑲᓇᑕᒥ ᐃᑦᑐᐃᑦ ᑲᑎᒪᔨᕋᓛᖏᑦ ᓈᓚᒋᐊᖅᓯᒪᔪᑦ ᐅᑭᐅᖅᑕᖅᑐᒥ ᐅᖃᐅᓯᖃᕆᐊᖅᑐᖅᖢᑎᒃ, 
ᑲᑎᒪᔾᔪᑎᖃᕆᐊᖅᖢᑐᑎᓪᓗ ᐊᒃᖢᓂᕐᒥᒃ. ᐅᓪᓗᒥ ᑕᐃᒪ ᓈᕕᒐᐃᑕ ᓯᓂᒃᑕᖅᕕᖓᓂᒃ ᑲᑎᒪᑎᑦᑎᔪᑦ 
ᓄᓇᕗᒻᒥᐅᑕᐃᓪᓗ ᑎᒥᓐᖑᖅᑎᑕᐅᓯᒪᔪᑦ ᐊᔭᐅᖅᑐᐃᔩᓪᓗ ᑕᐃᑯᖓ ᐅᖃᓪᓚᒋᐊᖅᑐᓂᐊᖅᖢᓂᑎ ᐃᑦᑐᐃᑦ 
ᑲᑎᒪᔨᕋᓛᖏᓐᓄᑦ. ᑕᐃᒃᑯᑐᖅᑕᐃᒪ ᐅᖃᐅᓯᕆᔭᖏᑦ ᑐᓴᖅᑕᐅᑎᐊᕐᓂᐊᖅᐳᑦ ᐊᒻᒪᓗ ᐅᑎᐅᔾᔭᐅᓗᑎᒃ ᐋᑐᕚᒧᑦ.  
 
ᐊᒪᓗ ᖁᔭᓐᓇᒦᕈᒪᔭᒃᑲ ᐱᐅᓪ ᕆᑎᐅᓪ, ᑕᐃᕝ ᐅᕕᐅᓪᒪᓐ, ᐃᓕᓴᐱ ᑕᐃᕕᑎ, ᑳᑎ ᕼᐋᓐᓴᓐ, ᐹᓪ ᓂᑐᑕᓐ, ᐹᓪ 
ᖁᐊᓴ, ᑭᐅᕈᓚᐃᓐ ᓯᑳᑦ, ᓯᐅᔅ ᐸᓛᓐᓱᑦ, ᑳᑎ ᐅᒃᐱᒃ, ᒫᓂᑲ ᐃᐅᓪ, ᒋᓕᐊᓐ ᑲᓴᓐ, ᔨᓂᐅᓪ ᐸᑦᔪ, ᐊᒻᒪᓗ ᓯᑕᕙᓂ 
ᐅᐃᓕᐊᒻᔅ. ᑖᒃᑯᐊ ᐃᓚᐃᓐᓇᑯᓗᖏᑦ ᑕᐃᔭᒃᑲ. 
 
ᐅᖃᖅᑏ, ᐊᑕᐅᓯᐅᖏᑦᑐᑦ ᓂᕈᐊᖅᑕᐅᕕᒋᓯᒪᔭᓐᓂ ᐅᖃᓪᓚᒋᐊᖅᑐᖅᓯᒪᖃᑦᑕᖅᓯᒪᔪᑦ ᐃᓅᔾᔪᑏᑦ 
ᑮᓇᐅᔭᖅᑐᕈᑎᖏᑦ ᐊᑭᑐᓗᐊᕐᓂᖏᑦ ᐱᑦᔪᑎᒋᓪᓗᒋᑦ ᓄᓇᕗᒻᒥ.  
 
ᑕᐃᒪ ᑕᒪᓐᓇ ᐃᓕᓴᕆᔭᐅᕙᓪᓕᐊᓕᖅᑐᖅ, ᑐᓴᖅᑕᐅᕙᓪᓕᐊᓕᖅᖢᓂᓗ ᒐᕙᒪᒃᑯᓐᓂᒃ ᓇᓂᓕᒫᖅ.  
 
ᑕᒪᓐᓇ ᑕᖅᑭᖅ ᐱᒋᐊᓕᓵᖅᑲᐅᑎᓪᓗᒍ ᓄᓇᕘᒻᒥ ᐃᖅᑲᑦᑐᐃᕕᓕᕆᔨᒃᑯᓐᓂᑦ ᐋᖅᑭᓱᖅᑕᐅᓚᐅᖅᓯᒪᒻᒪᓐ 
ᖃᑦᓯᑐᕐᕋᔭᕐᒪᖔᓐ ᑮᓇᐅᔭᖅᑐᕈᑏᓐ ᐊᒻᒪ ᓇᓗᓇᐃᖅᓯᓚᐅᖅᖢᑎᒃ ᐊᑐᖅᖢᑎᒃ ᔨᐊᓕᓇᐃᕝᒥᐅᑕᐃᓐ 
ᑮᓇᐅᔭᖅᑐᕈᑎᖏᓐᓂᒃ 50-ᐳᓴᓐᑎᒥᒃ ᐃᓚᓪᓗᒍ. 
 
ᑕᒪᓐᓇ ᐃᓱᒪᓕᐅᕈᑎᒋᔭᐅᓚᐅᖅᑐᖅ ᐃᖅᑲᑦᑐᐃᔨᒧᑦ ᐊᒃᓱᐊᓗᒃ ᐋᖅᑭᐹᓪᓕᐅᑎᒋᓂᐊᖅᑕᕗᑦ ᐊᒻᒪᓗ 
ᖃᐅᔨᒪᓇᖅᓯᓪᓗᓂ ᑕᐃᒫᑎᒋ ᐊᑭᑐᔪᕐᔪᐊᕐᒥᒃ ᐃᓅᓯᖃᕋᑦᑕ.  
 
84-ᐳᓴᓐᑎᓂᒃ ᖄᒃᑲᓐᓂᐊᒍᑦ ᓂᕿᓄᑦ ᐊᑐᖃᑦᑕᖅᑐᒍᑦ ᐱᓇᓱᐊᕈᓯᑕᒫᑦ ᖃᓪᓗᓈᓂ ᓄᓇᓖᑦ ᑕᑯᓐᓇᕈᑦᑎᒃᑯ 
ᐊᒻᒪᓗ 20-ᐳᓴᓐᑎ ᑮᓇᐅᔭᖅᑐᕈᑎᓕᒫᓐ ᓂᕿᓄᑦ ᐊᑐᖃᑦᑕᖅᖢᑎᒃ ᓄᓇᕗᒻᒥ. 
 
ᐱᔭᕇᕈᒪᓪᓗᖓ ᐊᖏᖅᑕᐅᔪᒪᔪᖓ ᒪᓕᒐᓕᐅᖅᑎᐅᖃᑎᓐᓄᑦ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᔅᓴᒥᓂᒃ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᑐᑐ. 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓰᒪᓗ ᐋᒡᒑᖅᑕᐅᓂᐊᖑᐊᐱᓕᖅᑐᖓ.  
 
ᐃᒡᓗᑦ 46-ᐳᓴᓐᑎᒥᒃ ᐊᑭᑐᓂᖅᓴᐃᑦ ᑲᓇᑕᒥᐅᑕᐅᖃᑎᕗᑦ ᑕᑯᒍᑦᑎᒃᑯᓐ ᐊᒻᒪᓗ ᒪᕐᕈᐃᓱᕐᓗᐊᖅᑐᒍ 
ᐊᑭᓕᖅᓱᐃᖃᑦᑕᖅᖢᒍᑦ ᐅᖅᑰᓴᐅᑎᓄᑦ, ᐆᒪᖅᑯᑎᓄᑦ, ᖃᐅᒪᖅᑯᑎᓄᓪᓗ. 84-ᐳᓴᓐᑎᒃᑲᓂᕐᓂᒃ 
ᐊᑭᓕᖅᓱᐃᖃᑦᑕᖅᑐᒍ ᒪᑯᓄᖓ ᓂᐅᕕᕆᐊᖃᑦᑐᓄᑦ ᐊᑐᓪᓚᕆᑦᑐᓄᓪᓗ.  
 
ᑕᐅᕗᖓᓕᒫᖅ ᑕᒪᒃᑯᐊ ᐅᖃᐅᓯᕆᔪᓐᓇᕋᓗᐊᖅᑕᒃᑲ ᑭᓯᐊᓂ ᑐᑭᓯᓇᖅᓯᖅᑰᒻᒪᑦ ᐊᒃᖢᓂᖅ ᓄᓇᑦᑎᓐᓂ 
ᐱᑕᓕᓪᓚᕆᐊᓘᒻᒪᑦ ᐊᒻᒪᓗ ᐊᔭᐅᖅᑐᐃᖏᓐᓇᓂᐊᖅᑐᖓ ᐃᑲᔪᖅᑕᐅᓂᐊᕐᒪᑕ ᑕᐃᒃᑯᐊ ᓂᕈᐊᖅᑎᒋᔭᒃᑲ 
ᐃᓅᓯᖃᑦᑎᐊᓂᖅᓴᐅᓂᐊᕐᒪᑕ ᐊᒻᒪᓗ ᒪᑭᒪᑦᑎᐊᓂᖅᓴᐅᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᓐᓇᖓᓄᑦ, 
ᒥᔅᑕ ᑰᓕ.  

ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᓂᑯᕕᔾᔪᑎᒋᔭᕋ ᑕᐃᑲᓂ ᑲᖏᕐᖠᓂᕐᒥ ᒥᓂᔅᑕ ᑖᔅᓱᒧᖓ ᖃᐅᒻᒪᖅᑯᑎᓕᕆᓂᕐᒧᑦ 
ᒥᓂᔅᑑᔫᖅ ᐅᖃᐅᓯᕿᖅᑲᐅᔭᖏᑕ ᒥᒃᓵᓄᑦ. ᑲᖏᖅᖠᓂᕐᒥ ᑐᐊᕕᕐᓇᖅᑐᓕᕆᓕᖅᑲᐅᖕᒪᑕ ᑖᒃᑯᐊ ᓄᓇᓕᖕᓂ 
ᐊᒻᒪᓗ ᑖᑦᓱᒪ ᒪᐃᔭᖓᑦᑕ ᑕᐃᓐᓇ ᐅᒃᑯᐊᕐᓯᒪᑎᑲᐃᓐᓇᓕᖅᑲᐅᓪᓗᓂᒋᑦ ᐃᓕᓐᓂᐊᕐᕕᓕᒫᑦ ᒐᕙᒪᒃᑯᑦ 
ᐃᖅᑲᓇᐃᔭᕐᕕᖏᑦ ᐊᒻᒪ ᕕᔅᓂᔅ-ᖃᖅᑐᑦ.  
 
ᐱᔾᔪᑎᒋᓪᓗᒋᑦ ᑕᐃᒃᑯᐊ Generators ᐅᖃᐅᑕᐅᖅᑲᐅᔪᑦ ᓯᖁᒥᓐᓂᖏᓐᓄᑦ, ᐅᖃᖅᑏ, ᑖᒃᑯᐊ ᐅᕝᓗᑦ ᐱᖓᓱᑦ 
ᐊᒃᓱᕈᕐᓇᖅᑐᓪᓚᕆᐊᓘᖅᑲᐅᔪᖅ ᐅᖃᖃᑎᒋᖃᑦᑕᕐᖢᒋ ᓄᓇᓕᓐᓂ. ᐱᓗᐊᖅᑐᒥ ᑖᒃᑯᓄᖓᓗ ᐱᔅᓂᓯᖃᖅᑐᓄᑦ, 
ᐊᒻᒪ Public Services-ᓗᒃᑖᑦᑎᐊ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᑲᔪᖅᑎᐅᖃᑦᑕᖅᑐᑦ ᓄᖅᑲᖅᑎᑕᐅᓪᓗᑎᒃ 
ᐊᒻᒪᓗ ᕼᐊᒻᓚᒃᑯᑦ ᑎᑎᕋᕐᕕᖏᑦ. ᐃᓕᓐᓂᐊᕐᕕᓕᒫᓪᓗ ᐅᒃᑯᐊᖅᑕᐅᓪᓗᑎᒃ.  
 
ᑭᓯᐊᓂ ᐅᖃᕈᒪᔪᖓ ᐅᖃᖅᑏ ᒫᓐᓇ ᑕᒪᓐᓇ ᐊᒃᓱᖁᕐᓇᓗᐊᕐᓂᖓ ᐊᓂᖑᕐᐸᓪᓕᐊᔫᔮᓕᕐᖢᓂ, ᐊᒻᒪᓗ ᑖᒃᑯᐊ 
ᖁᔭᓐᓇᒦᒐᒃᓴᕆᒐᑦᑎᒍ ᐃᑲᔪᖅᑐᐃᖅᑲᐅᔪᑦ ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ, ᑖᓐᓇ ᐊᒃᓱᕈᕐᓚᕆᒃᖢᓂ 
ᓯᓂᑦᑎᐊᖃᑦᑕᕈᓐᓃᕐᐸᓪᓚᐃᖅᑲᐅᒻᒪᓪᓘᓐᓃᑦ ᐊᒻᒪ, ᒥᓂᔅᑕᖑᔪᑦ ᑕᐃᒃᑯᐊᓄᖓ ᒐᕙᒪᓕᕆᓕᕋᓛᓄᑦ CGS. ᐊᒻᒪᓗ 
ᑖᒃᑯᐊ ᖁᔭᓐᓇᒦᒐᒃᓴᕆᔭᕗᑦ ᐊᖏᔪᒥᒃ ᑲᖏᕐᖠᓂᕐᒥ ᐃᓄᐃᑦ ᓈᓚᑦᑎᐊᖅᑲᐅᖕᒪᑕ ᐊᒃᓱᕈᕐᓇᖅᑑᑎᓪᓗᒍ 
ᕿᓄᐃᕐᓵᕐᓂᖃᓪᓚᕆᖅᑲᐅᖕᒪᑕ ᑕᒪᓐᓇ ᖃᐅᒻᒪᖅᑯᑎᓕᕆᔾᔪᑏᑦ ᐃᑭᑕᐅᓇᓱᐊᖅᑎᓪᓗᒋᑦ.  
 
ᐱᓗᐊᖅᑐᒥ ᑖᒃᑯᐊ ᖁᔭᓐᓇᒦᕈᒪᒐᒃᑭ ᐃᖅᑲᓇᐃᔭᖅᑎᖏᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᒃᑯᐊᓗᒃ ᑕᐃᑯᖓ 
ᐱᓇᓱᐊᓪᓚᕆᒃᖢᑎᒃ ᐊᒻᒪᓗ, ᐃᖅᑲᓇᐃᔭᖅᑎᖏᑦ ᓇᒧᓕᒫᖅ ᖃᖓᑕᓲᓂᒃ ᕿᓂᓕᖅᑲᐅᔪᑦ ᐊᒻᒪᓗ Generator-ᓂ 
ᓇᑭ ᐱᓂᐊᕐᒪᖔᕐᒥ. ᓇᒧᓕᒫᖅ ᐅᖃᓗᖃᑦᑕᓕᖅᑲᐅᔪᑦ ᔭᓗᓇᐃᕝᕝ, ᑖᒻᓴᓐ, ᒫᓂᑑᐸᒧᓪᓗ ᓇᒧᑐᐃᓐᓇᑦᓯᐊᖅ ᑖᒃᑯᐊ, 
ᐃᓛ.  
 
ᐅᖃᖅᑏ, ᐅᓇ ᐅᖃᒃᑲᓐᓂᕈᒪᓪᓗᒍ ᑕᐃᒃᑯᐊ ᓄᓇᓕᖕᓂ ᐊᒃᓱᕉᓴᑦᑎᓪᓗᑕ ᑕᒪᑐᒥᖓ ᐃᒃᑮᕐᓇᓗᐊᙱᒻᒪᕆᖅᑲᐅᒻᒪᑦ 
ᑲᖏᕐᖠᓂᖅ ᖁᔭᓕᔾᔪᑎᒋᔭᕋ ᓯᓚ ᓈᒻᒪᓈᑦᑎᐊᕐᖢᓂ ᑕᐃᒫ ᐱᖅᑲᐅᖕᒪᑦ ᐅᖁᒪᐃᓗᐊᖅᑐ ᐊᓂᒍᖅᑰᕐᒪᑦ ᑖᓐᓇ 
ᐱᔾᔪᑎᒋᓪᓗᒍ. ᑭᓯᐊᓂ ᐆᒥᖓ ᐊᒃᓱᕈᕐᓇᖅᑐᒥᒃ ᓱᓕ ᐱᓕᕆᐊᒃᓴᖃᓚᖓᔪᖏᒍᑦ ᖃᓄᐃᒻᒪᖔᖅ ᒥᓂᔅᑕ 
ᖃᐅᔨᒋᐊᕆᐊᖃᓚᖓᖕᒪᑦ ᑕᐃᒃᑯᐊ ᐊᑕᐅᑦᓯᒃᑯᐊᓗ ᓯᑕᒪᑦ ᐊᔪᓕᑲᓴᖅᑲᐅᒻᒪᑕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᐅᖅᑯᒻᒥᐅᓄᑦ, ᒥᔅᑕ ᐋᕆᐊᒃ. 

ᖃᓂᒪᓂᐅᓂᖏᑦ ᓄᓇᕘᒥ (ᐋᕆᐊᒃ) 

 

ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᑦᑎᐊᕈᒪᒐᓗᐊᖅᐳᖓ ᑖᓐᓇ ᐃᓱᒫᓗᒋᒐᒃᑯ ᐃᒃᐱᒋᖕᒪᕆᑦᑐᒍᓗ 
ᐅᖃᐅᓯᕆᔪᒪᔭᕋ ᒫᓐᓇ ᐊᒻᒪᓗᑦᑕᐅᖅ ᑕᕝᕙᓂ ᒪᓕᒐᓕᐅᖅᑎᐅᖃᑎᒋᔭᓐᓄᑦ ᐃᒃᐱᒋᔭᐅᒻᒪᕆᖁᒋᓪᓗᒍ.  
 

ᑕᐃᒪ ᑕᐃᔅᓱᒪᓂ ᐅᕙᑦᑎᐊᕈ ᐃᓅᓚᐅᖅᑎᓐᓇᑕᓕ ᑕᕆᐅ ᐊᑭᐊᓂ ᑎᑭᑦᑐᖃᖃᑦᑕᓕᕋᑖᖅᑎᓪᓗᒍ ᖃᓂᒪᓂᕐᓂᒃ 
ᐊᔾᔨᒌᙱᑦᑐᓂᒃ ᑕᒪᐅᖓ ᐱᑕᖃᓕᓚᐅᕐᓯᒪᓂᕐᒪᑦ ᐊᒻᒪᓗᑦᑕᐅᖅ ᑐᖁᕋᑦᑐᖃᒻᒪᕆᑉᐸᒃᑐᓂ ᐊᒻᒪᓗ ᐃᓕᖅᑯᓯᖏᑦ 
ᓈᒻᒪᒍᓐᓃᕐᐸᑦᑐᑎᒃ. ᓄᓇᓖᑦ ᐃᓚᖏᑦ ᓄᖑᒐᓴᖃᑦᑕᒻᒪᕿᑦᑐᕕᓃᑦ. ᑕᒪᒃᑯᓄᖓᓕ ᖃᓂᒪᓂᕐᓄᑦ ᐃᓚᖏᑦ 
ᖃᓂᒪᔾᔭᐃᒃᑯᑎᓂ ᓇᓂᓯᓯᒪᓕᕐᒪᑕ ᐋᖅᑭᒃᓯᓯᒪᓕᖅᑐᑎᒡᓘᖕᒪᑕ.  
 

ᑭᓯᐊᓂ ᐅᖃᖅᑏ, ᐅᓪᓗᒥ ᓱᓕ ᖃᓂᒪᓂᖅᑕᖃᕐᒪᑦ ᑕᒪᒃᑯᐊ ᐃᒥᐅᓗᖕᒥᒃ ᐃᒥᐊᓗ ᑕᒪᓐᓇ ᐊᑐᖅᑕᐅᓗᐊᖅᑐᓂ 
ᐊᑐᖅᑕᐅᓂᕐᓗᓗᐊᖅᑎᓪᓗᒍ ᖃᓂᒪᓂᐅᖕᒪᑦ. ᐊᒻᒪᓗᑦᑕᐅᖅ, ᑕᒪᒃᑯᐊ ᐋᖓᔮᕐᓇᖅᑑᓂᕋᖅᑕᐅᔪᑦ ᐊᑐᖅᑕᐅᑎᓪᓗᒋᑦ 
ᖃᓂᒪᓂᖅᑕᖃᕐᒪᑦ. ᑕᒫᓂ ᑕᕝᕙ ᑕᒪᓐᓇ ᐃᑲᔪᖅᑕᐅᔾᔪᑎᒋᔪᒪᒐᓗᐊᕐᐸᕋ ᐊᒻᒪᓗᑦᑕᐅᖅ, ᑖᒃᑯᓇᓂ ᑮᓇᐅᔭᓕᕆᔨᐅ 
ᐅᖃᐅᓯᕆᓚᐅᖅᑕᖓᓂ ᐅᖃᕐᓯᒪᒐᓗᐊᕐᒪᑦ ᓴᖅᑭᑦᑎᒋᐊᕈᒪᓪᓗᓂ ᐊᑲᐅᓯᒋᐊᒃᑲᓐᓂᕐᓂᕐᒥᒃ.  
 
ᐊᒻᒪᓗᑦᑕᐅᖅ ᑕᒪᒃᑯᐊ ᐋᓐᓂᐊᖑᔪᑦ ᖃᓂᒪᓂᐅᔪᑦ ᐋᓐᓂᕐᓂᐅᔪᓪᓗ ᓄᖑᑎᑉᐸᓪᓕᐊᔭᐅᔪᒪᓪᓗᑎᒃ. ᑖᒃᑯᐊ 
ᒪᓕᒃᑕᐅᑦᑎᐊᖁᒐᓗᐊᕐᐸᒃᑲ, ᐅᖃᖅᑎᑦᑎᔩ. ᐊᒻᒪᑦᑕᐅᖅ ᑕᐃᒫᒃ ᖃᓂᒪᓂᖅᑕᖃᕐᒪᑦ ᑐᖁᑲᓪᓚᖃᑦᑕᕐᒪᑕ 
ᐋᖓᔮᖅᑐᑎᒡᓗ ᐃᓚᖏᑦ ᐊᒻᒪᓗᑦᑕᐅᖅ ᐊᓯᒥᓐᓂᒃ ᑐᖁᓚᑦᑎᑦᑎ ᑐᖁᑦᑎᓐᓂᖃᖅᑕᐅᓪᓗᑎᒃ ᐊᒻᒪᓗᑦᑕᐅᖅ 
ᐃᒻᒥᓃᖅᑐᑦ ᑕᒪᔾᔭ ᖃᓂᒪᔪᑦ ᑐᖁᖃᑦᑕᕐᒪᑕ ᐊᒻᒪᓗᑦᑕᐅᖅ ᑕᐃᒪᐃᑉᐳᑦ ᐊᒻᒪᓗᑦᑕᐅᖅ ᐃᓚᒥᓂᒃ 
ᓂᕿᑦᓴᖃᖅᑎᑦᑎᖏᑦᑐᑦ ᑕᒪᓐᓇ ᐊᑐᖅᑕᐅᓪᓗᓂ ᐋᓐᓂᐊᔪᓐᓃᕈᑎ ᐃᑲᔪᕈᓐᓇᕐᓂᕐᒥᓂᒃ ᓄᓇᕘᒥᓗ 
ᐋᖅᑭᒋᐊᖅᓯᔪᓐᓇᕐᓂᕐᒥᓂᒃ ᐃᑲᔪᕋᔭᖅᑐᑦ ᐊᑲᐅᓯᒍᑎᒃ, ᑕᒪᓐᓇ ᐊᑲᐅᓯᔪᓐᓇᕐᓂᖅ ᖃᐅᔨᒪᒐᒃᑯ ᐊᑐᖅᓯᒪᓂᑯᒧᑦ.  
 

ᐅᖃᖅᑎᑦᑎᔩ, ᐊᖏᖅᑕᐅᔪᒪᒐᓗᐊᖅᐳᖓ ᑕᒪᒃᑯᐊ ᐅᖃᐅᓯᒃᓴᒃᑲ ᐱᔭᕇᕈᒪᓪᓗᒋᑦ. 
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ ᐱᔭᕇᕈᒪᓪᓗᓂ 
ᐅᖃᐅᓯᔅᓴᒥᓂᒃ. ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᐋᕆᐊᒃ. 
 

ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  
 

ᐃᓛᒃ ᐅᖃᐅᓯᒃᓴᑭᒡᓕᔪᖓ. ᑖᒃᑯᐊ, ᑕᒪᓐᓇ ᐃᒃᐱᒋᒐᒃᑯ ᐃᓚᓐᖓᐅᑎᒋᖃᑦᑕᖅᓯᒪᓗᒎᖕᒥᒐᑯ ᐊᒥᓲᓕᕋᑦᑕ ᑕᒫᓂ 
ᓄᓇᕘᒥ ᐃᓚᓐᖓᖃᑦᑕᖅᓯᒪᔪᒍᑦ, ᖁᕕᐊᓇᖅᓯᕙᓪᓕᕋᔭᕐᓂᖓ ᐊᒻᒪᑦᑕᐅᖅ ᓄᓇᕗᑦ ᐱᐅᓯᕚᓪᓕᒃᑲᓐᓂᕋᔭᕐᓂᖓ. 
ᑕᒪᓐᓇ ᐃᑲᔪᖅᑕᐅᒋᐊᒃᑲᓐᓂᖅᐸᑦ ᐅᕙᓐᖓᑦ ᑕᕝᕙ ᐱᒋᐊᕈᓐᓇᕐᒪᑦ ᑖᓐᓇ ᖁᓪᓕᖅᐹᖑᖕᒪᑦ ᑲᑎᒪᔨᐅᕝᕕᒋᔭᕗᑦ. 
 

ᐊᑏ, ᑖᒃᑯᐊ ᓄᓇᕘᒥᐅᖃᑎᕗᑦ ᐃᑲᔪᑦᑎᐊᒃᑲᓐᓂᕋᓱᒃᓚᕗᑦ ᑕᒪᓐᓇ ᐃᓚᒋᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ 
ᖁᑦᑎᒃᑐᒧᑦ, ᒥᔅᑕ ᐹᓇᐸᔅ. 

ᒪᒥᐊᕝᕕᐅᓗᑎᓪᓗ (ᐹᓇᐸᔅ) 

 

ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᔾᔪᑎᖃᖅᑐᖓ ᑕᐃᒪ ᖃᐅᔨᒪᔪᐃᓐᓇᐅᒐᑦᑕ ᑖᒃᑯᐊ 
ᓅᑕᐅᓚᐅᖅᓯᒪᔪᐃᑦ ᑯᐸᐃᒃ ᑕᕐᕋᖓᓂᒥᐅᑕᕕᓃᑦ ᑕᑉᐸᐅᖓ ᐊᐅᓱᐃᑦᑐᒧᑦ ᐊᒻᒪ ᖃᐅᓱᐃᑦᑐᒧᑦ.  

ᒪᒥᐊᓈᖅᑕᐅᓚᐅᖅᓯᒪᖕᒪᑕ ᒐᕙᒪᑐᖃᒃᑯᓐᓂᑦ ᑕᒪᓐᓇ ᓅᑕᐅᔾᔪᑎᒋᓚᐅᖅᑕᖏᑦ ᐱᔾᔪᑎᒋᓪᓗᒍ, ᑭᓯᐊᓂᓕ ᑕᒪᓐᓇ 
ᐱᔭᕇᖅᓯᒪᖏᓐᓂᖓ ᑭᖑᓂᐊᒍᑦ ᖃᐅᔨᕙᓪᓕᐊᓕᓚᐅᕋᑦᑕ. 
 
ᐅᖃᖅᑎᑦᑎᔩ,  ᓄᓇᓕᖕᓂᑦ ᓅᑕᐅᓯᒪᔪᑦ ᑕᐃᑯᐊᑐᐊᖑᖏᑦᑐᐃᑦ ᑯᐸᐃᒃ ᑕᕐᕋᖓᓂᒥᐅᑕᐃᑦ ᓄᓇᓕᖕᓃᑦᑐᑦ 
ᐃᓚᖏᑦ ᐃᓅᔪᓐᓃᖅᓯᒪᔪᑐᖃᐅᓕᖅᑐᑦ, ᓲᕐᓗ ᐸᖕᓂᖅᑑᕐᒥᐅᑕᕕᓃᑦ ᐃᒃᐱᐊᖅᔪᓄᑦ ᓅᑕᐅᓂᑯᐃᑦ. 
ᑭᓐᖓᖅᒥᐅᑕᕕᓃᑦ ᐃᒃᐱᐊᖅᔪᖕᓄᑦ ᓅᑕᐅᓂᑯᐃᑦ. ᐊᒡᓚᑦ ᒫᓂᓘᓐᓃᑦ ᐅᓇᓂ ᓴᓂᑭᓗᐊᑉ ᖃᓂᒋᔮᓂᕐᒥᐅᑕᕕᓃᑦ 
ᑕᒪᐅᖓ ᓅᑕᐅᓂᑯᐃᑦ. ᐃᓚᒥᖕᓂᑦ ᑕᑯᓚᐅᖅᓯᒪᖏᑦᑎᐊᖅᖢᑎᒃ ᐃᓚᖏᑦ ᐃᓅᔪᓐᓃᖃᑦᑕᕐᓂᑯᐃᑦ. ᓲᖃᐃᒻᒪ 
ᑕᐃᔅᓱᒪᓂᓕ ᐃᖏᕐᕋᔾᔪᑏᑦ ᐊᑐᐃᓐᓇᐅᓚᐅᖏᒻᒪᑕ ᐅᓪᓗᒥ ᓱᓕ ᐊᑭᑦᑐᖅᐸᓪᓕᐊᑐᐃᓐᓇᖅᖢᓂ ᑕᒪᓐᓇ 
ᖃᖓᑦᑕᖃᕋᓱᖕᓂᖅ, ᓇᖕᒥᓂᕐᓕ ᑕᑯᔭᖅᑐᕋᓱᒃᓗᓂ. 
 
ᑭᓯᐊᓂ ᑖᒃᑯᐊ ᓅᑕᐅᓂᑯᐃᑦ, ᒫᓐᓇ ᐃᓚᖏᑦ ᐃᓅᖕᒪᑕ ᓱᓕ ᐃᓐᓇᐅᓕᖅᖢᑎᒃᓗ. ᐃᒫᒃ ᒪᒥᐊᓈᖅᑕᐅᔾᔪᑎᒥᒃ 
ᑐᓂᔭᐅᓯᒪᖏᑦᑎᐊᖅᑐᑦ ᐅᓪᓗᒥᒧᑦ, ᑭᖑᕚᖏᓐᓄᑦ ᐊᒃᑐᐃᕙᓵᓕᖅᖢᓂ ᑕᒪᓐᓇ.  
 
ᑕᐃᒪᐃᓕᖓᑎᓪᓗᒍ, ᐅᖃᖅᑎᑦᑎᔩ, ᑖᒃᑯᐊ ᓅᑕᐅᓂᑯᐃᑦ ᐃᓕᓴᕆᔭᐅᔭᕆᐊᖃᕐᒥᖕᒪᑕ, ᓲᖃᐃᒻᒪ 
ᓄᓇᒋᓐᖏᑕᒥᖕᓂᑦ ᓅᑕᐅᓯᒪᖕᒪᑕ ᐊᒻᒪ ᐄ ᖁᕕᐊᓇᖅᑑᒐᓗᐊᖅ ᐃᓚᖃᐅᑦᑎᐊᓕᓚᐅᕐᒪᑕ ᑕᕝᕙᓂᓗ ᓄᓇᓕᖕᓂᑦ 
ᐊᖑᓇᓱᐊᕈᓐᓇᑦᑎᐊᖅᖢᑎᒃ. ᑭᓯᐊᓂ ᑖᒃᑯᐊ ᐱᔭᕇᖅᓯᓯᒪᖏᓐᓂᑦ  ᒐᕙᒪᑐᖃᒃᑯᑦ ᓇᓗᓇᐃᖅᓯᔪᒪᕗᖓ ᑕᒪᑐᒥᖓ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᓕᒐᓕᐅᖅᑎᖏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ, ᒥᔅᑕ 
ᑲᑦᑐᒃ. 

ᑲᑦᑐᒃ: ᓇᑯᕐᒦᒃ, ᐅᖃᖅᑎᑦᓯᔩ. ᓂᑯᕕᔾᔪᑎᖃᖅᑐᖓ ᓇᓄᓕᕆᔪᒪᒐᒫᓯᑦ. ᐃᓛᒃ, ᑕᒪᓐᓇ ᓄᓇᕐᓂᒃ 
ᖃᐅᔨᓴᕐᓂᐅᕙᒃᑐᖅ ᐊᒻᒪᓗ ᓇᓄᕐᓂᒃ ᓯᓂᒃᑲᐃᓂᐅᕙᒃᑐᖅ ᓈᒻᒪᒋᒋᓐᓇᒃᑯᓕ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᕆᖕᒪᒍ.  
 
ᖃᐅᔨᒪᔭᑐᖃᒃᑯᓪᓕ, ᒪᑯᓄᖓ ᖁᓕᒥᒎᓂᒃ ᐊᑐᖏᒃᑲᓗᐊᕈᒪ ᓯᓂᒃᑎᑦᓯᐊᖃᑐᐊᕈᒪ ᓯᓂᒃᑎᒍᓐᓇᖅᑕᒃᑲᓕ 
ᐊᑯᓂᐅᖏᑦᑐᖅ, ᐅᐸᑲᑖᓗᒍᓐᓇᐃᕐᓗᒋᑦ. 
 
>>ᐸᑦᑕᑐᖅᑐᑦ 
 
ᑕᐃᒪᐃᒻᒪᑦ, ᑖᓐᓇ ᓇᒻᒪᒋᓐᖏᔾᔪᑎᒋᔭᕋ ᑕᒪᒃᑯᐊ ᖁᓕᒥᒍᓖᑦ ᐊᑐᖅᑕᐅᕙᒃᑐᑦ ᑕᒪᒃᑯᐊ ᓇᓄᐃᑦ ᐅᐸᑲᑕᒃᑕᐅᔅᓱᑎᒃ 
ᖃᖓᑕᔫᒧᑦ ᑖᓐᓇ ᓈᒻᒪᖏᓐᓂᖓᓄᑦ ᐊᒻᒪᓗ ᑕᒪᓐᓇ ᓯᓂᒃᑎᔅᓯᓂᖅ, ᑕᐃᒃᑯᐊ ᓇᓄᐃᑦ, ᐃᓄᐃᑦ ᓂᕿᒋᖕᒪᒋᑦ 
ᐅᐱᓐᓇᕋᓂ ᑕᒪᐅᖓ ᓄᓇᒨᖅᑕᐅᓯᒪᖕᒪᑕ ᑖᒃᑯᓄᖓ ᐃᓄᖕᓄᑦ ᐊᑐᖅᑕᐅᓂᐊᖅᑎᓪᓗᒋᑦ. ᑕᐃᒪᐃᒻᒪᑦ ᐅᖃᑦᑐᖓ 
ᑖᒃᑯᐊ ᓇᓄᐃᑦ ᓯᓂᑦᑎᑕᐅᓂᕆᕙᑦᑕᖓᓐ ᓈᒻᒪᖏᑦᑐᖅ ᐃᓅᑉ ᓂᕿᖓᓄᑦ, ᑕᐃᒪᐃᒻᒪᑦ.  
 
ᑭᓯᐊᓂ ᑕᒪᓐᓇ, ᐃᓛᒃ ᑕᒪᓐᓇ ᓯᓂᒃᑲᐃᓂᖅ, ᓇᓄᓕᕆᓂᖅ ᖃᐅᔨᓴᕐᓂᖅ ᐊᑐᓐᖏᒃᑲᓗᐊᖅᐸᑦ ᑕᒫᓂ ᓄᓇᑦᑎᓐᓂ 
ᐱᐅᕈᒃ. ᐅᖃᕋᑖᕋᒪ  

ᖃᐅᔨᒪᒐᒃᑯᓕ ᑕᒪᒃᑯᐊ ᐅᐸᑖᓗᓐᖏᓪᓗᒋᑦ ᓯᓂᑦᑎᒋᐅᕈᓐᓇᕋᔭᕋᒃᑭᓪᓕ ᓯᓂᑦᑎᓯᐅᑎᖃᕈᒪ. ᑖᓐᓇ ᓚᒍᑎᒋᕋᑖᖅᑕᕋ 
ᓯᓂᒃᑎᑕᐅᒋᐊᖃᖏᒻᒪᑕ. 
 
ᐅᖃᖅᑎᑦᓯᔩ, ᐅᖃᑦᑐᖓ ᐃᒫᒃ, ᑕᒪᓐᓇ ᓇᓄᕐᓂᒃ ᓯᓂᒃᑲᐃᓂᖅ ᐅᕝᕙᓘᓐᓃᑦ ᖃᐅᔨᓴᕐᓂᖅ ᐊᑐᓐᖏᒃᑲᓗᐊᖅᐸᑦ 
ᖃᓄᐃᖏᑦᑐᖅ. ᑕᒪᒃᑯᓄᖓ ᖃᐅᔨᓴᕐᓂᕐᓄᑦ ᑕᒪᒃᑯᐊ ᓇᓐᓄᕋᔅᓴᐃᑦ ᐃᑭᓪᓕᒋᐊᖅᑕᐅᕙᒻᒪᑕ ᐃᒻᒪᖄ ᑕᒪᓐᓇ 
ᐊᑐᓐᖏᒃᑲᓗᐊᕐᕈᓂ ᖃᓄᐃᖅᑰᖏᑦᑐᖅ. ᓇᑯᕐᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᑦᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒥᓂᔅᑕ ᐊᒡᓘᒃᑲᖅ. 

(ᐊᒡᓘᒃᑲᖅ) 
ᐊᖓᔪᖅᑳᖅ ᓕᐅᓇ ᐊᒡᓘᒃᑲ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᑉᓗᒥ ᑕᐃᒃᑯᐊ ᐅᖅᓱᖅᑑᕐᒥᐅᑦ, ᑕᓗᕐᔪᐊᕐᒥᐅᑦ 
ᑕᕝᕙᐅᕗᑏᕈᒪᕙᒃᑲ, ᐱᓗᐊᖅᑐᒥᒃ ᐃᓄᑐᖃᐃᓐ ᐅᖅᓱᖅᑑᕐᒥᐅᑕᓐ, ᑕᓗᕐᔪᐊᕐᒥᐅᑕᓐ ᑕᕝᕙᐅᕗᑏᓪᓗᐊᖅᐸᑦᓯ, 
ᐃᖅᑲᐅᒪᐃᓐᓇᖅᑐᓯᓗ. ᐊᓈᓈᒃ ᑐᓵᒍᕕᑦᑕᐅᖅ ᐃᒃᐸᕼᐋᓂ ᑕᑯᔭᕼᐅᒐᓗᐊᕋᒃᑭᓐ ᑭᐅᔪᖃᓐᖏᒻᒪᑦ ᐅᓐᓄᓘᓐᓃᑦ 
HᐃᕙᓂᕋᐊHᐅᐊᕐᓂᐊᖅᐸᒃᑭᑦ.  
 
ᑕᐃᒃᑯᐊ ᐃᓕᑕᕆᔪᒪᓪᓗᒋᑦ ᑕᓗᕐᔪᐊᕐᒥᐅᑕᓪᓗ, ᐅᖅᕼᐅᖅᑐᕐᒥᐅᑕᓪᓗ ᕼᐋᒻᓚᒃᑯᓐᓂᑦ ᑲᑎᒪᔨᖏᑦ ᓄᑖᓂᒃ 
ᓂᕈᐊᖅᕼᐃᓚᐅᕐᒪᑕ ᑎᓯᐱᕆᐅᑎᓪᓗᒍ.  
 
ᑖᒃᑯᐊ ᓂᕈᐊᖅᑕᐅᕼᐋᖅᑐᑦ ᐃᓕᑕᕆᔪᒪᓪᓗᒋᑦ ᐅᐱᒋᕙᒃᑲᑦᑕᐅᖅ ᑲᑎᒪᔨᑖᕐᒪᑕ ᓄᑖᓂᒃ ᓂᕈᐊᕈᓐᓇᕐᒪᑕ 
ᑕᓗᕐᔪᐊᕐᒥᐅᓂᒃ ᕼᐃᕗᓪᓕᐅᔾᔨᒥᒃ ᐱᒋᐊᕐᓗᒋᑦ, ᐊᐅᓛ ᑕᖁᓕᒃ, ᕆᐱᑲ ᐊᑦᖤ, ᑯᓄᒃ ᐅᓕᑲᑦᑕᓕᒃ, ᓵᓐᑐᕋ ᓚᐃᐅᓗ 
ᓂᕈᐊᖅᑕᐅᓚᐅᕐᒪᑕ. ᑖᓐᓇ ᒪᐃᔭᒋᔭᐅᔪᖅ ᖃᐅᕆᒪᑦᑎᐊᖅᑕᐅᒥᔪᖅ ᓄᓇᕗᒻᒥᐅᓄᑦ ᐃᑲᔪᖅᑐᐃᓇᕐᒪᓪᓗ 
ᓇᒻᒥᓂᖃᕐᓂᐅᑉ ᒥᒃᕼᐋᓄᑦ, ᐅᔭᕋᓐᓂᐊᖅᑎᓂᒃ ᑕᐃᒪᒡᓇ ᕿᑎᕐᒥᐅᓪᓗ ᐃᑲᔪᖅᑐᐃᓐᓇᕐᒪᓐ, ᐃᓕᑕᕆᔪᒪᓪᓗᒍ. 
ᖁᕕᐊᕼᐅᓪᓗᐊᖅᐳᖓᑦᑕᐅᖅ ᑕᓗᕐᔪᐊᕐᒥ ᒪᐃᔭᕆᔭᐅᓕᕐᒪᑦ ᐃᑲᔫᑎᒻᒪᕆᐅᓂᐊᕐᒪᓐ ᑖᓐᓇ ᓵᓕ ᓚᐃᐅᓪ.  
 
ᑖᒃᑯᐊᓗ ᐅᖅᓱᖅᑑᕐᒥᐅᑕᓐ ᑲᑎᒪᔨᖏᑦ ᐃᓕᑕᕆᔪᒪᓪᓗᒋᓪᓗ ᑕᒪᕌᓪᓗᓂ ᑕᐃᒃᑯᐊ ᑲᑎᒪᔨᕕᓃᑦ ᐅᑎᕐᒪᑕ. 
ᒪᐃᔭᕆᔭᐅᔪᖅ ᑕᐃᒪᓐ ᔪᕋᐃᐊᔅ ᐳᑭᒃᓇᖅ, ᑐᕼᐋᒍᕕᑦ, ᖁᔭᓐᓇᒦᓪᓗᐊᖅᐸᒋᑦ ᐃᑲᔪᖅᑐᐃᖏᓐᓇᕋᕕᑦ ᐅᕙᓐᓂᒃ 
ᕼᐃᕙᓂᖃᑦᑕᖅᑐᑎᓪᓗ ᑐᓴᖅᑎᑦᑎᖃᑦᑕᕋᕕᓪᓗ ᑭᒡᒐᑐᖅᑕᓐᓂᒃ ᑲᑎᒪᖃᑎᒋᒑᖓᒃᑭᓐ. ᖁᔭᕐᕗᖓ 
ᒪᐃᖑᒍᓐᓇᕐᒥᒐᕕᑦ ᐅᖅᓱᖅᑑᕐᒥᐅᓄᑦ. ᑖᒃᑯᐊᓗ ᑲᑎᒪᔨᖁᑎᑎᓐ ᐊᑎᖏᑦᑕᐅᖅ ᑕᐃᒍᕈᒪᓪᓗᒋᑦ, ᐋᓚᓐ ᐊᒡᓘᒃᑲᖅ, 
ᔭᐃᒻᔅ ᕿᑦᓱᐊᓕᒃ, ᑕᐃᕕᑦ ᑭᕝᕕᒃ, ᑖᓄᑦ ᐊᓐᖑᔾᔪᐊᖅ, ᒋᓕᐊᓐ ᕿᑦᓱᐊᓕᒃ, ᒪᐃᒃ ᐊᖑᑎᓴᐅᔪᕐᓗ. ᑖᒃᑯᐊ 
ᑲᑎᒪᔨᐅᓕᒡᒥᒻᒪᑕᑦᑕᐅᖅ ᖁᕕᐊᕼᐅᖃᑎᒋᓪᓗᒋᓪᓗ ᐃᓕᑕᕆᔪᒪᓪᓗᒋᑦ ᐅᑉᓗᒥ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᐃᓪᓗᓕᒻᒧᑦ ᓴᓂᕋᔭᕐᒧᓪᓗ, ᒥᔅᑕ 
ᑕᐹᖅᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 307 - 2(4): ᒪᓕᒐᓕᐅᕐᕕᐅᑉ ᑲᑎᒪᓂᖏᑦ ᑐᕌᑲᐅᑎᒋᔪᒥᒃ 

ᑕᑯᒃᓴᐅᑎᑕᐅᓂᖏᑦ (ᑕᐹᖅᔪᒃ) 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑏᑦᑎᔩ. ᑕᐃᒪ ᓯᕗᓪᓕᖅᐹᒥ ᑲᑎᒪᕙᓪᓕᐊᓕᖅᑎᓪᓗᑕ 
ᐅᖃᐅᔾᔭᐅᓚᐅᕐᕋᑦᑕ ᑕᑯᒃᓴᐅᖃᑦᑕᓂᐊᖅᑐᐊᓐᓅᓕᕋᑦᑕᒎᑦ ᓄᓇᓕᓐᓂ ᑲᑎᒪᑎᓪᓗᑕ. 
ᑕᑯᒃᓴᐅᖅᑳᑎᒋᓇᓱᒋᖅᑰᓚᐅᕋᓗᐊᖅᖢᑎᒃ ᑭᓯᐊᓂ ᑐᓴᐅᒪᓕᓚᐅᕐᕋᑦᑕ ᐃᓚᖏᑦ ᐊᔪᖅᑐᕈᓘᓚᐅᕐᓂᕐᒪᑕ.  

ᐅᓪᓛᖅ ᑎᑎᖅᑲᑖᖅᑲᐅᒐᒪ ᑕᐃᑲᓐᖓᑦ ᑲᑎᒪᔨᐅᕝᕕᓐᓂᒃ, ᑖᒃᑯᓄᖓ ᐱᓕᕆᔨᓄᑦ ᓱᐊᖓᕈᔪᑦᑐᓂᒃ. ᐃᑉᐸᔅᓴᕉᖅ 
ᑕᐅᑐᒍᒪᓚᐅᕐᕋᓗᐊᕐᒪᑕ ᒪᓕᒐᓕᐅᖅᑎᖓ ᐅᖃᓪᓚᑎᓪᓗᒍ ᑮᓇᐅᔭᓕᕆᓂᕐᒧᑦ. ᒫᓐᓇᒎᖅ ᐋᖅᑭᒻᒪᑕ ᑕᒪᓐᓇ 
ᖁᔭᓐᓇᒥᓕᖅᖢᒍ.  
 
ᑖᓐᓇᓗ ᖁᔭᓐᓇᒥᕈᒪᒋᓪᓗᒍᑦᑕᐅᖅ ᒪᓕᒐᓕᐅᖅᑎᐅᖃᑎᒐ ᐃᓛᒃ ᓇᐅᔮᓄᑦ ᑕᐃᓯᖅᑲᐅᒻᒪᓐ ᓂᕈᐊᖅᑎᒋᓯᒪᔭᒪ 
ᐃᓚᖓᓐᓄᑦ ᓵᓚᖃᓚᐅᕐᒥᒻᒪᑦ ᔭᐃᑯᐱ ᐊᑯᐱᕆᐊᖅ ᐊᒻᒪᓗ ᐃᑲᔪᖅᑎᒋᒻᒪᖅᖢᒍ, CA-ᒋᓪᓗᒍ ᓴᓂᕋᔭᒻᒥ ᑕᐃᓐᓇ 
ᐱᒃᑯᒋᕙᕋ ᐊᒻᒪᓗ ᑎᓕᐅᒃᑲᓂᖅᐸᕋ ᐊᑏ ᑎᑎᕋᖃᑦᑖᓗᑐᐃᓐᓇᕆᑦ.  
 
ᑕᐃᒃᑯᐊᓗ ᐃᓚᑯᓗᒃᑲ ᑕᐅᑐᑦᑐᓴᐅᒻᒪᑕ ᓄᓕᐊᒃᑯᒃᑲ ᕿᒪᔅᓯᒪᑯᑖᑦᑕᒃᑲ ᑕᕝᕙᐅᕗᑏᖅᖢᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑕᐹᖅᔪᒃ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᐅᑏᑦ ᐅᖃᐅᓯᔅᓴᖏᑦ. 
ᑲᑎᒪᔾᔪᑎᔅᓴᑎᓐᓄᑦ ᐅᑎᕐᓗᑕ. ᑲᑎᒪᔾᔪᑎᔅᓴᑦᑕ ᑎᓴᒪᖓᑦ. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 
ᑲᑎᒪᔾᔪᑎᔅᓴᑦᑕ ᑕᓪᓕᒪᖓᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ 
ᐹᓇᐸᔅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇ ᑕᕝᕙᓂ ᑲᑎᒪᕕᓐᓃᑦᑐᓂᑦ ᐃᓕᓴᖅᓯᔪᒪᕗᖓ ᒨᓴᔅ ᐆᔪᑯᓗᒃ, 
ᓇᖏᖅᓯᓚᐅᑲᒋᑦ, ᐊᒻᒪᓗ ᑎᐅᕆ ᒪᓂᖕ. ᑖᓐᓇ ᒧᓴᔅ ᐆᔪᑯᓗᒃ ᐱᔅᓂᓯᖃᖅᑎᐅᓪᓗᓂ ᐃᑉᐱᐊᕐᔪᒥ 
ᐃᑲᔪᒻᒪᕆᖃᑦᑕᖅᑐᖅ, ᑖᓐᓇᓗ ᓂᖓᐅᖓ ᐃᑲᔪᖅᐸᑭᓪᓗᓂ ᑕᕝᕙᓂ ᕼᐊᒻᒪᓚᒃᑯᓐᓂ ᐃᖅᑲᓇᐃᔭᖅᑎᐅᓪᓗᓂ. 
ᒫᓐᓇ ᑐᓐᖓᓱᑦᑎᑕᐅᖁᕙᒃᑲ ᑕᕝᕗᖓ ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ. ᒪᓕᒐᓕᐅᖅᑎ ᐊᒥᑦᑐᒧᑦ, ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᓴᖅᓯᒪᔪᒪᓪᓗᖓ ᓂᕈᐊᖅᑕᐅᓯᒪᔭᕕᓐᓃᖔᖅᓯᒪᔪᖅ 
ᒋᑎᐅᓂ ᑕᖃᐅᒐᖅ ᐃᓛᓐᓂᓗ ᐊᒫᕐᒥᑦ ᑕᐃᔭᐅᖃᑦᑕᕐᒪᑦ ᐃᓱᐊᖅᓴᐃᒡᒃᑯᓐᓂ ᓇᓗᓇᖅᓯᕈᔪᖃᑦᑕᖅᖢᓂ 
ᑕᖃᐅᒐᕐᒥᓪᓕ ᖃᐅᔨᒪᓪᓗᑎᒍᑦ. ᐃᓄᓪᓚᕆᒃᑯᓐᓂ ᑐᓴᐅᒪᒍᒃᓯ ᑖᒃᑯᐊ ᐱᓕᕆᕐᔪᐊᖃᑦᑕᕐᒪᑕ ᓯᕿᓐᓂᓵᖅᑐᓄᓪᓗ 
ᑲᒪᕙᒃᖢᑎ ᑕᐃᑲ ᐃᒃᓯᕙᐅᑕᖓᓐ ᑎᑭᓯᒪᔪᖅ ᒋᑎᐅᓂ ᑕᖃᐅᒐᖅ. ᑐᓐᖓᓱᓪᓕ ᑕᕝᕗᖓ ᒪᓕᒐᓕᐅᕐᕕᐅᑉ 
ᐃᓗᐊᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑐᓐᖓᓱᒋᔅᓯ ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. 
ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᓴᖅᓯᔪᒪᒻᒥᔪᖓᑦᑕᐅᖅ ᑖᓐᓇ ᐃᖃᓗᓐᓂ 
ᓄᓇᓕᕐᔪᐊᖏᓐᓂ ᑲᑎᒪᔨᐅᓯᓐᓈᖅᑐᖅ ᑭᒡᒐᖅᑐᐃᓐᓇᒪᐅᕋᒃᑯ ᓅᓯᒪᕙᓪᒪᐃᓕᖅᑑᒐᓗᐊᖅ ᑭᓯᐊᓂ  

ᓂᕈᐊᕐᓇᐅᑎᓪᓗᒍ ᖁᕕᐊᒌᓐᓇᖅᐸᓚᐅᕋᒃᑯ ᑐᓐᖓᒌᓐᓇᖅᑐᒍ ᑕᐃᕕᑦ ᐋᓂᒃᓵᓐᑕ. ᑐᓐᖓᓱᖁᕕᒃᔪᐊᖅᑕᕋ ᑕᕝᕙᓂ 
ᑲᑎᒪᓂᒃᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. ᑐᓐᖓᓱᑦᑎᑦᑎᓂᖅ ᐳᓛᕆᐊᖅᓯᒪᔪᓂᑦ 
ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅᑕ ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᒻᒪᕆᒃᑭᕗᖓ ᐃᓕᓴᖅᓯᔭᕆᐊᒃᓴᖅ ᓄᓇᑦᑎᓃᖔᖅᑐᒥᑦ ᖃᖏᕐᑐᒑᐱᒻᒥ, 
ᑖᓐᓇ ᐆᒪᔪᕐᓂᐊᑎᒃᑯᓐᓂ ᑲᖏᖅᑐᒑᐱᒻᒥ ᑲᑎᒪᔨᐅᖃᑕᐅᓯᒪᔪᖅ ᐊᑯᓂᐊᓗᒃ ᐊᒻᒪ 
ᐃᒃᓯᕙᐅᑕᕆᔭᐅᖃᑦᑕᖅᓯᒪᓪᓗᓂ, ᓴᖅᑭᑦᑎᖃᑕᐅᓯᒪᓪᓗᓂᓗ ᑖᒃᑯᓂᖓ Baffin Fisheries Coalition-
ᖑᓂᕋᖅᑕᐅᔪᒥ, ᒫᓇᓯ ᐊᐅᓚᕿᐊᖅ ᑕᐅᕙᓂ ᐃᒃᓯᕚᖅᑐᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᔅᓴᑦᑕ ᑕᓪᓕᒪᖓᑦ. ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑐᖓ ᑖᓐᓇ ᐅᑉᓚᒃᓯᒪᔪᖅ ᓯᓚᕐᔪᐊᒥᑦ 
ᐃᓕᑕᕆᔭᐅᓯᒪᔪᖅ ᖃᐅᔨᒪᔪᖅ ᐃᖃᓗᓕᕆᓂᕐᒧᑦ ᐱᓕᕆᐊᓕᒃ ᑕᐅᕙᓐᖓᑦ ᐱᖓᓐᓇᖓᓂ ᐊᒻᒪ ᐃᒪᖏᓐᓂ 
ᐅᑭᐅᑕᖅᑐᒥᑦ ᑖᓐᓇ ᑐᓐᖓᓱᑦᑎᑦᑕᕋ ᐃᖃᓗᓕᕆᔨᓂᑦ ᑖᓐᓇ ᔨᐅᕆ ᕗᐊᕐᑦ, ᑐᓐᖓᓱᓪᓕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑐᓐᖓᓱᒋᑦᓯ ᒪᓕᒐᓕᐅᕐᕕᒻᒧᑦ ᑕᕝᕙᓃᑦᑐᓕᒫᑦ ᐳᓛᖅᑎᒋᔭᑯᓗᑉᐳᑦ. 
ᑲᑎᒪᔾᔪᑎᔅᓴᑎᓐᓄᑦ. ᑲᑎᒪᔾᔪᑎᔅᓴᑦᑕ 6-ᒋᔭᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ 
ᐊᕐᕚᕐᓗᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 375 - 2(4): ᖃᓄᐃᓕᖓᓂᖓ ᐅᒥᐊᓄᑦ ᒥᑭᓂᖅᓴᓄᑦ ᑐᓚᑦᑕᕐᕖᑦ ᓄᓇᕘᒥ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔪᒪᔭᕋ ᐱᕙᓪᓕᐊᔪᓕᕆᔨᒃᑯᑦ ᐊᒻᒪ ᐃᖏᕋᔪᓕᕆᓂᕐᒧᑦ ᒥᓂᔅᑕ.  
 
ᑖᓐᓇ ᒥᓂᔅᑕᐃᓛᒃ ᖃᐅᔨᒪᒻᒪᑦ, ᖃᐅᔨᒪᕙᒌᕐᒪᑦ ᑖᒃᑯᐊ ᐃᒃᓴᕐᕖᑦ, ᑐᓚᑦᑕᕐᕖᑦ ᐅᑦᑯᐃᕖᑦ ᓄᓇᕗᒻᒥ 
ᐱᑕᖃᕆᐊᖃᕐᒪᑕ, ᐱᓗᐊᖅᑐᒥᑦ ᓇᓗᓇᐃᖅᑕᐅᓯᒪᔪᑦ 7-ᖑᔪᑦ, ᓄᓇᓖᑦ 7-ᖑᔪᑦ ᐱᓗᐊᖅᑐᒥᑦ ᒥᑦᑎᒪᑕᓕᒃ, 
ᑕᐃᔭᐅᓯᒪᒻᒪᑦ ᐊᒻᒪᓗ ᒥᑦᑎᒪᑕᓕᒻᒥᐅᓄᑦ ᑕᒪᓐᓇ ᐊᑭᓱᕈᕆᔭᐅᓪᓗᓂ ᓯᕗᓪᓕᖅᐸᐅᖁᔭᐅᓪᓗᓂ ᐅᖃᐅᓯᐅᓯᒪᔪᑦ 
ᓄᓇᓕᖕᓂᑦ ᐱᔨᒃᓴᖏᓐᓂᑦ.  
 
ᒫᓐᓇᖃᐃ ᒥᓂᔅᑕ ᐅᖃᐅᑎᔪᓐᓇᖅᐹᖓ ᐅᓪᓗᒥ ᖃᓄᐃᓕᖓᓕᕐᒪᖔᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐱᓇᓱᒃᐸᒃᑕᖓ 
ᑮᓇᐅᔭᖅ ᑕᒃᑯᐊ 7-ᖑᔪᑦ ᓄᓇᓖᑦ ᑐᓚᒃᑕᕐᕕᒃᑖᖁᓪᓗᒋᑦ. ᓇᓗᓇᐃᖅᓯᒪᔭᕆᐊᖃᕐᓂᖓᓗ ᓯᕗᓪᓕᖅᐸᐅᓯᒪᓂᖓᓄᑦ 
ᐱᔭᕆᐊᖃᖅᑕᑦᑎᓐᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᔭᖓ 
ᐱᓕᕆᐊᕇᓐᓇᖅᑕᕗᑦ ᐊᒃᓱᕈᐊᕆᓪᓚᕆᒃᑕᕗᑦ ᐊᒻᒪ ᒥᓂᔅᑕ ᐅᖃᐅᓯᖏᓂᑦ ᐅᖃᐅᓯᕆᖅᑲᐅᓪᓗᒍ.  
 
ᑕᐃᓐᓇ ᐃᒪᕐᒥᐅᑕᓕᕆᔨᒃᑯᑦ ᒥᓂᔅᑕᖓᑦ ᐅᑕᖅᑭᒐᑦᑎᒍᔅᓱᓕ ᒐᕙᒪᑐᖃᒃᑯᑦ ᐅᑕᖅᑭᔭᕗᔅᓱᓕ. ᑖᔅᓱᒥᖓ 
$40,000,000 ᑐᒃᓯᕋᕈᑎᒋᓯᒪᔭᑦᑎᓐᓂ ᑕᒪᒃᑯᓄᖓ ᑐᓚᒃᑕᕐᕕᒃᓴᐃᑦ ᓄᓇᓕᓐᓄᑦ 7-ᓄᑦ ᑐᕌᖓᓇᔭᖅᑐᖅ ᑕᐃᓐᓇ. 
ᓱᓕ ᑐᓴᓚᐅᓐᖏᓐᓇᑦᑕ ᒐᕙᒪᑐᖃᒃᑯᑦ ᖃᓄᐃᓕᖓᒻᒪᖔᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓱᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᕋᑖᕐᒪᑦ ᐅᑕᖅᑭᔪᒡᒎᖅᓱᓕ ᑲᓇᑕᐅᑉ ᒐᕙᒪᒃᑯᖏᓐᓂᑦ. ᑕᐃᔅᓱᒪᓂ 
ᒥᓂᔅᑕᐅᓚᐅᖅᑐᖅ ᐃᖏᕐᕋᔪᓕᕆᔨᒃᑯᓐᓄᑦ ᐊᒻᒪ ᐱᕙᓪᓕᐊᔪᓕᕆᔨᒃᑯᓐᓄ ᐅᖃᕆᐊᖅᑐᖅᓯᒪᓚᐅᕐᒪᑦ ᑖᒃᑯᐊ ᐃᑦᑐᐃᑦ 
ᑲᑎᔨᕋᓛᖏᓐᓄᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᒻᒪᓗ ᐅᖃᕆᐊᑐᖅᓯᒪᓪᓗᓂ ᓄᓇᕗᒻᒥᐅᑦ ᑮᓇᐅᔭᖅᑖᕆᐊᖃᕐᒪᑕ 
ᒐᕙᒪᑐᖃᒃᑯᓐᓂᑦ ᑖᒃᑯᐊ ᑐᓚᒃᑕᕐᕖᑦ ᓴᓇᔭᐅᔪᓐᓇᖅᓯᖁᓪᓗᒋᑦ.  
 
ᒥᓂᔅᑕᖃᐃ ᐅᖃᐅᑎᔪᓐᓇᖅᐹᖓ ᑖᒃᑯᐊᑦᑕᐅᖅ ᐅᖃᖃᑎᒋᖃᑦᑕᖅᓯᒪᓕᖅᐱᒌᑦ ᐅᓪᓗᒥ ᑲᓇᑕᐅᑉ ᒐᕙᒪᒃᑯᖏᑦ. 
ᑕᐃᒪᓕᖅᓯᒪᒃᐸᓐ ᖃᓄᖅ ᑭᐅᓯᒪᓕᖅᐸᑦ? ᑕᐃᒪ ᐅᖃᖅᑲᐅᒻᒪᑦ ᐅᑕᖅᑭᓂᕋᖅᖢᓂ. ᐅᖃᖃᑎᒋᖃᑦᑕᖅᓯᒪᕙᐃᑦ? 
ᐊᒻᒪᓗ ᖃᓄᐃᓕᖓᓪᓚᕆᒃᐸᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᐃᖏᕐᕋᔪᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐅᕙᖓ ᐅᖃᓪᓚᖃᑎᒋᓚᐅᓐᖏᑕᒃᑲ ᑭᓯᐊᓂ ᐃᒃᑯᐊ 
ᐃᖅᑲᓇᐃᔭᖅᑎᕗᑦ ᐅᖃᖅᑏᑦ, ᐸᕐᓇᒃᐸᒌᖅᓯᒪᔪᐃᑦ ᑖᒃᑯᐊ ᐊᖏᖅᑕᐅᒐᔭᕐᓂᖅᐸᑕ ᑮᓇᐅᔭᐃᑦ ᑖᒃᑯᓄᖓ 7-ᓄᑦ 
ᓄᓇᓕᓐᓄᑦ ᐱᒋᐊᖅᓵᓕᓛᕈᒪᓪᓗᑕ ᐊᖏᖅᑕᐅᑲᓪᓚᖕᓂᕈᑦᑕ ᐊᑐᐃᓐᓇᐅᕙᒌᓕᖅᑐᐃᑦ ᑕᐃᒪ ᒐᕙᒪᑐᖃᒃᑯᑦ 
ᐅᑕᖅᑭᔭᑐᐊᕆᓕᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᕐᕌᓂ ᓴᖅᑭᑦᑎᓚᐅᖅᓯᒪᒻᒪᑕ ᓄᓇᕗᑦ ᒐᕙᒪᒃᑯᑦ $1,000,000-ᓂᒃ 
ᑖᒃᑯᓄᖓ ᑐᓚᒃᑕᕐᕕᒃᓴᓄᑦ ᐃᑲᔫᑕᐅᓂᐊᖅᑐᓂᒃ 2008-09 ᐊᑐᖅᑐᒃᓴᓂ. ᐊᒻᒪ ᑖᓐᓇ 10-ᐳᓴᓐᑎᓪᓗᐊᖑᒻᒪᑦ 
ᑖᒃᑯᓇᓐᖓᑦ ᑮᓇᐅᔭᓂᒃ ᐊᑐᖅᑕᐅᔭᕆᐊᖃᕋᔭᖅᑐᓂᒃ ᑖᒃᑯᓄᖓ ᑐᓚᒃᑕᕐᕕᒃᓴᓄᑦ. ᒥᓂᔅᑕᐅᖃᐃ 
ᐅᖃᐅᑎᔪᓐᓇᖅᐹᖓ ᑖᓐᓇ $1,000,000 ᐊᖏᖅᑕᐅᓚᐅᖅᑐᖅ 2008-09-ᒧᑦ ᐊᑐᕐᓂᐊᖅᖢᓂ ᑖᒃᑯᐊ ᑮᓇᐅᔭᑦ 
ᒐᕙᒪᑐᖃᒃᑯᓐᓂᑦ ᑎᑭᖏᑉᐸᑕ ᖃᓄᖅ ᑖᓐᓇ ᐊᑐᕐᓂᐊᕐᒪᖔᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᐱᕙᓪᓕᐊᔪᓕᕆᓂᕐᒧᓪᓗ ᐃᖏᕐᕋᔪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 

ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᑮᓇᐅᔭᖅ ᐊᐱᖅᑯᑎᒋᔭᖓ ᒪᓕᒐᓕᐅᖅᑎᐅᑉ 
ᒥᑭᓗᐊᕋᔭᕐᒪᑦ ᑖᒃᑯᓄᖓ 7-ᓄᑦ ᓄᓇᓕᓐᓄᑦ ᑐᓚᒃᑕᕐᕕᑦᑖᕈᒪᔪᓄᑦ. ᑖᓐᓇ ᐸᕐᓇᒍᑎᒋᓯᒪᓪᓗᑎᒍᑦ ᑮᓇᐅᔭᖅ 
ᐅᖃᖅᑲᐅᒐᒪ ᑕᐃᒃᑯᓄᖓ ᑐᓚᒃᑕᕐᕕᐅᒐᔭᖅᑐᓄᑦ ᑭᓯᐊᓂ ᑖᓐᓇ ᐊᑐᖅᑲᑦᑕᕐᒥᔭᕗᑦ ᑕᒪᒃᑯᓄᖓ ᓱᕋᖅᓯᒪᔪᓄᑦ 
ᑐᓚᒃᑕᕐᕕᓐᓄᑦ ᑐᓚᒃᑕᕐᕕᖄᓂᒃᑐᓄᑦ ᓴᓇᔭᐅᒋᐊᕈᑎᒃᓴᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᓯᓂᐅᑉ ᐅᐊᖕᓇᖓᓄᑦ ᒪᓕᒐᓕᐅᖅᑎ, ᒥᔅᑕ ᑰᓕ. 
 
ᐊᐱᖅᑯᑦ 376 - 2(4): ᒪᒥᐊᓐᓂᖅ ᓄᓇᕘᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖓᓐᓄᑦ ᒪᓕᒐᓕᐅᖅᑎᐅᑉ 

ᐅᖃᐅᓯᖓ ᐱᔾᔪᑎᒋᓪᓗᒍ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ.  
 
ᐃᑉᐸᒃᓴᖅ ᑲᓐᖑᓇᕐᓚᓕᓚᐅᕐᒪᑦ ᑕᕝᕙᓂ ᐃᒡᓘᑉ ᐃᓗᐊᓂᑦ ᑖᔅᓱᒪ ᐃᒡᓗᐋᑉ ᐅᐱᓐᓇᕐᓂᖃᕐᓂᕋᓗᐊᕈᑦᑕ ᑕᒡᕙᓂ 
ᐱᑕᖃᕈᓐᓃᖅᑐᔭᓚᐅᕐᒪᑦ ᓄᓇᕗᑦᒥᐅᓕᒫᑦ ᐃᖅᑲᓇᐃᔭᖅᑎᓕᒫᕗᑦ ᓈᖕᒪᒋᙱᒃᖢᓂᒋᑦ ᑕᐃᒃᑯᐊ ᓇᒧᑦ 
ᑲᑎᒪᔭᖅᑐᓲᖑᓂᖏᓐᓂᒃ ᓲᕐᓗ (Confrontational) ᐅᓇᑕᕐᓂᑯᕈᔪᖔᖅ ᑕᒫᑦ ᐱᔾᔪᑎᖃᕐᖢᓂ ᑕᐃᒫ 
ᐅᖃᐅᓯᕆᓚᐅᕐᒪᒋᑦ ᑕᒪᓐᓇ ᐅᐱᓐᓇᓚᐅᙱᒻᒪᑦ.  
 
ᐊᒻᒪ, ᐅᖃᖅᑏ, ᐅᖃᕈᒪᓪᓗᖓ Public Service ᐃᖅᑲᓇᐃᔭᖅᑎᓕᒫᑦ ᒐᕙᒪᒃᑯᓐᓂ ᐱᓕᕆᔪᑦ ᐊᒃᓱᖁᖅᑐᑦ 
ᐊᒃᓱᕈᖅᑐᓪᓚᕇᑦ ᐊᒥᒐᕐᓴᖅᑐᑦ ᐃᓚᖏᓐᓂᒃ ᐃᖅᑲᓇᐃᔭᖅᑎᖃᙱᓗᐊᑐᐃᓐᓇᒨᖃᑦᑕᖅᑐᒍᑦ. 
ᐊᖏᕐᕋᖅᑎᖃᑦᑎᐊᕆᐊᓖᑦ ᐃᑲᔪᖅᑕᐅᒃᑲᓐᓂᕆᐊᓖᑦ ᐊᒻᒪ, ᑖᒃᑯᐊ ᓂᕈᐊᖅᑕᐅᓯᒪᓪᓗᑎᒃ ᑲᑐᔾᔨᖃᑎᒌᖏᑦ 
Democratically ᐊᒥᓲᓂᕐᓴᓅᑐᐃᓐᓇᕆᐊᓖᑦ ᐃᓚᐃᑎᒍᑦ ᐅᕗᖓ ᒥᓂᔅᑕᖑᖃᑦᑕᖅᑐᓄᑦ.  
 
ᑖᓐᓇ ᐱᔾᔪᑎᒋᓪᓗᒍ ᓄᓇᕗᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᐱᔾᔪᑎᒋᓪᓗᒍ ᐃᒫ ᓴᕆᓇᓚᐅᙱᒻᒪᑦ ᓯᕗᓕᖅᑎ 
ᐅᖃᖅᑎᓪᓗᒍ ᐊᒻᒧᖅᑎᑎᕆᑎᓪᓗᒍ ᑕᐃᒃᑯᓂᖓ ᓄᓇᕗᑦᒥᐅᑦ ᐃᖅᑲᓇᐃᔭᖅᑎᑦ ᖃᓂᕋᖅᑕᐅᑦᑎᐊᕆᐊᖃᕐᒪᑕ 
ᓯᕗᓕᖅᑎᖃᐃ ᐅᖃᕈᓐᓇᕐᐱᑦ ᐅᒡᒍᐊᕐᓂᕋᕐᓗᑎ ᐅᖃᐅᓯᕆᓚᐅᖅᑕᕐᓂᒃ. 
 
ᐅᖃᖅᑎ: ᒪᒥᐊᓇᖅ ᓯᕿᕐᖑᔭᐃᑦ. . . ᐊᐱᖅᑯᑏ ᐱᔭᕇᖅᑐᖅ, ᒥᔅᑕ ᑰᓕ? ᖁᔭᓐᓇᒦᒃ. ᒥᔅᑕ (ᑐᓵᔨᑎᒍᑦ) 
ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙᓂ ᓂᕈᐊᖅᑕᐅᓯᒪᓪᓗᖓ ᐅᖃᐅᓯᕆᓚᐅᖅᑕᒃᑲ ᑕᐃᒃᑯᐊ. 
ᑖᓐᓇ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ ᐅᖃᐅᓯᕆᓚᐅᖅᑕᕋ ᑕᑯᔪᒪᕙᙱᓐᓇᒪ ᑕᐃᒪᐃᑦᑐᓂᒃ.  
 
ᐃᒫᒃ ᑲᙳᓇᒻᒪᕆᒻᒪᑕ ᑕᐃᒪᐃᑎᓪᓗᒋᑦ ᐅᓂᒃᑳᙳᐊᕋᓱᑦᑎᓪᓗᒋᑦ ᑐᔪᕐᒥᕕᖃᑦᑎᐊᖏᓐᓇᑦᑕᒎ ᓄᓇᕗᒻᒥ. 
ᓯᓚᑎᑦᑎᓐᓄᑦ ᑲᑎᒪᔭᖅᑐᕐᐹᑦ ᓄᓇᕗᑦ ᑮᓇᐅᔭᖏᓐᓂ ᐋᓐᓇᐃᑐᐃᓐᓇᖅᑐᑕ. ᑕᒪᓐᓇ ᑕᑯᒥᓇᙱᑎᐊᕐᖓᑦ 
ᓄᓇᕗᒻᒥᐅᑕᐅᓪᓗᓂ. ᑖᓐᓇ ᐅᖃᐅᓯᕆᓚᐅᖅᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ: ᑕᐃᓐᓇ ᐅᖃᐅᓯᕆᓚᐅᖅᑖᑦ ᑕᐃᒪᐃᓕᖓᔫᒐᓗᐊᖅ. ᑭᓯᐊᓂ ᑐᑭᓯᓇᓚᐅᕐᒥᔪᖅ, ᐅᖃᖅᑏ, ᓄᓇᕗᑦᒥᐅᓪᓗ 
ᑐᓵᓪᓗᑎᒃ. ᐅᑯᐊ ᐅᑉᐱᒋᔭᐅᙱᑦᑐᑦ ᐃᖅᑲᓇᐃᔭᖅᑎᖏᑦ ᐃᓱᒪᕐᓱᕆᐊᖃᙱᑦᑐᑦ ᐊᑕᐅᓰᓐᓇᕐᒥᒃ ᑲᑕᒪᖃᑦᑕᕋᑦᑕ. 
ᐃᓱᒪᕐᓱᖅᑐᓪᓖᒃᑯᐊ ᓇᒧᑦ ᑲᑎᒪᔪᒪᒍᑎᒃ ᒪᓕᒐᕐᒥ ᑕᐃᒪᐃᓕᖓᔪᖃᙱᒻᒪᑦ.  

ᒪᐅᖓ ᓇᑎᕐᒧᑦ ᑎᑭᒋᐊᖃᙱᒻᒪᑦ ᐃᒻᒪᖃ ᓴᓇᖃᑎᒌᒃᑲᓐᓂᕆᐊᕐᓗᒋᑦ Partnership ᐱᒋᐊᕆᐊᖃᖅᑎᓪᓗᑕ 
ᐅᓇᑕᕐᓂᖅ ᓈᒻᒪᒋᙱᓐᓃᑦ ᐃᒡᓗᐃ ᐃᓗᐊᓅᕆᐊᖃᙱᒻᒪᑦ ᒪᒥᐊᒍᓐᓇᕈᕕᑦ ᓈᒻᒪᒐᔭᖅᑐᖅ. ᓲᖅ, 
ᑕᐃᒪᐃᓕᔪᒪᙱᓚᑎᑦ? (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐄ, ᐃᓛ ᑖᓐᓇ ᒥᔅᑕ ᓯᕗᓕᖅᑎ ᐃᓱᒪᖅᓱᑎᓐᓂᐊᕋᒃᑯ ᒪᓕᒐᓕᐅᖅᑎᐅᔪᑎᒍᑦ 
ᐅᖃᐅᓯᕆᓚᐅᕐᖓᒍ. ᒥᔅᑕ ᓯᕗᓕᖅᑎ, ᑭᐅᔪᒪᓐᓂᕈᕕᐅᒃ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓄᓇᕗᒻᒥᐅᑕᐅᓪᓗᖓ ᑖᓐᓇ ᐅᖃᐅᓯᕆᓚᐅᖅᑕᕋ 
ᒪᒥᐊᔾᔮᙱᕕᔾᔪᐊᓪᓚᕆᑦᑐᖓ ᐃᒫᓪᓚᕆᒃ. ᓄᓇᕗᒻᒥᐅᑕᐅᒃᑲ-ᖃᑕᐅᖃᑎᒃᑲ ᐃᑲᔪᕋᓱᐃᓐᓇᕐᓂᐊᕋᒃᑭᑦ, ᐱᓗᐊᖅᑐᒥ 
ᖃᒪᓂᖅᑐᐊᕐᒥ ᐊᓐᓇᐃᑎᑕᐅᑐᐃᓐᓇᕐᖓᑕ, ᐅᕙᓐᓂ ᑮᓇᐅᔭᐃᓕᕆᕆᐊᖅᑐᑎᑦ ᑖᒃᑯᐊ ᓄᓇᕗᒻᒦᖔᖅᑐᑦ 
ᑮᓇᐅᔭᐃᑦ ᑎᒍᔭᐅᑐᐃᓐᓇᖅᑐᑎᑦ ᑕᐅᓄᖓ ᐃᒋᑕᐅᔭᖅᑐᑐᐃᓐᓇᑎᓪᓗᒋ ᑕᒪᓐᓇ ᑕᑯᒥᓇᙱᑎᐊᕐᖓᑦ 
ᑕᑯᓐᓈᖅᑐᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᕈᓐᓃᖅᑐ) ᐅᖃᖅᑏ, ᒪᓕᒐᓕᐅᖅᑎ ᑖᓐᓇ ᐃᖃᓗᐃᑦ 
ᑲᓇᓐᓇᖓᓄᑦ ᒪᓕᒐᓕᐅᖅᑎᐅᖅᑰᕋᕕᑦ ᑕᐃᒪᐃᑎᓪᓗᒍ ᐅᕝᕙᓘᓐᓃᑦ ᐱᖓᓐᓇᖓᓄᑦ. ᑭᓯᐊᓂ ᓯᕗᓕᖅᑎᐅᓪᓗᑎᑦ 
ᓱᓕ ᓇᓗᓇᙱᒻᒪᑦ ᑖᓐᓇ ᑕᐃᒪᓐᓇ ᑐᑭᓯᔭᐅᑦᑕᕐᒪᑦ ᓄᓇᕗᑦᒥᐅᑦ ᓯᕗᓪᓕᖅᑎ, ᒪᓕᒐᓕᐅᖅᑎᐅᒐᓗᐊᖅ ᑕᒡᕗᖓ 
ᑕᐃᒪᐃᑎᓪᓗᒍ ᑕᐃᓐᓇ ᐅᖃᐅᓯᕆᓚᐅᖅᑕᐃᑦ ᓈᖕᒪᓚᐅᙱᒻᒪᑦ ᑐᑭᓯᓇᓕᕐᖢᓂᓗ ᑕᐃᒃᑯᐊ 
ᖁᕕᐊᓱᒍᓐᓃᕐᐹᓪᓕᖅᑲᐅᔪᑦ ᐊᒥᓱᑦ ᑐᓵᔪᑦ.  
 
ᓱᔪᑭᐊᕆᓐᓇ ᓯᕗᓕᖅᑎᐅᑦᑕᕋᓗᐊᖅ ᒪᓕᒐᓕᐅᖅᑎᐅᓂᖓ ᖃᐅᔨᒪᒐᓗᐊᖅᑐᒍᑦ, ᑭᓯᐊᓂ ᐊᕕᑎᓂᖅ ᐊᔪᕐᓇᕐᒪᑦ 
ᑖᑦᓱᒪ ᐃᓂᒦᑎᓪᓗᑎᑦ ᑕᐃᒪᐃᒻᒪᑦ ᐅᓇᓗ ᑲᑎᒪᕕᒃ ᑲᑎᒪᕕᕋᓛᑐᐃᓐᓇᐅᒻᒥᒐᓂ ᑕᐃᒃᑯᐊᖃᐃ 
ᐃᑲᔪᖅᑐᒃᑲᓐᓂᕆᐊᖃᕐᓂᕐᒥᒃ ᐅᖃᐅᑎᒍᓐᓇᕐᐱᒋᑦ ᐊᒃᓱᕈᕐᖢᑎᑦ ᐱᓕᕆᖃᑦᑕᕐᒪᑕ ᑕᐃᒪᐃᖑᒪᙱᒃᑯᕕᑦ 
ᐅᒡᒍᐊᕐᐅᖓᓚᒐᔭᕋᕕᑦ ᑐᑭᓯᓂᕐᓗᒃᑕᐅᓚᐅᕋᕕᑦ ᐃᒃᐸᒃᓴᖅ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒫᒃ ᐃᖅᑯᓪᓕᒐᓛᓚᐅᖏᑦᑐᖓ ᐃᖅᑲᓇᐃᔭᖅᑎᓂᒃ 
ᑲᔪᓯᑦᑎᒐᓱᒃᑐᖓ. ᑕᐃᒃᑯᐊ ᑭᒡᒐᖅᑐᖅᑎᖏᑦ ᐊᖓᔪᖅᑳᖏᑦ ᑐᕌᕐᕕᒋᓚᐅᖅᑕᒃᑲ. ᑖᓐᓇ 
ᒪᒥᐊᕕᒋᔾᔪᑎᒋᔾᔮᖏᑦᑎᐊᖅᑕᕋ ᑖᒃᑯᐊ ᐃᖅᑲᓇᐃᔭᖅᑎᑯᓗᐃᑦ ᖁᔭᒌᓐᓇᖅᑕᒃᑲ ᖁᕕᐊᒋᓪᓗᒋᑦ 
ᐃᖅᑲᓇᐃᔭᑦᑎᐊᖅᐸᖕᒪᑕ.  
 
ᑭᓯᐊᓂ ᑕᐃᒃᑯᐊ ᑭᒡᒐᖅᑐᖅᑎᓐᖑᐊᖏᑦ ᐃᒫᒃ ᑭᒡᒐᖅᑐᖅᑑᔮᕈᓐᓃᕐᖓᑕ ᓄᓇᕘᒥᐅᑕᓂᒃ. ᑕᐃᒪᒃ ᑖᓐᓇ 
ᐃᖅᑯᓪᓕᐅᑎᒋᓚᐅᖅᑕᕋ, ᓄᓇᕘᒥᐅᑕᓂᒃ ᑭᒡᒐᖅᑐᐃᓂᐊᖅᑲᑕ ᑕᒫᓂ ᐃᑲᔪᒃᑲᓐᓂᕋᓱᒋᐊᖃᕋᓗᐊᕐᖓᑕ ᑮᓇᐅᔭᓂᒃ 
ᐊᑐᕐᓗᑎᒃ ᑕᒫᓂ ᑮᓇᐅᔭᓂᒃ ᐱᔭᒥᓂᖏᓐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ. ᑕᐃᒃᑯᐊ ᑮᓇᐅᔭᑦ, ᐅᖃᖅᑏ, ᑕᐃᒃᑯᐊᓕ ᓯᕗᓕᖅᑎ ᐊᐅᓚᓐᖏᒻᒪᒋᑦ. ᐊᐅᓚᑕᑎᓪᓕ 
ᐊᒥᓲᓂᖅᓴᐃᑦ ᔭᒐᖃᑦᑕᖅᑐᑦ ᑕᐃᒪ ᔭᒐᑦᑕᐃᓕᒋᐊᓖᑦ ᖃᐅᔨᒪᔨᑕᕆᔭᐅᔪᓄᓪᓗ ᑐᓂᐅᖅᑲᐅᑎᐊᓗᒋᖃᑦᑕᖅᑕᑎᑦ. 

ᑖᓐᓇ ᐱᔾᔪᑎᒋᓪᓗᒍ, ᐃᑉᐸᒃᓴᖅ ᓄᓇᕗᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᓚᓚᐅᕋᕕᑦ ᓲᕐᓕᑭᐊ ᑕᐃᓐᓇ 
ᐊᖓᔪᖅᑳᖑᖃᑕᐅᔪᓂᒃ ᐅᖃᐅᓯᕆᑐᐃᓐᓇᓚᐅᓐᖏᓚᑎᑦ ᓈᒻᒪᒋᓐᖏᒃᑯᕕᐅᓪᓘᓐᓃᑦ ᐊᖓᔪᖅᑳᖓ ᑕᐃᒫᒃ 
ᑕᐃᒐᔭᓚᐅᕋᕕᒋᑦ ᑕᒪᕐᒥᓕᒫᑦ ᒪᓕᒐᓕᐅᖅᑎᐅᔪᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑲᑐᔾᔨᖃᑎᒌᖏᓐᓄᑦ 
ᐱᓐᖏᓪᓗᒋᑦ. ᑖᓐᓇ ᐅᒡᒍᐊᕈᑎᒋᒋᐊᖃᕋᕕᐅᒃ, ᓲᖅ ᐅᒡᒍᐊᕈᒪᓐᖏᓚᑎᑦ? (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒥᔅᑕ ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒫᓪᓚᕆᒃ ᐅᒡᒍᐊᒐᓛᔾᔮᖏᑦᑎᐊᖅᑐᖓ. ᐃᒫᒃ 
ᐃᖅᑯᓪᓕᒐᓛᒎᒪᖏᑦᑐᖓᓘᓐᓃᑦ. ᑕᒪᒃᑯᐊ ᑭᒡᒐᑐᖅᑕᖏᑦ ᐃᖅᑲᓇᐃᔭᖅᑎᓕᒫᑦᑎᐊᕗᑦ ᑮᓇᐅᔭᐃᔭᖅᐸᖕᒪᑕ 
ᑖᒃᑯᓄᖓ ᑎᒥᐅᔪᓄᑦ ᑕᐃᒃᑯᓐᖓᑐᐃᓐᓇᔾᔮᒐᑎᒃᓗ. ᐃᒫᒃ ᐊᑐᖅᑕᑯᓘᔭᑐᐃᓐᓇᕐᖓᑕ ᖃᓪᓗᓈᓄᑦ ᐊᐅᓚᓂᐊᖅᑐᑦ 
ᑖᒃᑯᐊ ᐃᓱᒪᓱᑦᑎᐊᕐᓗᑎᒃ ᑮᓇᐅᔭᖏᓐᓂᑦ ᐊᑐᕐᓗᑎᒃ, ᐃᒫᒃ ᐊᓯᐅᔨᑐᐃᓐᓇᕐᓂᐊᕐᖓᑕ ᓄᓇᕘᒻᒥᐅᑕᐃᑦ ᑕᐃᒫᒃ 
ᑕᒪᓐᓇ ᐊᑐᖅᑕᐅᖏᓐᓇᕐᓂᐊᖅᑲᑦ. 
 
ᐅᖃᓚᐅᖅᑐᖓ, ᑕᐃᒪᐃᒐᓱᖕᓂᕈᑦᑕᓕ ᑲᑎᒪᓂᐊᓐᓂᕈᑦᑕ ᓯᓚᑎᑦᑎᓐᓄᑦ ᐃᒫᒃ ᐅᒋᐊᓐᖑᔭᐅᑦᑎᐊᕋᔭᕋᑦᑕ. ᑕᐃᒫᒃ 
ᑕᐃᒪᐃᑦᑐᒥᒃ ᑕᑯᓐᓈᕈᑦᑕ ᐃᖅᑯᓪᓕᖃᑦᑕᕆᐊᖃᕋᓗᐊᕋᑦᑕ ᑕᑯᔪᒪᖏᓐᓇᑦᑕ ᓄᓇᕘᒻᒥ ᑭᒡᒐᑐᑦᑎᐊᕋᓱᒋᐊᖃᕋᑦᑕ 
ᐊᑕᖏᕐᓗᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᑲᑎᒪᔾᔪᑎᔅᓴᕗᑦ. ᑲᑎᒪᔾᔪᑎᔅᓴᑦᑕ 6-ᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ ᐹᓇᐸᔅ. 
 
ᐊᐱᖅᑯᑦ 377 - 2(4): ᑐᐊᕕᕐᓇᖅᑐᖅᓯᐅᑎᑦ ᐊᐅᓚᑦᑎᓂᕐᒧᑦ ᐸᕐᓇᐅᑎᑦ (ᐹᓇᐸᔅ) 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ 
ᐱᔨᑦᑎᕋᖅᑎᖏᓐᓄᑦ ᓄᓇᓖᑦ, ᓚᕕᓐᓂᐊ ᐸᕋᐅᓐᒧᑦ. 
 
ᐅᖃᖅᑎᑦᑎᔩ, ᐃᑉᐸᒃᓴᖅ ᑕᐃᒪ ᒪᓕᒐᓕᐅᖅᑏᑦ ᐅᖃᓯᒃᓴᖏᓐᓂᑦ, ᐅᖃᓪᓚᒃᑎᓪᓗᖓ 112 (miles per hour) 
ᓱᑲᓐᓂᓕᒻᒥᒃ ᐊᓄᕌᓚᐅᖅᑐᖅ ᑖᓐᓇ ᐊᐅᓱᐃᑦᑐᖅ. ᐊᕐᕌᓂ ᒪᓕᒐᓕᐅᕐᕕᖕᒥ, ᑕᕝᕙᓂ ᓴᖅᑭᑎᓚᐅᕋᑦᑕᐃᓛᒃ 
ᐊᖏᖅᓯᓚᐅᕋᑦᑕ ᑖᓐᓇ ᐱᖁᔭᒃᓴᖅ 12 ᐊᖏᖅᑕᐅᑎᓪᓗᒍ ᑕᕝᕙᓂ ᓴᖅᑭᑕᐅᓚᐅᖅᑐᖅ, ᓄᓇᕘᒥ ᓄᑖᖅ 
ᑐᐊᕕᕐᓇᖅᑐᓕᕆᓂᕐᒧᑦ ᒪᓕᒐᒃᓴᖅ ᐱᖁᔭᒃᓴᕆᔭᐅᔪᖅ, ᑖᓐᓇ Nunavut’s New Emergency Measures Act. 
ᑖᓐᓇ ᑕᐃᒪᓐᓇ  ᑕᐃᓂᖃᖅᑐᖅ ᖃᓪᓗᓈᑎᑐᑦ. ᑖᓐᓇ ᓄᑖᖅ ᒪᓕᒐᒃᓴᐅᔪᖅ ᐊᖅᑮᓯᒪᓚᐅᕐᒪᑦ ᑕᒪᒃᑯᐊ 
ᓄᓇᓕᓕᒫᑦ ᐸᕐᓇᒃᓯᔭᕆᐊᖃᖅᑐᑦ ᑕᒪᑐᒥᖓ ᑐᐊᕕᕐᓇᖅᑐᒃᑯᑦ ᐋᖅᑭᑦᑎᐊᖅᓯᒪᔪᓂᒃ ᑕᐃᒪᐃᓕᖓᔪᒥᒃ 
ᐸᕐᓇᒃᓯᒪᔭᕆᐊᖃᖅᑎᑕᐅᓪᓗᑎᒃ ᐊᒻᒪᓗ ᑖᒃᑯᐊ ᐸᕐᓇᐅᑎᔭᖏᑦ ᑖᔅᓱᒧᖓ ᒥᓂᔅᑕᒧᑦ ᑐᓂᔭᐅᓚᐅᕐᒪᑕ. 
 
ᒥᓂᔅᑕ ᑖᓐᓇ ᐊᐱᕆᔭᕋ: ᐅᓪᓗᒥ ᖃᓄᐃᓕᐅᕈᑎᖃᓕᖅᐸᓪᓕ ᐊᐅᓱᐃᑦᑐᕐᒥᐅᓂᒃ, ᖃᐅᓱᐃᑦᑐᕐᒥᐅᓂᒃ ᐊᒻᒪᓗ 
ᐃᒃᐱᐊᕐᔪᒻᒥᐅᓂᑦ ᑖᒃᑯᐊ ᖃᐅᔨᒪᓂᐊᕐᒪᑕ ᖃᓄᐃᓕᐅᕆᐊᖃᕐᓂᕆᔭᒥᖕᓂᒃ ᐅᕝᕙᓘᓐᓃᑦ 
ᐃᑲᔪᖅᑕᐅᔭᕆᐊᖃᕐᓂᕈᑎᒃ ᖃᓄᐃᓕᐅᕈᑎᒋᔭᕆᐊᖃᖅᑕᒥᓂᒃ ᑕᕝᕙᓂ ᑐᐊᕕᕐᒃᓇᖅᑐᖅᓯᐅᑎᒃᑯᑦ ᐊᐅᓚᑦᑎᓂᕐᒧᑦ 
ᐋᖅᑭᒃᑕᐅᓯᒪᔪᓂᒃ ᑕᕝᕙᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᔨᑦᑎᕋᖅᑐᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᓯᔩ.  ᐃᓛᒃ ᑕᐃᒪᐃᑦᑐᕐᒥᒃ ᐱᑕᓕᒃ ᑕᐃᓐᓇ ᑕᒡᕙᓂ 
ᐊᖏᖅᑕᐅᓚᐅᖅᑐᖅ ᐊᒻᒪ ᓄᓇᓕᓗᒃᑖᓄᑦ ᑕᒪᐃᓐᓄᑦ ᐊᑐᖅᑕᐅᓂᐅᓴᓪᓗᓂ ᐊᑐᖅᑕᐅᓕᐊᓂᖏᑉᐸᑦ. ᐊᔾᔨᒌᒃᑐᒥ 
ᐊᑕᐅᑦᑎᒃᑯᑦ ᑕᐃᒃᑯᐊ ᑐᓂᔭᐅᓚᐅᕐᒪᑕ ᐊᒻᒪ ᐃᒻᒥᒍᖅᑲᐃ ᒪᓕᒐᕋᓛᓕᐅᕋᓱᒃᓗᑎᒃ ᐱᓂᐊᖅᑐᒃᓴᐅᔪᑦ ᓄᓇᓖᑦ 
ᐊᒻᒪᓗ ᐸᕐᓇᐃᓂᖃᖃᑦᑕᕐᒪᑕ ᓄᓇᓖᑦ ᐊᑐᓂᑦ, ᓇᒧᑦ ᕿᒫᕝᕕᒃᓴᓂᒃᓘᓐᓃᑦ ᐃᒡᓗᖅᔪᐊᕐᒥ ᐊᖏᔪᒥᒃ ᐊᑐᒐᒃᓴᒥᒃ. 
ᐃᓕᓐᓂᐊᖅᕖᑦ ᑕᒪᒃᑯᐊ ᐊᑐᐃᓐᓇᐅᑎᑕᐅᓇᓱᖃᑦᑕᖅᑐᒐᓗᐃᓐ ᓄᓇᓕᓐᓂ ᓱᓇᓗᒃᑖᖃᕐᓂᖏᑦ ᐱᑦᔪᑎᒋᑉᓗᒋᑦ 
ᐊᖏᔫᓂᖏᑦ ᕿᑎᖅᕕᖃᕐᓂᖏᑦ ᐱᑦᔪᑎᒋᓪᓗᕆᓐ.  

ᐃᓛᒃ ᐊᐱᖅᑯᑖᑕ ᒥᒃᓵᓄᑦ ᑲᑎᒪᔨᐅᖃᑎᒪ ᑐᓴᐅᒪᓚᐅᖅᑐᒍᑦ ᖃᓄᐃᑦᑑᒻᒪᖔᑕ ᑕᑉᐹᓂ ᐊᐅᓱᐃᑦᑐᒥ. ᐊᒻᒪ 
ᑕᐃᓐᓇ ᐊᓄᕆᐊᓗᒃ ᑎᑭᑦᑐᒥᓂᐅᑎᓪᓗᒍ ᐃᓛᒃ ᑐᓴᐅᒪᑎᑕᐅᓚᐅᖅᑐᒍᑦ ᓱᕋᐃᔪᖅ ᐱᖁᑏᓐ, ᐊᖏᔫᑎᓂᓪᓘᓐᓃᑦ.  
 
ᑕᐃᒃᑯᐊ ᓴᓇᔩᑦ ᑕᕝᕗᖓ ᓄᓇᓕᓐᓂᑦ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᑦ ᕼᐋᒻᓚᒃᑯᓪᓗ ᑕᑉᐹᓂ 
ᐅᖃᓕᒪᖃᑎᒌᑦᑎᐊᓚᐅᖅᑐᓐ ᐊᒻᒪ ᐱᓕᕆᖃᑎᒌᑦᓯᐊᕐᕋᓱᒃᓱᑎᖕ. ᓴᓇᔨᕗᑦ ᐅᖃᖅᓯᒪᔫᒐᓗᐃᓐ 
ᐃᑲᔪᖅᑕᐅᔭᕆᐊᖃᑉᐸᑕ ᐊᐱᕆᑐᐃᓐᓇᕆᐊᓖᑦ ᐅᕙᑦᑎᓐᓄᑦ ᐃᑲᔪᕆᐊᕐᓂᐊᖅᐳᒍᓐ. ᑭᓯᐊᓂ ᐊᐱᕆᔭᐅᓚᐅᖏᓇᑦᑕ 
ᓱᓕ ᒪᓂᒻᒥᑐᐃᓐᓇᕋᓗᐊᕐᒥᒍ ᐃᑲᔪᖅᑕᐅᔭᕌᖃᕌᖓᑕ ᖃᓄᑐᐃᓐᓇᖅ ᐃᑲᔪᕆᐊᖃᓲᖑᒐᑦᑕ 
ᐱᓕᕆᖃᑎᒌᑦᓯᐊᕐᕋᓱᐊᕐᓗᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᑕᒪᑐᒪᓂ ᑕᖅᑭᐅᕋᑖᖅᑐᒥ ᐊᒻᒪᓗ ᐃᑉᐸᔅᓴᖅ ᑕᐃᒪ 
ᐊᓄᕌᔾᔪᐊᓚᐅᕐᒪᓂᓛᒃ ᐊᐅᓱᐃᑦᑐᒥ, ᐊᒻᒪ ᑕᒪᒃᑯᐊ ᐅᖃᐅᓯᕆᕋᑖᖅᑕᖏᑦ ᒥᓂᔅᑐ ᓱᕋᑦᑎᒐᓚᒃᓯᒪᓪᓗᑎᒃ. ᒫᓐᓇ 
CB-ᕈᓐᓇᖅᓯᓇᓱᒃᑑᒐᓗᐊᓐ ᑭᓯᐊᓂ ᐋᖅᑭᒃᑕᐅᔪᓐᓇᓂᐊᖅᐸᑦ ᐊᓄᕌᓗᐊᕈᓐᓃᖅᐸᑦ. 
 
ᐃᓛᒃ, ᖃᓪᓗᓈᑎᑑᕐᓗᒍ, (ᑐᓵᔨᑎᒍᑦ) ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᑳ ᐅᕙᓐᓄᑦ ᑖᓐᓇ ᐱᓕᕆᕕᒋᔭᖓ 
ᐃᑲᔪᕈᓐᓇᖅᓯᓯᒪᓕᕐᒪᖔᑕ ᓴᓗᒻᒪᔅᓴᐃᓇᓱᒃᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᔨᑦᑎᕋᖅᑐᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖃᓪᓗᓇᐅᔭᕐᓗᖓᑦᑕᐅᖃᐃ. (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ 
ᓱᕋᑦᑎᓚᐅᖅᑐᑦ ᑕᕝᕙᓂ ᓄᓇᓕᓐᓂ ᐱᖁᑎᒋᔭᐅᔪᓂᒃ ᖃᐅᔨᒪᓇᓗᐊᖏᑦᑐᑦ ᒫᓐᓇᐅᔪᖅ ᑭᓯᐊᓂᓕ ᓈᓚᐅᑎᒃᑯᑦ 
ᖃᖓᑦᑕᖅᑎᑕᐅᓯᒪᔪᒃᑯᑦ ᖃᕋᓴᐅᔭᒃᑰᑐᓪᓗ ᓴᓇᔭᐅᕙᓪᓕᐊᔫᒐᓗᐊᑦ ᑕᐃᒃᑯᓄᖓ ᑲᒪᖃᑦᑕᖅᑐᓄᑦ. ᐊᒻᒪᓗ 
ᖃᐅᔨᒪᓪᓗᑕ ᐃᓚᖏᑦ ᐱᖁᑎᒋᔭᐅᔪᑦ ᐃᓄᓐᓄᑦ ᓱᕋᓚᐅᕐᒪᑕ. ᓱᓕ ᐃᑲᔪᖅᑕᐅᒍᒪᓗᑎᒃ ᕿᓄᔪᖃᓚᐅᖏᑦᑐᖅ. 
ᑭᓯᐊᓂ ᐃᑲᔪᕈᒪᑐᐃᓐᓇᖅᑕᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᕐᕌᒎᑦ ᐊᒥᓲᓗᐊᖏᑦᑐᑦ ᓴᓂᑭᓗᐊᖅ ᑕᐃᓐᓇ ᖃᐅᒪᖅᑯᑎᖏᓐᓄᑦ 
ᐊᐅᓚᐅᑎᖏᑦ ᐃᑭᓚᐅᖅᓯᒪᒻᒪᑕ ᑕᐃᒪᓕᖅᑕᐅᖅ ᐱᓇᓱᐊᕈᓯᕐᒥ ᑐᐊᕐᕕᓐᓇᕐᓂᕋᖅᑕᐅᓕᕐᖓ ᑲᖏᕐᖠᓂᕐᒥ ᖃᓄᕐᓕ 
ᒥᓂᔅᑕᐅᔪᖅ ᐱᓕᕆᖃᑎᖃᑉᐸ ᖁᓪᓕᒃᑯᑦ ᐆᒪᖅᑯᑎᓕᕆᔨᒃᑯᓐᓂᑦ. ᐸᕐᓇᒍᑕᐅᓂᐊᖅᑐᒥᒃ ᐋᖅᑮᓇᓱᓪᓗᑎᒃ 
ᓱᕋᑦᑐᖃᑳᓪᓚᓂᖅᑲᑦ ᐊᐅᓚᐅᑎᐅᔪᓂᒃ ᖃᐅᒪᓄᑦ ᐃᑉᐱᐊᕐᔪᒻᒥ, ᖃᐅᓱᐃᑦᑐᒥ, ᐊᐅᓱᐃᑦᑐᒥᓗ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒐᕕᑦ. ᑕᐃᒪ 
ᐅᐸᓗᖓᐃᔭᖅᓯᒪᔪᒍᑦ ᑐᐊᕕᓐᓇᕐᑐᖃᓕᕐᓂᖅᑲᑦ ᐸᕐᓇᒍᑎᐅᔪᒥᒃ ᓄᓇᓕᓕᒫᓄᑦ ᐊᑐᐃᓐᓇᐅᑎᑕᐅᔪᖅ ᐊᒻᒪᓗ 
ᐊᑑᑎᖃᑦᑎᐊᕐᓂᐊᖅᑐᓂ ᐊᒻᒪᓗ ᑐᐊᕕᓐᓇᖅᑐᓕᕆᕕᐅᔪᒥ ᐊᓪᓚᒡᕕᖃᑦᑐᑕ ᑕᒪᒃᑯᓂᖓ ᖃᐅᔨᒪᑦᑎᐊᕐᕋᓱᑉᐸᑦᑐᑦ 
ᐅᐸᓗᖓᐃᖅᓯᒪᐃᓐᓇᖅᑐᑎᓪᓗ ᑐᐊᕕᓐᓇᕐᑐᖅᑕᖃᓕᕋᐃᒻᒪᑦ. ᐊᒻᒪᓗ ᒐᕙᒪᑐᖃᒃᑯᓐᓂ ᐊᑐᐃᓐᓇᖅᑕᖃᒻᒥᔪᖅ 
ᓯᓚᒧᑦ ᖃᓄᐃᓕᔪᖃᕐᓂᖅᑲᑦ ᑭᓯᐊᓂᓕ ᖃᐅᔨᒃᑲᐃᓚᐅᖅᑐᑦ ᑲᓇᑕᒥ ᑕᕝᕙᓐᖓᑦ 
ᐃᑲᔪᖅᑕᐅᒍᒪᑐᐃᓐᓇᕆᐊᖃᕐᓂᖏᓐᓂᒃ ᓄᓇᖁᑎᒋᔭᖏᓐᓂᒃ ᓯᓚᒧᑦ ᖃᓄᐃᓕᔪᖃᕐᓂᖅᑲᑦ ᓇᓕᐊᓐᓂᑐᐃᓐᓇᖅ 
ᓄᓇᓕᓐᓂ. ᑎᓕᐅᕆᐊᒃᑲᓂᖅᐸᑕᒃᑲ ᓄᓇᓕᐅᔪᑦ ᐃᒪᒃ ᑐᐊᕕᓐᓇᖅᑑᓂᕋᐃᓕᕐᓗᑎᒃ ᓄᓇᒥᓐᓂᒃ ᒐᕙᒪᒃᑯᓐᓄᑦ 
ᐃᑲᔪᕈᑕᐅᒃᑲᓐᓂᕈᓐᓇᕐᖓ ᑕᒪᔅᓱᒧᖓ ᐃᑲᔪᖅᑕᐅᔭᕆᐊᖃᑦᑎᓪᓗᒋᑦ ᖃᐅᔨᓴᒃᑲᓐᓂᕆᐊᑭᓐᓂᓴᐅᓪᓗᓂᓗ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᑭᖑᓪᓕᖅᐸᖅ ᐅᐃᒍᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᔮᓄᐊᕆᒥ ᑕᒫᓂ ᐊᕐᕌᒎᔪᒥᑦ. ᒥᓂᔅᑕᐅᔪᖅ ᓄᓇᕘᒥᑦ ᑭᒡᒐᖅᑐᐃᓚᐅᕐᒪᑦ 
ᑲᑎᒪᓂᖃᖅᑎᓪᓗᒋᑦ ᒐᕙᒪᑐᖃᒃᑯᓐᓂᑦ ᐊᕕᒃᑐᖅᓯᒪᔪᒥ ᐅᑭᐅᖅᑕᖅᑐᒥᓪᓗ ᒥᓂᔅᑕᐅᔪᑦ ᑲᒪᒋᔭᖏᓐᓄᑦ 
ᑐᐊᕕᕐᓇᖅᑐᓕᕆᓂᕐᒧᑦ. ᑕᐃᒪ ᑐᓴᖅᓴᐅᓚᐅᕐᒪᑦ ᑕᕝᕙᓐᖓᑦ ᑲᑎᒪᓂᐅᔪᒥᑦ ᐃᒪᐃᓕᖓᓚᐅᕐᒪᑕ ᒥᓂᔅᑕᐅᔪᖅ 
ᐅᖃᐅᓯᖃᓚᐅᖅᑐᖅ ᐱᒻᒪᕆᐅᓂᖓᓂᑦ ᐱᓕᕆᖃᑎᖃᕆᐊᖃᕐᓂᖏᓐᓂᒃ ᓯᐊᒻᒪᒃᑐᖃᕐᓂᖅᐸᑦ ᐋᓐᓂᐊᓇᕐᒧᑦ. 
ᖃᓄᑎᒋ ᐊᑲᐅᓂᖅᐹᐅᒍᓐᓇᕐᒪᖔᑕ ᓄᓇᖃᖅᑳᓯᒪᔪᓪᓗ ᑐᐊᕕᕐᓇᖅᑐᓕᕆᓂᕐᒧᑦ ᑲᒪᒋᔭᐅᓂᖏᓐᓄᑦ. 
 
ᒥᓂᔅᑕᐅᔪᖅ ᓇᓗᓇᐃᖅᓯᒍᓐᓇᖅᑲᓐ ᒪᓕᒐᓕᐅᕐᕕᒻᒥ ᖃᓄᐃᑦᑐᓂᒃ ᐸᕐᓇᒍᑕᐅᔪᓂᒃ ᐋᖅᑭᒃᓯᓯᒪᒻᒪᖔᑦ ᐊᕐᕌᒍᓄᑦ 
ᐊᒡᒋᖅᑐᓄᑦ ᑕᒪᒃᑯᓂᖓ ᑲᒪᔪᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓕᕕᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒐᕕᑦ. ᑖᒃᑯᐊ 
ᐱᓕᕆᕝᕕᒋᔭᒃᑲ ᑐᐊᕕᕐᓇᖅᑐᓕᕆᔨᒃᑯᓪᓗ ᐊᒡᓚᒡᕕᖓᑦ ᑐᓴᖅᑎᑦᑏᓐᓇᑉᐸᑦᑐ ᕼᐋᒻᓚᒃᑰᔪᓂᒃ 
ᐃᓕᖅᑯᓯᐅᖃᑦᑕᕐᓂᐊᖅᑐᒥ ᖃᓄᖅ ᐸᕐᓇᒍᑕᐅᔪᓂᒃ ᑐᐊᕕᕐᓇᖅᑐᖃᓕᕐᓂᖅᐸ ᐋᖅᑭᒃᓯᓯᒪᒐᓗᐊᕐᒪᖔᑕ.  
 
ᐅᕙᒍᓪᓗ ᐱᓕᕆᕝᕕᒋᔭᕗᑦ ᐅᖃᖃᑎᒋᓪᓗᒋ ᐋᓐᓂᐊᖃᕐᓇᖏᑦᑐᓕᕆᔨᒃᑯ ᐃᒫᒃ ᐋᓐᓂᐊᒥᒃ ᓯᐊᒻᒪᒃᑐᖃᕐᓂᖅᑲᑦ 
ᐊᖅᐸᑦᑐᖃᕐᓂᖅᑲᓪᓘᓐᓃᑦ ᓇᓗᓇᐃᖅᓯᒪᔾᔪᑕᐅᒍᓐᓇᕋᔭᖅᑐᒥᒃ ᐅᕙᒍᑦ ᑕᒪᒃᑯᓄᖓᓕ ᑲᒪᕙᓐᖏᓐᓇᑦᑕ 
ᐋᓐᓂᐊᖃᕐᓂᐅᔪᒧᑦ ᓇᒥᑐᐃᓐᓈᕈᓐᓇᕐᖓᑦ.  
 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒃᑐᐃᓂᖃᕐᒪᑦ ᑕᐃᒫᒃ ᐊᔾᔨᒌᖏᑦᑐᑦ ᐱᓕᕆᕝᕕᐅᔪᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐱᓕᕆᕕᒋᔭᒃᑳ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᑐᔾᔨᖃᑎᒌᒋᐊᖃᕐᖓᑕ ᐊᑦᑐᐃᓐᓂᖃᕈᓐᓇᒻᒪᕆᕋᔭᕐᒪᑦ 
ᑐᐊᕕᕐᓇᖅᑐᖃᓕᕐᓂᖅᑲᑦ. ᑖᒃᑯᐊ ᓄᓇᓕᐅᔪᑦ ᓄᓇᕘᒥᑦ ᐅᐸᓗᖓᐃᖅᓯᒪᔪᑦ ᑕᒪᔅᓱᒧᖓ. ᖃᐅᔨᒪᓪᓗᖓᓗ 
ᕼᐋᒻᓚᐅᔪᑦ ᓇᖕᒥᓂᖅ ᑐᐊᕕᕐᓇᖅᑐᓕᕆᔾᔪᑎᒥᓂᒃ ᐸᕐᓇᒍᑎᖃᕐᒥᒻᒪᑕ. ᐆᑦᑑᑎᒋᓗᒍ ᑐᐊᕕᕐᓇᖅᑐᖃᕐᓂᕋᖅᑕᐅᒻᒪᑦ 
ᑕᐅᕙᓂ ᑲᖏᖅᓯᓂᕐᒥ, ᑕᐃᒪᓗ ᑲᑐᔾᔨᖃᑎᒌᒃᑐᐃᓐᓇᐅᒻᒪᑕ ᐱᓕᕆᖃᑎᒌᒃᑐᑎᒃ ᑲᒪᓇᓱᐊᖅᑐᑎᒃ ᑕᒪᔅᓱᒥᓐᖓ 
ᑕᐃᒫᔅᓴᐃᓐᓇᑐᐃᓐᓇᕋᔭᖅᑐᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐸᕋᐅᓐ. ᒪᓕᒐᓕᐅᖅᑏᑦ, ᕿᓚᒥᐋᓗᒃ ᑐᓐᖓᓱᒃᑎᑦᑎᖃᑎᒋᑲᐃᓐᓇᕈᒪᒐᔅᓯ ᑕᐅᕙᓂ 
ᒥᔅᑕ ᓯᕗᓕᖅᑎ ᑐᓄᑦᑎᐊᖓᓐᓂᑦ ᐃᒃᓯᕚᖅᑐᖅ ᐸᖕᓂᖅᑑᕐᒥᐅᑕᖅ, 82-ᓂᒃ ᐊᕐᕌᒍᓕᒃ, ᓴᐃᓗᐊ ᒥᑦᑐᒃ ᐊᒻᒪ 
ᐸᓂᖓ, ᓗᓯ ᔭᖕ. ᑐᓐᖓᓱᒃᑎᑕᐅᖁᓪᓗᒍ ᒪᓕᒐᓕᐅᕐᕕᒻᒥᑦ. 
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᑦᑕ 6-ᖓᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ. 
 
ᐊᐱᖅᑯᑦ 378 - 2(4):  ᑮᓇᐅᔭᖅᑐᕈᑎᒃᓴᓄᑦ ᐊᑐᕐᓂᐊᖅᑐᑦ ᐊᑦᑐᐃᓂᖏᑦ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐃᒡᓗᖃᖅᑎᑦᑎᓂᕐᒧᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᖏᖅᓯᓂᒻᒥᐅᑕᐅᔪᖅ ᑲᑎᒪᔨᐅᖃᑎᒋᔭᕋ, ᐄ, ᑲᓐᖑᓱᓐᓇᓚᐅᕐᖓᓂᓛ 
ᑐᓴᖅᑐᒍ ᐃᖃᓗᐃᑦ ᐱᖓᓐᓇᖓᓄᑦ ᑭᒡᒐᑦᑐᖅᑎᐅᔪᖅ.  
 
ᐅᖃᖅᑏ ᐊᐱᖅᑯᑎᒋᔪᒪᕋ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓄᑦ ᐅᖃᐅᓯᕆᖅᑲᐅᔭᓐᓂ ᐅᓪᓗᒥ. ᐅᖃᖅᑲᐅᒐᒪ 
ᐊᒃᓱᕈᕈᑕᐅᖃᑦᑕᖅᑐ ᓄᓇᖁᑎᒋᔭᑦᑎᓐᓂ ᐃᒡᓗᖃᕐᓂᕐᒧᑦ ᐊᑭᑭᔾᔫᒥᔪᓂ. ᒫᓐᓇᐅᔪᖅ ᒥᓂᔅᑕᐅᔪᖅ 
ᑮᓇᐅᔭᓕᕆᔨᒃᑯᓐᓄᑦ ᐊᐱᖅᓱᕈᒪᔭᕋ ᐃᑉᐸᒃᓴᖅ ᐅᖃᐅᓯᕆᓚᐅᖅᑕᖏᓐᓂᒃ.  
 
ᐅᖃᐅᓯᕆᔭᖏᓐᓃ ᒥᓂᔅᑕ ᐅᖃᓚᐅᕐᖓᑦ ᐊᐃᐳᕈ 1, 2008, ᑕᐃᒃᑯᐋᒍᖅ ᐃᓛᒃ 2007-ᒧᑦ ᐊᑭᓕᐅᑎᖃᑦᑕᖅᑕᖏ 
ᑮᓇᐅᔭᒧᑦ ᓇᓗᓇᐃᖅᓯᒍᓐᓇᖅᑳ.  
 
ᑖᓐᓇ ᑕᐃᒪᐄᓕᖓᑐᐃᓐᓇᕐᓂᐊᕐᒪᖔ ᐅᕝᕙᓘᓐᓃᑦ ᐊᑕᐅᓯᐊᑲᓪᓚᓪᓗᓂ ᑖᒃᓯᔭᕈᑕᐅᓐᖏᓪᓗᓂ ᐃᑲᔪᕈᑕᐅᓂᐊᖅᑲ 
ᓂᕈᐊᖅᑕᐅᒃᑲᓐᓂᕐᓂᕐᒧᑦᑐᐃᓐᓇᖅ ᑕᐃᒫᒃ ᓴᖅᑭᑕᐅᓯᒪᕚ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓵᖅᑕᖓ ᑕᐃᒃᑯᐊ ᐃᒡᓗᐃᑦ 
ᐊᑭᒋᕙᒃᑕᖏᑦ ᐅᑎᖅᑎᒋᐊᖅᑕᐅᓂᐊᕐᒪᑕ ᑭᖑᕙᕆᐊᖅᑕᐅᓗᑎᒃ ᔮᓐᓄᐊᕆ 1, 2007-ᒧᑦ. ᑕᒪᓐᓇ ᐃᓛᒃ 
ᐃᓱᒪᒋᔭᕗᑦ ᐃᖏᕐᕋᐃᓐᓇᕐᓂᐊᖅᑐ ᒫᓐᓇ ᒐᕙᒪᐅᓂᑦᑎᓐᓂ. ᑭᖑᓪᓕᕐᒥᑦ ᒐᕙᒪᖅᑲᓕᖅᐸᑕ 
ᕿᒥᕐᕈᔭᐅᑦᑎᐊᒃᑲᓐᓂᕐᓂᐊᕐᓂᖓ ᓇᓗᓇᓐᖏᒻᒪ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑐᒍᓗ ᑭᐅᒻᒪᖓ. ᐃᓛᒃ ᐅᖃᐅᓯᕆᓚᐅᖅᑕᖏᓐᓂᓪᓗ 
ᓇᓗᓇᐃᖅᓯᓯᒪᒻᒪᑕ ᓄᓇᕗᑦ ᒐᕙᒪᒃᑯᖏ ᓇᓗᓇᐃᖅᓯᓂᐊᕐᒪᑕ $400-ᓂᒃ ᐃᒡᓗ ᐊᑕᐅᓯᖅ ᓇᒻᒥᓂᖃᕐᓂᐊᕐᓗᑎᒃ 
ᑕᖅᑲᒃᑯᓐᓇᖓᑦ ᐊᑐᖅᑐᐊᑦᑎᑦᑎᕙᑦᑐᓐᓂᓪᓗ ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐸ ᐅᕙᑦᑎᓐᓄᑦ ᖃᑦᓯᐅᓂᐊᕐᒪᖔᑕ 
ᐃᒡᓘᔪᑦ ᑕᕝᕗᖓ ᐱᔪᓐᓇᓂᐊᖅᑐᑦ ᖃᓄᕐᓗ ᐊᑭᖃᑦᑎᒋᓂᐊᖅᑲ ᒐᕙᒪᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐃᓪᓗᓕᕆᔨᒃᑯᑦ ᒥᓂᔅᑕᖓᓄᑦ ᑭᐅᔭᐅᑉᐸᑦ 
ᐊᑲᐅᓂᖅᓴᐅᓇᔭᖅᑐᓂ ᑖᒃᑯᓇᓐᖓᑦ ᑲᒪᒋᔭᐅᒻᒪᑕ ᐃᓪᓗᓕᕆᓂᕐᒧᑦ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑐᑭᓯᑦᑎᐊᖏᓐᓇᒪ ᑖᓐᓇ ᐊᐱᖅᑯᑎᒋᔭᖅ ᑭᐅᔭᐅᖁᒻᒪᖔᖅᐱᐅᒃ ᐅᕝᕙᓘᓐᓂᑦ 
ᓇᓗᓇᐃᖅᓯᓐᖏᑐᐃᓐᓇᕐᓂᕋᖅᐱᐅᒃ ᐊᐱᖅᓱᖅᑐᖅ. ᒥᔅᑕ ᑐᑐ, ᑖᓐᓇ ᐊᐱᖅᑯᑎᒋᔭᐃᑦ ᓇᓗᓇᐃᕆᐊᒃᑲᓐᓂᕐᓗᒍ 
ᐊᐱᖅᑯᑎᒋᒋᐊᒃᑲᓐᓂᕈᒃ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᓕᕆᔨᒃᑯᓅᖅᑲᐅᔪᖅ, ᐄ, ᓇᐃᓴᐅᑎᓂᒃ ᐱᑕᖃᑦᑐᔅᓴᐅᒐᓗᐊᕐᖓᓐ 
ᖃᐅᔨᒪᕈᔪᒻᒪᖔᓐ ᖃᑦᑎᐅᒐᔭᕐᒪᖔᑕ ᐃᒡᓗᑦ ᐊᒻᒪᓗ ᑮᓇᐅᔭᓂᒃ ᐊᑐᖅᑐᔅᓴᓂᒃ ᓴᓂᖅᕙᐃᓯᒪᓂᐊᕐᒪᖔᑕ 
ᐊᑐᓕᖅᑎᑕᐅᓂᐊᖅᑲᑦ. ᑕᐃᒪᓗ ᑮᓇᐅᔭᓕᕆᔨᒃᑯᑦ ᒥᓂᔅᑕᖓ ᐱᓯᒪᓱᒋᖅᑲᐅᒐᒃᑯ ᑖᒃᑯᓂᖓ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᕿᒥᕐᕈᓪᓗᑎᒍ ᖃᓄᖅ, ᖃᓄᕐᓕ ᐊᑭᖃᕋᔭᕐᒪᖔᓐ 
ᐃᑲᔫᑎᒋᖃᑦᑕᓂᐊᖅᑕᕗᑦ ᑕᒪᒃᑯᐊ. ᐅᑯᐊ ᓇᐃᓴᐅᑏᑦ ᒪᓕᒃᓯᒪᒐᑦᑎᒍ 530-ᖑᒻᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
ᑖᒃᓱᒧᖓ ᐊᒃᑐᖅᑕᐅᓂᖃᕋᔭᖅᑐᓐ ᐊᒻᒪᓗ ᐃᓱᒪᓇᖅᑐᖅ ᑕᒪᓐᓇ $2.5 ᒥᓕᐊᓐ ᐊᕐᕌᒎᓕᒫᒧᑦ ᑖᓐᓇ ᓲᕐᓗ 
ᑮᓇᐅᔭᓂᒃ ᐃᑲᔫᑎᒋᔪᓐᓇᕋᔭᖅᑕᕗᑦ. ᐊᒻᒪᓗ ᑕᒪᒃᑯᐊ, ᐄ, ᑖᓐᓇ ᐊᐱᖅᑯᑎᒋᖅᑲᒻᒪᒍ ᐅᖓᑖᓄᑦ ᐊᐱᕆᒻᒪᖓ 
ᐅᑦᔨᕆᑦᑎᐊᖏᑦᖢᒍ. ᑕᕝᕙ ᑖᒃᑯᐊ ᓇᐃᓴᐅᑏᓐ ᑐᓴᕈᒪᔭᖏᑦ ᑖᒃᑯᐊᖑᔪᔅᓴᐅᒻᒪᑕ ᑭᐅᔾᔪᑎᒋᕙᕋ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. $2.5 ᒥᓕᐊᓐ ᒥᓂᔅᑕ ᐅᖃᐅᓯᕆᔭᖏᑦ ᑮᓇᐅᔭᓂᒃ ᐊᑐᖅᑐᔅᓴᓃᑉᐹᑦ 
ᓵᑦᑎᓃᑦᑐᓂᒃ ᖃᐅᔨᒪᕈᔪᑉᐸᓗ ᖃᓄᑎᒋ ᐊᑭᖃᕐᓂᐊᕐᒪᖔᓐ ᒐᕙᒪᒃᑯᓐᓄᑦ ᑕᐃᒃᑯᐊ ᐅᑎᖅᕕᐅᓂᐊᕐᓂᖏᓐᓄᑦ 
ᐃᒡᓗᒨᖅᑎᔾᔪᑎᒋᔭᒥᓂᖏᑦ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓇᐃᓴᐅᑏᓐ ᐱᓯᒪᓐᖏᓚᐅᐱᓪᓚᒃᖢᒋᑦ ᑭᓯᐊᓂ 
ᐱᕕᖃᕈᓐᓇᓂᐊᖅᑐᓐ ᑕᒪᒃᑯᐊ ᑮᓇᐅᔭᖅᑑᑎᒋᔪᒪᔭᕗᑦ ᕿᒥᕐᕈᔭᐅᑦᑎᐊᓕᖅᐸᑕ ᑕᐃᑰᓇ ᓇᓗᓇᕈᓐᓃᑦᑎᐊᖅᖢᓂ 
ᑭᓯᐊᓂ ᒫᓐᓇ ᑭᐅᔪᓐᓇᓐᖏᑕᕋ ᑖᓐᓇ ᐊᐱᖅᑯᑖ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐊᒃᓱᐊᓗᒃ ᑐᓴᕈᒥᓇᖅᑐᖅ ᐊᑐᐃᓐᓇᐅᓱᒋᖅᑲᐅᒐᓗᐊᕐᕋᒃᑭᓐ.  
 
ᑕᐃᒪᓕ ᐊᖏᖃᑎᒌᓐᓂᐅᔪᒧᑦ ᑕᐃᒃᑯᐊ ᑲᑐᔾᔨᖃᑎᒌᖑᔪᑦ ᒥᓂᔅᑕᐅᔪᑦ ᑮᓇᐅᔭᓄᑦ ᓲᓗ ᐃᓱᒪᔅᓲᑎᖃᒻᒪᓐ  

ᐅᖃᐅᔾᔨᒍᓐᓇᖅᑯᖃᐃ ᐅᖃᖃᑎᖃᑎᓯᒪᒻᒪᖔᓐ ᑲᑐᔾᔨᖃᑎᒌᖏᓐᓂᒃ ᐃᖅᑲᓇᐃᔭᖅᑐᓂᒃ ᐃᓪᓗᖃᑦᑎᑕᐅᓂᖏᓐᓂᒃ 
ᖃᓄᖅᑑᕈᑕᐅᔪᓂᒃ ᐅᖃᐅᓯᕆᓚᐅᖅᑕᖏᓐᓂᒃ ᐃᑉᐸᔅᓴᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ, ᑖᒃᑯᐊ ᐅᕙᒍᓪᓖᓛᒃ ᐅᖃᖃᑎᒋᓯᒪᖏᑕᕗᑦ ᑖᓐᓇᓗ ᑐᖏᓕᕆᔭᒻᒪ ᑖᓐᓇ 
Union-ᑯᑦ ᐊᖏᔪᖅᑳᕆᔭᖓᓐ ᐅᓪᓗᒥ ᐃᓛᒃ ᖃᐅᔨᒋᐊᕐᓂᐊᖅᑲᐅᔭᖓ ᑭᓯᐊᓂ ᑕᒪᓐᓇ ᑲᒪᒋᑦᓯᐊᖅᑕᕗᑦ. ᑖᒃᑯᐊᓗ 
ᐱᓕᕆᖃᑎᒋᑦᑎᐊᕐᕈᒪᒐᑦᑎᒍ ᑕᒪᓐᓇ ᑲᒪᒋᔭᐅᓇᓱᐊᖅᑎᓪᓗᒋᑦ ᐃᖅᑲᓇᐃᔭᖅᑏᑦ ᐊᖏᖃᑎᒌᒐᓱᐊᕐᓂᖏᑦ 
ᑕᕝᕙᓂᓕ ᒐᕙᒪᒃᑯᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᑲᑦᑐᒃ. 
 
ᐊᐱᖅᑯᑦ 379 - 2(4):  ᐳᔫᖃᓗᐊᕐᓂᖓ ᐊᓂᖅᓵᕋᓱᒋᐊᒃᓴᖅ ᓄᐃᔭᖅ ᐃᓕᓐᓂᐊᕐᕕᒻᒥ ᓴᓂᑭᓗᐊᕐᒥ 

(ᑲᑦᑐᒃ) 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᓂᐊᖅᑐᖓ ᒥᓂᔅᑕᐅᔪᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ.  
 
ᐅᖃᖅᑏ, ᑕᐃᒪ ᓴᖅᑭᕋᑖᓚᐅᕐᕋᒪ ᐱᖁᔨᕗᖔᕈᑎᒥᒃ ᕼᐋᒻᓚᒃᑯᖏᓐᓂ ᓴᓂᑭᓗᐊᕐᒥ ᒐᕙᒪᒃᑯᓐᓂᑦ ᑕᐃᓐᓇ 
ᐳᔫᕈᑎᖓ ᐊᓂᖅᓵᑐᕈᑎᖓ ᐃᓕᓐᓂᐊᕕᒻᒥ ᑎᐱᓗᑦᑐᐊᓘᓂᖓᓄᑦ ᒪᑐᔭᐅᓯᒪᖃᕐᑕᕐᒪᑦ ᐃᓕᓐᓂᐊᕐᕕᐅᔪᖅ ᐊᑯᓂ. 
 
ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᑲ ᖃᓄᐃᓘᖅᓯᒪᓕᕐᒪᖔᑕ ᑕᒪᓐᓇ ᑲᒪᒋᓇᓱᓪᓗᓕᒍ ᐊᓂᕐᓂᓗᓐᓂᐅᖃᑦᑕᖅᑐᖅ 
ᓴᓂᑭᓗᐊᕐᒥᑦ ᓄᐃᔭᖅ ᐃᓕᓐᓂᐊᕐᕕᖓᓂ? ᓇᖁᕐᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᕈᑎᒋᓗᒍ ᒪᒥᐊᑦᑐᒪᔪᖓ ᓴᓂᑭᓗᐊᕐᒥᐅᓄᑦ 
ᐊᑲᐅᖏᓕᐅᕈᑎᖃᐃᓐᓇᖅᑐᐊᓘᓕᕐᒪᑕ ᐊᑯᓂᕈᓗᒃ ᑕᐃᑲᓂ ᓴᓂᑭᓗᐊᕐᒥᑦ ᐃᓕᓐᓂᐊᕐᕕᖓᓂᑦ.  
 
ᑕᐅᓄᖓᖅᑎᑦᑎᓚᐅᖅᑐᒍᑦ ᐃᖅᑲᓇᐃᔭᖅᑎᑎᓐᓂᑦ. ᖃᖓᐃᓐᓇ, ᐱᓇᓱᐊᕈᓯᐅᓕᖅᑐᖅ ᓇᑉᐸᖓᓂᓗ ᑕᐃᓐᓇ 
ᐃᓕᓐᓂᐊᕐᕕᒃ ᕿᒥᕐᕈᓇᖅᑕᐅᓂᐊᕐᒪᑦ ᐊᒻᒪᓗ ᑎᐱᓗᓐᓂᖓ. 
 
ᐃᒪᐃᓕᖓᓚᐅᖅᑐᖅ, ᑕᐃᓐᓇ ᐅᖅᑰᓰᖅᓯᖅᑕᐅᖃᑦᑕᕐᒪᑦ ᖃᐅᒻᒪᖅᑯᑎᖃᕐᕕᐅᑉ ᐊᑐᕐᓂᑯᖏᓐᓂ ᐊᑐᕐᖢᑎᒃ. 
ᑕᐃᒃᑯᐊ  ᐃᑭᑕᐅᒻᒪᑕ ᐊᐅᓚᓚᐅᖏᒻᒪᑕ ᐊᑯᓂᐊᓗᒃ ᑎᐱᓗᒃᓯᓚᐅᖅᑐᖅ ᑕᐃᒃᑯᐊ ᐊᑐᖅᓯᒪᔪᑦ ᑕᕝᕗᖓ 
ᐃᓕᓐᓂᐊᕐᕕᒻᒧᑦ ᐃᓯᖅᐸᓪᓕᐊᓕᕋᒥ. ᓇᑭᓐᖔᕐᒪᖔᑦ ᒪᓕᑐᐃᓐᓇᕐᒪᑦ ᑕᐃᓐᓇ  

ᑎᐱᓗᖃᑦᑕᑎᓪᓗᒍ ᑕᐃᒃᑯᐊ ᐊᑐᕐᓂᒃᓗᑯᐃᑦ ᐃᓯᖅᐸᓪᓕᐊᓕᓐᓂᕐᒪᑕ ᐃᓕᓐᓂᐊᕐᕕᒻᒧᑦ. 
 
ᐊᒻᒪᓗ ᑐᑭᓯᓚᐅᕐᒥᔪᒍᑦ ᑕᐃᓐᓇ ᒥᓪᓗᐊᕈᑎᕈᓗᒃ ᐃᓕᓐᓂᐊᕐᕕᒻᒨᖓᐅᒐᒥ ᓄᖅᑲᖓᑎᓪᓗᒍ ᒥᓪᓗᐊᖅᑕᖓ ᑕᒪᓐᓇ 
ᐊᓂᖅᓵᖅᑐᕈᑎᑦᑎᐊᕙᐅᓂᕐᒥᑦ ᒥᓪᓗᐊᓗᐊᖅᑑᒐᓗᐊᖅ ᑕᐃᒃᓱᒧᖓ ᑎᐱᓗᓐᓂᐊᓗᒻᒧᑦ ᒥᓪᓗᐊᓕᕐᓂᕋᒥ 
ᑎᐱᑖᓕᓚᐅᖅᓯᒪᔪᖅ. ᒫᓐᓇ ᑕᐃᒪ ᓴᓗᒻᒪᓴᖅᑕᐅᓕᖅᑐᑦ ᕼᐊᒻᒪᓚᒃᑯᑎᒍᑦ. ᐊᒻᒪᓗ ᐅᖃᐅᔾᔭᐅᓪᓗᑎᑦ ᑕᐃᒃᑯᐊ 
ᓄᓇᓯᐅᑏᑦ ᒥᓪᓗᐊᕈᑏᓪᓗ ᑕᐅᕙᓂ ᓄᖅᑲᖓᖃᑦᑕᖁᔭᐅᖏᒃᖢᑎ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒃᑯᐊ ᐃᓕᓐᓂᐊᕐᕕᒻᒥ ᖃᐅᔨᓴᐃᖃᑦᑕᖅᓯᒪᓂᑰᒻᒪᑕ ᐊᒻᒪᓗ 
ᐃᖅᑲᓇᐃᔭᖅᑎᓂᑦ ᓴᓂᑭᓗᐊᕐᒧᐊᖅᑐᖃᓚᐅᖅᖢᓂ ᑕᐅᓇᖓᑦ ᖃᓪᓗᓈᑦ ᓄᓇᖓᓐᓂ. 
 
ᐱᓕᕆᐊᖑᔭᕆᐊᓕᓐᓂᖏᒃᑯᐊ ᐱᓕᕆᐊᖃᖅᓯᒪᖏᒻᒪᑕ ᐊᐱᖅᑯᑎᒋᒃᑲᓐᓂᕈᒪᔭᕋ ᑖᓐᓇᖃᐃ ᒥᓂᔅᑕ 
ᑐᑭᑖᖅᑎᑦᑎᔪᓐᓇᖅᐳᖅ ᖃᓄᐃᓘᕐᓂᐊᕐᒪᖔᕐᒥᑦ ᑕᐃᒃᑯᐊ ᑎᐱᓗᓐᓃᑦ ᐊᑲᐅᓐᖏᓕᐅᕈᑎᒋᔭᐅᖃᑦᑕᖅᑐᖅ ᓄᐃᔭᐅᑉ 
ᐃᓕᓐᓂᐊᕐᕕᖓᓂ ᖃᓄᖅ ᑲᒪᒋᔭᐅᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᑎᑦ, ᑕᐃᑲᓂ ᖃᐅᔨᓴᖅᑎᓂᑦ 
ᐃᓕᓐᓂᐊᕕᒻᒨᑎᑦᑎᓚᐅᖅᓯᒪᔪᒍᑦ ᐃᓕᓐᓂᐊᖅᑐᓕᕆᔨᒃᑯᓪᓗ ᑲᑎᒪᔨᖏᓐᓂ ᑲᑎᒪᖃᓚᐅᕐᖢᑎᖕ.  
 
ᐋᖅᑭᒃᓱᖅᑕᐅᓂᐊᖅᑐᑦ ᑕᐃᒃᑯᐊ ᐅᖅᑰᓴᐅᑎᖏᑦ ᑕᐃᒃᑯᐊᓗ ᐅᖅᑰᓴᐅᑏᑦ ᐋᖅᑭᓱᖅᑕᐅᑲᓐᓂᓂᐊᖅᑐᑦ 
ᓴᓗᒻᒪᖅᓴᖅᑕᐅᑲᓐᓂᓗᑎᓪᓗ. ᑎᐱᓗᖃᑦᑕᓚᐅᕐᒪᓂᓐᓇ ᐃᓕᓐᓂᐊᕐᕕᒃ ᕼᐊᒻᒪᓚᒃᑯᓪᓗ ᖃᐅᔨᒪᑎᑦᑎᓕᖅᑕᕗᑦ 
ᐃᒥᖅᑕᕌᖓᒥ, ᒥᓪᓗᐊᕌᖓᒥᓪᓗ ᓄᓇᓯᐅᑎᖏᑦ ᓄᖅᑲᖓᑎᑕᐅᑐᐃᓐᓇᖃᑦᑕᖏᓪᓗᑎᑦ ᑕᐃᒃᑯᐊ ᑎᐱᓗᓐᓂᖏᑦ 
ᐃᓯᐊᓕᖃᑦᑕᕐᒪᑕ ᐃᓕᓐᓂᐊᕐᕕᐅᑉ ᐃᓗᐊᓄ.  
 
ᐅᐱᕐᖔᖑᕐᐸᑦ ᐃᖅᑲᓇᐃᔮᕆᔭᐅᑲᓂᕐᓂᐊᖅᑐᖅ ᐊᑐᕐᓗᑎᒃᑯᑦ ᓄᓇᓕᖕᓄ ᒐᕙᒪᒃᑯᓄᓪᓗ ᐱᔨᑦᑎᖅᑏᑦ 
ᐱᓕᕆᕝᕕᖏᑦ. ᐋᖅᑭᑦᑕᐅᓪᓚᕆᓐᓂᐊᕐᒪᑦ ᑕᐃᓐᓇ ᑎᐱᓗᓐᓂᐅᖃᑦᑕᖅᑐᖅ ᐃᓕᓐᓂᐊᕐᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᖑᓪᓕᖅᐹᕆᓂᐊᖅᑕᕋ ᑖᒃᓱᒧᖓ ᒥᓂᔅᑕᕆᔭᐅᔪᒧᑦ. ᑕᒪᓐᓇ 
ᐅᓚᕕᓴᐅᑎᓪᓚᕆᐊᓘᒻᒪᑦ ᐃᓕᓱᖅᑏᑦ ᐃᓕᓐᓂᐊᖅᑎᑕᐅᓂᖏᓐᓄᑦ ᐊᖏᕋᖅᑎᑭᑕᐅᖃᑦᑕᕆᐊᖃᖅᑐᑎᓪᖢ 
ᐊᑲᐅᖏᓕᐅᕈᑎᑯᑖᕌᓘᓕᕐᒃᒪᑦ ᑕᒪᓐᓇ ᑲᒪᒋᔭᐅᔭᕆᐊᖃᓕᖅᑐᓂᓗ ᒫᓐᓇᑦᑕᐅᑎᒋ. ᑖᓐᓇ ᒥᓂᔅᑕ 
ᓇᓗᓇᐃᖅᓯᔪᓐᓇᖅᐹ ᑕᒪᓐᓇ ᐊᑲᐅᖏᓕᐅᕈᑦ ᐋᖅᑭᑦᑕᐅᓂᐊᖅᒪᖔᖓᑦ ᐱᔪᓐᓇᖅᓯᑐᐊᖅᐸᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐃᖅᑲᓴᐃᔭᖃᑎᒋᓯᒪᔭᕗᑦ ᑖᓐᓇ ᒥᓂᔅᑕ ᐸᕋᐅᓐ 
ᐱᓕᕆᕝᕕᖓ. ᓇᓗᓇᐃᖅᓯᔪᓐᓇᕐᖢᖓᓗ ᑖᔅᓱᒧᖓ ᒥᓂᔅᑕᕆᔭᐅᔪᒧᑦ ᑕᐃᒃᑯᐊ  

ᑕᐃᒃᑯᐊ ᐊᑲᐅᖏᓕᐅᕈᑏᑦ ᐋᖅᑭᑦᑕᐅᐃᓂᐊᕐᒪᑕ ᐊᒻᒪᓗ ᑎᐱᓗᖃᑦᑕᕐᓂᖓ. 
 
ᐃᓚᖏᓂᒃᑯᐊ ᐋᖅᑭᒃᑕᐅᔪᓐᓇᖅᑐᑦ ᑕᐃᑲᓂ ᓴᓂᑭᓗᐊᕐᒥᐅᓄᑦ ᐃᒥᖅᑕᐅᑏᑦ ᓲᕐᓗ ᐊᒻᒪᓗ ᒥᓪᓗᐊᕈᑏᑦ 
ᓄᖅᑲᖓᖃᑦᑕᕆᐊᖃ ᓄᖅᑲᖓᑯᑖᑐᐃᓐᓇᕆᐊᖃᑦᑕᕆᐊᖃᙱᓐᓂᖏᑦ ᐃᓯᐊᖅᑲ ᐃᓛ ᓯᓚᓗ ᐅᖅᑰᓯᒃᑲᓐᓂᕐᐸᑦ 
ᑕᐃᒃᑯᐊ ᐋᖅᑭᒃᓱᖃᑎᒋᓂᐊᕐᒥᔭᕗᑦ ᐆᒻᒪᖅᑯᑎᓕᕆᔨᒃᑯᑦ.  
 
ᐆᒻᒪᖅᑯᑎᖃᕐᕕᖓ ᓴᓗᒻᒪᕐᓴᐅᖅᑕᐅᓂᐊᖅᑐᖅ ᐊᒻᒪᓗ ᑖᔅᓱᒧᖓ ᒪᓕᒐᓕᐅᖅᑎᒧ ᓇᓗᓇᐃᕐᓯᔪᒪᕗᖓ 
ᓇᓗᓇᐃᕐᓯᔪᓐᓇᖅᑐᖓ ᑕᐃᓐᓇ ᐋᖅᑭᒐᓱᖕᓂᐊᖅᑕᕗᑦ ᐱᔪᓐᓇᕐᓂᐹᑎ ᐊᔪᙱᓐᓂᕐᐹᑎᒍᑦ.  
 
ᐄ, ᒫᓐᓇ ᐃᓕᓐᓂᐊᕐᕕᒃᑖᓵᓛᓕᕐᒪᑕ ᑕᒪᓐᓇ ᐋᖅᑭᓛᖅᑐᒃᓴᐅᓕᖅᐳᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐲᑯ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ, ᒥᔅᑕ ᐲᑕᓴᓐ. 
 
ᐊᐱᖅᑯᑦ 380 - 2(4):  ᓄᓇᕗᑦ ᓯᓚᑦᑐᓴᕐᕕᒃᑯᑦ ᐃᓕᓐᓂᐊᕐᕕᖓᑦ ᐃᖃᓗᑦᑑᑦᑎᐊᕐᒥ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᐃᑉᐸᒃᓴᖅ ᑖᓐᓇ ᒥᓂᔅᑕᕆᔭᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐊᑐᕈᒫᕐᓂᐊᖅᑐᖁᑎᖏᒡᒎᖅ ᐊᑐᖅᑕᐅ 
ᐊᑭᑐᔪᖅᑐᕈᑎᒃᓴᓄᑦ ᐋᖅᑭᒃᓱᕐᓯᒪᑦᑎᐊᖅᑐᒃᑯᑦ ᐱᓕᕆᐊᖃᕐᓂᐊᕐᒪᑕ ᐊᑭᑐᔪᖅᑐᕈᑎᒃᓴᐃᑦ ᐊᒻᒪᓗ 
ᓯᕗᓪᓕᐅᔾᔭᐅᓯᒪᔪᑦ ᒪᓕᒐᓕᐅᕐᕕᖕᒧᑦ ᑲᒪᒋᔭᐅᓗᑎᒃ.  
 
ᕿᑎᕐᒥᐅᓂ ᓯᓚᒃᑐᕐᓴᕐᕕᒃ ᑕᐃᓐᓇ ᓅᑖᖅ ᐊᑭᑐᔪᖅᑐᕈᑎᒃᓴᓕᐅᕈᑎᖃᐅᕐᒪᑦ ᐊᑕᐅᓯᐊᕐᓇᒍᓗ ᑖᓐᓇ 
ᓂᓪᓕᐅᑎᒋᖃᑦᑕᕐᓯᒪᓪᓗᒍ.  
 
ᒥᓂᔅᑕᖃᐃ ᓇᓗᓇᐃᕐᓯᔪᓐᓇᕐᐳᖅ? ᖃᓄᐃᓕᐅᕐᒪᖔᖏᑦ ᕿᑎᕐᒥᐅᓂ ᓯᓚᑦᑐᕐᓴᕐᕕᒃ ᑕᐃᓐᓇ ᖃᖓ ᒐᕙᒪᒃᑯᓐᓄᑦ 
ᓯᕗᓪᓕᐅᔾᔭᐅᓂᐊᕐᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐊᑭᑐᔪᖅᑐᕈᑎᒃᓴᐃᑦ ᐋᖅᑭᒃᓱᒃᑲᓐᓂᖁᒪᔭᕗᑦ 
ᐊᑐᕐᖢᑎᒃᑯ ᑕᐃᒃᑯᐊ ᑲᓇᑕᐅ ᒐᕙᒪᒃᑯᖏᓐᓂᖔᖅᑐᑦ ᑮᓇᐅᔭᑦ. ᑕᐃᒃᑯᐊ ᐊᑐᕐᓗᑎᒃᑯ ᑮᓇᐅᔭᑦ ᐊᒻᒪᓗ 
ᓇᓗᓇᐃᕐᓯᒪᔭᕗᑦ ᐊᓯᐊᓄᑦ ᐊᕐᕌᒍᒧᑦ ᐃᓕᔪᓐᓇᖅᑕᕗᑦ.  

ᓲᕐᓗ ᐃᒥᕐᒧᑦ ᒥᓪᓗᐊᖅ ᑭᓈᓗᓐᓄᓗ ᑕᒪᒃᑯᓄᖓ ᐊᑐᖅᑐᑦ $3 ᒥᓕᐊᓐ ᓇᓪᓕᐊᓐᓂᑐᐃᓐᓇᖅ ᓄᓇᓕᒻᒥ 
ᓇᓗᓇᐃᖅᑕᐅᒃᐸᑕ ᑕᐃᒃᑯᐊ ᑮᓇᐅᔭᑦ ᐊᑐᕈᓐᓇᖅᑕᕗᑦ ᐊᓯᖏᓐᓄᑦ ᐊᑭᑐᔪᖅᑐᕈᑎᒃᓴᓄᓪᓗ ᐃᓕᓗᑎᒃᑯᑦ.  
 
ᐃᖃᓗᒃᑑᑦᑎᐊᕐᒥ ᓯᓚᒃᑐᕐᓴᕐᕕᒃ ᑕᐃᓐᓇ ᐅᖃᐅᓯᕆᒻᒪᒍ. 6, 7-ᖑᒻᒪᑕᐃᒃᑯᐊ ᐃᖃᓗᒃᑑᑦᑎᐊᕐᒦᒃᑐᑦ ᐅᓄᖅᑐᓪᓕ 
ᓄᓇᓖᑦ ᐱᑕᖃᙱᑎᓪᓗᒋᑦ. ᑕᒪᓐᓇ ᓯᕗᓪᓕᐅᑎᖃᓯᐅᑎᓯᒪᓂᐊᖅᑕᕗᑦ ᐊᒻᒪᓗ ᓴᓪᓕᕐᒥ ᐃᓕᓐᓂᐊᕐᕕᒃ ᓯᕗᒧᐊᒃ.  
 
ᐃᓛ ᓯᕗᓪᓕᐅᑎᓂᐊᕐᒥᔭᕗᑦ ᕿᒥᕐᕈᓇᖕᓂᐊᖅᑕᕗᑦ ᑕᒪᒃᑯᐊ ᓯᕗᓪᓕᐅᔾᔭᐅᓯᒪᔪᑦ ᒐᕙᒪᒃᑯᓐᓂ. ᑕᐃᒃᑯᐊ ᑮᓇᐅᔭᑦ 
ᐊᑐᐃᓐᓇᐅᔪᑦ ᐃᓗᐊᒎᖅᑎᓪᓗᑎᒃᑯᑦ ᐊᒻᒪᓗ, ᐊᑐᕆᐊᖃᓪᓚᕆᒃᑐᑦ ᓄᓇᕗᒻᒥᐅᓄᑦ ᑕᒪᒃᑯᐊ 
ᐃᓱᒪᒃᓴᕐᓯᐅᕈᑎᒋᔭᐅᓂᐊᕐᒥᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕐᖢᒍ ᒥᓂᔅᑕ. ᑐᓴᙱᓐᓇᒃᑯ ᑖᓐᓇ 
ᓯᕗᓪᓕᐅᔾᔭᐅᓯᒪᖕᒪᖔᑦ ᓯᓚᑦᑐᕐᓴᕕᒻᒧᑦ ᐃᓕᓐᓂᐊᕐᕕᖕᒥ ᓂᓪᓕᐅᑎᖃᖅᑑᒐᓗᐊ ᑭᓯᐊᓂ ᓯᕗᓪᓕᐅᔾᔭᐅᓂᐊᕐᒪᖔᑦ 
ᓇᓗᓇᐃᖅᑕᐅᖁᔭᕋ ᑖᔅᓱᒪᖓ ᒥᓂᔅᑕᕆᔭᐅᔪᒧᑦ. ᓯᕗᓪᓕᐅᔾᔭᐅᓇᓱ ᓯᕗᓪᓕᐅᔾᔭᐅᓯᒪᔭᕆᐊᖃᕋᓱᒋᒐᒃᑯ.  
 
ᐊᐱᖅᑯᑎᒐᓕ ᒥᓂᔅᑕᒧᑦ. ᑕᐃᓐᓇ ᕿᑎᕐᒥᐅᓄᑦ ᓯᓚᒃᑐᕐᓴᕐᕕᒃᓴᖅ ᓯᕗᓪᓕᐅᔾᔭᐅᓂᐊᕐᐹ ᑕᓪᓕᒪᓄᓪᓗ ᐊᕐᕌᒍᓄᑦ 
ᐸᕐᓇᐅᑎᖓ ᐃᓕᔭᐅᓗᓂ?  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓇᓗᓇᐃᕐᓯᓇᓱᒃᓯᒪᔪᖓ ᐃᓕᓐᓂᐊᕐᓂᓕᕆᓂᖅ 
ᓯᕗᓪᓕᐅᑎᒐᒃᑯ ᒐᑦᑎᒃᑯ ᒐᕙᒪᐅᓪᓗᑕ ᐊᒻᒪᓗ ᒪᑯᐊ ᐱᖁᑎᕐᔪᐊᑦ ᐃᓕᐅᖅᑲᕐᓗᑎᒃᑯᑦ ᑕᒪᒃᑯᓄᖓ ᐊᑐᖅᑐᑦ. 
ᕿᑭᖅᑕᕐᔪᐊᕐᒥ ᓯᕗᓪᓕᖅ ᓯᕗᓪᓕᐅᔾᔨᓯᒪᒐᑦᑎᒃᑯ ᓴᓪᓕᕐᓗ ᐄ, ᑕᒪᒃᑯᐊ ᑲᒪᒋᔭᕆᐊᖃᖅᑐᕗᑦ ᑭᓯᐊᓂ 
ᒪᓕᒐᓕᐅᖅᑎᓕᒫᑦ ᑲᑎᒪᖃᑎᒋᓚᐅᕐᓗᑎᒃᑯ ᑕᒪᒃᑯᐊ ᐋᖅᑭᒃᓱᕈᓐᓇᖅᑕᕗᑦ.  
 
ᓲᕐᓗ ᐆᒃᑑᑎᒋᓗᒍ ᑕᐃᒃᑯᐊ ᒥᒡᕖᑦ ᓴᓇᔭᐅᔭᕆᐊᖃᕐᓂᖏᑦ ᓯᕗᓪᓕᐅᔾᔭᐅᔭᕆᐊᖃᕐᓂᖏᓪᓗ ᐊᒻᒪᓗ 
ᐃᖃᓗᒃᑑᑦᑎᐊᕐᒥ ᑕᐃᓐᓇ ᓯᓚᒃᑐᖅᓴᕐᕕᒃ ᓯᕗᓪᓕᙳᖅᑎᑕᐅᖃᓯᐅᔾᔭᐅᒍᒥᓇᖅ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑕᐃᒪᓐᓇ ᑭᐅᒻᒫᖓ. ᑮᓇᐅᔭᐃᑦ 
ᐊᑐᕈᒫᓐᓂᐊᖅᑐᑦ ᐅᖃᐅᓯᕆᔭᐅᑎᓪᓗᒋᑦ, ᐅᔭᕋᓐᓂᐊᕐᓂᖅ ᓂᓪᓕᐅᑎᒋᔭᐅᓚᐅᕐᒥᒻᒪᑦ ᐱᒻᒪᕆᐅᓪᓗᓂ ᓄᓇᕗᒻᒧᑦ. 
 
ᕿᑎᕐᒥᐅᓂ ᓴᖅᑭᐸᓪᓕᐊᓂᐊᒻᒪᑕ ᐊᒻᒪᓗ ᐃᓕᓐᓂᐊᖅᓯᒪᑦᑎᐊᖅᑐᓂᒃ ᐃᖅᑲᓇᐃᔭᖅᑎᑖᖅᑐᕆᐊᖃᑦᖢᑎᒃ 
ᐅᔭᕋᓐᓂᐊᕐᕕᓐᓂ ᐃᓕᓐᓂᐊᖅᑎᑕᐅᓗᑎᒃ ᐱᓕᒻᒪᓴᖅᑎᑕᐅᓗᑎᒃ. ᑕᐃᒪᓐᓇ ᓄᑖᒥᒃ ᐃᓕᓐᓂᐊᕐᕕᒻᒥᒃ 
ᓯᓚᑦᑐᕐᓴᖅᕕᐊᓗᒻᒥ ᐱᑕᖃᖏᑎᓪᓗᒍ ᓲᕐᓗ ᐃᓕᓐᓂᐊᕐᑎᔅᓴᐃᑦ ᑕᒪᒃᑯᐊ ᐃᓂᒃᓴᖃᕋᔭᓐᖏᑦᑐᑦ. ᑕᐃᒪᐃᑦᑑᒻᒪᑦ 
ᓯᕗᓪᓕᐅᔾᔭᐅᓯᒪᔭᕆᐊᓕᒃ ᒐᕙᒪᒃᑯᓐᓄᑦ ᓄᑖᓂᒃ ᐃᓕᓐᓂᐊᕐᕕᓐᓂᒃ ᓴᖅᑭᒃᑐᖃᑉᐸᓪᓕᐊᕐᓂᐊᕐᒪᓐ ᕿᑎᕐᒥᐅᓂ. 
ᐅᔭᕋᓐᓂᐊᖅᕕᑦᑕᖃᓐᓂᐊᑎᓪᓗᒍ.  
 
ᑖᓐᓇ ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ ᖃᐅᔨᒪᔭᑐᖃᕆᓕᕐᒪᒎ ᐊᕐᕌᒍᒐᓴᓐᓄᑦ ᐊᒻᒪᓗ ᐅᐸᓗᖓᐃᕋᓱᓐᓂᐊᑎᓪᓗᒋᑦ. 
ᐃᓚᓕᐅᔾᔭᐅᔪᓐᓇᓂᐊᕐᒪᖔᓐ ᑕᐃᓐᓇ ᓯᓚᑦᑐᕐᓴᖅᕕᒃ ᑖᒃᑯᓄᖓ ᑕᓪᓕᒪᑦ ᐊᕐᕌᒍᓄᑦ ᐸᕐᓇᐅᑎᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᓯᕗᓕᖅᑎ ᐊᕐᓱᕉᑎᖃᖅᓯᒪᔪᖅ 
ᓯᕗᒧᐊᑦᑎᑕᐅᒋᐊᖃᓪᓚᕆᒻᒪᑕ ᑕᒪᒃᑯᐊ ᐃᓕᓐᓂᐊᕐᓂᕐᒧᑦ ᑐᕌᖓᔪᑦ, ᐅᔭᕋᓐᓂᐊᕖᓪᓗ, ᐅᔭᕋᓐᓂᐊᖅᕕᓐᓄᓪᓗ 
ᓴᖅᑭᓂᐊᖅᑐᓄᑦ ᐅᐸᓗᖓᐃᖅᑕᐅᔭᕆᐊᖃᕐᓂᖏᑦ 2008-ᒥ ᑲᖏᖅᖠᓂᕐᒥᑦ ᓴᓇᔨᓪᓚᕆᓐᖑᕆᐅᔅᓴᓂᕐᒧᑦ 
ᐃᓕᓐᓂᐊᖅᕕᓕᐅᑦᑕᓂᐊᖅᐳᓐ, ᐃᖃᓗᒃᑑᑦᑎᐊᕐᒥᓗ. ᐄ, ᑕᐃᒪᐃᑦᑐᒥᒃ ᓴᖅᑭᑦᑎᒍᒪᓂᐊᖅᑐᒍ ᐅᔭᕋᓐᓂᐊᕐᕕᒻᒥ 
ᐃᖅᑲᓇᐃᔭᖅᑎᔅᓴᓂᒃ ᐃᓕᓐᓂᐊᕐᑎᑦᑎᔪᓐᓇᕐᓂᐊᕐᕋᑦᑕ.  
 
ᐱᓇᓱᐊᕈᓯᐅᔪᓂᒃ ᐊᒡᒋᖅᑐᓂᒃ ᕿᒥᕐᕈᓇᒍᓐᓇᓂᐊᖅᑐᒍᑦ ᑕᓪᓕᒪᓄᑦ ᐊᕐᕌᒍᓄᑦ ᐸᕐᓇᐅᑎᓂᒃ. 
ᐊᓯᔾᔨᖅᑕᕈᓐᓇᓂᐊᖅᖢᑎᒃᑯᓪᓗ ᓲᕐᓗ ᓴᓪᓕᓂ ᑕᐃᓐᓇ ᐃᓕᓐᓂᐊᖅᕕᒃ ᐃᓱᒪᔅᓴᖅᓯᐅᕈᑎᒋᔭᐅᖃᓯᐅᔾᔭᐅᓂᐊᕐᒪᓐ 
ᐊᒻᒪ ᐃᖃᓗᒃᑑᑦᑎᐊᕐᒦᑦᑐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᒥᓂᔅᑕ ᖁᔭᓐᓇᒦᕈᓚᓪᓗᒍ ᑭᐅᒻᒪᓐ. ᐃᑉᐸᔅᓴᖅ 
ᐊᑐᕈᒫᓐᓂᐊᖅᑐᓕᕆᑎᓪᓗᒍ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐ ᑕᒪᑐᒪᓂᒎᖅ ᐊᕐᕌᒍᒥ ᐱᒋᐊᖅᑕᐅᓂᐊᖅᑐᑦ ᒥᒃᕖᑦ, 
ᑕᒪᒃᑯᐊᕈᓘᔮᓗᐃᓐ ᐅᖃᐅᓯᕆᓚᐅᕐᒪᒋᓐ ᐃᓚᖏᑦ ᑕᒪᑐᒪᓂ ᐊᕐᕌᒍᒥ ᑲᔪᓯᑎᑕᐅᓂᐊᖅᖢᑎᒃ.  

ᓯᕗᓪᓕᐅᔾᔭᐅᓯᒪᔪᑦ ᒐᕙᒪᒃᑯᑦ ᑖᓐᓇ ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ ᑕᐃᓐᓇ ᓯᓚᑦᑐᕐᓴᖅᕕᒃ ᓄᓇᕗᑦ ᒐᕙᒪᒃᑯᑦ 
ᐃᓗᐊᓃᒻᒪᑦ. ᑖᓐᓇᖃᐃ ᑕᒪᑐᒪᓂ ᐊᕐᕌᒍᒥ ᓴᓇᔭᐅᒋᐊᕐᓂᐊᖅᐸ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᓱᒧᖓ ᐅᖃᕈᒪᔪᖓ ᑕᒪᓐᓇ 
ᐅᖃᐅᓯᕆᓂᐊᖃᑦᑎᒃᑯᓂᓛᒃ ᐱᓇᓱᐊᕈᓯᐅᓂᐊᖅᑐᓂᑦ ᐊᒡᒋᖅᑐᓂᑦ. ᖃᐅᔨᒪᔪᐃᓐᓇᐅᔪᒍ ᒫᓐᓇᕈᓘᓚᐅᖅᑐᖅ 
ᑲᓇᑕᐅᑉ ᒐᕙᒪᒃᑯᖏᓐᓂᒃ.  
 
ᐊᑎᓕᐅᖃᑎᖃᓚᐅᕐᕋᑦᑕ ᐊᑕᐅᓯᐅᖏᑦᑐᓂᓪᓗ ᕿᒥᕐᕈᓯᒪᓕᕇᖅᖢᑕ ᓂᓪᓕᐅᑎᒋᔭᐅᖃᑦᑕᖅᓯᒪᔪᓂᒃ ᑕᕝᕙᓂ 
ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ ᑐᕌᖓᔪᑦ. ᒥᔅᑕ ᑕᐹᕐᔪᓪᓗ ᑕᒪᒃᑯᐊ 
ᕿᒥᕐᕈᓇᒃᓯᒪᖃᑎᒋᔭᕗᑦ,  
 
ᕿᒥᕐᕈᓂᐊᕆᓪᓗᑎᒃᑯᓪᓗ ᐱᓇᓱᐊᕈᓯ ᐊᒡᒋᖅᑐᓂ. ᓲᕐᓗ ᐃᒪᕐᒧᑦ ᑭᓈᓗᖃᕐᓂᒧᓪᓗ ᐊᑐᖅᑐᑦ, ᑮᓇᐅᔭᖁᑎᓂᒃ 
ᐊᑐᓐᖏᓂᐊᖅᐸᑕ ᐊᑭᑐᔪᖅᑐᕈᑎᔅᓴᓄᑦ ᑕᐃᒃᑯᐊ ᐊᑐᖅᑐᔅᓴᒥᓂᐅᒐᓗᐊᑦ ᐃᓕᖔᕈᓐᓇᖅᑕᕗᑦ.  
 
ᐱᒋᐊᕐᓂᐊᖅᑐᒎᓚᒍᓐᓇᕋᔭᓐᖏᑦᑐᖓ ᑎᑎᕋᐅᔭᖅᑕᐅᓯᒪᓐᖏᑎᓪᓗᒍ ᖃᓄᐃᓕᓯᒪᖏᑎᓪᓗᒍᓘᓐᓃᑦ. ᐅᐱᓐᖔᒧᑦ 
ᑕᒪᓐᓇ ᐅᖃᐅᓯᕆᔭᐅᓛᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᓄᑦ, ᒥᔅᑕ ᐊᓚᕋᓚᒃ. 
 
ᐊᐱᖅᑯᑦ 381 - 2(4):  Hᐊᑦᓴᓐ ᑲᖏᖅᑐᖅᔪᐊᖓᑕ ᐱᓇᓐᓇᖓᓂ ᓇᓄᐃᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ ᐊᐱᖅᑯᑎᒋᓂᐊᖅᑕᕋ ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ, ᓇᓗᓇᐃᖅᓯᖅᑲᐅᔪᖓ ᑕᓯᐅᔭᕐᔪᐊᕐᒥ ᓇᓄᐃᑦ ᐊᑲᐅᖏᓕᐅᕈᑎᒋᔭᐅᓂᖏᑦ 
ᐊᒻᒪᓗ ᑕᒪᓐᓇ ᐱᕐᔪᐊᖑᓇᓱᒋᔭᕗᑦ ᒐᕙᒪᒃᑯᓐᓄᑦ ᓂᓪᓕᐅᑎᒋᔭᐅᓗᓂ ᒫᓂᑑᐸᒥᐅᓄᑦ.  
 
ᒥᓂᔅᑕᐅᑉ ᑐᑭᓯᑎᑦᑎᔪᓐᓇᖅᐹᖔ ᖃᓄᐃᓕᐅᕐᒪᖔᑦ ᑖᒃᑯᐊ ᒫᓂᑑᐸᒥᐅᑦ ᒐᕙᒪᒃᑯᖏᑦ ᑕᓯᐅᔭᖅᔪᐊᑉ ᓇᓄᖁᑎᖏᑦ 
ᐱᑦᔪᑎᒋᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ.  

ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐄ ᑖᒃᑯᐊ ᒫᓂᑑᐸᒥᐅᑦ ᐃᖅᑲᓇᐃᔭᖃᑎᒌᓐᓇᕋᓱᐊᖅᑕᕗᑦ ᑕᒪᒃᑯᐊ 
ᓇᓄᐃᑦ ᖃᓄᐃᓕᖓᕙᓪᓕᐊᓕᕐᒪᖔᑕ ᐊᒻᒪᓗ ᑕᒪᓐᓇ ᑲᔪᙳᑦᑎᐊᕈᓐᓇᕐᓂᐊᖁᓪᓗᒍ ᐊᒻᒪᓗ ᑲᑎᒪᒌᖅᓯᒪᓕᕈᑦᑕ 
ᐃᒻᒪᖄ ᑕᐃᒃᑯᐊ ᒥᓂᔅᑕᒋᔭᖓᑦ ᑲᑎᒪᖃᑎᒋᒍᒪᒐᔭᕆᓪᓗᒍ ᑕᒪᓐᓇ ᖃᓄᖅ 
ᐋᖅᑭᑦᑎᐊᖅᓯᒪᑲᓐᓂᕈᓐᓇᕐᓂᖅᓴᐅᒐᔭᕐᒪᖔᑦ ᑕᒪᒃᑯᐊ ᓇᓄᐃᑦ ᐃᒃᐱᒋᒐᓱᐊᖅᑕᐅᓕᖅᑎᓪᓗᒋᑦ ᒫᓂ ᓯᓚᕐᔪᐊᕐᒥ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᐅᓯᕆᓚᐅᖅᑕᕋᓂᑦ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ, 
ᐃᓱᒫᓘᑎᒥᒃ ᓴᖅᑭᑦᑎᑦᑎᓚᐅᕋᒪ ᑕᒪᒃᑯᐊ ᓇᖕᒥᓂᖃᖅᑐᑦ ᐳᓚᕋᖅᑐᓕᕆᓂᕐᒧᑦ ᐊᐅᓚᑕᐅᖃᑦᑕᖅᑐᑦ ᑰᔾᔪᐊᕌᓗᖕᒥ 
ᑕᐃᒃᑯᐊᓗ ᐃᓄᖏᓐᓄᑦ ᑕᒪᓐᓇ ᐊᑐᖅᑕᐅᖃᑦᑕᖅᑐᑦ ᐸᒡᕕᓵᖃᑦᑕᕐᓂᖏᓐᓂᑦ ᐃᓅᓯᕆᔭᐅᔪᓂᒃ ᑕᒪᓐᓇ 
ᐃᖏᕐᕋᓂᕆᖃᑦᑕᕐᓂᖏᑦ ᐊᒥᓲᓂᖏᓪᓗ ᓇᓄᐃᑦ. 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐸᑦ ᖃᓄᖅ ᑕᒪᓐᓇ ᐱᔾᔪᑎᒋᓪᓗᒍ ᐱᓕᕆᐊᖃᕐᒪᖔᑕ ᐅᐃᓂᐸᐃᒡᒥᐅᑕᐃᑦ 
ᐱᔾᔪᑎᒋᓪᓗᒋᑦ ᐃᓄᖏᑦ ᒐᕙᒪᖏᑦ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᐃᒃᑯᐊ ᑕᐃᒫᒃ ᐅᖃᖃᑎᒋᒐᔭᖅᐸᒃᑲ ᑕᒪᓐᓇ ᖃᓄᖅ 
ᐱᐅᓂᖅᓴᐅᒐᔭᕐᒪᖔᖅ ᓇᓄᐃᑦ ᑕᒪᒃᑯᐊ ᐊᐅᓚᓂᕆᔭᖏᑦ ᑲᔪᓯᑦᓯᐊᕈᓐᓇᖁᓪᓗᒋᑦ ᑕᐅᓇᓂ ᒫᓂᑑᐸᒥᓪᓗ 
ᓄᓇᕗᓪᓗ ᐃᓚᒋᔭᖓᓂᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᐅᓪᓗᒥᒨᓕᖓᔪᓂᒃ ᐅᖃᕈᓐᓇᖅᐹ ᒪᓕᒐᓕᐅᕐᕕᐅᑉ 
ᐃᓗᐊᓂ ᑖᒃᑯᐊ ᐱᓕᕆᕕᖓᓂᑦ ᐱᐊᓂᒃᓯᒐᓱᐊᕐᓂᕆᔭᖏᓐᓂᑦ ᖃᓄᖅ ᓇᓄᓕᕆᓂᕐᒧᑦ ᐊᐅᓚᑦᑎᖃᑎᒌᖕᓂᕐᒧᑦ 
ᐊᖏᕈᑏᑦ ᑖᒃᑯᐊ ᒫᓂᑑᐸᒥᐅᑕᐃᑦ ᓄᓇᖏᓪᓗ ᐃᓚᐅᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᓇᓄᕐᓂᒃ 
ᖃᓄᖅ ᓇᓐᓄᒐᓱᐊᖃᑎᒋᖃᑦᑕᖅᑕᕗᑦ ᑕᒪᒃᑯᓂᖓ ᓇᓄᕐᓂᒃ ᓱᑯᑦᓯᐊᓃᓐᓂᖏᓐᓂᑦ ᑕᒪᒃᑯᐊ ᐱᓕᕆᐊᕇᓐᓇᖅᑕᕗᑦ 
ᐃᖅᑲᓇᐃᔭᖃᑎᒌᓐᓇᕈᒪᑦᓱᑎᒍᓪᓗ ᑕᒪᓐᓇ ᓇᓄᓕᕆᓂᐅᔪᖅ ᑕᑯᒃᓴᐅᑦᓯᐊᖁᓇᕐᒪᑦ ᐃᒃᐱᒋᔭᐅᑦᓯᐊᖅᑎᓪᓗᒍ 
ᐊᒻᒪᓗ ᐃᒃᐱᒍᓱᑦᓯᐊᓪᓚᕆᒐᓱᐊᕋᑦᑕ ᐅᕙᒍᑦ ᓄᓇᕗᒻᒥᑕᐅᔪᒍᑦ ᑖᒃᑯᐊᓗ ᓴᓂᓪᓕᕆᒋᓕᖅᑕᕗᑦ ᓄᓇᕗᑦ 
ᓯᓚᑕᓃᑦᑐᐃᑦ ᐅᖃᖃᑎᒋᒐᓱᐊᖃᑦᑕᖅᓱᑎᒍᑦ ᑕᒪᒃᑯᐊ ᖃᐅᔨᓴᕆᐊᖃᓕᕋᐃᒐᑦᑎᒍᑦ ᓇᓄᐃᑦ ᓱᑯᑦᓯᐊᓂ 
ᓱᑯᑦᓯᐊᓃᒐᓗᐊᖅᐸᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᑭᖑᓪᓕᖅᐹᖑᓕᖅᑐᖅ ᐃᓄᒃᑎᑑᓚᖓᒐᒃᑯ. ᑕᐃᒪ ᓇᓗᓇᖏᒻᒪᑦ 
ᑕᐃᒃᑯᐊ  ᐅᖃᐅᓯᕆᔭᒃᑲ ᐊᒻᒪᓗ ᑕᑯᔭᐅᖃᑦᑕᖅᓯᒪᔪᑦ ᑕᐅᓇᓂ ᑕᐃᒃᑯᐊ ᐊᑯᓂᐊᓗᒃ ᓄᖅᑲᖓᑎᑕᐅᓕᖃᑦᑕᕐᒪᑕ 
ᓇᓄᐃᑦ. ᒥᓂᔅᑕᖃᐃ ᐅᖃᓪᓚᒍᓐᓇᕋᔭᖅᐳᖅ ᐃᓛᒃ  

ᐅᓂᒃᑳᓕᐅᖅᓯᒪᔪᓂᒃ ᖃᐃᑦᓯᔪᓐᓇᕋᔭᖅᐳᖅ ᖃᓄᖅ ᐊᑯᓂᐅᑎᒋᔪᒥᒃ ᓄᖅᑲᖓᓕᖃᑦᑕᕐᒃᒪᖔᑕ ᓇᓄᐃᑦ ᑕᐅᓇᓂ 
ᑕᒪᒃᑯᓄᖓ ᑕᑯᕋᓐᓈᖅᑎᑦᑎᔪᓄᑦ ᑕᑯᔭᖅᑐᖅᑐᓄᓪᓗ ᓄᖅᑲᖓᔾᔪᑎᖃᖅᖢᑎᒃ ᓇᓄᐃᑦ ᐊᒻᒪᓗ ᐊᓯᖏᓐᓂᑦ 
ᑕᒪᒃᑯᓂᖓ ᓈᒻᒪᓐᖏᓕᐅᕈᑕᐅᔪᓂᒃ ᓇᓄᕐᓄᑦ ᐃᖏᕐᕋᑦᓯᐊᖏᔾᔪᑕᐅᔪᓂᑦ ᐊᖅᑯᑎᒋᕙᒃᑕᖏᓐᓂᑦ 
ᐊᖅᑯᑎᒋᔭᐊᖃᖅᑕᖏᓐᓃᒍᑕᐅᔪᓐᓃᖃᑦᑕᖅᑐᓄᓪᓗ.  
 
ᐅᓂᒃᑳᖅᓯᒪᔪᓂᒃ ᑕᒪᒃᑯᐊ ᖃᐅᔨᓴᖅᑎᐊᓗᐃᑦ ᖃᐅᔨᓴᖅᓯᒪᓕᖅᑐᒃᓴᐅᖕᒥᖕᒪᑕ ᑕᒪᑐᒥᖓ. ᖃᐃᑦᑎᔪᓐᓇᕋᔭᖅᐳᖃᐃ 
ᐊᑯᓂᐅᖏᑦᑐᒥᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᓚᕋᓚᒃ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ ᐅᖃᖅᑏ. ᑖᒃᑯᐊ ᒫᓂᑑᐸ ᒐᕙᒪᒃᑯᑦ ᑕᐃᒃᑯᐊ ᒫᓂᑑᐸᒦᒻᒪᑕᐃᓛᒃ 
ᓇᓄᐃᑦ ᖃᐅᔨᓴᖅᑕᐅᓂᕆᔭᖏᓂᑦ ᑎᑎᕋᖅᓯᒪᔪᖁᑎᖃᕋᔭᕐᓂᖅᐸᑕ ᑕᐃᒃᑯᐊ ᐊᔾᔨᖏᓐᓂᑦ ᐱᒍᒪᒐᔭᖅᑯᒍᑦ ᐊᒻᒪᓗ 
ᐃᒻᒪᖄ ᐅᕙᒍᑦ ᐃᖅᑲᓇᐃᔭᖅᑎᒃᑲᓗ ᑕᐃᒃᑯᐊ ᑕᑲᒃᑯᓐᓄᖓ ᒫᓂᑑᐸᒃᑯᓐᓂᑦ ᐃᖅᑲᓇᐃᔭᖃᑎᖃᕐᓗᑎᒃ 
ᖃᓄᐃᓕᖓᕙᓪᓕᐊᓯᒪᖕᒪᖔᑕ ᑕᐃᒃᑯᐊ ᓇᓄᐃᑦ ᑕᐅᓇᓃᑦᑐᐃᑦ. ᑕᒪᓐᓇ ᐱᓕᕆᐊᕆᒐᓱᐊᕐᓂᐊᖅᑲᒍᑦ ᐊᒻᒪ 
ᑎᑎᕋᖅᓯᒪᔪᒥᒃ ᐊᓚᒃᑲᐃᔪᖃᕋᔭᕐᓂᖅᐸᑦ ᐊᓚᒃᑲᕋᔭᕆᕙᕋ ᑕᑲᑦᓱᒧᖓ ᒪᓕᒐᓕᐅᖅᑎᐅᔪᒧᑦ ᐊᕐᕕᐊᕐᒧᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅᑕ ᐋᕆᐊᒃ. 
 
ᐊᐱᖅᑯᑦ 382 - 2(4): ᕿᑭᖅᑕᖅᔪᐊᑉ ᒥᑦᑕᕐᕕᖓᑕ ᐃᒡᓗᖅᔪᐊᖓ (ᐋᕆᐊᒃ) 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᐃᒪ ᐋᓯᑦ ᐊᐱᕆᔪᒪᔪᖓ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 
ᒥᓂᔅᑕᐅᔪᒥᒃ. 
 
ᑕᑯᑎᑕᐅᓚᐅᕋᒃᑕ ᓴᖅᑭᑕᐅᕋᑖᖅᑐᓂᒃ ᐱᕙᓪᓕᐊᓂᕆᔭᐅᔪᓂᒃ ᑲᓇᑕᒥ ᒐᕙᒪᒃᑯᓐᓂ ᐊᒻᒪᑦ ᓄᓇᕗᑦ 
ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᐊᑐᖅᑕᐅᓂᐊᖅᑐᓂᒃ ᑖᒃᑯᐊ $242.68-ᒥᓕᐊᓐᑖᖑᓪᓗᑎᒃ ᑕᒪᐅᖓᑦ 
ᓄᓇᕘᖅᑕᐅᓚᖅᑐᑦ ᐊᒻᒪᓗᒃᑕᐅᖅ, ᑕᐃᒪ ᑐᓴᖃᑦᑕᓕᓚᐅᖅᑐᑕ ᑖᒃᑯᐊ ᐊᑐᖅᑕᐅᕙᓪᓕᐊᔪᒪᓕᕇᖅᑐᑦ 
ᐋᓐᓂᐊᕕᓕᐅᖅᑐᓄᑦ. ᑖᒃᑯᐊᒎᖅ ᑮᓇᐅᔭᑦ ᐊᑐᖅᑕᐅᓛᕐᒪᑕ ᑕᐅᕗᖓ 2014-ᒨᕋᓱᖕᓂᖓᓂ.  
 
(ᑐᓵᔨᑎᒍᑦ) ᐅᖃᖅᑎᑦᑎᔩ, ᓇᓗᓇᐃᖅᓯᔪᒪᔪᖓ ᑕᒡᕙᙵᑦ ᑎᑎᕋᕐᓯᒪᔪᒥᑦ ᓇᓗᓇᐃᖅᓯᕗᖓ ᒐᕙᒪᒃᑯᑦ 
ᐱᓕᕆᖃᑎᒌᖕᓂᐊᕐᐸᑕ ᓇᓗᓇᐃᖅᓯᓗᑎ ᑖᒃᑯᐊ ᐃᒡᓗᕐᔪᐊᓕᕆᓂᕐᒧᑦ ᐃᒪᓕᕆᓂᕐᒧᑦ ᑕᒪᒃᑯᓂᖓ 
ᐃᒪᓕᕆᓂᕐᒧᓪᓗ ᐊᒃᑕᒃᑯᓄᓪᓗ, ᓄᓇᓕᖕᓂᓗ ᒥᒃᑕᕐᕕᐅᔪᓂᑦ ᐊᒻᒪᓗ, ᓄᓇᓕᖕᓂ ᐊᖅᑯᑎᐅᔪᑦ ᐊᒻᒪᓗ ᒪᑯᐊ 
ᐃᒪᕐᒥᐅᑕᓕᕆᓂᕐᒧᑦ ᐅᖃᐅᓯᐅᔪᑦ.  
 
(ᑐᓵᔨᑎᒎᕈᓐᓃᖅᑐᖅ) ᐃᓛ ᐅᖃᖅᑎᑦᑎᔩ, ᑖᒃᑯᐊ ᐊᑕᐅᓯᙱᑦᑐᒥ ᐊᐱᕆᔪᒪᒐᓗᐊᖅᑐᖓ ᑕᐃᓐᓇ 
ᐊᐱᖅᑯᓯᕆᖃᑦᑕᕐᓯᒪᔭᖃ ᕿᑭᖅᑕᕐᔪᐊᒦᑦᑐᖅ ᒥᕝᕕᖕᒥ ᐅᑕᖅᑭᕕᒃ ᐱᐅᙱᑦᑐᒻᒪᕆᐅᖕᒪᑦ. ᑖᒃᑯᐊ ᐅᖃᕐᓯᒪᑎᓪᓗᒋᑦ 
ᑕᐃᒪᐃᑦᑐᓕᕆᓂᐊᕐᓂᕋᖅᑐᑎᒃ ᐃᓚᓕᐅᔾᔭᐅᓯᒪᕚ ᕿᑭᖅᑕᕐᔪᐊᕐᒦᑦᑐᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᑦ, ᒥᔅᑕ ᐋᕆᐊᒃ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓇᓗᓇᐃᔭᐃᑎᓪᓗᑕ, 
(ᑐᓵᔨᑎᒎᕈᓐᓃᖅᑐᖅ) ᑕᐃᓐᓇ ᕿᑭᖅᑕᕐᔪᐊᕐᒦᑦᑐᖅ ᐅᑕᖅᑭᕕᑦ ᐱᐅᙱᑦᑐᒪᕆᐅᓂᕋᖅᑕᐅᑎᓪᓗᕈ 
ᑐᓴᖅᑎᑕᐅᓚᐅᕋᒪ. ᑕᐃᓐᓇ  



ᕿᑎᖅᑰ, ᕕᕝᕗᐊᕆ 21, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ  2766 
 

 

ᐃᓱᒪᒃᓴᕐᓯᐅᕈᑎᒋᔪᓐᓇᕐᓂᐊᕐᒥᔭᕗᑦ ᑭᓯᐊᓂ ᑲᑎᒪᔩᑦ ᒥᓂᔅᑕᖏᓐᓄᑦ ᐊᖏᖅᑕᐅᔭᕆᐊᖃᕋᔭᕐᒥᖕᒪᑦ. ᑕᕝᕙ 
ᐅᖃᐅᓯᑦᓴᑐᐊᑦᑎᐊᕋ, ᐅᖃᖅᑎ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᐋᕆᐊᒃ.  
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐅᖓᓯᒃᓯᓯᑕᐅᓐᓂᕐᒪᑦ ᐊᐃᑦᑖᖑᒐᓗᐊ ᖃᓪᓕᒃᑲᓐᓂᓛᕈᒪᔭᕋᓗᐊᕋ. ᐄ, 
ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᒥᓂᔅᑕ. ᐃᒫᒃ ᐃᓱᒪᒃᓴᕐᓯᐅᕈᑎᒋᔭᐅᑐᐃᓐᓇᖏᓪᓗᓂ. ᑖᓐᓇ 
ᓯᕗᓪᓕᕐᐹᖑᕈᖅᑎᑕᐅᓇᓱᒍᓐᓇᕐᓂᐊᕐᐹ ᐊᖅᑭᒃᑕᐅᓂᐊᖅᑐᓂᒃ ᑖᒃᑯᓄᖓ ᑮᓇᐅᔭᓂᑦ ᐊᑐᖅᑎᒃᓴᓂᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒪ ᒥᓂᔅᑕ ᐲᑯ ᐅᖃᖅᑕᐅᒻᒪᑦ. ᑕᐃᓐᓇ ᐊᑭᑐᔫᑎᓄᑦ 
ᑕᓪᓕᒪᓄᑦ ᐊᕐᕌᒍᓄᑦ ᐸᕐᓇᒃᓯᒪᔭᕗᑦ ᑕᕝᕙᓂ ᒪᓕᒐᓕᐅᕐᕕᖕᒥ ᐸᕐᓇᓚᐅᖅᑕᕗᑦ ᐅᑭᐊᒃᓵᖅ ᑕᐃᓐᓇ 
ᕿᒥᕐᕈᐊᖅᑕᐅᓂᐊᕐᒪᑦ ᖃᓄᖅ ᑕᒪᒃᑯᐊ [ᐱᓕᕆᐊᖑᔪᑦ] ᓯᕗᕙᕆᐊᕈᓐᓇᕋᔭᕐᒪᖔᑕ ᐊᒻᒪ, ᑖᓐᓇ CGS-ᒃᑯᑦ 
ᒥᓂᔅᑕᖓᑦ ᑕᒪᔅᓱᒥᖓ ᑲᒪᓪᓗᐊᑕᓚᖓᖕᒪᑦ Building Canada Funds ᐅᕙᒍᓪᓕ ᐅᖃᓚᖓᒐᓗᐊᖅᑐᒍᑦ 
[ᐱᓕᕆᕝᕕᕗᑦ] ᑖᒃᑯᐊ ᐃᓱᒫᓘᑎᒋᔭᕗᑦ ᓯᕗᓪᓕᐅᖁᓇᔭᖅᑕᕋᓗᐊᕗᑦ ᐅᖃᕐᕕᒋᔪᓐᓇᖅᑕᕋᓗᐊᕗᑦ. ᑖᒃᑯᐊ ᑭᓯᐊᓂ 
ᐸᕐᓇᐃᓚᐅᖅᑳᖅᑎᓪᓗᕆᑦ ᖃᓄᐃᓕᖓᓪᓚᑦᑖᓛᕐᒪᖔᑦ ᐅᖃᕐᓂ ᓇᓗᓇᖅᑐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑏ ᖃᒪᓂᑦᑐᐊᒧᑦ, ᒥᔅᑕ ᓯᒪᐃᓚᒃ. 
 
ᐊᐱᖅᑯᑦ 383 - 2(4): ᐅᖅᓱᐊᓗᐃᑦ ᖃᑦᑎᐅᓂᖏᑦ ᑎᑭᑎᑕᐅᔪᖅ ᐅᒥᐊᖅᔪᐊᒃᑯᑦ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ. ᐃᓄᐃᓚᙳᓇᑦᓯᒐᓗᐊᕐᖢᓂ ᑎᑭᑕᐅᓕᑕᐃᓐᓇᕐᐳᖓ. ᐊᐱᕆᔪᒪᑉᓗᒍ ᐅᖃᖅᑎᑦᓯᔨ 
ᒥᓂᔅᑐᖑᔪᖅ ᓄᓇᓕᖕᓂ ᒐᕙᒪᓕᕆᓂᕐᒧᑦ ᐅᖅᓱᐊᓗᓕᕆᓂᕐᒧᑦ ᐱᓕᕆᐊᖃᕐᒫᖅᑯᕐᒪᓄᓇ.  
 
ᐅᓂᑉᑳᕈᓐᓇᕋᔭᕐᒪᖔᑦ ᑐᑭᓯᑎᑐᐃᓐᓇᕋᔭᕐᒪᖔᖅ ᐅᕙᑉᑎᓐᓂ ᖃᓄᖅ ᐃᓱᒪᒃᓴᕐᓯᐅᖅᑕᔪᖕᒪᖔᑕ ᖃᓄ ᐊᖏᑎᒋᔪᒥᒃ 
ᐅᖅᓱᐊᓗᖕᒥᒃ ᓂᐅᕕᕐᓂᐊᕐᒪᖔᑕ ᓄᓇᓕᒧᑦ ᑐᕌᕐᓂᐊᖅᑐᒥᒃ ᐊᐅᔭᐅᔪᒥ ᓲᕐᓗ ᐊᐅᔭᐅᓚᐅᖅᑐᖅ ᖃᓄᖅ 
ᓇᓗᓇᐃᖅᓯᓯᒪᓚᐅᕐᐸᑦ ᖃᓄᖅ ᐅᖅᓱᐊᓗᒥᒃ ᑭᒡᒎᕐᓗᐊᑎᒋᓂᐊᕐᒪᖔᑉᑕ ᖃᒪᓂᑦᑐᐊᕐᒥ? ᒪ’ᓇ, ᐅᖃᖅᑎᑦᓯᔨ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᐃᖅᓱᐊᓗᓕᕆᔨᒃᑯᓄᓪᓗ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᓐᓇ ᕿᓂᖅᑕᕋ ᓇᓂᖏᒌᑉᓗᒍ ᐊᒡᒍᖅᓯᒪᔪᓂ 
ᑕᒪᒃᑯᓄᖓ ᓄᓇᓕᓐᓄᑦ ᐱᑕᖃᕋᓗᐊᕐᒪᑦ ᐅᕙᓃᑑᔭᕈᓐᓃᒥᒻᒪᑦ ᐅᑯᐊ ᓄᑖᖑᖅᑎᑎᑕᐅᓚᐅᕐᒪᑕ. ᑭᓯᐊᓂ 
ᐃᓕᐅᒃᑲᐅᓗᒋ ᐅᖃᐅᓯᕆᔪᓐᓇᕋᓗᐊᖅᑐᒋᑦ ᑕᐃᓐᓇ ᐅᖃᐅᓯᕆᔭᖓ ᓇᓂᖏᓇᒃᑯ, ᐅᒡᒍᐊᕋᓗᐊᖅᐳᖓ. 
 
ᑕᐃᒪ ᑕᐃᒃᑯᐊ ᑎᑭᓚᐅᖅᑐᑦ ᐅᖅᓱᐊᓗᐃᑦ ᑲᑎᒃᖢᒋ ᑭᕙᓪᓕᕐᒧᑦ (ᑐᓵᔨᑎᒍᑦ) ᑖᒃᑯᐊ ᐊᖏᓂᖏᑦ ᐅᖅᓱᐊᓗᐃᑦ 
ᑎᑭᑎᑕᐅᓚᐅᖅᑐᑦ ᐅᖅᓱᐊᓗᐃᑦ ᓄᓇᕗᒻᒥ ᓄᓇᓕᖕᓄᑦ ᐊᕕᑦᑐᖅᓯᒪᔪᓂ ᓄᓇᕗᒻᒥ ᑭᕙᓪᓕᖅᒧ, 37,688,388 
ᓖᑕᐃᑦ, ᑭᕙᓪᓕᕐᒧᑦ ᑐᕌᖅᑐᑦ ᑖᒃᑯᐊ ᐊᒻᒪ ᐊᕕᑦᑐᖅᓯᒪᔪᓄᓪᓗ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᓯᒪᐃᓚᒃ. 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐃᓛ, ᑐᑭᓯᔪᒪᓗᐊᓚᐅᖅᑐᖓ ᖃᓄᖅ ᐃᓱᒪᖅᒪᖅᓯᐅᔪᒻᒪᖔᑕ ᐅᖅᓱᐊᓗᒻᒥ 
ᓂᐅᕕᕐᓂᐊᓕᕌᖓᒥ ᓄᓇᓕᖕᒧᐊᓂᐊᖅᑐᓂᑦ.  
 
ᐅᓇ ᐱᔾᔪᑎᒋᓗᐊᕐᖢᒍ ᐅᖃᖅᑎᑦᑎᔩ, ᐊᕐᕌᓂᐅᓚᐅᖅᑐᖅ ᐅᖅᓱᒥᑦ, ᒑᓴᓖᒥᑦ ᐊᒥᒐᖅᓯᓂᐊᖅᑐᔭᓚᐅᖅᓯᒪᒐᑦᑕ 
ᖃᒪᓂᑦᑐᐊᒥᑦ. ᐊᒻᒪ ᐊᐅᔭᖅ ᑎᑭᓚᐅᖅᑐᒥᑦ ᐅᖅᓱᐊᓗᒻᒥᑦ deisel fuel ᑐᓴᖅᓇᖅᑕᐱᓚᓕᕆᓪᓗᓂ 
ᐅᔭᕋᓐᓂᐊᑎᓐᖒᖅ ᓂᐅᕕᕐᓂᖅ ᐊᔪᕐᓂᐊᖅᑐᑦ ᐅᐱᕐᖔᖅ, ᑖᒃᑯᓇᖓ ᒐᕙᒪᒃᑯᓐᓂ ᐅᖅᓱᐊᓗᒻᒥᑦ. 
 
ᑕᒪᓐᓇ ᓇᓚᐅᒻᒪᖔᑦ ᑐᑭᓯᓱᕐᓕᐊᕐᑐᒍ ᑕᒪᓐᓇ ᐊᐱᖅᓲᑎᒋᔭᕋ. ᑕᕝᕙᓂ ᐃᑉᐸᒃᓴᖅ ᑮᓇᐅᔭᓕᕆᔪ ᐅᓂᒃᑳᑎᓪᓗᒍ 
ᐅᖃᓯᐅᖃᕕᒃᔪᐊᓚᐅᕐᒪᑦ ᐅᔭᕋᓐᓂᐊᖅᑎᓂᑦ ᐱᒻᒪᕆᐅᑎᑕᐅᕕᒃᔪᐊᖅᑐᓂ ᓄᓇᕗᒥᑦ ᐱᓕᕆᐊᒃᓴᑎᒍᑦ 
ᖃᓄᑐᐃᓐᓇᖅᓗ ᐊᑭᑐᔫᑎᓄᑦ ᐊᑐᕆᐊᖃᖅᑐᓄᑦ ᑮᓇᐅᔭᓕᐅᕈᑕᐅᕕᒃᔪᐊᓂᐊᖅᑐᓂᓗ ᓄᓇᕗᒥ. 
ᑕᒪᒃᑯᐊᖑᑎᓪᓗᒋᑦ ᑖᒃᑯᐊ ᑕᒪᒃᑯᐊ ᐅᔭᓐᓂᐊᖅᑎᑦ ᐱᓗᐊᖅᑐᒥᑦ ᖃᒪᓂᑦᑐᐊᑉ ᐊᕙᑖᓂ ᐱᓕᕆᔪᑦ ᑎᐊᓐᓇ 
ᑭᖑᓯᑦᑐᒥ ᑐᓴᖅᑎᑕᐅᑦᑕᖅᑎᓪᓗᒋ ᓂᐅᕕᕐᓂᖅ ᐊᔪᕐᓂᐊᖅᑐᓯ ᐅᐱᕐᖔᖑᓂᐊᖅᑐᖅ. ᑕᐃᒪᓐᓇᐃᑦᑑᑎᓪᓗᒍ 
ᑐᓐᖓᓇᖏᒻᒪᑦ ᕿᓂᕆᐊᖃᓕᕐᖢᑎᓪᓗ ᐊᓯᐊᓂᑦ ᓇᑭᑐᐃᓐᓇᖅ ᐅᖅᓱᐊᓗᒻᒥ ᓂᐅᕕᕐᓂᓗᒋᐊᖃᓕᓚᐅᖅᖢᑎᒃ 
ᑕᐃᒪᐃᓗᐊᕕᓐᓂᖅᐸᑦ.  
 
ᑕᒪᓐᓇ ᖃᓄᖅ ᓲᖅ ᑕᐃᒪᓐᓴᐃᑦᑑᒻᒪᖔᖅ ᑐᑭᓯᒋᐊᕐᓇᑲᓄᐊᑯᓂ, ᓲᖅ ᐊᒥᒐᖅᓯᓇᖅᑭᔭᖅᑑᔭᖏᓇᕐᐱᑕ? ᒪ’ᓇ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓄᓇᓖᑦ ᒐᕙᒪᓕᕆᓂᕐᒧᑦ ᐱᔨᑦᑎᕋᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ ᓈᒻᒪᑦᑐᒥᑦ ᑎᑭᓴᐃᓇᓱᐊᖃᑦᑕᖅᑐᑦ ᑖᒃᑯᐊ 
PPD-ᓕᕆᔨᒃᑯᑦ ᑕᐃᒃᑯᐊ ᐊᑐᖅᑕᐅᓴᒻᒪᑕ ᐊᕐᕋᓯᒻᒪᑕ ᖃᑦᓯᓂᑦ ᑎᑭᓴᐃᓚᐅᕐᒪᖔᑕ ᖃᓄᖅ ᐊᖏᑎᒋᔪᒥᑦ 
ᑎᑭᓴᐃᓚᐅᕐᒪᖔᑕ ᑕᐃᓐᓇ ᐊᑐᖅᑕᐅᓇᓱᐊᖃᑦᑕᖅᑐᖅ. ᐅᓇ ᐱᔾᔪᑕᐅᖃᑦᑕᒥᒻᒪᑦ ᐸᕐᓇᒋᐊᓖᑦ ᒪᑯᐊ ᓄᓇᓖᑦ 
ᑕᒪᕐᒥᒃ ᓄᓇᕗᓪᓗ ᐃᓗᐊᓂ 25-ᖑᓪᓗᑎ. ᐊᕙᑎᓪᓗ ᑕᓪᓕᒪᐅᓪᓗᑎ ᑕᒪᒃᑯᐊ ᐅᖅᓱᐊᓗᖃᐅᓯᕐᕕᐊᓗᐃᑦ.  
 
ᑕᐃᒃᑯᐊ Tank Farm-ᖑᓂᕋᖅᑕᐅᔪᑦ. ᑕᐃᒃᑯᐊ, ᐸᕐᓇᑦᑎᐊᕆᐊᖃᕐᒥᒐᑦᑎᒍᑦ ᐊᑭᑐᔫᑉᓗᑎᓪᓗ ᐊᒻᒪᓗ 
ᒥᒃᓕᕙᓪᓕᐊᓂᖅᓴᐅᔮᖅᑐᑎᓪᓗ ᐃᓄᖏᑦ ᐊᖏᓕᖅᐸᓪᓕᐊᔪᑦ ᓄᓇᓖᑦ ᐊᖏᓕᖅᐸᓪᓕᐊᔪᐃᑦ ᐱᔾᔪᑎᒋᓪᓗᑎᒍᑦ. 
ᑕᐃᒪ ᐊᑭᑐᔫᑎᒃᑯᑦ ᐱᑖᕆᐊᖃᕋᔭᖅᐸᑕ ᐸᕐᓇᑦᑕᐅᒋᐊᖃᓂᐊᓂᒻᒪᑦ ᑕᒪᓐᓇ ᓈᒻᒪᖁᓗᕈ. ᐄ, 
ᑕᐃᒪᓐᓇᐃᓚᖅᑰᖅᑐᖅ ᑐᑭᓯᓚᐅᖅᑕᕋ.  
 
ᑭᓯᐊᓂ ᓇᓚᐅᑦᑖᓂᐅᔭᑐᐃᓐᓇᖏᒻᒥᒐᒪ ᑭᓯᐊᓂ ᐊᐱᖅᑯᑎᒋᓚᐅᖅᓯᒪᒐᒃᑯ ᐅᖃᐅᔭᐅᓚᐅᖅᓯᒪᔪᖓ ᐃᒪᓐᓇᐃᑦᑐᒥᑦ. 
ᑕᐃᒃᑯᐊᒎᖅ ᓄᓇᓕᖕᒥᐅᑕᐃᑦ ᓯᕗᓪᓕᐅᖃᑦᑕᓂᐊᕐᒪᑕ ᑕᒪᒃᑯᐊ domestic use ᓯᕗᓪᓕᐅᖃᑦᑕᓂᐊᕐᒪᑕᒎᖅ 
ᑕᒪᓐᓇ ᐱᔾᔪᑎᒋᓪᓗᒍ ᐊᒥᒐᖁᖏᑦᑐᒋᑦ ᑕᐃᒃᑯᐊ ᓄᓇᓕᐅᑉ ᐱᔾᔪᑎᒃᓴᖏᑦ ᖁᒥᐅᑕᐅᓯᒪᔪᑦ ᐅᖅᓱᐊᓗᒻᒧᑦ. 
ᐊᒥᒐᖁᖏᑦᑐᒋᑦ ᑕᐃᒪᓐᓴᐃᑦᑐᒥ ᑐᑭᓯᓯᒪᓄᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᑕᒪᓐᓴᐃᓛᒃ ᑐᑭᓯᐅᒪᒐᑦᑎᒃᑯ ᐱᒻᒪᕆᐅᑎᒋᔪᐊᕋᑦᑎᒍ ᓄᓇᕗᒥ, ᐅᔭᕋᓐᓂᐊᖅᑎᓂ 
ᐱᓕᕆᔫᓪᓗᐊᖅᑎᑦᓯᓂᖅ ᓄᓇᕗᑦ ᐃᓗᐊᓂ, ᖃᓄᑐᐃᓐᓇᕐᓗ ᑮᓇᐅᔭᓕᐅᕈᑎᒋᔫᓪᓗᐊᕐᓗᒋᑦ 
ᐱᓕᕆᔾᔪᑎᒋᔫᓪᓗᐊᖅᑐᑎᓪᓗ ᓱᓕ ᐱᒐᑉᑕ. ᑖᓐᓇᖃᐃ ᒥᓂᔅᑕ ᐱᓕᕆᖃᑎᖃᖃᑦᑕᖅᓯᒪᕙ ᑖᒃᓱᒥᖓ 
ᒥᓂᔅᑕᐅᔪᒥᐱᕙᓪᓕᐊᔪᓕᕆᓂᕐᒧᑦ ᑕᒪᒃᑯᐊ ᐱᔭᕆᐊᖃᖅᑕᖏᑦ ᐅᔭᕋᓐᓂᐊᖅᑎᑦ, ᐱᓗᐊᖅᑐᒥᓗ ᐅᖅᓱᐊᓗᒃ 
ᐆᑦᑑᑎᒋᓗᒍ ᑕᒪᒃᑯᓄᖓ ᒥᒃᓵᓄᑦ ᑖᒃᑯᐊ ᐱᓕᕆᖃᑎᒌᑉᐸᑉᐳᑦ ᑖᒃᑯᐊ ᒥᓂᔅᑕᐅᔪᑦ? ᒪ’ᓇ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓄᓇᓖᑦ ᒐᕙᒪᓕᕆᓂᕐᒧᑦ ᐱᔨᑦᑎᕋᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᐸᕋᐅᓐ. 
 
ᐊᖓᔪᖅᑳᖅ ᓕᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᓱᕐᓂᖅ ᓄᖑᒻᒪᑦ. 
 
>>ᐃᓪᓚᖅᑐᑦ 
 
ᐊᖓᔪᖅᑳᖅ ᓕᕖᓐᓂᐊ ᐸᕋᐅᓐ: ᐄ, ᑕᐃᒪᓐᓇ ᐱᓕᕆᖃᑎᖃᖅᑳᖃᑦᑕᕋᓗᐊᖅᑐᒍ ᑕᒪᒃᑯᓂᖓ 
ᒥᓂᔅᑑᖃᑎᑦᑎᓐᓂᑦ. ᐊᒻᒪ ᑕᒃᑯᐊ ᐸᕐᓇᐃᔨᓪᓚᕆᐋᓗᐃᑦ ᐅᑯᐊ ᓴᓇᔨᕗᑦ ᐅᖃᖃᑎᒌᖏᓐᓇᖃᑦᑕᖅᑐᓐ 
ᐱᓕᕆᖃᑎᒌᖃᑦᑕᖅᓱᑎᓪᓗ ᑕᒪᓐᓇ ᐸᕐᓇᒋᐊᖃᕐᓂᖅ ᐱᔾᔪᑎᕆᓪᓗᒍ.  
 
ᑭᓯᐊᓂ ᐅᑉᓗᒥᒧᑦ ᐱᒋᐊᕐᓗᒍ, ᐄ, ᐱᓕᕆᑦᓯᐊᖃᑎᒌᒐᓱᐊᕐᓂᐊᕆᕗᒍᑦ ᑕᒪᓐᓇ ᐱᔾᔪᑕᐅᓂᖓ ᐊᖏᓗᐊᕐᒪᑦ 
ᐱᕙᓪᓕᐊᓂᕐᓗ ᓄᓇᓄᑦ ᐊᑐᓗᐊᕐᒪᑦ ᑮᓇᐅᔭᓕᐅᕈᑎᒃᓴᒃᑲᓐᓂᕐᓄᑦ. ᐄ, ᐊᖏᖅᑐᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇ ᐅᖃᖅᑎᑦᓯᔩ. ᑖᓐᓇ ᑐᓴᕐᓂᖅᑐᖅ ᑕᐃᒪᓐᓇ ᑭᐅᑎᓪᓗᒍ. ᑖᓐᓇᖃᐃ ᒥᓂᔅᑕ ᑎᓕᓯᔪᓐᓇᕋᔭᖅᐳᖅ 
ᐃᖅᑲᓇᐃᔭᖅᑎᒥᓂᒃ ᖃᐅᔨᒋᐊᓚᐅᕈᓐᓇᖁᓗᒋᑦ ᑕᒪᓐᓇ ᐅᖅᓱᐊᓗᓕᕆᓂᖅ ᓄᓇᕗᑦ ᐃᓗᐊᓂ 
ᓇᖕᒥᓂᖃᖅᑐᓄᖔᑦ ᐊᐅᓚᑕᐅᓕᕐᓗᓂ ᒐᕙᒪᓄᑦ ᐊᐅᓚᑕᐅᓐᖏᓪᓗᓂ. ᖃᓄᖅ ᐊᑭᑐᓂᖅᓴᐅᓂᐊᕐᒪᓪᓘᕝᕙ 
ᓄᓇᕗᒻᒥᐅᓄᑦ ᐊᑭᓗᖕᓂᖅᓴᐅᒐᔭᕐᒪᖔᓪᓘᕝᕙ ᓄᓇᕗᒻᒥᐅᓄᑦ. ᑐᑭᓯᒋᐊᓚᐅᕈᓐᓇᕋᔭᖅᐸᖃᐃ ᑖᓐᓇ ᒥᓂᔅᑕ 
ᐃᖅᑲᓇᐃᔭᖅᑎᖏᓪᓘᓐᓃᑦ ᖃᐅᔨᓯᒪᓕᖅᐸᑕᓗ ᑐᓴᖅᑎᑕᐅᒻᒫᕐᓗᖓ. ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓄᓇᕗᒻᒥ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
  
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒃᓱᐊᓗ ᐊᓕᐋᓇᐃᒋᔭᕋ ᑖᓐᓇ 
ᑕᐃᔭᖓ. ᐊᒻᒪ ᐄ, ᖃᐅᔨᓴᕆᐊᖃᕋᔭᖅᑐᒍᑦ ᑭᓐᖒᒪᔭᐅᔪᑦ ᖃᓄᐃᑦᑑᒐᔭᕐᒪᖔᑕ ᑮᓇᐅᔭᖅ ᑕᒪᓐᓇ 
ᓱᕗᒧᐊᒍᓐᓇᕐᒪᖔ. ᑕᐃᒪᓐᓇ ᐱᕙᓪᓕᐊᑎᑦᑎᓗᓂ ᐊᑲᐅᓇᓱᒋᑦᑎᐊᖅᖢᒍ. ᑕᐃᒪᓕ ᑐᓴᖅᑎᑦᑎᓚᐅᕐᓗᖓ 
ᐅᖅᓱᐊᓗᓕᕆᔨᒃᑯᑦ ᐱᓕᕆᕝᕕᐊᕈᓯᖓᓐᓂᑦ ᐃᖅᑲᓇᐃᔭᖅᑐᑦ ᐊᒻᒪᓗ ᓄᓇᓕᕆᔨᒃᑯᑦ ᐱᓕᕆᕝᕕᖓᓃᓐᖔᖅᑐᑦ 
ᑐᓴᕐᕕᒋᓚᐅᕐᓗᒋᑦ ᓂᓪᓕᕐᕕᒋᓛᖅᐸᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᓇ ᐅᔾᔨᕆᔭᓯ ᓯᕿᓐᖑᔭᖓ ᐊᐱᖅᓱᕐᓇᐅᑉ ᓄᖑᒻᒥᒻᒪᑦ. ᖁᓚᓐᖏᑦᑐᖓ. 
ᑲᑎᒪᔾᔪᑎᔅᓴᑦᑎᓐᓄᑦ ᑲᔪᓯᒋᐊᕐᓗᑕ. ᑲᑎᒪᔾᔪᑎᔅᓴᕗᑦ 7. ᑎᑎᖅᑲᒃᑯᑦ ᐊᐱᖅᑯᑏ. ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ 
ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 9. ᑭᐅᔾᔪᑏᑦ ᒪᑐᐃᖅᓯᒋᐊᓐᖓᑕᐅᓚᐅᖅᑐᓄᑦ. 
ᑲᑎᒪᔾᔪᑎᔅᓴᕗᑦ 10. ᑭᐅᔾᔪᑏᑦ ᑮᓇᐅᔭᖅᑑᑎᒃᓴᐃᑦ ᓇᓗᓇᐃᖅᑕᐅᓂᖏᓐᓄᑦ. ᑲᑎᒪᔾᔪᑎᔅᓴᕗᑦ 11. 
ᐊᑎᓕᐅᖅᓯᒪᔪᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᒪᑉᓴᓛᒃ. 
 

ᑲᑎᒪᔾᔪᑎᒃᓴᖅ 11: ᐊᑎᓕᐅᕈᑕᐅᓯᒪᔪᑦ 
 
ᐊᑎᓕᐅᕈᑕᐅᓯᒪᔪᖅ 003 - 2(4): ᓇᐅᔮᓂ ᐋᓐᓂᐊᕐᕕᒃ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓴᖅᑭᑎᑦᑎᔪᒪᓪᓗᖓ ᐊᑎᓕᐅᖅᑕᐅᓯᒪᓚᐅᖅᑐᓂᒃ ᑕᐃᑲᓂ ᑭᒡᒐᖅᑐᖅᑕᓐᓂ 
ᓇᐅᔮᓂᑦ. ᑖᓐᓇ ᐊᑎᓕᐅᖅᓯᒪᔪᖅ ᐃᒪᓐᓇᐃᓕᓯᒪᔪᖅ  

ᐅᕙᒍᑦ ᓇᐅᔮᕐᒥᐅᑕᑎᒍᑦ ᐊᑎᓕᐅᖅᐳᒍ ᑖᒃᑯᐊ ᒐᕙᒪᒃᑯᑦ ᓄᓇᕗᒻᒥ ᐱᒋᐊᖅᑎᑦᑎᖁᓪᓗᑎᒍᑦ ᐋᓐᓂᐊᕐᕕᒃᑖᕐᓂᕐᒥᑦ 
ᓇᐅᔮᓂᑦ ᑕᒡᕙᓂ ᖃᓂᑦᑐᒃᑯᑦ.  
 
ᐅᖃᖅᑎᑦᑎᔩ, ᑖᓐᓇ ᐊᑎᓕᐅᖅᓯᒪᔪᖅ ᐊᑎᓕᐅᖅᑕᐅᓯᒪᔪᖅ 168-ᓂᒃ.  
 
ᐅᖃᖅᑎᑦᑎᔩ, ᐃᑉᐸᒃᓴᖅ ᑐᓴᕐᓂᕈᓱᑦᑎᐊᓚᐅᖅᑐᖓ ᑖᒃᑯᐊ ᑮᓇᐅᔭᑦ ᐅᖃᐅᓯᐅᑎᓪᓗᒋᑦ ᓴᖅᑭᑦᑎᓂᐊᕐᓂᖏᓐᓂᑦ. 
ᐊᒻᒪᓗ ᐅᒃᐱᕈᓱᑦᑎᐊᖅᐳᖓ ᑖᒃᑯᐊ ᐃᓛᒃ ᑭᒡᒐᖅᑐᖅᑕᒃᑲ ᑕᐃᑲᓂ ᐅᒃᐱᕈᓱᑦᑎᐊᕐᓂᐊᓕᖅᑐᑦ ᑕᔅᓱᒥᓐᖓᑦ 
ᑐᓴᕈᑎᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᑲᑎᒪᔾᔪᑎᔅᓴᕗᑦ 11. ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᔅᓴᕗᑦ 12. ᑲᑎᒪᔨᕋᓛᓂᑦ 
ᐅᓂᒃᑳᑦ. ᑲᑎᒪᔾᔪᑎᔅᓴᑦ 13. ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᔅᓴᕗᑦ 14. 
ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ ᑲᑦᑐᒃ. 
 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 175 - 2(4): ᐃᑲᔪᖅᑐᐃᔾᔪᑎᒃ ᑎᑎᖅᑲᒃ NTK-ᑯᓐᓄᑦ ᑮᓇᐅᔭᓂᑦ 

ᑐᒃᓯᕋᕐᓂᖏᓐᓂᑦ ᒐᕙᒪᑐᖃᒃᑯᑦ ᑲᓇᑕᐅᑉ ᓯᓚᑖᓄᑦ ᐱᓇᓱᐊᒐᖓᓐᓂᑦ (ᑲᑦᑐᒃ) 
 
ᑲᑦᑐᒃ (ᑐᓵᔨᑎᒍᑦ): ᓇᑯᕐᒦᒃ, ᐅᖃᖅᑎᑦᓯᔩ. ᐊᓚᒃᑲᐃᒍᒪᒐᒪ ᐊᓪᓚᓂᒃ ᐃᑉᐸᓴᖅ ᐊᓪᓚᒋᓚᐅᖅᑕᓐᓂᑦ ᓄᓇᕗᒻᒥᑦ 
ᑕᓯᐅᔭᕐᔪᐊᒦᖃᑎᒌᑦ ᑲᑎᒪᔨᖏᓐᓄᑦ ᑕᐃᔭᐅᔪᖅ NTK-ᒥᒃ.  
 
ᐅᖃᖅᑎᑦᑎᔩ, NTK-ᑯᑦ ᑖᒃᑯᐊ ᑮᓇᐅᔭᓂᒃ ᑐᒃᓯᕋᖅᓯᒪᓕᕐᒪᑕ ᑲᓇᑕᐅᑉ ᒐᕙᒪᒃᑯᖏᓐᓂᒃ ᓄᓇᕐᔪᐊᕐᒥ 
ᐅᑭᐅᖅᑕᖅᑐᖏᓐᓂ ᐱᓕᕆᔾᔪᑕᐅᓂᐊᖅᑐᓂ ᓯᕗᓐᖓᒍᑦ ᑕᓯᐅᔭᕐᔪᐊᕐᒥ ᑲᑎᒪᖁᓪᓗᒋᑦ 2009-ᒥ.  
 
ᐅᖃᖅᑎᑦᑎᔩ, ᓂᕈᐊᖅᑎᒋᓯᒪᔭᒃᑲ ᓴᓂᑭᓗᐊᕐᒥ ᐊᒥᓱᐊᓗᓐᓂᒃ ᐃᓱᒫᓘᑎᖃᒻᒪᑕ ᐱᔾᔪᑎᒋᑦᓱᒋᑦ ᐊᖏᔪᐊᓗᒻᒥᒃ 
ᐊᓯᔾᔩᒍᒪᒻᒪᑕ. ᐊᖏᔪᐊᓗᒻᒥᒃ ᐊᓯᔾᔩᒍᓐᓇᕐᒪᑕ ᔭᐃᒥᔅ ᐸᐃᒥ ᐱᓕᕆᔭᐅᔪᑦ ᓯᕗᒧᐊᓐᓂᖅᐸᑦ.  
 
ᑖᒃᑯᐊ NTK-ᑯᑦ ᑕᓪᓕᒪᓄᑦ ᐅᓪᓗᓄᑦ ᑲᑎᒪᒍᒪᒻᒪᑕ 150-ᓂᒃ ᑲᑎᒪᔭᖅᑐᖅᓯᒪᔪᓂᒃ ᐅᐸᑦᑕᐅᓗᑎᒃ. 
ᐅᖃᓪᓚᒋᐊᖅᑐᖅᓯᒪᔪᑦ ᑲᑎᒪᔭᖅᑐᑐᓪᓗ ᑖᒃᓱᒥᖓ ᐱᓕᕆᐊᖃᕐᓂᐊᖅᑐᑦ ᐱᒻᒪᕆᐅᔪᒥᒃ. ᓴᓐᖏᔪᒃᑯᑦ 
ᐃᑲᔪᖅᑐᐃᕗᖓ ᑖᒃᓱᒥᖓ ᐱᒋᐊᕈᑎᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑲᑦᑐᒃ. ᑕᑉᐱᓐᓇ ᐊᔾᔨᖓ ᖃᐃᑕᐅᓚᐅᕐᓕ ᒪᐅᖓ.  
 
(ᑐᓵᔨᑎᒎᕈᓐᓂᖅᑐᖅ) ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᖅᑕᐅᓂᖏᑦ. ᒥᔅᑕ ᓯᕗᓕᖅᑎ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 176 - 2(4): ᒪᓕᒐᓂᒃ ᑐᑭᓯᓂᐊᕐᕕᒃ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᑎᒍᑦ): ᐊᓕᐊᓇᐃᑦ. ᖁᕕᐊᓱᒃᑐᖓ ᓴᖅᑭᑎᑦᑎᔭᕆᐊᔅᓴᖅ ᒪᓕᒐᕐᓂᒃ 
ᑐᑭᓯᓂᐊᖅᕕᖓᓐᓂᒃ ᓄᓇᕗᒻᒥ ᐅᓂᒃᑳᓕᐊᕆᖃᑦᑕᖅᑕᖏᑦ 2006-07. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ [ᓯᕗᓕᖅᑎ.] ᑎᑎᖅᑲᖅ ᒪᐅᖓᖅᑕᐅᓂᐊᕐᖓᑦ.  
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 14. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑮᓇᐅᔭᓕᕆᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᔨᒃᑯᓐᓄᑦ 
ᐱᓕᕆᐊᓕᒃ, ᒥᓂᔅᑕ ᑕᐸᖅᔪᒃ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 177 - 2(4): ᑮᓇᐅᔭᐃᑦ ᐊᑐᖅᑕᐅᓂᖏᓐᓄᑦ ᐅᓂᒃᑳᕆᔭᐅᑲᐃᓐᓇᕐᓂᖏᑦ 

ᓄᓇᕗᑦ ᒐᕙᒪᒃᑯᖏᓐᓄᑦ (ᓱᓕᔪᓐᓂᐊᖅᑕᐅᓯᒪᓐᖏᑦᑐᑦ) ᒫᑦᓯ 31, 2007 (ᑕᐹᖅᔪᒃ) 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᑯᐊ ᓴᖅᑭᑦᑐᒪᓪᓗᒋᑦ ᑮᓇᐅᔭᐃᑦ ᐅᓂᒃᑳᖅᓯᒪᔪᑦ, ᐃᓛᒃ, 
ᓱᓕᔪᕐᓂᐊᖅᑕᐅᓯᒪᓐᖏᑦᑑᒐᓗᐊᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᕐᕌᒍᒧᑦ ᒫᑦᓯ 31, 2007 ᓄᓐᖑᐊᓄᑦ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑎᑎᖅᑲᖏᑦ ᒪᐅᖓᖅᑕᐅᓂᐊᕐᖓᑕ.  
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 14. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᑲᑎᒪᔾᔪᑎᔅᓴᕗᑦ 15. ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ. ᑲᑎᒪᔾᔪᑎᔅᓴᕗᑦ 16. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᔅᓴᕗᑦ 17. ᐱᒋᐊᖅᑎᑕᐃᑦ. ᑲᑎᒪᔾᔪᑎᔅᓴᐃᑦ 18. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᔅᓴᕗᑦ 19. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ.  ᑲᑎᒪᔾᔪᑎᔅᓴᕗᑦ 20. 
ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. ᑖᓐᓇ ᐱᖁᔭᔅᓴᖅ 23 ᐱᓕᕆᐊᖑᓂᐊᖅᑐᖅ 
ᒥᔅᑕ ᐋᕆᐊᒃ ᐃᒃᓯᕙᐅᑕᐅᓗᓂ.  
 
ᑭᓯᐊᓂ ᒫᓐᓇ ᑲᔪᓯᓚᐅᖏᓂᑦᑎᓐᓂ ᑲᑎᒪᑐᐃᓐᓇᓂᕐᒧᑦ, ᓄᖅᑲᖓᑲᐃᓐᓇᓂᐊᖅᑐᒍᑦ 20-ᒥᓂᑦᔅ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᑦ 15:28ᒥ ᐊᒻᒪ ᑲᑎᒪᔨᕋᓛᑦ ᐱᒋᐊᖅᑐᑎᒃ 15:57ᒥ 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᐋᕆᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᑎᕐᒥᒐᔅᓯ. ᑲᑎᒪᑐᐃᓐᓇᕐᓂᖅ ᐱᒋᐊᕈᒪᓕᖅᐸᕋ, ᐃᓛ 
ᐱᒋᐊᖁᓕᖅᐸᕋ. ᑲᑎᒪᑐᐃᓐᓇᑎᓪᓗᑕ ᐅᑯᓂᖓ ᐱᓕᕆᐊᒃᓴᖃᕐᑐᒍᑦ ᐱᖁᔭᒃᓴᖅ 23. ᖃᓄᐃᓕᐅᕈᒪᕕᓯ 
ᑲᑎᒪᔨᕋᓛᓯᒍᑦ? ᒥᔅᑕ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᕈᒪᔪᒍᑦ ᕿᒥᕐᕈᓇᕐᓂᐅᔪᖅ ᐱᖁᔭᒃᓴᖅ 23-ᒥᑦ 
ᐊᐅᓚᔾᔪᑎᓄᑦ ᐊᑐᕈᒫᖅᑕᖏᓐᓂᒃ ᐱᓕᕆᕕᖓᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᕝᔭᒍᑕᐃᓚᒃ. ᒫᓐᓇ ᐊᖏᖃᑎᒌᒃᐱᑖ ᐱᓕᕆᐊᕆᓂᐊᕋᑦᑎᒍ 
ᐊᐅᓚᔾᔪᑎᓄᑦ ᐊᑐᕈᒫᖅᑐᑦ ᐱᓕᕆᕝᕕᖓᑦᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᐊᖏᖅᐱᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 23 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2008-2009 - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ - ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ ᐊᐱᕆᔪᒪᓕᖅᑕᕋ ᒥᓂᔅᑕ ᐊᒡᓘᒃᑲᖅ, 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᑯᓪᓗ ᒥᓂᔅᑕᕆᔭᐅᔪᖅ ᒪᑐᐃᖅᓯᒋᐊᕈᑎᒥᓂᑦ ᐅᖃᐅᓯᖃᖁᓪᓗᒍ. ᒥᔅ 
ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ. 2008-09 ᐊᑐᕈᒫᖅᑐᑦ ᐅᖃᐅᓯᕆᔪᓐᓇᕋᒃᑭᑦ ᐊᒻᒪ 
ᐱᓕᕆᐊᒃᓴᕆᔭᖏᑦ ᐱᓕᕆᕕᖓᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᑲᑎᒪᑐᐃᓐᓇᖅᑐᓄᑦ.  
 
ᐱᓕᕆᕕᕗᑦ ᒫᓐᓇ ᐃᓱᒪᒐᔪᒃᑑᓪᓗᑎᑦ ᐱᒋᐊᖅᑎᑦᑎᓯᒪᔪᑦ ᐃᓗᓕᖃᕐᑐᑦ ᐊᑭᑦᑐᖅᐸᓪᓕᐊᓂᖏᑦ ᐊᖑᒻᒪᑎᖁᓪᓗᒋᑦ 
ᐱᔪᒪᔭᖏᑦ ᓄᓇᕗᒻᒥᐅᑦ. 
 
ᑖᒃᑯᐊ ᐊᑐᕈᒫᖅᑐᑦ ᐱᓕᕆᐊᔅᓴᖏᑦ 2008-09-ᒥ ᑐᑭᒧᐊᒃᑎᑦᑎᓗᑎᑦ ᐅᐸᓗᖓᐃᔭᐅᑎᓕᐅᕈᒪᓪᓗᑎᑦ, 
ᐃᒃᓯᕙᐅᑖᖅ. ᒫᓐᓇ ᐃᔨᒋᓂᖅᓴᐅᔪᒪᔪᖓ ᐃᓗᓕᑯᓘᔭᖏᓐᓂ ᑖᒃᑯᐊ ᐊᐅᓚᒃᑕᔾᔭᐅᓯᒪᔪᑦ ᐱᓕᕆᕕᑦᑎᓐᓄᑦ 
ᓯᕗᓪᓕᐅᔾᔭᐅᓯᒪᔪᑦ ᐊᕐᕌᒍᒧᑦ ᐊᒡᒋᖅᑐᒧᑦ. 
 

1. ᐃᒃᓯᕙᐅᑖᖅ, ᐃᓕᓴᖅᓯᓯᒪᒐᑦᑕ ᐋᓐᓂᐊᖃᕐᑕᐃᓕᒪᑎᑦᑎᓂᖅ ᓄᓇᓕᓐᓂ ᒪᓕᔅᓯᓯᒪᒻᒪᑦ ᐃᓅᓯᖏᑦ 
ᑎᒥᖏᓪᓗ ᐊᕙᑎᒋᔭᖏᑦ ᖃᓄᐃᓐᖏᑎᐊᖅᐸᑕ ᓂᕈᐊᕈᓐᓇᖁᓪᓗᒋᑦ ᖃᓄᐃᓐᖏᑎᐊᕐᓗᑎᑦ 
ᐃᓅᓯᑦᑎᐊᕙᒻᒥ. ᓴᓇᓚᐅᖅᑐᒍᑦ ᓄᓇᕗᒻᒥ ᓯᕗᓪᓕᖅᐹᒥ ᐋᓐᓂᐊᖃᕐᑕᐃᓕᒪᑎᑦᑎᓂᕐᒧᑦ 
ᐅᐸᓗᖓᐃᔭᐅᑎᒥᑦ ᑲᔪᖏᖅᓴᐅᑎᖃᖅᖢᑎᑦ ᐊᒻᒪ ᓴᐳᒻᒥᓯᖅᖢᑎᑦ ᐋᓐᓂᐊᖃᕐᑕᐃᓕᒪᑎᑦᑎᓂᐅᔪᒥᑦ 
ᐃᓅᓯᖁᑎᒋᔭᕗᓪᓗ ᑕᒪᒃᑯᐊ ᐱᐅᓂᖅᓴᐅᖁᓪᓗᒋᑦ ᐊᑭᑭᓐᓂᖅᓴᐅᖁᓪᓗᒋᓪᓗ ᐃᓅᓕᓴᐃᔾᔪᑏᑦ. 

 
2. ᐃᒃᓯᕙᐅᑖᖅ, ᓴᓐᖓᑦᑎᑉᐸᓪᓕᐊᔭᕗᑦ ᐃᓄᐃᑦ ᐋᓐᓂᐊᓯᐅᑕᕆᐅᖅᓴᓂᕐᒥᑦ ᐃᓕᓐᓂᐊᖅᑐᑦ ᐊᒻᒪ 

ᐊᑐᓐᖏᓂᖅᓴᐅᔪᒪᓪᓗᑕ ᑎᑭᑎᑕᐅᕙᑦᑐᓂᑦ ᐋᓐᓂᐊᓯᐅᑎᓂᑦ ᐊᖅᑯᑎᒋᓪᓗᒍ ᓄᓇᕗᒻᒥ 
ᐋᓐᓂᐊᓯᐅᑎᑖᕐᓂᕐᒧᑦ ᓄᖅᑲᑎᑦᑎᑦᑕᐃᓕᒪᓂᕐᒧᓪᓗ ᐅᐸᓗᖓᐃᔭᐅᑎᑦ.  

 
ᑖᒃᑯᐊ ᐅᐸᓗᖓᐃᔭᐅᑎᐅᔪᑦ ᓯᕕᑐᔪᒧᑦ ᐊᑐᖅᑕᐅᓂᐊᖅᑐᑦ ᐃᖅᑲᓇᐃᔭᖅᑎᑖᕋᓱᑦᑎᓪᓗᒋᑦ ᓱᕐᓗ ᓘᒃᑖᓂᑦ 
ᐊᒻᒪ ᐋᓐᓂᐊᓯᐅᖅᑎᓂᑦ ᐃᔨᓕᕆᔨᓂᓪᓗ ᐊᒻᒪ ᐊᖏᖅᓯᒪᔪᒍᑦ ᓄᓇᕗᒻᒥ ᐋᓐᓂᐊᓯᐅᑎᕈᖅᓴᖁᓪᓗᒋᑦ 
ᐃᓕᓐᓂᐊᖅᑎᑕᐅᔪᓐᓇᓂᐊᕐᒪᑕ ᐃᓄᐃᑦ ᐋᓐᓂᐊᓯᐅᖅᑐᕈᕈᓐᓇᕐᓗᑎᑦ.  
 
ᐃᓗᐃᑦᑑᓈᖅᓯᒪᔪᑦ ᐃᑲᔪᕈᑏᓪᓗ ᑐᒃᓯᕋᐅᑏᑦ ᑐᓂᔭᐅᓯᒪᓕᖅᑐᑦ ᓄᓇᕗᒻᒥ ᐃᖅᑲᓇᐃᔭᖅᑏᑦ 
ᑲᑐᔾᔨᖃᑎᒌᖏᓐᓄᑦ ᐊᖏᖃᑎᒌᒐᓱᐊᕐᓂᕐᓗ ᑲᔪᓯᔪᖅ. ᐊᖏᖃᑎᒌᔅᓯᒪᓕᖅᐸᑕ ᑖᒃᑯᐊ ᐊᑭᖏᑦ 
ᐱᖃᓯᐅᔾᔭᐅᓂᐊᖅᑐᑦ ᑕᕝᕗᖓ ᐊᑐᕈᒫᖅᑕᑎᓐᓄᑦ.  

 
3. ᑕᐃᒪᓕ ᐊᑲᐅᓂᖅᓴᒃᑯᑦ ᐋᓐᓂᐊᖃᕐᓇᖏᑦᑐᓕᕆᔾᔪᑎᖃᖁᓪᓗᒋᑦ ᓄᓇᕗᒥ ᕿᑎᕐᒥᐅᑦ ᕿᑭᖅᑖᓗᑦ ᐊᒻᒪᓗ 

ᕿᑎᕐᒥᐅᓂ ᑭᕙᓪᓕᕐᒥᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᓴᓇᓯᒪᔪᑦ ᐊᕐᕌᒍᒧᑦ ᐊᑕᐅᓯᙱᑦᑐᒧᑦ. ᐄ, 
ᐋᓐᓂᐊᕖᖕᓄᑦ ᐊᑐᓕᖅᑎᑦᑎᔾᔪᑎᐅᓂᐊᖅᑐᑦ ᐸᕐᓇᐅᑎᒃ ᑖᒃᑯᐊ ᐃᓗᓕᕆᔭᖏᓐᓂᒃ ᐱᓕᕆᐊᖃᕐᓂᐊᖅᑐᑦ 
ᐃᓅᓕᓴᐃᔾᔪᑎᐅᖃᑦᑕᖅᑐᓄᑦ ᐋᓐᓂᐊᕕᖕᓂ.  

 
4. ᐃᒃᓯᕙᐅᑖᖅ, ᖃᐅᔨᒪᔪᒃᓴᐅᔪᓯ ᒪᕐᕉᒃ ᐸᖅᑭᒃᖠᕕᔪᑦ ᑎᒥᒥᒍᑦ ᐊᔪᕈᑎᖃᖅᑐᓂ ᐅᖅᓱᖅᑑᕐᒥ ᐃᒡᓗᓕᖕᒥᓗ 

ᓴᓇᓂᐊᖅᑐᑦ. ᑖᒃᑯᐊ ᓄᓇᕗᒦᖏᓐᓇᕈᓐᓇᕐᓂᐊᕐᒪᑕ ᐃᓅᓕᓴᖅᑕᐅᔭᕆᐊᓖᑦ ᐸᖅᑭᔭᐅᔭᕆᐊᓖᑦ 
ᐊᑐᓕᖅᑎᑕᐅᓂᕐᒧᓪᓗ ᐸᕐᓇᐅᑎ ᒫᓐᓇ ᓴᓇᔭᐅᕙᓪᓕᐊᓕᖅᑐᖅ ᐱᓕᕆᕕᑦᑎᓐᓂ.  

5. ᐃᒃᓯᕙᐅᑖᖅ, ᖁᕕᐊᓱᒃᑐᖓ ᑐᓴᖅᑎᑦᑎᔭᕆᐊᒃᓴᖅ ᐱᓕᕆᕕᐅᔪᑦ ᓄᑖᕈᕆᐊᖅᑕᐅᓂᐊᕐᒪᑕ 
ᐊᓯᔾᔨᖅᑕᐅᓗᑎᒃ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᐅᔪᖅ ᐃᓱᒪᓕᕆᓂᕐᒧᑦ ᐊᔪᓕᕈᑎᖃᖅᑐᓄᓪᓗ 
ᐅᐸᓗᖓᐃᔭᐅᑎᐅᔪᖅ ᓄᓇᕘᒥ. ᒫᓐᓇᐅᔪᖅ ᕿᓂᖅᑐᒍᑦ ᓴᓇᔪᓐᓇᕐᒪᖔᑕ ᐱᓕᕆᕝᕕᑦᑎᐊᕙᖕᒥ 
ᖃᐅᔨᓴᐃᔪᓐᓇᕐᒪᖔᑕ ᐃᓅᓕᓴᐃᓂᕐᒥᒃ ᐋᓐᓂᐊᖃᕐᓇᖏᑦᑐᓂᒃ ᐃᓄᓕᕆᓂᕐᒧᓪᓗ ᓄᓇᕗᒥ.  

 
6. ᐃᒃᓯᕙᐅᑖᖅ, ᓴᙳᖅᑎᑕᐅᓂᖏ ᑮᓇᐅᔭᓕᕆᔾᔪᑏᑦ ᐱᓕᕆᕕᑦᑎᓐᓂ ᓯᕗᓪᓕᐅᑎᒋᓯᒪᐃᓐᓇᕐᐸᕗᑦ 

ᐊᖅᑯᑎᒋᓪᓗᑎᒍ ᐊᒡᓚᒡᕕᖕᒥ ᐊᖅᑭᒃᓱᒃᑲᓐᓂᕐᖢᑎᒍ ᓇᓗᓇᐃᖅᑐᖅᑕᐅᓪᓗᑎᒡᓗᑎᒡᓗ ᐱᓕᕆᔪᓐᓇᖅᑕᖏᑦ 
ᐊᐅᓚᑕᐅᔪᑦ ᓵᑕᒃᓴᐅᔾᔪᑎᒋᔪᓐᓇᖅᑕᕗᓪᓗ ᓴᓇᑎᓪᓗᑕ ᐱᓕᕆᐊᓂᒃ ᒪᓕᒐᕐᓂᒡᓗ. ᒫᓐᓇ ᐊᔭᐅᖅᑐᐃᔪᒍᑦ 
ᓴᙵᒃᑎᖁᓪᓗᒍ ᑮᓇᐅᔭᓕᕆᔾᔪᑎᕗᑦ ᐱᐅᓯᒋᐊᕈᓐᓇᕐᓂᐊᕋᑦᑎᒍ ᐱᓕᕆᕝᕕᑦᑕ ᐃᓗᐊᓂ 
ᑮᓇᐅᔭᓕᕆᔾᔪᑎᐅᔪᑦ ᐅᓂᑳᓕᐅᕆᐊᖃᖃᑦᑕᕐᓃᓪᓗ ᐱᐅᓯᒋᐊᕐᓗᑎᒍᓪᓗ ᐊᖓᔪᖅᑲᐅᑎᒋᔭᖏᑦ 
ᑮᓇᐅᔭᓕᕆᔾᔪᑎᑎᐅᖃᑦᑕᖅᑐᑦ ᐊᒻᒪ ᐱᐅᓯᒋᐊᕐᓗᑎᒍ ᐃᓕᓐᓂᐊᖅᑎᑦ ᐱᔾᔪᑕᐅᖃᑦᑕᖅᑐᑦ. 
ᑮᓇᐅᔭᓕᕆᔨᐅᓂᕐᒧᑦ ᒪᐃ 1, 2008-ᒥᑦ.  

 
ᑖᒃᑯᐊ 2008/09-ᒥ ᐊᐅᓚᔾᔪᑎᒃᓴᐃᑦ ᐱᓕᕆᕕᑦᑎᓐᓄᑦ ᐊᒃᓱᐊᓗ ᐃᔨᒋᔭᕆᐊᖃᖃᑦᑕᓚᐅᕐᒪᑕ 
ᐊᐅᓪᓗᔾᔩᑖᑦᑎᓐᓄᓪᓗ ᕿᒥᕐᕈᓗᑕ ᐊᒃᓱᐊᓗᒃ ᑭᒡᓕᖃᐅᖅᑎᓪᓗᒋᑦ ᐃᓅᓯᓕᕆᓂᕐᒧᑦ ᑭᙳᒪᔭᖃᖅᑎᓪᓗᒋ 
ᓄᓇᕗᖕᒥᐅᓂ. ᑭᓯᐊᓂᓕ ᓇᓗᓇᐃᕐᓯᔪᓐᓇᖅᑐᖓ ᒪᓕᒐᓕᐅᖅᑎᓂᒃ ᒥᒃᖠᒋᐊᖅᑎᑦᑎᔾᔮᖏᑦᑐᒍᑦ 
ᐃᓅᓕᓴᐃᔾᔪᑎᑦᑎᓄᑦ ᐸᖅᑭᖠᑦᑎᓐᓄᑦ ᑭᓯᐊᓂᓕ ᑮᓇᐅᔭᓂᒃ ᐊᑐᙱᓐᓂᕐᓴᐅᓇᓱᒍᒪᕗᒍᑦ.  
 
ᑭᓯᐊᓂ ᐅᓄᕐᓯᕙᓪᓕᐊᑐᐃᓐᓇᖃᑦᑕᓚᐅᕐᒪᑕ ᑮᓇᐅᔭᐃᑦ ᐊᑐᖃᑦᑕᖅᑕᕗᑦ 2003-04-ᒧᑦ 2006-07-ᒧᑦ. 
ᐱᓕᕆᕕᐅᔪᖅ ᖁᕝᕙᓯᓐᓂᕐᐹᒥᒃ ᐅᓄᕐᓯᕙᓪᓕᐊᑎᑦᑎᓯᒪᔪᑦ ᑮᓇᐅᔭᓂᒃ ᐊᑐᖃᑦᑕᕐᓂᐊᖅᑕᖏᓐᓂ 
ᐅᓄᖅᓯᒋᐊᖅᓯᒪᓪᓗᑎᒃ $180 ᒥᓕᐊᓐᓄᑦ ᐅᖓᑖᓂ $236 ᒥᓕᐊᓐᖑᓚᐅᖅᑐᑦ ᐱᕈᕐᐹᓪᓕᖅᖢᑎᒃ $56 ᒥᓕᐊᓐᓂᒃ 
ᐊᕐᕌᒍᑦ ᐱᖓᓱᑦ ᐃᓗᐊᓂ ᐅᕙᓘᓐᓃᑦ 31-ᐳᓴᓐᑎᒥᒃ ᐱᕈᖅᐹᓪᓕᕐᖢᑎᒃ. ᑖᒃᑯᐊ ᐱᕈᖅᐸᓪᓕᐊᔾᔪᑎᒋᖃᑦᑕᖅᑕᖓ 
ᐊᑯᓐᓂᕐᓱᖅᑐ ᒐᕙᒪᒃᑯᑦ 22-ᐳᓴᓐᑎ ᐅᖃᖅᑲᐅᒐᒪᐃᓛᒃ ᑕᒪᒃᑯᐊ ᑮᓇᐅᔭᐃᑦ ᐊᑐᖅᖢᑎᒍ ᐋᓐᓂᐊᕕᖕᓂ 
ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒫᓐᓇ ᐊᑐᖅᑕᐅᒃᐸᑕ ᐃᑲᔪᕈᓐᓇᕐᓂᐊᕋᑦᑎᒍ ᐊᑭᓕᖅᑕᐅᕙᒌᕐᓗᑎ 
ᐊᑭᑐᔪᐊᓘᖃᑦᑕᕐᒪᑕ ᐃᓅᓕᓴᐃᓂᐅᖃᑦᑕᖅᑐ ᓯᕗᓂᒃᓴᑦᑎᓐᓂ.  
 
ᐃᒃᓯᕙᐅᑖᖅ, 2008-09-ᒥ ᐊᐅᓚᔾᔪᑎᒃᓴᓄᑦ ᑮᓇᐅᔭᖅᑐᕈᑎᒃᓴᐃᑦ ᑲᑎᒃᖢᒋᑦ $251,388,000-ᖑᔪᑦ. ᑖᓐᓇ 
ᐃᒻᒪᖄ ᑖᒃᓰᔭᖅᓯᒪᓕᖅᑎᓪᓗᒋ ᐊᑭᑦᑐᕆᐊᖅᑐᑦ $13.8 ᒥᓕᐊᓐ 2007-08-ᒥ ᐋᖅᑭᒋᐊᖅᑕᐅᓯᒪᔪᑦ ᐊᑐᕈᒫᖅᑐᑦ 
$237,557,000-ᖑᔪᑦ. ᐅᔾᔨᕈᓱᒃᑐᒍᑦ ᑖᒃᑯᐊ ᑐᕌᒐᒃᓴᑐᐃᓐᓇᐅᖕᒪᑕ ᐊᑭᖏᑦ. ᖃᐅᔨᒪᔪᒍᓪᓗ ᑕᒪᒃᑯᐊ 
ᒥᒃᓴᐅᓴᒃᑕᐅᓯᒪᔪᑦ ᓂᕆᐅᓇᙱᑦᑐᒃᑯᑦ ᓴᖅᑭᑕᐅᓯᒪᔪᑦ ᐊᒻᒪ ᓯᕗᓪᓕᐅᔾᔭᐅᔭᕆᐊᖃᖅᑐᑦ ᐊᓯᔾᔩᖃᑦᑕᕐᒪᑕ 
ᑕᒪᒃᑯᓇᙵ ᑮᓇᐅᔭᓂᒃ ᐊᑐᕈᒫᕐᓂᐊᖅᑕᑦᑎᓐᓂ ᐃᓚᖏᑦ ᐊᓯᔾᔨᕈᑕᐅᔪᑦ ᐅᑯᐊᖑᔪᑦ: 
 

• ᐋᓐᓂᐊᖃᑦᑕᐃᓕᒪᑎᑦᑎᓂᕐᒧᑦ ᐅᐸᓗᖓᐃᔭᐅᑎ.  
ᐅᖓᑖᓂ $2.4 ᒥᓕᐊᓐ ᐊᑐᖅᑕᐅᔭᕆᐊᓕᒃ ᐊᑐᓕᖅᑎᑕᐅᖁᓪᓗᒍ ᓄᑖ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐅᐸᓗᖓᐃᔭᐅᑎ  

 
• ᐋᓐᓂᐊᕕᖕᒥ ᐊᑐᓕᖅᑎᑦᑎᓂᕐᒧᑦ ᕿᑎᕐᒥᐅᓂ ᑭᕙᓪᓕᕐᒥ ᕿᑭᖅᑖᓗᒻᒥᒡᓗ ᐋᓐᓂᐊᕕᖏᓐᓄᑦ  

$2.9 ᒥᓕᐊᓐᓂ ᐊᑐᕆᐊᖃᕐᓂᐊᖅᑐᒍ ᐊᖏᓕᒋᐊᖅᑕᐅᖁᓪᓗᒋᑦ ᐱᔨᑦᑎᕈᑎᐅᔪᐃᑦ ᐋᓐᓂᐊᕕᖏᓐᓂ 
ᑲᖏᖅᖠᓂᖅ ᐃᖃᓗᒃᑑᑦᑎᐊ ᐊᒻᒪᓗ ᕿᑭᖅᑕᓂ ᐋᓐᓂᐊᕕᓐᓂ ᐃᖃᓗᖕᓂ.  

 
• ᐸᖅᑭᔭᐅᖏᓐᓇᕐᕕᐅᖃᑦᑕᖅᑐᑦ  

ᐃᒻᒪᖃ $2.1 ᒥᓕᐊᓐ ᐊᑐᖅᑕᐅᔭᕆᐊᖃᕐᓂᐊᖅᑐᑦ ᐊᐅᓚᔾᔪᑎᒋᓗᒍ ᐋᖅᑭᐅᒪᔾᔪᑎᒋᔭᐅᓗᑎᒃ 
ᐸᖅᑭᒃᖠᕕᖕᓄᑦ ᐅᖅᓱᖅᑑᕐᒥ ᐃᒡᓗᓕᖕᒥᓪᓗ.  

 
• ᓄᓇᕗᑦ ᓯᓚᑖᓂ ᐋᓐᓂᐊᕕᖕᓂ ᐱᔨᒃᓯᕋᐅᑎ  

$3.3 ᒥᓕᐊᓐᓂᒃ ᐊᑐᕆᐊᖃᕐᓂᐊᖅᑐᒍ ᐊᑭᑦᑐᕆᐊᖅᑐᒋᑦ ᓄᓇᕗᑦ ᓯᓚᑖᓂ ᐋᓐᓂᐊᕕᖕᓄᑦ 
ᐊᑭᒋᔭᖏᓐᓄᑦ.  
 

• ᑕᐃᒃᑯᐊ ᐃᓅᓕᓴᖅᑕᐅᔭᖅᑐᖅᑐ ᐊᑭᖏᑦ ᐃᑲᔪᖅᑕᐅᖃᑦᑕᖅᑐ  
$1.8 ᒥᓕᐊᓐᓂᒃ ᐊᑭᖃᒃᑲᓐᓂᕆᐊᓖᑦ ᐊᐅᓪᓚᖃᑦᑕᖅᑐᓄᑦ  

 
• ᐊᑭᖏᑦ ᐋᓐᓂᐊᕖᑦ ᓄᓇᓕᖕᓂ  

$1.3 ᒥᓕᐊᓐ ᐊᑐᕆᐊᖃᕐᓂᐊᖅᑐᑦ ᐊᑭᑐᕆᐊᕈᑎᒋᔭᖏᑦ ᐊᐅᓚᔾᔪᑎᒋᓂᐊᖅᑕᖏᓐᓄᑦ ᓄᓇᓕᖕᓂ 
ᐋᓐᓂᐊᕕᖕᓂ.  

 
ᐃᒃᓯᕙᐅᑖᖅ, ᓇᐃᓈᕐᓗᒍ ᐱᓕᕆᕕᕗᑦ ᖄᒃᑲᓐᓂᐊᒍᑦ ᑮᓇᐅᔭᖅᑖᒃᑲᓐᓂᕈᒪᔪᑦ ᑐᒃᓯᕋᐅᑎᖏᑎᒍᑦ ᐃᒻᒪᖃ $13.8 
ᒥᓕᐊᓐᓂᒃ.  
 
ᖁᔭᓐᓇᒦᒃ ᐃᒃᓯᕙᐅᑖᖅ, ᐱᕕᒃᓴᖃᖅᑎᑕᐅᒐᒪ ᒪᑐᐃᕆᐊᕈᑎᒃᓴᑦᑎᓐᓂᒃ ᐊᒻᒪ ᓂᕆᐅᒃᑐᖓ ᑖᒃᑯᐊ ᐊᑐᕈᓐᓇᖅᑕᕗᑦ 
ᐱᐅᓯᒋᐊᖁᓪᓗᒋᑦ ᐋᓐᓂᐊᖃᖅᑕᐃᓕᒪᑎᑦᑎᓂᖅ ᓄᓇᕗᒥ ᖁᕕᐊᓱᒃᑐᖓᓗ-ᑲᔭᖅᑐᖓᓗ ᑭᐅᔪᓐᓇᕈᒪ 
ᐊᐱᖅᑯᑎᒋᔭᐅᔪᓂᒃ 2008-09-ᒧᑦ ᐊᑐᕈᒫᑐᖏᓐᓂᒃ ᐱᓕᕆᕕᖓᑕ ᐋᓐᓂᐊᖃᓐᓇᖏᑦᑐᓕᕆᒃᑯᑦ ᐃᓄᓕᕆᔨᒃᑯᓪᓗ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐊᐱᖅᓱᖅᑕᐅᕕᒻᒨᖃᑎᖃᕈᒪᕖᓐ, ᒥᔅ ᐊᒡᓘᒃᑲᖅ? 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑲᑎᒪᔩᑦ ᐊᖏᖅᐹᑦ ᑖᒃᑯᐊ ᐊᐱᖅᓱᖅᑕᐅᖃᑎᒋᓂᐊᖅᑕᖏᑦ 
ᑕᑲᓄᓐᖓᕐᓗᑎᒃ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᒃᑏ, ᐃᑲᔪᑲᐃᓐᓇᒃᑭᓐ ᑖᒃᑯᐊ ᐃᓯᕋᓱᑦᑎᓪᓗᒋᑦ. 
 
ᖁᔭᓐᓇᒦᒃ, ᐃᖅᓱᒃᑏ. (ᑐᓵᔨᑎᒍᑦ) ᓇᓗᓇᐃᖅᓯᒪᓂᐊᕐᖓᓐ ᑭᒃᑰᒻᒪᖔᑕ ᑖᒃᑯᐊ ᐅᖃᐅᓯᕆᓚᐅᒃᑭᓐ, ᒥᓂᔅᑕ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓴᐅᒥᓐᓂ, ᐊᓕᒃᔅ ᑲᒻᐳᓪ, ᑐᖏᓕᕆᔭᕋ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ, ᑕᓕᖅᐱᓐᓂ, ᕌᔅ ᐸᕋᐅᓐ, ᐃᑲᔪᖅᑎᒋᔭᖓ ᐃᑲᔪᖅᑎᒪ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐃᒃᓯᕙᐅᑕᖓ ᑲᑎᒪᔨᕋᓛᖑᔪᑦ ᐋᓐᓂᖃᓐᓇᖏᑦᑐᓕᕆᓂᕐᒧᑦ 
ᐃᓕᓐᓂᐊᖅᑐᓕᕆᔨᒃᑯᓄᓪᓗ ᒪᑐᐃᖅᓯᔾᔪᑎᒥᓂᒃ ᐅᖃᐅᓯᒃᓴᖃᑉᐸ? ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨᕋᓛᖑᖃᑕᐅᔪᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᓪᓗ ᕿᒥᕐᕈᓇᓚᐅᕐᒪᑕ 2008-09-ᒧᑦ ᐊᐅᓚᔾᔪᑎᒃᓴᓄᑦ ᐊᑐᕈᒫᖅᑐᓂᒃ ᐊᒻᒪ 
ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂᒃ ᐱᓕᕆᕕᖓᑦᑕ  

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᐊᒻᒪ ᖁᕕᐊᓱᒃᑐᖓ ᒪᑐᐃᕐᓯᒋᐊᕈᑎᓐᓂᒃ ᐅᖃᐅᓯᖃᕆᐊᒃᓴᖅ. 
 
ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐊᐅᓚᔾᔪᑎᒃᓴᖏᓐᓄᑦ ᐋᖅᑭᐅᒪᐃᓐᓇᕈᑎᖏᓐᓄᓪᓗ ᐊᑐᕈᒫᖅᑕᖏᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐊᕐᕌᒍᒧᑦ 2008-09 ᐃᒪᐃᑦᑑᕗᑦ $251,388,000. ᑖᓐᓇ 
ᐱᖃᓯᐅᔾᔨᓯᒪᔪᖅ ᐅᓄᕐᓯᒋᐊᕐᓯᒪᓂᕆᔭᖓᓐᓂᒃ ᖃᓂᒋᔭᖓᓂ $14 ᒥᓕᐊᓐ ᑕᕝᕙᓂ 2007-08-ᒧᑦ ᐊᐅᓚᔾᔪᑎᒃᓴᓂ 
ᐊᑐᕈᒫᖅᑐᓂᑦ, ᑲᑎᒪᔨᕋᓛᑦ ᓱᓕ ᐃᓱᒫᓗᒍᑎᖃᖅᐳᑦ ᐊᑐᕈᒫᖅᑕᖏᓐᓄᑦ ᑮᓇᐅᔭᐃᑦ ᑐᓂᔭᐅᖃᑦᑕᖅᑐᑦ 
ᐱᔾᔪᑎᒋᓪᓗᒋᑦ ᐊᑐᕈᒫᖅᑕᖏᑦ ᐱᓗᐊᖅᑐᒧᑦ ᑐᐊᕕᕐᓇᖅᑐᒃᑯᑦ ᖃᖓᑕᓲᒃᑯᑦ ᐅᓯᔭᐅᔾᔪᑎᑦ ᓱᓕ ᐊᒃᐸᓯᓗᐊᕐᒪᑕ. 
ᑖᓐᓇ ᐱᓕᕆᕕᐅᔪᖅ ᐅᖓᑕᐅᔾᔨᓐᓇᖃᑦᑕᕐᓯᒪᖕᒪᑕ ᑕᒪᑐᒧᖓ ᐊᑐᕈᒫᖅᑕᖏᓐᓂᒃ. ᐃᓕᓴᕐᓯᓪᓗᑎᒃ 
ᓂᕆᐅᓇᖏᑦᑐᒃᑯᑦ ᓴᖅᑭᑦᑐᖃᕈᓐᓇᕐᓂᖓᓂᒃ ᓲᕐᓗ ᐊᐃᑦᑐᕐᓗᐃᓇᖅᑐᓂᒃ ᐊᓐᓂᐊᓂᒃ ᐊᑭᑦᑐᕈᔾᔪᓐᓇᕐᒪᑕ ᐊᒻᒪ 
ᐃᕐᖐᓐᓇᖅ ᑲᒪᒋᔭᐅᔭᕆᐊᖃᕐᖢᑎᒃ, ᑲᑎᒪᔨᕋᓛᑦ ᑎᓕᐅᕆᕗᑦ ᒥᓂᔅᑕᒥᒃ ᐊᖑᒻᒪᑎᓇᓱᐊᖁᓪᓗᒍ 
ᐊᑐᖁᒫᖅᑕᖏᓐᓂᒃ  
 
ᐃᒃᓯᕙᐅᑖᖅ, ᓄᓇᕗᑦ ᐱᖓᓱᓂᒃ ᓄᑖᑦᑎᐊᓂᒃ ᐋᓐᓂᐊᕕᖃᓕᖅᑐᑦ ᒪᑐᐃᖅᑕᐅᓯᒪᓕᖅᑐᓂᒃ ᐊᒻᒪ 
ᓱᓇᒃᑯᑎᖃᐅᑦᑎᐊᖅᑐᑦ ᐱᔨᑦᓯᕈᓐᓇᖁᓪᓗᒋᑦ ᐅᓄᑲᓪᓚᒃᑐᓂᒃ ᐊᑐᐃᓐᓇᐅᓚᐅᕐᓯᒪᖏᑦᑐᓂᒃ ᓄᓇᕗᑦ ᐃᓗᐊᓂ. 
ᑭᓯᐊᓂᓕ, ᐋᓐᓂᐊᕆᐊᖅᑐᖅᑐᑦ ᐊᐅᓪᓚᕆᐊᖃᖃᑦᑕᖅᑐᑦ ᓯᓚᑖᓄᑦ ᓄᓇᕗᑦ ᐱᔨᑦᓯᖅᑕᐅᖁᓪᓗᒋᑦ. ᐃ ᓚᖏᑎᒍᑦ 
ᑕᐃᒪᐃᖃᑦᑕᖅᑐᖅ ᐋᓐᓂᐊᕕᒃᑖᓴᕗᑦ ᐃᖅᑲᓇᐃᔭᖅᑎᑭᒃᓴᖅᑐᒻᒪᕆᐅᓂᖏᓐᓄᑦ. 
 
ᐃᖅᑲᓇᐃᔭᖅᑎᑖᕐᓂᖅ ᐊᒻᒪ ᐃᖅᑲᓇᐃᔭᖅᑎᖃᐃᓐᓇᕐᓂᖅ ᐃᓅᓕᓴᐃᔨᐅᔪᓂᒃ ᐋᓐᓂᐊᓯᐅᑎᓂᒃ, ᓗᒃᑖᓂᒃ ᐊᒻᒪ 
ᑭᓱᓕᕆᔨᐅᔪᓂᒃ ᓗᒃᑖᓂᒃ ᐱᒻᒪᕆᐅᓂᐊᖅᑐᖅ ᑮᓇᐅᔭᑦᑎᓐᓂᒃ ᐊᑐᖅᑎᓪᓗᑕ ᐊᑐᖅᑕᐅᔪᓐᓇᕐᓯᖁᓪᓗᒋᑦ 
ᐱᐅᔪᒻᒪᕆᐅᔪᑦ ᐱᓕᕆᔾᔪᑎᐅᔪᑦ. ᐊᑕᐅᑦᑎᒃᑯᓪᓗ, ᐃᑲᔪᖅᑕᐅᑦᓯᐊᕆᐊᖃᕐᓂᐊᖅᑐᑦ ᓄᓇᓕᖁᑎᕗᑦ 
ᐋᓐᓂᐊᓯᐅᑎᖏᑦ ᖁᕝᕙᓯᒃᑐᒃᑯᑦ ᐸᖅᑭᔭᐅᑦᓯᐊᖁᓪᓗᒋᑦ ᐱᔨᑦᓯᑦᑎᐊᕈᓐᓇᕐᓂᐊᕐᒪᑕ ᓄᓇᓕᑦᑎᓐᓂ 
ᐋᓐᓂᐊᕕᖏᓐᓂ. ᑲᑎᒪᔨᕋᓛᖑᖃᑕᐅᔪᑦ ᐊᔭᐅᖅᑐᐃᕗᑦ ᒐᕙᒪᒃᑯᓐᓂᒃ ᓯᕗᒧᐊᒃᑎᑦᓯᖁᓪᓗᒋᑦ ᐊᐅᓚᔾᔭᐃᒋᐊᖁᑎᓂᒃ 
ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᓄᓇᕗᒥ ᐋᓐᓂᐊᓯᐅᑎᕈᕆᐅᕐᓴᕐᓂᒧᑦ ᓯᕗᒧᐊᑦᓯᐊᖁᓪᓗᒋᑦ ᑎᑭᑦᑐᓐᓇᕐᓂᐊᕐᒪᑕ 
ᑐᕌᒐᓱᐊᖅᑕᖓᓐᓂᒃ ᓄᓇᕗᒥᐅᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖁᓪᓗᒋᑦ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐃᑲᔪᖅᑐᐃᕗᑦ ᒥᓂᔅᑕᒥᒃ ᐊᒻᒪ ᒥᓂᔅᑕᐅᖃᑎᖏᓐᓂᒃ, ᒥᓂᔅᑕᖓᑦ 
ᐃᓕᓐᓂᐊᖅᑐᓕᕆᔨᒃᑯᑦ, ᐱᓕᕆᓇᓱᐊᖅᑕᖓᓐᓂᒃ ᐱᓕᒻᒪᒃᓴᕐᓂᕐᒧᑦ ᑐᕌᖓᔪᑦ ᐊᒻᒪ ᐃᓕᓐᓂᐊᖅᑎᑦᓯᓂᕐᒧᑦ 
ᐱᕕᒃᓴᐅᔪᑦ ᐊᑐᐃᓐᓇᐅᖁᓪᓗᒋᑦ ᓄᓇᕗᒥᐅᓄᑦ ᐃᒻᒥᖕᓂᒃ ᐃᓄᓕᓴᐃᔨᓂᒃ ᐃᖅᑲᓇᐃᔭᖅᑎᖃᓕᖁᓪᓗᒋᑦ.  
 
ᑲᑎᒪᔨᕋᓛᑦ ᐃᓱᒪᕗᑦ, ᑭᓯᐊᓂ, ᐱᓕᕆᒃᑲᓐᓂᕈᓐᓇᕋᓱᒋᒃᓯᓐᓇᐃᔪᑦ ᓯᕕᑐᔪᒧᑦ ᐃᖅᑲᓇᐃᔭᖅᑎᑕᐅᔪᓐᓇᖁᓪᓗᒋᑦ 
ᓄᓇᕗᒥᐅᑦ ᐊᑐᓐᖏᖔᕐᓗᑎᒃ ᓯᕕᑭᒃᑐᒧᑦ ᐃᖅᑲᓇᐃᔭᖅᑎᑖᖃᑦᑕᓚᐅᐱᓪᓚᖕᓂᒧᑦ ᐋᖅᑭᒋᐊᕈᑎᖃᓐᖏᖔᕐᓗᑎᒃ. 
 
ᐃᒪᖓᑦ ᐃᖅᑲᓇᐃᔭᖅᑎᑭᒃᓴᕐᓂᐅᔪᒧᑦ ᐊᒃᑕᖅᑕᐅᒐᔭᖅᑐᑦ ᐃᓄᖁᑎᑦᑕ ᐋᓐᓂᐊᖃᑦᑕᕐᓂᖏᑦ 
ᐃᓄᓕᕆᔨᑕᖃᓐᖏᑎᓪᓗᒍ, ᐃᓱᒪᓕᕆᔨᑕᖃᓐᖏᑎᓪᓗᒍᓗ ᓄᓇᓕᐅᔪᑦ ᐃᓗᐊᓂ. ᖁᑦᓯᒃᑐᕐᒥᐅᓂ ᐆᒃᑑᑎᒋᓗᒍ, 
ᐃᓚᖏᑦ ᓄᓇᓕᐅᔪᑦ ᐃᓄᓕᕆᔨᖃᓐᖏᓯᒪᔪᑦ ᐊᑯᓂᑲᓪᓚᒻᒪᕆᐅᔪᖅ. ᐳᓚᕆᐊᖅᑕᐅᓪᓗᑎᒃ 
ᐅᐸᒃᑕᐅᓚᐅᐱᓪᓚᖃᑦᑕᖅᑎᑦ ᐃᑲᔪᖅᑕᐅᔭᖅᑐᕐᖢᑎᒃ ᑭᐅᔾᔪᑕᐅᔪᓐᓇᖏᑦᑐᑦ ᑭᓯᐊᓂ ᑕᒪᓐᓇ ᐃᑎᔪᒃᑯᑦ 
ᐊᑲᐅᓐᖏᓕᐅᕈᑕᐅᔪᓄᑦ ᐊᒻᒪ ᐃᑲᔪᕈᑕᐅᓗᐊᖏᑦᑐᖅ ᑭᓇᒃᑯᑐᐃᓐᓇᕐᓄᑦ ᐃᓚᒋᓄᓪᓗ. ᑲᑎᒪᔨᕋᓛᑦ ᓴᓐᖏᔪᒃᑯᑦ 
ᐊᔭᐅᖅᑐᐃᔪᑦ ᐱᓕᕆᕕᐅᔪᖅ ᐃᔨᒋᓂᖅᓴᐅᖁᓪᓗᒍ ᐃᓄᓕᕆᔨᖃᐅᑦᑎᐊᖁᓪᓗᒍ ᓄᓇᓕᓕᒫᓂ ᓄᓇᕗᑦ ᐃᓗᐊᓂ. 
 
ᐃᒃᓯᕙᐅᑖᖅ, ᐱᓕᕆᕕᐅᑉ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ ᐅᖃᐅᓯᖃᖅᐳᑦ ᑲᔪᖏᖅᓴᐃᓂᕐᒥᒃ ᓄᑖᒥᒃ 
ᑭᓇᒃᑯᓕᒫᓄᑦ ᐋᓐᓂᐊᖃᖅᑕᐃᓕᒪᑎᑦᓯᓂᕐᒧᑦ ᐅᐸᓗᖓᐃᔭᐅᑎᒥᒃ. ᑲᑎᒪᔨᕋᓛᑦ ᐃᑲᔪᖅᑐᐃᕗᑦ 
ᐊᐅᓚᔾᔭᐃᔪᓐᓇᖅᑐᒥᒃ ᐅᐸᓗᖓᐃᔭᐅᑎᐅᔪᒥᒃ ᐃᔨᒋᓂᖅᓴᐅᓗᑎᒃ ᐋᓐᓂᐊᖃᖏᓐᓂᕐᒥᒃ ᐊᒻᒪ 
ᐋᓐᓂᐊᖃᖅᑕᐃᓕᒪᑎᑦᓯᓂᕐᒥᒃ ᐊᒻᒪ ᑲᑎᒪᔨᐅᖃᑕᐅᔪᑦ ᓇᐅᑦᑎᕐᓱᐊᖃᕐᓂᐊᖅᑐᑦ ᐱᓕᕆᕕᖕᒧᑦ ᑕᒪᑐᒪ ᒥᒃᓴᓄᑦ. 
ᑕᐃᒪᓕ ᐃᓕᓐᓂᐊᖅᑎᑦᑎᑦᑎᐊᕈᑎᒃ ᐊᒻᒪ ᑮᓇᐅᔭᖃᖅᑎᑦᓯᑦᑎᐊᕈᑎᒃ,  

ᓄᓇᓕᖕᓂ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑲᑎᒪᔨᖁᑎᒋᔭᐅᔪᑦ ᑲᑎᒪᔨᖏᓐᓄᑦ ᕼᐊᒪᓚᒃᑯᑦ 
ᐱᓕᕆᖃᑕᐅᓪᓗᐊᑕᕈᓐᓇᖅᑐᑦ ᑲᔪᖏᖅᓴᐃᑎᓪᓗᒋᑦ ᑭᓇᒃᑯᓕᒫᓄᑦ ᐋᓐᓂᐊᖃᖅᑕᐃᓕᒪᑎᑦᓯᕐᓂᒧᑦ 
ᐅᐸᓗᖓᐃᔭᐅᑎᐅᔪᒥᒃ. 
 
ᐃᓚᒋᓪᓗᒍ, ᑲᑎᒪᔨᕋᓛᑦ ᓴᓐᖏᔪᒃᑯᑦ ᐊᔭᐅᖅᑐᐃᔪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐱᓕᕆᕕᖓᓐᓂᒃ ᐃᓗᐃᑦᑑᓇᖅᑐᒃᑯᑦ ᐃᓱᒪᒃᓴᕐᓯᐅᕈᑕᐅᓪᓗᒍ ᐊᑐᓕᖅᑎᑦᓯᔪᓇᕐᒪᖔᑕ ᐆᒃᑐᕋᐅᑎᐅᔪᓐᓴᕐᓂᐊᖅᑐᓂᒃ 
ᐊᒻᒪ ᑲᔪᓯᔪᒃᑯᑦ ᑮᓇᐅᔭᖃᖅᑎᑦᓯᓗᑎᒃ ᓯᕕᑐᔪᒧᑦ ᐃᑲᔪᖅᓯᔾᔪᑕᐅᓂᐊᕐᒪᑕ ᐊᒻᒪ ᑮᓇᐅᔭᑎᒍᑦ 
ᓱᕐᕌᖏᓐᓂᖅᓴᐅᖁᓪᓗᒋᑦ ᓄᓇᓕᖕᓂ ᐊᐅᓚᑕᐅᔪᑦ ᐱᓕᕆᕕᐅᔪᑦ ᓲᕐᓗ ᕿᒫᕕᑦ ᐊᒻᒪ ᖃᓄᐃᖏᑦᓯᐊᓂᕐᒧᑦ 
ᐅᐸᖃᖅᑕᕐᕕᐅᔪᑦ. 
 
ᑲᑎᒪᔨᕋᓛᑦ ᐃᓱᒪᕗᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔾᔪᑕᐅᔪᑦ ᓲᕐᓗ ᐃᒻᒥᓂᖅᑕᐃᓕᒪᑎᑦᓯᓂᖅ, 
ᐊᔪᓕᕈᑕᐅᕙᒃᑐᑦ ᐊᒻᒪ ᐊᖏᕐᕋᕆᔭᐅᔪᓂ ᐋᓐᓂᕐᓯᖃᑦᑕᐅᑎᓂᖅ ᑭᐅᔭᖁᓪᓗᒍ ᓯᕗᓪᓕᐅᔾᔭᐅᓗᓂ. ᐊᒃᑐᐃᓂᖓ 
ᐃᓄᓯᕐᒧᑦ ᓲᕐᓗ ᐊᔪᕐᓴᕐᓂᖅ, ᐃᖅᑲᓇᐃᔭᖏᓐᓂᖅ ᐊᒻᒪ ᐃᒡᓗᑭᒃᓴᕐᓂᖅ ᐱᖃᓯᐅᔾᔭᐅᔭᕆᐊᖃᖅᑐᑦ 
ᐃᓱᒪᒃᓴᕐᓯᐅᕈᑎᖃᖅᑎᓪᓗᒋᑦ ᑭᐅᔾᔪᑕᐅᓂᐊᖅᑐᓂᒃ ᐃᓄᖁᑎᒋᔭᑦᑕ ᖃᓄᐃᖏᑦᓯᐊᕆᐊᖃᕐᓂᖏᓐᓄᑦ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᓕᕆᕕᐅᑉ ᓄᑖᖅ ᐃᓄᓕᓴᖅᑕᐅᔭᖅᑐᖅᑐᓄᑦ ᐊᑐᐊᒐᖅ 
ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᑯᖕᒥ ᓄᕕᐱᕆᐅᑎᓪᓗᒍ, ᑲᑎᒪᔨᐅᖃᑕᐅᔪᑦ ᓇᐅᑦᑎᕐᓱᐃᓂᐊᖅᑐᑦ 
ᐊᑐᓕᖅᑎᑕᐅᕙᓪᓕᐊᓂᖓᓂᒃ ᐃᓄᓕᓴᖅᑕᐅᔭᖅᑐᖅᑐᑦ ᐊᐅᓪᓚᖅᑐᑦ ᐊᑐᐊᒐᖁᑎᖓᓐᓂᒃ, ᐱᓗᐊᖅᑐᒥᒃ 
ᐱᖃᑎᖃᕆᐊᖃᖅᑎᑕᐅᓂᖏᑦ ᐃᓐᓇᑐᖃᐅᔪᑦ. ᑲᑎᒪᔨᕋᓛᑦ ᖁᕕᐊᓱᒃᐳᑦ ᐅᔾᔨᕈᓱᒃᑲᒥᒃ 
ᐃᖅᑲᓇᐃᔮᖅᑕᖃᓕᕐᓂᖓᓂᒃ ᐃᓅᓕᓴᖅᑕᐅᔭᖅᑐᖅᑐᓄᑦ ᐱᔨᑦᓯᖅᑎᓄᑦ ᑐᑭᒧᐊᒃᑎᑦᑎᔨ 
ᐃᓐᓄᒃᑕᐅᑲᐃᓐᓇᕐᓯᒪᓕᕐᒪᑦ ᐊᒻᒪ ᑕᑯᔪᒪᑦᓯᐊᖅᑐᑦ ᐃᓐᓄᒃᓴᐅᓯᒪᐃᓐᓇᓕᖅᑎᓪᓗᒍ ᑖᓐᓇ ᐃᖅᑲᓇᐃᔭᒃᓴᐅᔪᖅ 
ᑭᐅᔪᓐᓇᖁᓪᓗᖏᑦ ᐃᓱᒫᓗᒍᑕᐅᖃᑦᑕᓚᐅᖅᑐᓄᑦ ᐊᒡᒍᖅᑐᕐᓯᒪᓂᓕᒪᓂ. ᓇᓗᓇᐃᕐᓗᒍ ᑲᑎᒪᔨᐅᖃᑕᐅᔪᑦ 
ᐃᓱᒪᓗᒍᑎᒋᔭᐅᔪᓂᒃ ᑐᓂᔭᐅᖃᑦᑕᓚᐅᖅᑐᑦ ᓂᕈᐊᖅᑎᒋᓯᒪᔭᖏᓐᓄᑦ ᐊᐅᓚᑕᐅᓂᖓ ᐱᔾᔪᑎᒋᓪᓗᒍ 
ᐃᓄᓕᓴᖅᑕᐅᔭᖅᑐᖅᑐᑦ ᖃᖓᑦᑕᐅᓯᕆᕕᖓᑦ ᐸᖕᓂᖅᑑᕐᒥᒻᒪᑦ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᓕᕆᕕᐅᔪᖅ ᐅᓄᑲᓪᓚᒃᑐᓂᒃ ᐊᐅᓚᔾᔭᐃᒋᐊᕐᓯᒪᓕᕐᒪᑕ 
ᐊᑐᓕᖅᑎᑕᐅᓪᓗᑎᒃ ᐅᐊᔭᒨᖅᑐᒃᑯᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᓴᒐᒃᓴᐅᔪᑦ ᖃᕆᑕᐅᔭᒃᑯᑦ ᓄᐊᑕᐅᖁᓪᓗᒋᑦ, 
ᐱᔨᑦᓯᖅᑕᑦ ᒥᐊᓂᔭᐅᓂᖏᑦ ᐊᒻᒪ ᕿᒥᕐᕈᓇᒃᑕᐅᓂᖏᑦ. ᑲᑎᒪᔨᐅᖃᑕᐅᔪᑦ ᑕᑯᔪᒪᑦᓯᐊᖅᑐᑦ ᐱᐅᓯᒋᐊᖅᑕᐅᖁᓪᓗᒍ 
ᕿᒥᕐᕈᓇᖕᓂᐅᔪᖅ ᐊᒻᒪ ᑐᓴᐅᒪᑎᑦᓯᓂᐅᔪᖅ ᓴᖅᑭᑦᑐᓂᒃ ᐱᓕᕆᕕᐅᔪᖅ ᐃᖅᑲᓇᐃᔭᖅᐸᓪᓕᐊᑎᓪᓗᒍ ᑭᐅᑎᓪᓗᒋᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓱᒫᓗᒍᑕᐅᔪᓂᒃ ᓄᓇᕗᑦ ᐃᓗᐊᓂ. 
 
ᐃᒃᓯᕙᐅᑖᖅ, ᑲᑎᒪᔨᕋᓛᑦ ᑎᑎᖅᑲᓂᒃ ᐊᐅᓪᓚᖅᑎᑦᓯᓚᐅᖅᑐᑦ ᒥᓂᔅᑕᒧᑦ ᑐᒃᓯᖃᖅᖢᑎᒃ ᓇᓗᓇᐃᖅᑎᑦᓯᒪᔪᓂᒃ 
ᐃᓗᓕᑯᓗᔭᖃᖅᑐᓂᒃ ᐱᔪᒪᓪᓗᑎᒃ ᐅᓄᑲᓪᓚᒃᑐᓄᑦ ᐱᔾᔪᑕᐅᔪᓄᑦ. ᑲᑎᒪᔨᕋᓛᑦ ᓂᕆᐅᑦᑎᐊᖅᑐᑦ ᑐᓴᒐᒃᓴᓂᒃ 
ᑐᓂᔭᐅᓂᐊᕐᓂᖏᓐᓂᒃ ᐊᑯᓂᐅᖏᑦᑐᖅ ᑐᒃᓯᕋᓚᐅᖅᑕᖏᓐᓂᒃ. 
 
ᑕᕝᕙ ᐃᓱᓕᑉᐳᑦ ᒪᑐᐃᕐᓯᔾᔪᑎᒃᓴᒃᑲ. ᓂᕆᐅᒃᑐᖓᓗ ᐊᑐᓂ ᑲᑎᒪᔨᐅᖃᑕᐅᔪᑦ ᐊᐱᖅᑯᑎᒃᓴᖃᕐᓗᑎᒃ 
ᐅᖃᐅᓯᒃᓴᖃᕐᓗᑎᒡᓗ ᐱᓂᐊᕐᓂᖏᓐᓂ ᑕᒪᓐᓇ ᑲᑎᒪᔾᔪᑎᒋᓕᖅᑎᓪᓗᑎᒍ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. . . (ᑐᓵᔨᑎᒎᕈᓐᓃᖅᑐᖅ) ᒪᒥᐊᓇᖅ, ᒥᔅᑕ ᐊᓚᕋᓚᒃ 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᔪᓯᓚᐅᖏᓐᓂᑦᑎᓐᓂ ᐃᖅᑲᐃᑎᑦᑎᒋᐊᕈᒪᔪᖓ ᒪᓕᓪᓗᒍ 77(1) 10ᒥᓂᔅᒥ 
ᐅᖃᕐᕕᖃᕈᓐᓇᖅᑐᑎᑦ ᒪᓕᓪᓗᒍᑦᑕᐅᖅ ᒪᓕᒐᖅ 77(2) ᒪᓕᓪᓗᒍ ᐃᓱᒪᖅᓲᑎᒋᔭᖓ ᐃᒃᓯᕙᐅᑕᐅᑉ. ᒪᓕᒐᓕᐅᖅᑎ 
ᐅᖃᕈᓐᓇᖅᑐᖅ ᐊᑕᐅᓯᐊᕐᓗᓂ ᐅᖃᐅᓯᕆᔭᐅᔪᒥᒃ ᑭᓯᐊᓂ ᑕᐃᒃᑯᐊ ᒪᓕᒐᓕᐅᖅᑎᓕᒫᑦ ᐅᖃᕈᒪᓯᒪᔪᑦ 
ᐅᖃᖅᓯᒪᓕᖅᑎᓪᓗᒋᑦ.  

ᐅᖃᐅᑎᔪᒪᔭᓯ ᐊᔪᕐᓇᓐᖏᒐᐃᒃᐸᑦ ᑕᐃᒃᑯᐊ ᐊᐱᖅᑯᑎᒃᓴᕆᔭᓯ ᐊᐱᖅᑯᑎᒋᖃᑦᑕᕐᓂᐊᖅᑲᓯ ᒪᒃᐱᖅᑐᒐᖓ 
ᒪᓕᓕᕈᑦᑎᒍ ᑖᒃᑯᐊ. ᐅᖃᐅᓯᒃᓴᑐᐃᓐᓇᕐᓂᑦ ᐱᑕᖃᖅᑳ? ᒥᔅᑕ ᐹᓇᐸᔅ. 
 

ᐹᓇᐸᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓐᖓᓱᒋᑦ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ. ᐃᓛᒃ ᖁᕕᐊᓇᓚᐅᖅᐳᖅ 
ᖁᕕᐊᓱᖃᑎᒋᖕᒥᔭᕋᑦᑕᐅᖅ ᒥᔅᑕ ᒪᑉᓴᓛᒃ ᑖᓐᓇ ᐋᓐᓂᐊᕕᒃᓴᐅᑉ ᒥᒃᓵᓄᑦ ᑮᓇᐅᔭᐃᑦ ᑖᒃᑯᐊ ᐸᕐᓇᒃᑕᐅᓯᒪᔪᑦ 
ᐃᓗᐊᓂ ᓇᓗᓇᐃᖅᑕᐅᒻᒪᑦ. ᑭᓯᐊᓂ ᑖᓐᓇ ᐃᓚᖓᒍᑦ ᐃᓱᒫᓘᓇᖅᑐᖃᕐᒪᑦ ᑮᓇᐃᔭᓂᑦ ᐃᒪᓐᓇᐃᓐᓂᐊᓕᖅᑐᑦ 
ᐅᑯᐊ ᐊᑐᕐᓂᐊᖅᑐᑦ ᓴᖅᑭᔮᓐᖏᒻᒪᑕ ᑕᐃᑲᓂ ᑖᔅᓱᒧᖓ. ᐅᖃᐅᓯᑐᐃᓐᓇᕐᓂᑦ ᓴᖅᑭᑦᑎᕕᐅᓯᒪᒐᑦᑕ ᒫᓐᓇᐅᔪᖅ.  
 

ᓱᕐᓗ ᒪᑯᐊ ᐸᕐᓇᒋᐊᕈᑕᐅᓂᐊᓚᐅᖅᑐᑦ ᑎᑎᕋᐅᔭᖅᓯᒪᔪᓪᓗ ᑕᒪᒃᑯᐊ ᐅᓪᓗᒥᒧᑦ ᓱᓕ ᐱᒋᐊᖅᑕᐅᓯᒪᓐᖏᑎᐊᖅᑐᑦ 
ᐱᒋᐊᖅᑕᐅᓯᒪᓪᓗᐊᓕᓚᐅᖅᑑᒐᓗᐊᑦ ᑕᒪᑐᒪᓂ ᑕᖅᑭᕆᔭᑦᑎᓐᓂ. ᐃᓛ, ᐅᒥᐊᕐᔪᐊᕐᓗ ᑕᐃᒪ ᑎᑭᕝᕕᔅᓴᖓ ᑕᐃᑯᖓ 
ᐸᕐᓇᑦᑕᐅᔭᕆᐊᖃᕐᓂᐊᒥᒻᒪᑕ ᐊᒻᒪ ᑕᖅᑭᐅᓂᐊᖅᑐᒥ ᑕᒪᒃᑯᐊ ᑭᓱᑐᐃᓐᓇᐃᑦ ᑕᑉᐸᐅᓐᖓᕆᐊᓖᑦ ᓄᓇᑦᑎᓐᓄᑦ 
ᑕᒪᒃᑯᓄᖓ ᑲᖏᖅᖠᓂᕐᒧᓪᓗ ᐃᒃᐱᐊᕐᔪᒧᓪᓗ. ᑕᑲᓇᓂ ᐅᓯᑲᑦᑕᕐᕕᖓᓂ ᑕᒫᓂ ᐊᐃᐳᕈᒥ 
ᐅᓯᔭᐅᔭᕆᐊᖃᓕᕋᔭᖅᖢᑎᑦ ᑕᒪᒃᑯᐊ ᑭᓱᑐᐃᓐᓇᐃᑦ. ᐃᓛ, ᑖᓐᓇ ᑕᐃᒪᓐᓇᐃᒃᑲᓗᐊᖅᑎᓪᓗᒍ ᑕᒪᓐᓇ 
ᑕᐃᔭᐅᓯᒪᓕᕐᒪᑦ ᖁᕕᐊᒋᔭᕋ.  
 

ᐃᓛᒃ, ᓱᓕ ᐳᓚᕋᕋᑖᕋᒪᐃᓛᒃ ᑖᒃᑯᓄᖓ ᑭᒡᒐᖅᑐᕐᕕᒋᔭᓐᓄᑦ. ᐅᓪᓗᒥ ᓱᓕ ᑖᓐᓇ ᐃᓗᐊᓐᖏᓕᐅᕈᑎᔪᒻᒪᕆᐋᓘᒻᒪᑦ 
ᑖᓐᓇ ᐃᖏᕐᕋᖃᑦᑕᓂᕐᒧᑦ ᐃᖏᕐᕋᔾᔪᑎᒋᖃᑦᑕᖅᑕᕗᑦ ᐸᓐᓂᖅᑑᒦᓐᓂᖓ ᐱᔾᔪᑎᒋᓪᓗᒍ. ᐋᖅᑭᑉᐹᓪᓕᓗᐊᓐᖏᑦᑐᖅ 
ᑕᐃᓐᓇ ᓴᖅᑭᓚᐅᕋᓗᐊᖅᑎᓪᓗᒍ ᖃᐅᔨᒪᓇᖅᓯᑲᐅᑎᒋᓪᓗᓂ. ᓲᓗ ᐅᕙᓂ ᑐᑭᓕᐅᑎᓂᐊᕋᒪ,ᖃᓂᒪᓐᖏᑎᐊᖅᖢᖓ 
ᖃᓄᐃᒻᒪᓂᒃᑯᐊ ᐃᓗᐊᓐᖏᓕᐅᕈᑎᖃᖃᑦᑕᖅᐸᑦ ᖃᐅᔨᒐᓱᓕᓚᐅᕐᒥᒐᒪ ᑕᐃᑯᖓ ᐅᖄᓚᖃᑦᑕᕋᓱᒃᖢᖓ 
ᐸᓐᓂᖅᑑᒧᑦ, ᓂᐱᓕᐅᖅᓯᒪᔪᒥᑦ ᑭᓯᐊᓂ ᑕᐃᒪ ᑕᐃᒪᓐᖓᑦ ᑭᐅᔭᐅᖏᓇᖅᑐᖅ ᓂᐱᓕᐅᖅᓯᒪᔪᒥᑦ 
ᐅᖃᐅᔾᔭᐅᖏᓐᓇᐸᒃᖢᑕ, ᐃᑲᕐᕌ ᒪᕐᕉᒃ ᐅᖓᑖᓃᓗᐊᐸᓗᖅᑰᖅᑐᑦ ᑕᐃᒪᓐᓇᐃᓕᐅᓚᐅᖅᑐᖓ, ᐃᓄᑐᐃᓐᓇᐃᑦ 
ᐃᓐᓇᐃᑦ ᑕᐃᒪᓐᓇᐃᓕᐅᕈᑎᔅᓴᖃᓐᖏᑦᑐᑦ ᓇᓗᓇᐃᓐᖏᑦᑐᖅ. 
 

ᐃᓛᒃ, ᑖᓐᓇᐃᓛᒃ ᐃᓗᐊᓐᖏᓕᐅᕈᑕᐅᒻᒪᑦ ᓱᓕ ᑭᒡᒐᖅᑐᕐᕕᒋᔭᓐᓂᓪᓕ ᑕᒪᓐᓇ ᓴᖅᑭᔮᓗᐊᕐᒪᑦ ᓱᕐᓗ 
ᖃᖓᑕᖃᑦᑕᑎᓪᓗᑕ ᐱᓇᓱᐊᕈᓯᐅᑉ ᓄᓐᖑᐊᓂ ᑕᒫᓂ ᖃᖓᑦᑕᕆᐊᖃᕐᐸᒃᖢᑕ ᐅᓪᓗᒃᑯᑦ ᐱᓇᓱᐊᕈᓯᐅᑉ ᓄᓐᖑᐊᓂ 
ᐊᒻᒪᓗ ᓯᕙᑖᕐᕕᒃᑯᑦ ᐅᓛᕌᓗᒃᑯᑦ ᖃᖓᑦᑕᕆᐊᖃᖅᐸᒃᖢᑎᑦ ᑖᒃᑯᐊ ᐋᓐᓂᐊᕕᒻᒦᖔᖅᑑᒐᓗᐊᓪᓘᓐᓃᑦ 
ᑕᑉᐸᐅᓐᖓᐅᓇᓱᒃᑐᑦ. 
 

ᐃᓛᒃ, ᓱᓕ ᐃᑲᔪᖅᑐᐃᒐᒪ ᑖᒃᑯᐊ ᐱᔾᔪᑎᒋᓪᓗᒋᑦ ᑭᒡᒐᖅᑐᖅᑕᒃᑲ ᓴᐱᕐᓇᖏᓐᓂᖅᓴᒥᑦ ᐊᑐᓚᐅᕋᓗᐊᕐᒪᑕ ᑕᒫᓂ. 
ᑖᓐᓇ ᐃᑲᔪᖅᑐᖅᑕᕋ ᐃᖃᓗᓐᓄᑦ ᐅᑎᖅᑎᑕᐅᖁᓪᓗᒍ ᑖᓐᓇ ᖃᖓᑦᑕᐅᓯᕆᕝᕕᒃ.  
ᐃᓗᐊᓐᖏᓕᐅᕈᑎᖃᓐᖏᑦᑎᐊᓚᐅᖅᓯᒪᒐᑦᑕ ᑕᐃᒪᓐᓇᐃᓕᖓᑎᓪᓗᒍ. ᐅᓪᓗᒥ ᐅᓄᕐᓂᖅᐹᖑᖅᑰᓕᖅᑐᐃᑦ 
ᕿᑭᖅᑖᓗᒻᒥ, ᕿᑭᖅᑖᓗᒻᒥᑑᖏᑦᑐᖅ. ᓇᓗᓇᓐᖏᑦᑐᖅ ᑕᒪᐅᖓ ᓄᓇᒋᓐᖏᑕᒥᓂᑦ ᑎᑭᓐᖏᑦᑕᕌᖓᒥ 
ᕿᒪᑦᑕᐅᑐᐃᓐᓇᖃᑦᑕᖅᑐᐃᑦ.  
 

ᐃᓛ, ᐃᒪᓐᓇᐃᓕᖃᑦᑕᕐᖓᓇᐃ ᑕᐃᒪ, ᓇᒃᓴᕐᓂᐊᖅᑲᐅᔭᕋ ᖃᖓᑦᑕᐅᑎᒧᑦ ᓂᐱᑎᑕᐅᖃᑦᑕᖅᑐᑦ ᑕᐃᒃᑯᐊ 
ᐅᕙᑦᑎᓐᓄᑦ ᓱᕐᓗ ᐃᒪᓐᓇᐃᓕᖓᖃᑦᑕᕐᖓᑦ. ᑖᒃᑯᐊᑦᑕᐅᖅ ᐋᓐᓂᐊᕕᓕᐊᖅᑐᑦ 
ᐊᒃᑐᖅᑕᐅᓂᖃᓗᐊᓐᖑᐊᖃᑦᑕᖅᑐᐃᑦ ᑕᒪᑐᒧᖓ ᖃᐅᔨᒪᒐᒃᑭ ᓱᕐᓗ ᑕᕝᕙᓐᖓᑦ ᐃᖃᓗᓐᓂ ᐊᐅᓪᓚᕈᑦᑕ ᑕᑉᐸᐅᖓ 
ᓄᓇᑦᑎᓐᓅᓐᖓᐅᓇᓱᓪᓗᑕ ᒥᑦᑐᓇᓐᖏᑯᑦᑕ ᒥᑦᑐᓐᓇᖏᑳᓪᓚᑉᐸᑦ ᖃᖓᑕᓲᖅ ᓯᓚᒧᓘᓐᓃᑦ. ᑕᐃᒪ ᓇᒻᒥᓂᖅ 
ᕿᓂᕆᐊᖃᓕᖅᑐᒍᑦ ᑐᔪᕐᒥᕕᔅᓴᑎᓐᓂ ᓂᕆᔾᔪᑎᒋᓂᐊᖅᑕᕗᑦ ᐊᑭᓕᖅᓱᕆᐊᖃᕐᑕᕗᑦ ᐃᖏᕐᕋᔾᔪᑎᒋᓂᐊᖅᑕᕗᑦ 
ᐊᑭᓕᖅᓱᕆᐊᖃᕐᑕᕗᑦ. ᑕᐃᒪᓐᓇᐃᓕᖓᑎᑕᐅᖃᑦᑕᕋᑦᑕᐃᓛᒃ ᑕᕝᕙᓗ ᖃᖓᑕᓲᓕᕆᔨᒃᑯᓐᓄᑦ 
ᐅᖃᓪᓚᓂᐊᕐᓂᕋᓚᐅᕐᒪᑦ ᒥᓂᔅᑕ ᑕᒪᑐᒧᖓ ᐱᔾᔪᑎᖃᕐᓗᓂ.  
 

ᓲᕐᓗ ᑖᒃᑯᐊᑦᑕᐅᖅ ᐋᓐᓂᐊᕕᒻᒦᖔᖅᑐᑦ ᐊᓪᓛᓪᓘᓐᓃᑦ ᖃᐅᔨᓚᐅᖅᑕᕋ ᑖᓐᓇ ᒥᔅᑕ ᐊᕐᕚᓪᓗᒃ ᐃᑭᒪᓚᐅᖅᖢᓂ 
ᖃᖓᑕᓲᒥᒃ ᓂᐅᔭᕆᐊᖃᓕᓚᐅᖅᑐᖅ ᑕᐃᓐᓇ ᓂᕈᐊᖅᑎᒋᓯᒪᔭᖓ ᐋᓐᓂᐊᕕᒻᒦᖔᖅᑐᖅ ᐃᓂᒃᓴᖃᕈᓐᓃᕐᒪᓐ.  
 

ᐃᒫᒃ ᐃᒪᓐᓇ ᓲᓗ ᐃᓂᒃᓴᖃᑉᐸᑦ ᑭᓯᐊᓂ ᐃᑭᔪᓐᓇᖅᑐᓂᒃ ᖃᐅᔨᖃᑦᑕᖅᓯᒪᒐᒪ ᑭᖑᓂᖔᑦᑎᓐᓂ. ᐃᓐᓇᕐᓘᓐᓃᑦ 
ᑕᐃᓐᓇ ᑕᒫᓃᔅᓲᔭᓚᐅᖅᑐᖅ ᐱᓇᓱᐊᕈᖅ, ᑕᖅᑭᓕᒫᐸᓗᒻᒪᕆᖃᐃ, 4 weeks, ᑲᓴᒻᒪᕆᐅᖅᑰᖅᑐᖅ. ᑕᐃᒪᓐᓇ 
ᐃᓂᒃᓴᖃᑉᐸᖏᑦᖢᓂ.  ᐃᓛᒃ ᑖᓐᓇ ᐃᓗᐊᖏᓪᓚᑦᑐᐊᓘᒻᒪᑦ ᓱᓕ ᒫᓐᓇᐅᔪᖅ. ᐃᓛ ᖃᐅᔨᒪᒐᓗᐊᖅᑐᖓ 
ᖃᖓᑕᓲᓕᕆᔨᐅᖏᒻᒪᑕ ᑖᒃᑯᐊ. ᐋᓐᓂᐊᕕᒻᒥ ᑲᒪᒻᒪᑕ ᐊᒻᒪ ᑕᒪᑐᒥᖓ ᐃᖏᕐᕋᖃᑦᑕᕐᓂᐅᑉ ᒥᒃᓵᓄᑦ. ᑖᓐᓇ ᓱᓕ 
ᑕᐃᒪᓐᓇᐃᓕᖓᑎᓪᓗᒍ ᑕᐃᒪ ᑖᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᕗᑦ  

ᓲᖃᐃᒻᒪ ᐱᑲᓂ ᑕᑉᐱᓐᓇ ᑕᒻᒫᕐᑎᖅᕕᒃ ᑕᑕᓗᐊᖃᑦᑕᕐᓂᖓᓄᑦ ᓇᒻᒥᓂᖅ Hotel-ᒦᑦᑕᕆᐊᖃᖃᑦᑕᕐᒪᑕ.  
ᖃᐅᔨᕋᑖᓚᐅᕐᒥᒐᒪ ᑕᒫᓃᑎᓪᓗᑕ ᑲᑎᒪᕕᔾᔪᐊᖅᑐᖃᓚᐅᖅᓯᒪᒻᒪᑦ ᑕᒫᓂ ᑐᔪᕐᒥᕖᓪᓗ ᑕᒪᒃᑯᐊ 
ᑕᑖᖏᓐᓇᓪᓚᕆᑦᑐᑎᒃ ᑕᕝᕙᓂ ᐃᖃᓗᓐᓂ ᖃᐅᔨᖃᑦᑕᓚᐅᕋᒃᑭᓐ. ᑕᐃᒪᓕ ᓲᖃᐃᒻᒪ ᐋᓐᓂᐊᕕᓕᐊᖅᓯᒪᔪᑦ 
ᒐᕙᒪᒃᑯᓃᖔᖅᑐᖅ ᐊᓂᔭᕆᐊᖃᖃᑦᑕᕐᒪᑦ 11-ᐸᒥ ᐅᓪᓛᑯᑦ ᓲᖃᐃᒻᒪ ᑖᓐᓇ ᓴᓗᒻᒪᓴᖅᑕᐅᔭᕆᐊᖃᓐᓂᐊᕐᒥᒻᒪᑦ 
ᐃᓪᓗᕈᓯᖅ. ᑕᐃᒪᓕ ᐊᐅᓚᓚᐅᑲᓐᓂᖅᖢᓂ ᐅᑎᕋᒥ ᐃᓂᒃᓴᖃᕈᓐᓃᖅᖢᓂ. ᐊᐅᓚᓂᓐᖏᒃᑯᓂᓘᓐᓃᑦ. ᑕᕝᕙ 
ᐃᒻᒥᓂᒃ ᕿᓂᕆᐊᖃᓕᕆᓪᓗᓂ ᑐᔪᒻᒥᕕᒃᓴᒥᒃ. ᑕᐃᒪᓐᓇᐃᓕᖓᑎᓪᓗᒍ ᑖᓐᓇ ᓱᓕ ᐋᖅᑭᑎᐊᓪᓚᕆᖏᒻᒪᑦ ᑖᓐᓇ 
ᐃᖏᕐᕋᖃᑦᑕᕐᓂᒃᑯ ᑖᓐᓇ ᐊᑐᐊᒐᕆᔭᐅᔪᖅ. 
 

ᐊᒻᒪᑦᑕᐅᖅ ᓈᒻᒪᒋᖏᓪᓚᕆᑦᑕᑎᓐᓂᒃ ᐃᓛᒃ ᑭᒡᒐᑐᖅᕕᒋᔭᓐᓂᒃ ᑕᑉᐹᓐᖓᑦ Grise Fiord-ᒥᑦ 
ᐃᒪᓐᓇᐃᓕᖓᔪᖃᓚᐅᕐᒥᒻᒪᑦ, ᐊᓈᓇᑦᑎᐊᕆᔭᐅᔪᖅ ᒪᓕᒃᖢᓂ ᐃᓛᒃ ᓲᖃᐃᒻᒪ ᐃᕐᖑᑕᖓ ᒪᓕᒋᐊᖃᒻᒪᒍ 
ᑕᒪᐅᖓᖅᖢᓂ. ᑕᕝᕙᓕ ᑕᒫᓂ ᐋᓐᓂᐊᕕᒻᒥ ᑕᑯᔭᐅᕙᓪᓕᐊᑎᓪᓗᒍ ᑖᓐᓇ ᐃᕐᖑᑕᖓ ᐃᒻᒥᓂᒃ ᓘᑦᑖᒥᒃ 
ᐋᓐᓂᐊᕕᓕᐊᖁᔭᐅᓯᑳᓪᓚᒃᑲᒥ ᑖᓐᓇ ᐋᓐᓂᐊᕕᓕᐊᖅᓯᒪᔪᒧᑦ ᐃᕐᖑᑕᖓ ᐊᖏᕐᕋᐅᔭᕆᐊᖃᓕᕐᒪᓐ ᑕᐅᓇᓂ 
ᐋᑐᕚᒥ ᐋᓐᓂᐊᕕᓕᐊᖅᓯᒪᔪᒧᑦ ᐊᖏᕐᕋᐅᔾᔭᐅᓪᓗᓂ. ᐃᒪᓐᓇ ᓲᕐᓗ ᖃᓄᐃᑳᓪᓚᓂᖅᐸᑕ ᐅᕝᕙᓘᓐᓃᑦ 
ᓇᒧᓐᖓᐅᔭᕆᐊᖃᑳᓪᓚᓂᖅᐸᑦ ᑖᓐᓇ ᒪᓕᒃᑎᒋᓚᐅᖏᑕᕋᓗᐊᖓ ᐊᓯᐅᓇᔭᖅᑐᔅᓴᐅᓚᐅᖅᑐᖅ ᑕᐃᓐᓇ ᓄᑕᕋᖅ. 
ᐃᓛᒃ ᐃᒻᒥᓂᒃ ᐸᖅᑭᔪᓐᓇᖏᒻᒪᑦ. ᑕᐃᒪᓐᓇᐃᑉᐸᒌᖅᓯᒪᔪᖃᑦᖢᓂᓗ ᑕᐅᕙᓂ St. John’s-ᒥ 
ᑕᐃᒪᓐᓇᐃᑦᑐᖃᓚᐅᖅᓯᒪᓪᓗᓂ. 
 

ᑕᐃᒪᓐᓇ ᑕᐃᒪᓐᓇᐃᓕᖓᑎᓪᓗᒍ ᓈᒻᒪᖏᓪᓚᕆᒻᒪᓂᓛᒃ. ᐊᒻᒪᓗ ᑖᒃᑯᐊ ᐅᖃᐅᓯᐅᖏᓐᓇᖃᑦᑕᕐᒪᓐ, ᓲᕐᓗ ᑖᒃᑯᐊ 
ᖃᓪᓗᓈᑦ ᓄᓇᖓᓐᓄᑦ ᐋᑐᕚᓕᐊᕈᔾᔭᐅᔪᐃᓐ ᒪᓕᒃᑎᖃᖃᑦᑕᖏᒻᒪᑕᐃᓛᒃ. ᖃᖓᑦᑎᐊᕋᑖᖅ ᐃᓐᓇᕐᒥᒃ 
ᑕᐅᓄᓐᖓᐅᔪᖃᑦᖤᓚᐅᖅᐳᖅ ᒪᓕᒃᑎᖃᖏᑦᑐᖅ ᐊᒻᒪᑦᑕᐅᖅ ᖃᖓᑦᑎᐊᕋᑖᒻᒪᕆᑯᓗᒃ ᑖᓐᓇ ᒪᒃᑯᓗᐊᖅᑐᖅ 
ᕿᑐᓐᖓᒥᓂᒃ ᑕᐅᓄᓐᖓᐅᔾᔨᔭᕆᐊᖃᕋᓗᐊᖅᖢᓂ ᐊᔪᓚᐅᕐᒥᔪᖅ ᖃᐅᔨᒪᓐᖏᓐᓇᒥᐅᒃ ᑲᑉᐱᐊᓲᑎᒋᓕᖅᖢᓂᐅᒃ. 
ᑕᐃᒪᓐᓇᐃᓕᖓᑎᓪᓗᒍ ᑕᒪᓐᓇ ᒪᓕᒃᑕᐅᖃᑦᑕᖏᓐᓂᒃ ᑭᐊᑉ ᐋᓐᓂᐊᓯᐅᖅᑎᒧᓪᓗ ᓵᑦᑐᓇᓐᖏᖦᖢᑎᒃ.  
 

ᐃᒃᓯᕙᐅᑖᖅ, ᐅᖃᓪᓚᒍᓐᓇᐅᑎᒐ ᓄᖑᒻᒪᑦ, ᐃᓚᒃᑲᓂᐊᕐᔪᒍᒪᒐᓗᐊᖅᐸᕋ. ᐊᖏᖅᑕᐅᔪᒪᕗᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐊᒻᒪ ᐅᖃᓪᓚᒍᓐᓇᑲᓐᓂᕈᒪᓪᓗᓂ, ᐋᒡᒑᖅᑐᖃᑉᐹ? ᐋᒡᒑᖅᑐᖃᖏᒻᒪᑦ, 
ᒥᔅᑕ ᐹᓇᐸᔅ. 
 

ᐹᓇᐸᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑖᒃᑯᐊ ᑲᑎᒪᔨᐅᖃᑎᒃᑲ ᐱᕕᖃᕐᑎᑎᒻᒪᑕ ᐅᕙᓐᓂ.  
 

ᐃᓛ, ᑖᓐᓇ ᑕᒪᒃᑯᐊ ᐊᔾᔨᒌᓐᖏᕈᓘᔭᖅᑐᐃᑦ ᐅᕙᓐᓄᓪᓕ ᑭᒡᒐᖅᑐᕐᕕᒋᔭᓐᓄᑦ ᑖᓐᓇ ᐅᕙᓐᓄᑦ 
ᑐᓴᓐᖑᖅᑎᖃᑦᑕᕋᓗᐊᕐᒪᕋ ᒥᓂᔅᑕ ᑭᓯᐊᓂ ᐋᖅᑭᐸᓪᓕᐊᖏᒻᒪᑕ ᑕᒪᓐᓇ ᑕᐃᒪᓐᓇᐃᑎᓪᓗᒍ. 
 

ᐃᓛ, ᐊᔾᔨᒌᓐᖏᓗᐊᖅᑐᐋᓘᒻᒪᑕᐅᖅᑰᖅᑐᑦ ᑕᕝᕙᓂ ᐋᓐᓂᐊᖃᕐᓇᓐᖏᑦᑐᓕᕆᔨᑦ ᐃᓗᐊᓂ 
ᐃᖅᑲᓇᐃᔭᖅᑎᒋᒃᓴᓂᕐᓗ ᑕᒪᓐᓇ ᓇᓗᓇᓐᖏᒃᖢᓂ ᐊᐅᓪᓛᕙᓪᓕᐊᔪᓪᓗ ᐃᒪᓐᓇᐃᑦᑑᒻᒪᑕ.ᑕᒪᒃᑯᐊᓗ 
ᐋᓐᓂᐊᓯᐅᖅᑎᑦ ᓄᑖᑦ Agency Nurse ᑕᒪᐅᖓ ᑎᑭᑉᐸᓕᐊᑐᐃᓐᓇᖅᖢᑎᑦ ᓄᓇᓕᓐᓄᑦ. 
ᖃᐅᔨᒪᓗᐊᖅᑰᖏᑕᒥᓐᓂᑦ ᖃᑦᑕᖏᒻᒪᑕᐃᓛᒃ ᑖᒃᑯᓂᖓ ᓄᓇᓕᓐᓂ ᖃᓄᐃᑦᑑᒻᒪᖔᖅ ᑖᓐᓇ ᐃᓄᒃ Medical 
Records-ᖏᓐᓂ ᑕᑯᖃᑦᑕᑐᔅᓴᐅᔫᒐᓗᐊᑦ ᐅᕗᖓ ᑕᕝᕙ ᐋᓐᓂᐊᕐᕕᓕᐊᕈᑎᖃᓚᐅᖅᓯᒪᔪᖅ.  
 

ᖃᔅᓯᖅᓱᓗᐊᕐᓕᒪᑕ ᓇᓗᓇᓐᖏᓗᐊᓕᕐᒪᑕᓕ ᑕᒫᓂ ᓲᕐᓗ ᐃᔭᒐᖅᑎᑕᐅᖃᑦᑕᖅᑐᐃᑦ ᐊᕐᕌᒍᓄᑦ ᒪᕐᕉᓐᓄᒃ 
ᐱᖓᓱᓄᓪᓘᓐᓃᑦ ᐅᕙᓪᓘᓐᓃᑦ ᐃᓅᓯᓕᒫᒥᓄᑦ. ᓱᕐᓗ ᑐᑭᓯᐅᒪᓐᖏᑦᑐᑦ ᖃᓄᐃᑦᑐᓂᑦ ᐄᔭᒐᕈᑎᖃᕐᒪᖔᑕ 
ᖃᓄᐃᒻᒪᑦ ᐄᔭᒐᖅᐳᖔᑦ ᖃᓄᐃᒻᒪᑦ ᑕᐃᒪᓐᓇ ᐄᔭᒐᐃᓐᓇᖃᑦᑕᖅᐳᖓ? ᑕᒪᑯᓂᖓ ᐊᒻᒪᓗ 
ᐊᑕᐅᓯᐅᓐᖏᓗᐊᖅᑐᒥᑦ ᖃᐅᔨᓯᒪᓕᕆᓪᓗᖓ ᑖᔅᓱᒪ ᐃᓅᑉ ᐄᔭᒐᕆᐊᖃᓐᖏᑕᖓᓂᑦ ᐱᑎᑕᐅᔪᑦ ᓱᕐᓗ 
ᖃᓂᒻᒪᒍᑎᒋᓪᓗᓂᐅᒃ ᑖᓐᓇ ᐄᔭᒐᖅ ᓱᓇᐅᕝᕙ ᐱᔭᕆᐊᖃᕐᓂᖏᒃᑲᓗᐊᖅᖢᓂᐅᒃ. ᑕᒪᒃᑯᐊᕈᓘᔭᐃᑦ 
ᑕᐃᒪᓐᓇᐃᓕᖓᔪᑦ ᓇᓗᓇᐃᖅᓯᕕᐅᖃᑦᑕᑎᓪᓗᖓᓕ ᑖᒃᑯᓇᖓᑦ ᑭᒡᒐᖅᑐᕐᕕᒋᔭᓐᓂ ᑕᒪᒃᑯᐊᕈᓘᔭᐅᑎᓪᓗᒋᑦ 
ᐅᓗᕆᐊᓇᖅᑐᒦᓪᓚᕆᖃᑦᑕᕐᒪᑕ ᑕᒪᒃᑯᐊ ᐃᓄᐃᑦ.  
 

ᐃᓛ, ᑖᓐᓇ ᑕᒻᒫᑕᕐᕕᒃ ᐋᓐᓂᐊᕕᐅᓐᖏᒻᒪᑦ ᑭᓯᐊᓂ ᐊᒻᒪᑦᑕᐅᖅ ᑕᒪᒃᑯᐊ ᐋᓐᓂᐊᓪᓚᕆᑦᑐᐋᓗᐃᑦ 
ᑕᐃᑲᓐᓃᑉᐸᑭᓪᓗᑎᑦ ᐊᑯᓂᑲᓪᓚᓪᓗ. ᑕᑯᔭᐅᖏᓐᓇᖃᑦᑕᖅᑑᒐᓗᐊᑦ ᓘᒃᑖᓂᑦ ᑭᓯᐊᓂ  

ᐃᓱᒫᓗᒋᔭᐅᓚᐅᕐᒪᑦ ᑖᓐᓇ ᖃᓂᒪᓗᐊᓐᖏᒃᑲᓗᐊᖅᖢᖓ, ᓚᐅᓐᖏᒃᑲᓗᐊᖅᖢᖓ ᑕᒻᒫᑕᕐᕕᒻᒦᓚᐅᖅᑐᖓ 
ᖃᓂᒻᒪᓂᖅᓴᐅᓪᓗᖓ ᐊᓂᔪᖓ ᐃᒪᓐᓇ ᒪᑯᐊ ᐃᓱᒫᓗᓇᕐᒪᑕᐃᓛᒃ. ᐊᒻᒪᓗ ᑖᓐᓇ ᐅᖃᐅᓯᐅᖃᑦᑕᓚᐅᕐᒥᒻᒪᑦ ᑖᓐᓇ 
ᐊᐅᓚᔾᔭᑦᑎᐊᖅᐸᑦ ᕿᑭᖅᑖᓗᒻᒥ ᐋᓐᓂᐊᕕᒃᑖᓵᕗᑦ ᑖᐃᓐᓇ ᑐᔪᕐᒥᕕᔅᓴᕐᓗ ᑐᔪᕐᒥᕕᒋᔭᐅᔪᖅ,  
 
ᑕᒻᒫᑕᕐᕕᒃ ᒥᑭᓗᐊᓕᑲᐅᑎᒋᓂᐊᖅᑐᖅ ᓇᓗᓇᓐᖏᒃᖢᓂ ᒥᑭᓗᐊᐸᒌᑲᐅᑎᒋᒻᒪᑦ. ᐃᓛ, ᓴᐅᔭᐅᔾᔪᑎᔅᓴᖏᓐᓂ 
ᖃᐅᔨᒪᒐᓗᐊᖅᑐᖓ ᑭᓯᐊᓂ ᒥᑭᓗᐊᓕᑲᐅᑎᒋᔪᕐᓕ ᕿᑭᖅᑖᓗᒻᒥᐅᓄᑦ ᓇᓗᓇᖏᒃᖢᓂ 
ᐋᖅᑭᑦᑕᐅᕚᓪᓕᐊᓛᖅᑐᔅᓴᐅᒻᒥᔫᒐᓗᐊᖅ.  
 
ᐊᒻᒪᓗ ᑖᓐᓇ ᑲᑎᒪᔨᕋᓛᖑᕝᕕᑦᑕ ᐃᒃᓯᕙᐅᑕᖓ ᐅᖃᓪᓚᖅᑲᐅᒻᒪᑦ, ᑖᒃᑯᐊ ᓄᓇᓕᓐᓂ ᑭᒡᒐᑐᖅᑕᓐᓂ ᒪᑯᓂᖓ 
ᐃᓅᓯᓕᕆᔨᓂᑦ ᐱᑕᖃᓐᖏᒻᒪᑦ Social Workers ᑕᒪᒃᑯᓂᖓ ᐱᑕᖃᓐᖏᒻᒪᑕ ᐊᒻᒪᓗ ᓄᓇᓕᒃ ᐊᑕᐅᓯᖅ ᐃᓛ, 
ᒪᕐᕉᒃ ᑭᒡᒐᑐᕐᕕᒋᔮᒃᑲ, ᑖᓐᓇ Social Worker ᑕᑉᐸᐅᖓ ᑭᒡᒐᑐᕐᕕᒋᔭᕐᓄᑦ ᐱᖃᑖᓄᑦ 
ᑕᑉᐸᐅᖓᒃᑕᕆᐊᖃᖃᑦᑕᖅᖢᓂ ᐊᒻᒪ ᐃᒃᐱᐊᕐᔪᒃ ᑕᐃᓐᓇ ᑕᐃᒪᓐᓇᐃᑦᑐᖃᓐᖏᑎᐊᒻᒪᕆᒃᖢᓂ.  
 
ᑕᒪᓐᓇ ᑖᒃᑯᐊ ᑕᑯᖃᑦᑕᕆᐊᖃᕐᒥᔫᒐᓗᐊᑦ ᓲᖃᐃᒻᒪᑦ ᓄᓇᓕᒃ ᑕᐃᒪᓐᓇ ᐅᐸᑦᑕᐅᖃᑦᑕᑎᓪᓗᒍ ᓈᒻᒪᖏᑦᑐᖅ. 
ᑭᓯᐊᓂ ᐱᔭᕆᐊᖃᒻᒪᕆᓕᕌᖓᑕ ᑕᑉᐸᐅᖓᖅᑐᖃᕐᐸᒃᖢᓂ.  ᓇᒻᒥᓂᖅ ᑖᓐᓇ ᓄᓇᓕᕋᓛᑯᓘᒐᓗᐊᖅ ᓇᒻᒥᓂᖅ 
ᐱᖃᕆᐊᖃᖅᑐᖅ ᑖᒃᑯᐊ ᓲᖃᐃᒻᒪ ᐃᓄᐃᑦ ᑕᐃᒪᓐᓇᑦᑎᐊᖅᑕᐅ ᓄᓇᓕᒡᔪᐊᑎᑐᑦ ᐊᐅᓚᖕᒪᑕ. ᐄ, ᑕᒪᓐᓇ ᐃᒻᒪᖄ 
ᑕᒫᓂ ᐊᐱᖅᓱᕐᓇᖅᓯᒃᐸᑦ ᐊᐱᕐᓱᒃᑲᓐᓂᒐᓛᕌᕐᔪᖕᓂᐊᕋᒪ ᑕᒪᑐᒥᖓ.  
 
ᖁᔭᓐᓇᒦᑐᐃᓐᓇᓚᐅᑲᒍᒪᓕᕐᐸᕋ ᑖᓐᓇ ᒥᓂᔅᑕ. ᑕᒪᒃᑯᐊ ᖃᓄᖅᑑᕈᑎᒋᓇᓱᖃᑦᑕᕐᒪᒋᑦ ᑎᑎᖅᑲᐅᓯᐊᑦ 
ᑎᑎᕋᕈᑎᒋᖃᑦᑕᖅᑕᒃᑲ ᐊᒻᒪᓗ, ᑕᒪᓐᓇ ᑎᑎᖅᑲᐅᓯᐊᕈᑎᒋᓚᐅᕋᒃᑯ ᓲᕐᓗ ᑕᐃᒃᑯᐊ ᓄᔭᙳᐊᖅᑖᕆᐊᓖᑦ ᖃᓄᖅᑐ 
ᑕᕝᕙᓂ Non Insured Policy-ᒦᓚᐅᙱᒻᒪᑕ ᐊᒻᒪᓗ ᐊᒃᓴᓗᐊᓕᖕᓄᑦ ᐱᓱᒍᑎᒋᔭᐅᖃᑦᑕᖅᑐᑦ Wheelchair. 
ᑖᒃᑯᐊ ᐋᖅᑭᒃᐹᓪᓕᕈᓐᓇᕐᓂᐊᓕᖅᑐᑦ ᑕᒡᕙᓂ ᓇᓗᓇᙱᒻᒪᑕ. ᐃᓛ ᐊᑐᕆᐊᖃᕐᒪᑦ ᓄᓇᕘᒥᐅᓂ 
ᐊᑐᖅᑕᐅᔭᕆᐊᖃᕐᒪᑕ ᑕᒪᒃᑯᐊ ᐊᑐᕆᐊᖃᖅᑐᑦ.  
 
ᑕᐃᒪᓐᓇᐃᑎᓪᓗᒍ ᐃᓛ ᑖᓐᓇᓗ ᐊᓕᐊᓇᐃᒋᒃᑲᓐᓂᒻᒪᕆᒃᑲᒃᑯᐃᓛ ᖁᕕᐊᒋᒐᒃᑯ ᐋᓐᓂᐊᕕᒃᓴᕗᑦ 
ᐅᒃᐱᕐᓇᖅᓯᓂᐊᓕᑕᐃᓐᓇᖅᑰᕐᒪᑦ. ᑭᓯᐊᓂ ᑕᒪᒃᑯᐊ ᐃᒪᓐᓇ ᐊᔾᔨᖑᐊᓂ ᓴᖅᑭᑎᕆᔪᒪᙱᑲᓗᐊᖅᖢᖓ 
ᓴᖅᑭᑎᕆᖃᑦᑕᓚᐅᕐᒥᒐᒪ, ᓲᖃᐃᒻᒪᐅᒐᓗᐊᖅ. ᐋᓐᓂᐊᕕᓕᐊᕐᓗᖓ ᖃᓂᒪᓗᖓ ᑭᓈᓗᖃᕐᕕᖕᒥ ᑖᓐᓇ ᐋᓐᓂᐊᕕᒃ 
ᑎᐱᖃᖅᑎᓪᓗᒍ ᐃᖅᑲᓇᐃᔭᕐᓗᖓᓗ ᑕᐃᑲᓂ ᑕᐃᑲᓂᕐᒥᐅᑕᐅᓗᖓᓗ ᑕᒪᓐᓇ ᐅᕙᖓᓕ ᐊᓂᔪᒪᓇᔭᖅᑐᖓ 
ᑕᐃᑲᙵᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐹᓇᐸᔅ. ᐅᖃᐅᓯᒃᓯᐊᑐᐃᓐᓇᐃᑦ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐃᓈᖅᑎᒻᒪᕆᑯᓗᒋᓗᒍᓗ ᐅᖃᕐᓂᐊᖅᑐᖓ. ᐄᓛᒃ, ᖁᕕᐊᓱᙱᓐᓇᒪ 
ᓂᕆᐅᓚᐅᕋᓗᐊᕋᒪ ᑖᓐᓇ ᑮᓇᐅᔭᖅ 2008/2009 ᐊᑐᕐᓂᐊᖅᑐᖅ ᐅᖃᐅᓯᐅᓕᖅᑎᓪᓗᒍ ᒥᓂᔅᑕ ᒪᑐᐃᕐᓯᒡᓗᓂ 
ᐅᖃᐅᓯᕆᔭᖓᓐᓂ ᐅᖃᕐᓂᐊᕐᕋᓱᒋᓚᐅᕋᓗᐊᕋᒃᑯ ᐸᖕᓂᖅᑑᖅ ᓅᑕᐅᓂᐊᓕᕐᐳᖅ, ᑎᑎᕋᕐᕕᖓ ᐅᑎᖅᑎᑕᐅᓗᓂ 
ᐃᖃᓗᖕᓄᑦ. Finance Minister ᐃᒃᐸᒃᓴᖅ ᒪᑐᐃᖅᓯᓕᖅᖢᓂ ᐅᖃᓪᓚᓚᐅᕐᒪ ᑐᓴᕈᒥᓇᖅᑐᒻᒪᕆᖕᓂᒃ. 
ᐃᒪᐃᓕᓚᐅᕐᒪᑦ ᐊᒡᓛᑦ, ᑖᓐᓇᒎᖅ ᐃᒡᓗᒥᒃ ᐊᑐᖅᑐᐊᕐᓂᖅ ᐊᑭᑐᓂᖓ ᑭᖑᑉᐱᐊᖅᑎᑕᐅᓂᐊᖅᑐᖅ 2007-ᒧ,ᑦ 
ᑐᓴᕐᓂᖅᑐᒻᒪᕆᐊᓗᒃ. ᐊᓯᖏᓂᒡᓗ ᑐᓴᕈᒥᓇᖅᑐᓂᒃ ᐅᖃᓪᓚᓚᐅᕐᒪᑦ.  
 
Finance, Health Minister ᐅᖃᕈᓐᓇᖅᑲᐅᒐᓗᐊᕐᒥᖕᒪᑦ, ᑕᒪᓐᓇ ᐸᖕᓂᖅᑑᒥᑦ ᑎᑎᕋᕐᕕᖃᕐᓂᖅ ᑕᒪᑯᓂᖓ 
ᐃᖏᕐᕋᔾᔪᑎᓄᑦ ᐋᓐᓂᐊᕐᕕᓕᐊᖃᑦᑕᖅᑐᑦ ᐃᖏᕐᕋᔾᔪᑎᖏᓐᓄᑦ, ᑕᐃᑲᓃᓐᓂᖓᓄᑦ 
ᐊᑲᐅᙱᓕᐅᕈᑎᕐᔪᐊᕌᓘᖃᑦᑕᕐᒪᑦ ᒫᓐᓇᒧᑦ ᓱᓕ ᑎᑭᖦᖢᒍ ᐱᐅᓯᕙᓪᓕᐊᖏᒻᒪᑦ. ᖃᕈᓐᓇᕐᓂᐊᖃᓱᒋᖅᑲᐅᒐᓗᐊᕋᒃᑯ 
ᒪᑐᐃᕐᓯᓕᕐᓗᓂ ᑕᐃᓐᓇ ᓄᒃᑎᕐᓂᐊᓕᖅᑕᕗᑦ ᒪᐅᖓ ᑕᐃᒃᑯᐊ ᐃᓃᑦ.  ᐊᐃᑦᑖᖑᒐᓗᐊᖅ ᑕᐃᒪᓐᓇ 
ᓂᓪᓕᖅᑲᐅᙱᒻᒪᑦ. ᑭᓯᐊᓂ ᓱᓕ ᐱᕕᖃᕐᒪᑦ ᑲᑎᒫᓂᓚᐅᖅᑎᓐᓇᑕ ᓂᓪᓕᖁᒐᓗᐊᕐᐸᕋ ᑕᐃᒃᑯᐊ 
ᓄᒃᑎᖅᑕᐅᖁᓪᓗᒋᑦ.  
 
ᐃᖕᒥᖕᓂᒃ ᐊᑭᓖᒻᒪᕆᖃᑦᑕᕐᒪᑕ ᐃᓚᖏᑦ ᐊᖏᕐᕋᐅᔪᓐᓇᐃᓕᒑᖓᒥᒃ. ᓲᕐᓗ, ᒥᔅᑕ ᐹᓇᐸᔅ ᐅᖃᖅᑲᐅᖕᒪᑦ ᐃᓚᖏᑦ 
ᑕᐃᓐᓇ  

ᓂᐱᓕᐅᖅᓯᒪᔪᐃᓐᓇᕐᓂᒃ ᑐᓴᖃᑦᑕᓕᕌᖓᒥᒃ ᓴᐱᓕᖃᑦᑕᕐᒪᑕ ᒪᓂᑐᐃᓐᓇᓕᕐᖢᑎᒡᓗ ᐃᓚᖏᑦ ᐃᖕᒥᓂ 
ᖃᖓᑦᑕᐅᓯᕐᐸᒃᖢᑎᒃ, ᑕᐃᒪᐃᑦᑑᖕᒪᑕ. ᐄ, ᖃᖓᑦᑕᐅᓯᖅᑕᐅᓂᖓ ᐅᑎᖅᑎᑕᐅᕋᑕᕐᓂᐊᖅᑑᒐᓗᐊ ᑭᓯᐊᓂ 
ᑕᐃᒪᓐᓇᐃᑦᑐᒃᓴᒫᖑᙱᖦᖢᒍ ᐸᕐᓇᒃᓯᒪᒐᓗᐊᕐᒪᑦ.  
 
ᐊᒻᒪ ᑖᒃᑯᐊ Health Strategy-ᖑᓂᕋᖅᑕᖏᑦ ᒪᑐᐃᖅᓯᕋᑖᖅᖢᓂ ᐅᖃᖅᑲᐅᔭᖏᑦ ᑕᑯᔪᒪᓐᓇᕐᓂᐊᖅᑐᐊᓗᒃ 
ᑭᓱᓂᒃ ᑕᐃᒪ ᐋᖅᑭᒃᓯᕚᓪᓕᕈᑎᖃᕐᐱᓯ, ᓲᕐᓗ ᒪᑐᐃᖅᓯᓕᖅᖢᓂ ᐅᖃᖅᑲᐅᖕᒪᑦ ᓴᙲᑦᑎᐹᓪᓕᓕᖅᑕᕗᑦ 
ᓇᔭᙳᐊᓄᑦ ᐋᓐᓂᐊᓯᐅᖅᑎᓄᑦ ᐃᖅᑲᓇᐃᔭᕐᓂᖅ ᐃᓕᓐᓂᐊᖅᑎᑦᑎᓪᓗᑕᓗ ᐊᒻᒪᓗ ᑕᒪᒃᑯᐊ 
ᐊᑭᑭᒃᖠᕙᓪᓕᐊᓕᖅᑎᖢᑎᒍᑦ ᑕᑯᔪᒪᓐᓇᖅᑑᒐᓗᐊᖅ ᓇᓂᑭᐊᖅ ᑎᑎᕋᖅᓯᒪᔪᓂᑦ ᓈᓴᐅᑎᓂᒃ ᖃᓅᑎᒋᔪᒥᒃ 
ᐊᑐᖏᓐᓂᖅᓴᐅᓕᕋᔭᕋᔭᕐᒪᖔᑕ ᐊᑐᖏᓐᓂᖅᓴᐅᓕᒪᖔᑕ; ᑖᓐᓇ ᑕᑯᔪᒪᓂᐊᓚᕐᒥᒐᒃᑯ.  
 
ᐃᓛᒃ ᐃᒪᓐᓇᐃᑦᑑᖕᒪᒃ ᑕᐃᒪ ᐅᖃᖅᑲᐅᖕᒪᑦ ᓂᐅᔭᕆᐊᖃᓚᐅᕋᒪ ᐃᓂᓕᖑᐅᖅᓯᒪᑦᑎᐊᖅᖢᖓ ᐃᒃᓯᕚᓕᖅᖢᖓ 
ᖃᖓᑕᓲᑉ ᐃᓗᐊᓂ. ᐃᓯᖅᑳᑎᒋᔪᐊᓘᖕᒪᑕ ᐋᓐᓂᐊᕕᓕᐊᖅᑐᖅ ᐃᒃᓯᕙᐅᑕᖃᕈᓐᓃᖅᖢᓂ ᐊᒥᓱᓗᐊᑎᒍᑦ 
ᐃᓯᕈᓐᓇᖅᑎᑕᐅᓐᓂᕋᑦᑕ, ᐃᒃᓯᕙᐅᑕᑦ ᐊᒥᒐᓕᖅᖢᑎᒃ. Weekend-ᒥ ᑕᕝᕙᓃᒋᐊᖃᓕᓚᐅᖅᓯᒪᒋᕗᖓ, ᑖᓐᓇ 
ᐋᓐᓂᐊᕐᕕᓕᐊᖅᓯᒪᔪᖅ ᐃᑭᖔᖁᓪᓗᒍ. ᑕᐃᓐᓇ ᐃᖏᓐᓇᔭᓚᐅᕈᒪ, ᑖᓐᓇ ᐋᓐᓂᐊᕕᓕᐊᖅᓯᒪᔪᖅ ᑕᕝᕙᓂ 
ᐊᔪᖅᓯᓯᒪᐅᔮᖅᔪᓕᕋᔭᓚᐅᖅᑐᖅ. ᐸᖕᓂᖅᑑᒧᖅᑲᐃ ᑕᓚᕘᑲᑕᒐᓱᓕᕐᒥᓗᓂ.  
 
ᐃᒃᓯᕙᐅᑖᖅ, ᐃᓛᒃ, ᑖᓐᓇ ᐋᖅᑭᒐᕐᓂᖅᑐᓪᓚᑯᓘᖕᒪ. ᑕᐃᒪ ᐅᖃᓚᐅᖅᓯᒪᒐᒪ, ᑕᐃᓐᓇ time zone-
ᖑᓂᕋᖅᑕᐅᔪᖅ ᐱᐅᖏᑦᑐᐊᓗᒃ ᐃᓄᖕᓂᑦ ᐱᐅᒋᔭᐅᖏᑦᑐᓛᓘᖕᒪᑦ ᐊᒥᓱᐊᓗᖕᓂᒃ ᐋᖅᑭᒋᐊᓚᐅᕐᒪᑦ, ᒐᕙᒪᒃᑯᓐᓂᑦ 
ᐋᖅᑭᒋᐊᖅᑕᐅᓚᐅᕐᒪ. ᐃᓕᖅᑯᓯᖓᓄᓪᓗ ᐅᑎᖅᑎᑕᐅᓪᓗᓂ. ᑖᓐᓇᑦᑕᐅᖅ ᐸᓐᓂᖅᑑᒥ ᑎᑎᕋᕐᒃᕕᖃᕐᓂᖅ 
ᐱᐅᖏᑦᑐᐊᓘᖕᒪᑦ ᐋᖅᑭᒋᐊᕈᓐᓇᕐᒥᔪᖅ. ᐸᓐᓂᖅᑑᒥ ᐱᕚᓪᓕᕈᐊᑕᐅᐱᓪᓚᖏᑦᑎᐊᕐᒪᑦ ᑖᓐᓇ. ᐃᒻᒪᖄᓕ 
ᐃᖅᑲᓇᐃᔭᖅᑎᒧᑦ ᑕᐃᑲᓂ ᐃᖅᑲᓇᐃᔭᖅᑐᖃᕐᒪᑦ ᐊᒃᑲᐅᒐᓗᐊᖅ ᑭᓯᐊᓂ ᐋᓐᓂᐊᕕᓕᐊᖃᑦᑕᖅᑐᑦ ᐸᓐᓂᖅᑑᕐᒥᐅᑦ 
ᐊᔪᖅᓯᖃᑦᑕᕐᒥᔪᑦ. ᓲᖃᐃᒻᒪ ᑕᕝᕙᓂ ᐋᓐᓂᐊᕕᖕᒧᑦ ᐅᐸᒃᑕᒥᓂᒃ ᐊᐅᓪᓚᖅᑎᑦᑎᔨᖃᖏᒻᒪᑦ.  
 
ᑕᑯᔪᒪᓂᐊᖅᑐᖓ ᑲᑎᒫᓂᓚᐅᖏᓐᓂᑦᑎᓐᓂᑦ ᒥᓂᔅᑕᐅᑉ ᐅᖃᐅᓯᕆᔭᖓᓂᑦ ᑖᓐᓇ ᐸᕐᓇᖕᓂᐊᓕᖅᐳᒍᑦ ᐅᐱᕐᖔᖅ 
ᑭᖑᓪᓕᕐᒥ ᑲᑎᒪᓕᕐᒥᒍᑦᑕ ᑕᑯᓛᖅᑐᓯ ᑕᐃᓐᓇ ᑎᑎᕋᕐᕕᒃ ᓅᑕᐅᓯᒪᓕᖅᑎᓪᓗᒍ ᑕᕝᕗᖓ ᐃᖃᓗᖕᓄᑦ. ᖁᔭᓐᓇᒦᒃ 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒃᒦ ᒥᔅᑕ ᐊᕐᕚᕐᓗᒃ. ᖁᔭᓐᓇᒦᒃ ᐊᐱᖅᑯᑎᖃᕈᓐᓃᕋᒪ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ. ᑐᓐᖓᓱᖁᔭᕋ ᑖᓐᓇ ᒥᓂᔅᑕᕆᔭᐅᔪᖅ ᐊᒻᒪᓗ ᐃᖅᑲᓇᐃᔭᖅᑎᖏᑦ. 
ᑎᓴᒪᐅᓕᖅᑐᑦ ᒪᓕᒐᓕᐅᖅᑎᐅᓕᕋᒪ ᐊᕐᕌᒍᓄᑦ, ᑐᑭᓯᐊᓂᖅᓴᐅᓕᖅᑐᖓ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᖃᓄᐃᓕᖓᓕᕐᒪᖔᖏᑦ ᑕᐃᒪᓐᖓᓂᑦ ᐃᒃᓯᕚᓕᕋᒪ ᒪᐃᔭᐅᓪᓗᖓ ᓇᓗᓚᐅᖅᓯᒪᒐᒪ 
ᐊᒃᓱᕈᕐᓇᖅᑐᖅᔪᐊᒻᒪᕆᐊᓘᖕᒪᑦ ᑖᓐᓇ ᐱᓕᕆᕝᕕᒋᓪᓗᒍ ᓄᓇᕗᑐᐃᓐᓇᐅᖏᑦᑐᒥ ᓇᓂᓕᒫᖅ ᑲᓇᑕᒥ 
ᒐᕙᒪᖃᕐᕕᓕᒫᓂ ᐊᒻᒪᓗ ᐅᑭᐅᖅᑕᖅᑐᒥ ᒐᕙᒪᖃᕐᕕᖕᓂ. 
 
ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐋᓐᓂᐊᕐᓂᖅ, ᐅᓂᒃᑳᖅᐸᖕᓂᕐᓗ ᑕᒪᒃᑯᐊᓕ ᐃᓱᒫᓘᑎᒋᔭᐅᖃᑦᑕᖅᑐᑦ 
ᐃᓘᓐᓇᑦᑎᓐᓂᑦ ᐊᒃᑐᐊᖃᑦᑕᕐᒪᑕ ᐊᒃᑐᐃᓂᖃᓪᓚᕆᒃᖢᑎᒃ ᐃᓄᖕᓂᒃ ᐃᒻᒥᒃᑰᖅᑐᓂᒃ ᐊᒻᒪᓗ ᐱᓕᕆᕝᕕᖕᓂᑦ ᓲᕐᓗ 
ᑮᓇᐅᔭᓕᕆᔨᒃᑯᓐᓂᑦ ᐊᕙᑎᓕᕆᔨᒃᑯᓐᓂᓪᓗ. ᐃᓄᐃᑦ ᑐᓐᖓᓪᓚᕆᖕᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓐᓄᓪᓗ ᐊᒻᒪᓗ ᑕᐃᒪᐃᑦᑑᓂᖓᓄᑦ ᓂᓪᓕᐅᑎᒋᔭᐅᓗᐊᓐᖑᐊᖃᑦᑕᖅᑐᖅ ᒪᑯᓄᖓ ᓂᕈᐊᖅᑎᑦᑎᓄᑦ  
ᐊᒻᒪᓗ ᒪᓕᒐᓕᐅᖅᑎᑎᓄᑦ ᓲᕐᓗ ᐊᒃᑕᖅᑎᒥᒃ ᐊᖅᑯᑎᓂᒃᓘᓐᓃᑦ.  
 
ᐃᖃᓗᒃᑑᑦᑎᐊᒥ ᐊᑲᐅᓐᖏᓕᐅᕈᑎᖃᓕᕐᓂᕈᑦᑕ ᐅᖃᐅᓯᕆᔭᐅᒐᔭᕐᒪᑕ ᕼᐊᒻᓚᒃᑯᓐᓄᑦ ᐊᒻᒪᓗ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑲᐅᓐᖏᓕᐅᕈᑎᖃᓕᕈᑎᒃ ᐅᕙᓐᓅᕋᔭᕐᒪᑕ ᐅᖃᐱᓗᒃᓗᑎᒃ ᐅᕝᕙᓘᓐᓃᑦ 
ᐊᑲᐅᓐᖏᓕᐅᕈᑎᒥᓂᒃ ᓇᓗᓇᐃᕐᓗᑎᒃ. ᑕᐃᒪᓐᖓᓂᑦ ᒪᓕᒐᓕᐅᖅᑎᐅᓕᕋᒪ ᑕᓪᓕᒪᐃᖅᓱᖅᖢᑎᒃ 6-
ᓯᖏᖅᓱᖅᖢᑎᒃᓘᓐᓃᑦ  

ᐅᖃᐅᔾᔭᐅᖃᑦᑕᕋᒪ ᐊᑲᐅᓐᖏᓕᐅᕈᑎᖃᖅᑐᖃᓕᕌᖓᑦ ᐋᓐᓂᐊᖃᕐᓇᓐᖏᑦᑐᓕᕆᓂᐅᑉ ᒥᒃᓵᓄᑦ.  
 
ᑕᐃᒪᐃᓕᖅᑲᐅᑎᓪᓗᖓ ᓂᕈᐊᖅᑎᒃᑲ ᐅᓄᖅᑐᑦ ᓱᓕ ᐃᖢᕆᔮᖏᑦᑐᑦ ᐋᓐᓂᐊᓯᐅᖅᑎᒥᒃ ᑕᑯᔪᒪᖕᒪᑕ 
ᓗᒃᑖᒥᒃᓘᓐᓃᑦ ᐃᖃᓗᒃᑑᑦᑎᐊᒦᓐᓇᔭᖅᑐᒥ.  ᐋᓐᓂᐊᖅᑐᓂᒃᑯᐊ ᑕᑯᖃᑦᑕᕆᐊᖃᕐᒪᑕ ᓘᑦᑖᑭᔅᓴᑎᓪᓗᑕ 
ᐋᓐᓂᐊᓯᐅᖅᑎᑭᔅᓴᑎᓪᓗᑕᓗ ᓲᕐᓗ ᑕᐃᒃᑯᐊ ᑕᐃᑲᓃᑦᑐᑯᓗᐃᓐ ᐅᓐᓄᐊᓕᒫᖅ, ᐅᓪᓗᓕᒫᕐᓗ ᐃᖅᑲᓇᐃᔭᖃᑦᑕᕐᒪᑕ.  
 
ᕿᑲᓐᓇᐅᑎᓪᓗᒍ ᓄᕙᓐᓇᕈᓘᔭᓚᐅᖅᓯᒪᓪᓗᓂ. ᑕᐃᒪᐃᑦᑑᒻᒪᑦ, ᑐᑭᓯᔪᔅᓴᐅᔫᒐᓗᐊᖅ ᑭᓯᐊᓂ 
ᐅᑕᖅᑭᑯᑖᖃᑦᑕᕆᐊᖃᓚᐅᖅᑐᑦ ᐃᒻᒪᖄ ᐱᓇᓱᐊᕈᓯᓕᒫᖅ ᐅᓪᓗᒐᓴᓐᓂᓗ ᑕᑯᔪᒪᒍᑎᒃ ᐋᓐᓂᐊᓯᐅᖅᑎᒥᒃ 
ᓘᑦᑖᒥᓪᓘᓐᓃᑦ. ᐅᖃᐅᔾᔭᐅᑐᐃᓐᔪᓇᖅᖢᓂ ᒫᓐᓇ ᐃᓛᒃ ᐱᓇᓱᐊᕈᓯᓕᒫᖅ ᑕᑯᔾᔮᖏᑕᐃᓐ ᐋᓐᓂᐊᓯᐅᖅᑎ 
ᐃᓂᒃᓴᖃᖏᓐᓇᕕᑦ ᐋᓐᓂᐊᕈᓗᒃᑎᓪᓗᒍ.  
 
ᑕᐃᒃᑯᐊ ᓂᕈᐊᖅᑎᒃᑲ ᐋᓐᓂᐊᖏᓐᓇᖃᑦᑕᕐᒥᔪᑦ ᐊᔾᔨᒌᖏᑦᑐᓂᒃ ᓲᕐᓗ ᓂᕈᐊᖅᑎᒃᑲ ᑕᑯᔭᕌᖓᒃᑭᓐ 
ᓂᐅᕕᕐᕕᒻᒥᓘᓐᓃᑦ ᓇᒥᑐᐃᓐᓇᖅ ᑕᑯᓪᓗᒋᑦ ᐊᐃᑦᑖᕈᓱᓐᓇᕐᒪᓐ ᕿᐊᕝᕕᐅᕙᒃᖢᓂᓗ ᐅᖃᐅᔾᔭᐅᑐᐃᓐᓇᖃᑦᑕᕋᒥᒃ 
ᑕᖅᑭᓐ ᑎᓴᒪᓐ 6-ᓯᓘᓐᓃᑦ ᐅᖓᑎᒃᑲᓐᓂᐊᓄᓪᓘᓐᓃᑦ ᓘᑦᑖᒥᒃ ᑎᑭᑦᑐᖃᑉᐸᓐ ᑕᑯᓛᖅᐸᐃᓐ. ᐃᓚᖏᑦ 
ᕿᐊᓯᑐᐃᓐᓇᖃᑦᑕᕐᒪᑕ ᐅᕙᓐᓄᑦ ᐅᖃᓪᓚᖃᑎᖃᖅᖢᑎᒃ.  
 
ᐊᒻᒪᓗ ᖃᓪᓗᓈᑦ ᓄᓇᖓᓐᓂ ᑐᓴᖅᓯᒪᓪᓗᖓ ᐊᕐᕌᒍᒎᖅ ᒪᕐᕉᓐᓄᑦ ᐅᑕᖅᑭᖃᑦᑕᖅᑐᑦ ᐋᓐᓂᐊᖃᑦᑎᓪᓗᒋᑦ 
ᐊᒃᓱᕈᖅᑎᓪᓗᒋᓪᓗ ᐋᓐᓂᐊᕕᔾᔪᐊᑎᓪᓗᒋᓪᓗ. 
 
ᖃᖓᑦᑕᐅᓯᖅᑕᐅᖃᑦᑕᕐᓂᖅ ᑕᒪᓐᓇ ᐊᑲᐅᖏᓕᐅᕈᑎᐅᖏᓐᓇᖅᑐᖅ ᐃᓚᑦᑎᓐᓄᑦ Yellowknife-ᒧᑦ, Edmonton-
ᒧᓘᓐᓃᑦ ᐊᐅᓚᕆᐊᖃᑦᑎᓪᓗᒋᑦ. ᐊᑲᐅᖏᓕᐅᕈᑕᐅᓗᐊᖑᐊᓚᐅᖅᑐᖅ ᒪᓕᒃᑎᖃᕆᐊᖃᕐᓂᖅ, 
ᒪᓕᒃᑎᖃᕈᒪᑎᓪᓗᒋᑦ. ᒪᓕᒃᑎᖃᕈᒪᓲᖑᒻᒪᑕ ᓘᑦᑖᓕᐊᖅᑎᓪᓗᒋᑦ Yellowknife-ᒥ Edmonton-ᒥᓘᓐᓃᑦ 
ᐅᓂᒃᑲᐅᔾᔭᐅᑦᑎᐊᕐᓂᐊᕐᕋᒥᒃ ᖃᓄᐃᑦᑐᒥᒃ ᐋᓐᓂᐊᖃᒻᒪᖔᓐ. ᐃᓱᒪᔅᓴᖅᓯᐅᖃᑎᒋᓂᐊᕐᕋᒥᐅᒃ ᑖᓐᓇ ᒪᓕᒃᑎᒋᔭᓂ 
ᑐᑭᓯᑦᑎᐊᕐᓗᓂᓗ ᖃᓄᐃᓕᐅᖅᑕᐅᓂᐊᕐᒪᖔᓐ ᓘᑦᑖᒧᑦ. ᑕᐃᒪ ᑕᒪᒃᑯᓂᖓ ᐱᔾᔪᑎᖃᑦᖢᓂ 
ᒪᓕᒃᑎᖃᕈᒪᓲᖑᒐᓗᐊᓐ.  
 
ᐋᓐᓂᐊᖃᓐᓇᓐᖏᑦᑐᓕᕆᔨᒃᑯᓂᒃᑯᐊ ᑕᐃᑲᓃᖏᓐᓇᑐᔅᓴᓂᒃ ᐃᖃᓗᒃᑑᑦᑎᐊᕐᒥ 
ᐋᓐᓂᐊᓯᐅᖅᑎᓯᐊᕈᓐᓇᐃᓕᐅᖅᑲᖃᑦᑕᖅᑐᓐ ᓘᑦᑖᓂᓪᓘᓐᓃᑦ ᑕᐃᒪ ᒪᐅᖓᑲᐃᓐᓇᓂᐊᖅᑐᓄᑦ ᑭᓯᐊᓂ 
ᐊᑐᖃᑦᑕᖅᑐᓐ ᑮᓇᐅᔾᔭᔅᓴᕐᓂᖅᓴᐅᓪᓗᑎᓪᓗ. ᐱᖓᓱᓂᒃ ᑕᖅᑭᓕᒫᕐᓘᓐᓃᑦ ᑕᑉᐹᓃᓚᐅᕐᓗᑎᒃ ᑭᓱᓗᒃᑖᑦᑎᐊᕐᖏᓐ 
ᑮᓇᐅᔭᖅᑐᕈᑎᓕᒫᑎᐊᖏᑦ ᐊᑭᓕᖅᓱᖅᑕᐅᓪᓗᑎᒃ. ᑕᐃᒃᑯᐊᓕ ᑕᒫᓃᖏᓐᓇᖃᑦᑕᖅᑐᑦ ᐊᑭᓕᖅᓱᐃᖤᖅᐳᑦ 
ᐃᒡᓗᒥᓐᓄᑦ, ᓂᕿᒥᓐᓄᑦ, ᐊᓯᖏᓐᓄᓪᓗ. ᑕᒪᓐᓇ ᐅᖃᐅᓯᕆᔭᐅᓪᓗᐊᖅᑐᖅ ᐋᓐᓂᐊᓯᐅᖅᑎᓕᕆᓂᖅ ᑖᓐᓇ 
ᐅᖃᐅᓯᕆᔭᐅᑎᓪᓗᒍ. 

ᖃᐅᔨᒪᔭᖃᓚᐅᕐᒥᒐᒪ ᐋᓐᓂᐊᓯᐅᖅᑎᒥᒃ ᓘᑦᑖᒥᓪᓗ ᐋᓂᐊᕕᓕᐊᕌᖓᒪ ᓄᑖᒥᒃ ᑕᑯᐃᓐᓇᐅᔭᕋᒪ 
ᑕᐃᓐᓇᓴᐃᓐᓇᐅᓚᐅᖅᓯᒪᖏᑦᑐᖅ ᖃᐅᔨᒪᖏᑎᐊᖅᖢᓂᓗ ᐅᕙᓐᓂᒃ. ᖃᓄᐃᑦᑐᓂᓪᓗ ᐋᓐᓂᐊᖃᑦᑕᓚᐅᕐᒪᖔᒻᒪ. 
ᑕᒪᓐᓇ ᐃᓱᒫᓘᑎᒋᔭᕗᑦ. 
 
ᐊᒻᒪᓗ ᐊᐃᑉᐸᖓ ᓇᔭᓐᖑᐊᓂᒃ ᑖᒃᑯᐊ ᐱᔫᒥᓵᖃᑦᑕᓂᐊᕐᒪᑕ ᐋᐴᑕᒥᓗ ᐅᒃᑯᐃᖅᓯᓂᐊᖅᖢᑎᒃ ᓄᑖᒥᒃ ᐋᓂᐊᕕᒻᒥᒃ 
ᐃᐊᑦᒪᓐᑕᓐᒥ. ᑕᐃᓐᓇ ᐊᔾᔨᐅᖏᑦᑐᓄᑦ ᐋᓐᓂᐊᕕᒃᓴᐅᓂᐊᖅᑐᖅ ᐆᒪᑎᓕᕆᓂᕐᒧᓪᓗ. ᑕᐃᒪ ᓄᑖᒥᒃ ᐅᒃᑯᐃᓯᓛᕐᒪᑕ, 
600-ᓂᑦ ᓇᔭᓐᖑᐊᓂᒃ ᐱᔭᕆᐊᖃᓛᕐᒪᑕ ᐊᒻᒪᓗ ᓴᖅᑭᑎᑦᑎᓗᑎᒃ ᑕᕆᐅᑉ ᐊᑭᐊᓂᒃ ᐱᔫᒥᓵᕈᑎᓂᒃ 
ᐱᓇᓱᓛᖅᑐᔅᓴᐅᒻᒥᔪᑦ ᐅᒃᑯᐃᓕᖅᐸᓐ. ᑕᐃᒪ ᓇᔭᓐᖑᐊᑦ ᑲᓇᑕᒥ ᐋᓪᐴᑕᒨᓇᔭᕈᒪᑉᐸᑕ ᑕᐃᒪ ᓄᓇᕗᒻᒥ 
ᐱᓇᓱᐊᖅᑕ ᓇᔭᓐᖑᐊᓂᒃ ᐋᓐᓂᐊᓯᐅᖅᑎᓂᒃ ᐱᓇᓱᐊᕐᓂᖅ ᐊᒃᓱᕈᓐᓇᓂᐊᕐᒪᓐ.  
 
ᑕᐃᒪ ᓄᓇᖁᑎᒐ ᐊᒻᒪ ᑲᒪᔾᔪᑕᐅᖃᑦᑕᖅᑐᖅ ᑕᐅᕗᖓ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᔭᓗᓇᐃᕝᒧᓪᓗ 
ᐊᐅᓚᖃᑦᑕᖅᑐᑦ ᐊᒥᓱᓄᑦ ᐱᔾᔪᑎᖃᖃᑦᑕᕐᒪᑕ ᐊᑲᐅᖏᓕᐅᕈᑎᓂᒃ. ᑕᐃᒪ ᒥᓂᔅᑕ ᐊᔭᐅᖅᑐᖅᐸᕋ ᐱᓕᕆᕕᐊᓗ 
ᖃᐅᔨᓴᕈᓐᓇᖁᓪᓗᒋᑦ ᑳᓐᑐᕌᒋᔭᐅᔪᑦ ᐋᖅᑭᒋᐊᖅᑕᐅᖁᓪᓗᒋᑦ. ᑕᐃᒪ ᔭᓗᓇᐃᕝᕝ-ᒨᓐᖓᐅᓪᓗᖓ ᒪᐅᖓᓗ 
ᐃᖃᓗᓐᓅᖓᐅᓪᓗᖓ ᐊᖏᕐᕋᒧᓪᓗ ᑕᐃᒪ Walmart ᓂᐅᕕᕐᕕᒻᒥ ᐃᓄᖁᑎᒃᑲ ᑕᐃᒃᑯᐊ ᓯᓂᒃᑕᕕᒻᒥ Super 8- 
ᒥᑦ ᑕᐃᑲᓃᖃᑦᑕᕐᒪᑕ ᐊᒻᒪᓗ Walmart-ᒦᑎᓪᓗᑕ ᓂᐅᕕᕐᕕᒻᒥ ᑕᐃᒃᑯᐊᓗ ᐊᖏᕐᕋᐅᔪᑦ ᑐᔪᕐᒥᕕᒻᒧᑦ 
ᐋᓐᓂᐊᕐᕕᓕᐊᖅᑐᑦ ᑕᑯᖃᑦᑕᕋᒃᑭᑦ ᐱᔾᔪᑎᒋᔭᐅᖃᑦᑕᕐᒪᑕ ᐃᖢᐊᓐᖏᑦᑐᑦ ᐃᓄᖁᑎᒃᑲᓄᑦ ᑭᒡᒐᑐᖅᑕᒃᑲᓂ.  
 
ᑕᐃᒪᓗ ᐱᓕᕆᕕᓯ ᐃᓱᒪᔅᓴᖅᓯᐅᕋᔭᕆᐊᖃᕐᑐᑦ ᐋᖅᑭᔅᓯᒋᐊᕐᓗᑎᑦ ᑐᓴᐅᒪᖃᑦᑕᐅᑎᐅᔪᓂᑦ ᐋᓐᓂᐊᕐᕕᓕᐊᖅᑐᓄᑦ 
ᓄᓇᓕᓐᓃᓐᖔᖅᑐᑦ ᐃᖃᓗᒃᑑᑦᑎᐊᕐᒥᑐᐃᓐᓇᐅᖏᑦᑐᑦ ᑭᓯᐊᓂ ᑕᒫᓂᓕᒫᖅ ᓄᓇᕗᒻᒥᐅᓄᑦ. ᑕᐃᒪᑦᑕᐅᖅ ᐊᓯᖏᑦ 
ᑕᐃᒫ ᐅᖃᐅᔾᔭᐅᖃᑦᑕᕋᒪ ᑭᒡᒐᑐᖅᑕᒃᑲᓂ ᑕᐃᒃᑯᐊ ᐋᓐᓂᐊᕐᕖᑦ ᑐᑭᓯᐅᒪᓐᖏᒻᒪᑕ ᑖᒃᑯᐊ ᓘᒃᑖᑦ ᓇᔭᓐᖑᐊᓪᓗ 
ᐋᓐᓂᐊᓯᐅᖅᑏᑦ ᖃᓄᖅ ᐋᓐᓂᐊᖃᕐᒪᖔᑕ ᐃᓛᓐᓂ ᖃᐅᔨᒍᓐᓇᖃᑦᑕᖏᒻᒪᑕ ᐃᑲᔫᑕᐅᒐᔭᖅᑐᑦ ᑕᒪᓐᓇ.  
 
ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ ᑖᒃᑯᐊ ᑲᑎᖃᑎᖃᖃᑦᑕᖅᐸᑕ ᓄᓇᓕᒻᒥᐅᑕᓂᑦ ᕼᐊᒻᒪᓚᒃᑯᑦ 
ᖃᐃᖁᔨᑐᐃᓐᓇᖏᑦᑎᓪᓗᒋᐅᒐᓗᐊᖅ ᐊᒻᒪ ᐅᓂᒃᑳᕆᐊᖅᑐᕐᓗᑎᑦ ᑕᒪᒃᑯᐊ ᓇᔭᓐᖑᐊᖑᔪᑦ ᐅᖃᓗᕕᐅᖃᑦᑕᖅᑐᑦ 
ᐅᒃᑯᐊᖅᓯᒪᓕᕋᓗᐊᖅᑎᓪᓗᒋᑦ. ᑕᒪᓐᓇ ᑕᐃᒪ ᐊᖏᔪᐋᓘᒻᒪᑦ ᐅᓂᒃᑳᕆᐊᖅᑐᕈᓐᓇᕋᔭᕐᒪᑕ 30-40 ᐃᓄᐃᓪᓘᓐᓃᑦ 
ᐊᒥᓲᔪᑦ.  
 
ᑕᒪᓐᓇ ᑐᓵᔩᓪᓗ ᓴᖅᑭᑎᖃᑦᑕᕐᓗᒋᑦ ᑭᓇᒃᑯᑦ ᑐᓵᔨᐅᒻᒪᖔᑕ ᑕᐃᒃᑯᐊ ᑐᓴᐅᒪᑦᑎᐊᓂᖅᓴᐅᖃᑦᑕᕋᔭᕐᒪᑕ ᖃᓄᕐᓗ 
ᐃᖏᕐᕋᓂᖃᕐᒪᖔᑕ ᐋᓐᓂᐊᕐᕖᑦ ᐊᒻᒪ ᐃᑲᔪᖅᑕᐅᔪᓐᓇᖁᓪᓗᒋᑦ. ᑕᒪᓐᓇ ᑐᓴᐅᒪᖃᑦᑕᖅᑎᑦᑎᓂᖅ ᐱᔾᔪᑎᒋᓪᓗᒍ  
 
ᑕᒪᔾᔭ ᐅᖃᐅᓯᒃᓴᒃᑲ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐅᖃᐅᓯᒃᓴᐃᑦ, ᒥᔅᑕ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᓯᕗᓪᓕᖅᐹᒥ ᒥᓂᔅᑕ ᑐᓐᖓᓱᒋᑦ ᐊᒻᒪ Deputy ᐊᒻᒪ Staff. 
ᑭᓇᐅᒻᒪᖔᓯᐊᓯ ᐊᑎᓯ ᑕᐅᑐᓐᖏᓪᓗᒍ ᑕᐃᓂ ᐊᔪᕋᒃᑯ. ᑐᓐᖓᓱᑦᑎᐊᕆᑦᑎ. 
 
ᓯᕗᓪᓕᖅᐹᒥ ᑖᓐᓇ ᑕᐅᑐᑦᑕᕗᑦ ᑐᒃᓯᕋᕐᕕᐅᒐᑦᑕ $250 ᒥᓕᐊᓐ ᐅᖓᑖᓂ ᑕᕝᕗᖓ ᐊᑐᕐᓂᐊᖅᑐᓄᑦ 2008-09. 
ᑖᓐᓇ ᑮᓇᐅᔭᓛᕈᓘᓐᖏᑐᓪᓚᕆᐋᓘᒻᒪᑦ Significant ᑖᒃᑯᐊ ᑕᐅᑐᑦᑐᓄᑦ. ᑖᓐᓇ ᐱᔾᔪᑎᒋᓪᓗᒍ ᒫᓐᓇ 
ᑕᕝᕙᓃᓐᓂᑎᓐᓂ ᖃᐅᔨᓴᑦᑎᐊᕐᓂᐊᕋᑦᑎᒍ ᑖᒃᑯᐊ ᑮᓇᐃᔭᐃᑦ ᐊᑐᕈᒪᔭᕗᑦ ᖃᓂᕐᕋᑲᐅᑦᑎᐊᕋᓗᐊᕐᒪᖓᑕ 
ᐃᖏᕐᕋᑎᐊᕐᒪᖔᑦᑕ ᐃᑉᐱᓇᑦᑎᐊᕐᒪᖔᑕ Effective. ᐋᖅᑭᒋᐊᕆᐊᖃᕐᒪᖔᑕ ᐃᑲᔪᕈᒪᓂᐊᕋᓗᐊᖅᑐᒍᑦ 
ᑐᓂᓯᔪᒪᓂᐊᕋᑦᑕ ᐱᕚᓪᓕᐅᑕᐅᒐᔭᖅᑐᓂᑦ ᑕᕝᕙᓃᓐᖏᓇᑦᑕ ᐱᐅᓐᖏᑐᐃᓐᓇᕐᓂᑦ ᐅᖃᕈᒪᓪᓗᑕ.  
 
ᐃᒃᓯᕙᐅᑖᖅ, ᐆᒪᖓ ᐅᖃᒃᑲᓐᓂᐊᕐᔪᓪᓗᖓ ᐱᒋᐊᓐᖏᓐᓂᕋᓂ. ᑕᒪᒃᑯᐊ ᖁᔭᓐᓇᒦᕈᒪᓪᓗᒋᑦ ᐃᖅᑲᓇᐃᔭᖅᑎᖏᑦ 
Health at Department of Health ᐃᖅᑲᓇᐃᔭᖅᑎᖏᑦ ᓴᓇᔨᖏᑦ ᑕᒪᒃᑯᐊᓗ Nurses ᓇᔭᓐᖑᐊᑦ, Doctors 
ᐃᖢᐊᖅᓴᐃᔨ. ᖁᔭᓐᓇᒦᒃ. ᐊᒻᒪᓗ ᖃᐅᔨᒪᓕᖅᖢᑎᒍ ᐊᒃᓱᕉᓴᓪᓚᕆᑦᑐᑦ ᐊᒥᒐᒃᖢᑎᓪᓗ ᑕᒫᓂ ᓄᓇᕗᒻᒥ.  
 
ᑖᒃᑯᐊ, ᐃᒃᓯᕙᐅᑖᖅ, Business Plan-ᖓᓂ ᒥᓂᔅᑕ ᑕᕝᕙᓂ ᐅᖃᖅᓯᒪᒻᒪᑦ ᑲᔪᓯᓂᐊᕐᓂᕋᖅᖢᓂ ᑕᒪᒃᑯᐊ 
ᑲᔪᓯᓂᐊᕐᓂᕋᖅᖢᓂᐅᒃ ᑖᒃᑯᐊ ᕿᓂᕐᓂᖅ ᐊᒻᒪ ᐃᖅᑲᓇᐃᔭᖅᑎᓂᑦ ᐃᖅᑲᓇᐃᔭᖅᑎᖃᑦᑎᐊᓂᕐᒧᑦ ᐸᕐᓇᓐᓂᖅ. 
ᑖᓐᓇ ᑐᓴᓕᖅᑕᕗᑦ ᐅᑭᐅᓄᑦ ᖃᑦᑎᓂᑭᐊᖅ ᐱᖓᓱᓄᓪᓘᓐᓃᑦ At least ᑐᓴᓕᖅᑕᕗᑦ. ᑖᓐᓇ ᐸᕐᓇᐅᑎ 
ᓴᖅᑭᓂᐊᕐᓂᖓᓂᑦ ᑮᓇᐅᔭᑲᓪᓚᓂᒡᓗ ᐱᑕᖃᖃᑦᑕᖅᖢᓂ. 
 
ᑭᓯᐊᓂ ᐃᒃᓯᕙᐅᑖᖅ, ᐆᒥᖓᓕ ᑐᓴᕈᒪᒐᓗᐊᖅᑐᖓ ᒥᓂᔅᑕᒥ ᐃᒪᐃᓕᖓᔪᒥᑦ Implementation Plan 
ᐋᖅᑭᒃᓲᑕᐅᓕᖅᑐᖑᓇ ᐃᖅᑲᓇᐃᔭᓂᕐᒧᑦ ᐊᒻᒪᓗ ᐃᖅᑲᓴᐃᔭᖅᑎᓄᑦ ᑕᒫᓃᔾᔪᑕᐅᕚᓪᓕᕋᔭᖅᑐᓄᑦ. ᓲᕐᓗ, ᑕᐃᓐᓇ 
ᓴᖅᑭᓚᐅᖅᓯᒪᒐᓂ ᐃᖅᑲᓇᐃᔭᖅᑎᓄᑦ ᐸᕐᓇᐅᑦ ᐊᒻᒪ ᓴᓇᔨᑦ ᑕᒫᓃᒐᔭᕐᓂᖏᓐᓄᑦ retention. ᓲᕐᓗ 
ᐃᔨᖅᓯᒪᔫᔮᖅᑐᐊᓗᑐᐃᓐᓇᕐᒥᑦ ᑮᓇᐅᔭᓂ ᑐᓂᐅᖅᑲᐃᔪᒪᔪᓐᓃᕋᑦᑕ. 
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᑕᒪᓐᓇ ᐱᒻᒪᕆᐊᓗᒃ ᑖᒃᑯᐊ ᐅᖃᐅᓯᕆᑲᐃᓐᓇᕋᒃᑭᑦ ᑕᒪᒃᑯᐊ 
ᐃᖅᑲᓇᐃᔭᖅᑎᑖᕋᓱᐊᕐᓂᖅ ᐃᖅᑲᓇᐃᔭᖅᑎᖃᐃᓐᓇᕋᓱᓐᓂᖅ ᑕᒪᓐᓇ ᐱᐊᓂᒃᓯᒪᔭᕆᐊᖃᖅᑐᖅ ᒫᓐᓇᓵᖅ. ᐊᒻᒪᓗ 
ᐃᒪᓐᓇᐃᑦᑐᖃᓂᐊᕈᑦᑕ ᐃᖢᐊᖏᑦᑐᒥᑦ ᐃᓕᖓᑐᐃᓐᓇᖏᑦᑐᒥᑦ ᐃᔨᖅᓯᒫᕐᔪᑦᑐᒥᑦ ᐱᔭᕆᐊᖃᕈᓐᓃᕋᑦᑕ 
ᐸᕐᓇᒃᓯᒪᑦᑎᐊᖅᑐᓂᑦ ᓴᓂᕐᕙᒃᓯᒪᑦᑎᐊᖅᑐᓂᒡᓗ ᑕᒪᓐᓇ ᐸᕐᓇᐅᑎ ᑕᑯᓚᐅᖅᓯᒪᖏᑕᕗᑦ ᐃᒪᓐᓇ ᐊᑕᐅᓯᖅ ᒪᕐᕉᒃ 
ᐱᖓᓱᐃᓕᖓᔪᑦ ᒪᓕᑦᑎᒌᑦ ᑕᑯᓯᒪᖏᓇᑦᑎᒍᑦ. ᑕᐃᒪ ᒥᓂᔅᑕ ᑐᓂᔭᐅᔭᕆᐊᖃᕈᓐᓃᖂᖅᑐᖅ ᑐᕌᕈᑎᒃᓴᓂᑦ 
ᐅᒃᑯᐃᖓᑐᐃᓐᓇᖅᑐᓂᑦ. ᒪᑯᐊ ᐃᖅᑲᓇᐃᔭᖅᑎᑖᕋᓱᓐᓂᕐᒧᑦ ᑕᒪᓐᓇ ᓇᓂᓯᓚᐅᖏᓐᓂᖏᓐᓂ 
ᐃᖏᕋᑦᑎᐊᕈᓐᓇᖅᑐᒥᑦ ᐊᑐᖅᑕᐅᓂᐊᓄᑦ.  
 
ᑕᐃᒪ ᒥᓂᔅᑕ ᑐᓂᔭᐅᔭᕆᐊᖃᕈᓐᓃᖂᖅᑐᖅ ᑲᔪᓯᓂᕐᒧᑦ ᐱᔭᒃᓴᓂᑦ ᒪᑯᓂᖓᑦᑕᐅᖅ ᑎᑭᑲᐃᓐᓇᖃᑦᑕᖅᑐᓂᑦ 
ᐋᓐᓂᐊᓯᐅᖅᑎᓂᑦ ᓇᔭᖑᐊᓂᑦ ᑖᓐᓇᓗ ᐱᔪᓐᓇᐅᖓ ᒪᑯᓄᖓ ᑳᓐᑐᕌᖅᑖᑎᑦᑎᖃᑦᑕᓂᕐᒥᑦ. ᖃᐅᔨᒪᒻᒪᑦ ᒥᓂᔅᑕ 
ᑕᒪᓐᓇ ᐊᑐᐊᒐᖅ ᐃᖏᕋᑎᐊᖏᒻᒪᑦ ᐱᐅᖏᒻᒪᑦ ᑲᑐᔾᔨᓪᓗᑎᑦ ᐱᓕᕆᔪᓄᑦ. ᑭᓯᐊᓂ ᐱᐅᖏᒪᑦᑕᐅᖅ ᒐᕙᒪᒃᑯᓐᓄ 
ᐃᓕᓯᒃᑲᓐᓂᕆᐊᒃᓴᖅ ᑮᓇᐅᔭᓂᑦ ᐊᑭᓕᖅᑑᑕᐅᓂᐊᖅᑐᓂᑦ ᑕᒪᒃᑯᓄᖓ ᐊᒻᒪ ᑕᐃᒪ ᐱᓕᕆᒃᑲᓐᓂᕈᓐᓇᓂᖅᓴᐅᔪᒍᑦ 
ᐱᓕᕆᔨᑖᒃᑲᓐᓂᕋᓱᓐᓂᕐᒥᑦ ᐱᓗᐊᖅᑐᒥᑦ ᑖᒃᑯᐊ ᑮᓇᐅᔭᐃᑦ ᓄᑦᑎᕐᓗᒋᑦ ᓯᓚᑦᑐᓴᕐᕕᒧᓪᓘᓐᓃᑦ. ᑖᓐᓇ 
ᐱᓕᕆᐊᖑᔪᓂ ᐃᓕᓐᓂᐊᕈᑎᒃᓴᓄᑦ ᐃᖏᕐᕋᑎᐊᓐᓂᖅᓴᐅᖁᓪᓗᒋᑦ ᒥᑭᓂᖅᓴᑐᐃᓐᓇᑯᓘᖏᑦᑐᓂᑦ  

ᑮᓇᐅᔭᓂᑦ ᓇᔭᖑᐊᖑᓂᕐᒧᑦ ᐋᓐᓂᐊᓯᐅᖅᑎᐅᓂᕐᒧᑦ ᐊᑐᖅᑕᐅᓂᐊᖅᑐᑦ ᐊᒻᒪ ᑖᒃᑯᐊ ᐆᑦᑐᖅᑕᐅᑐᐃᓐᓇᖏᓪᓗᑎᑦ, 
ᐆᑐᖅᑕᐅᓗᑎᖏᓛᒃ.  
 
ᑕᐃᒪ ᐅᓇ ᐱᒻᒪᕆᐅᔪᖅ ᑕᑯᔪᒪᔭᕋ ᓇᓗᓇᐃᖅᑕᐅᔭᕆᐊᓕᒃ. ᒥᓂᔅᑕᒧᑦ ᓇᓗᓇᐃᖅᑎᐊᑦᑕᐅᖁᔭᒃᑲ ᑕᒪᒃᑯᐊ 
ᐋᓐᓂᐊᖅᑕᐃᒪᓕᕆᔾᔪᑏᑦ ᐃᓄᓕᕆᔾᔪᑏᓪᓗ ᓄᓇᕗᒻᒥ ᑖᒃᑯᐊ ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ. ᒥᓂᔅᑕ ᑖᓐᓇ 
ᐱᔪᓐᓇᕐᓂᓕᒻᒪᕆᐊᓘᒻᒪᑦ ᐋᓐᓂᐊᖅᑕᐃᓕᒪᔾᔪᑎᓂ ᑐᖏᓕᖓᓄᓪᓗ ᒥᓂᔅᑕᐅᓪᓗ ᑐᒡᓕᐊᑕ ᐃᑲᔪᖅᑎᖏᓐᓄᑦ.  
 
ᑕᕝᕙ ᑖᒃᑯᐊ ᐊᕕᒋᐊᖃᕋᑦᑎᒍᑦ ᑖᒃᑯᐊ ᐊᐅᓚᑦᑎᓂᐅᔪᑦ ᐋᓐᓂᐊᖅᑕᐅᓕᒪᔪᓕᕆᓂᕐᒧᑦ ᐃᓕᖓᔪᑦ. ᑖᒃᑯᐊ 
ᐊᖏᔪᖅᑲᐅᑏᓪᓗ ᓴᓂᐊᓅᕐᓗᒋᑦ. ᑕᐃᒪ ᐃᖅᑲᐅᒪᒐᒪ ᐅᑭᐊᒃᓵᖑᓚᐅᖅᑐᖅ ᒥᓂᔅᑕ ᐃᓱᒪᖅᓴᖅᓯᐅᔭᕆᐊᓗᒃ 
ᑎᒃᑯᐊᖅᓯᓗᓂ ᐋᓐᓂᐊᕐᕕᒻᒧᑦ ᐊᐅᓚᑦᑎᔨᐅᔪᓂᑦ ᓄᓇᓕᖕᓂ ᐃᖅᑲᓇᐃᔭᕐᓂᐊᖅᑐᑦ. ᑐᑭᓕᐅᕆᔩᓪᓗ ᑕᐃᒃᑯᐊ 
ᑐᑭᒧᐊᖅᑎᑦᑎᔩ ᐃᒪᓐᓇ ᒐᕙᒪᓕᕆᔨᒃᑯᓐᓂᑦ ᐱᓐᖑᐊᖃᑎᖃᑐᐃᓐᓇᖏᓪᓗᑎᑦ. 
 
ᑕᐃᒪᓕ ᒫᓐᓇ ᐊᑦᑕᓇᖅᓯᒻᒪᑦ ᑎᑎᖅᑲᒥ ᐊᐅᓪᓚᑎᑦᑎᓂᐊᕐᓗᓂ ᖃᕆᑕᐅᔭᒃᑯᓪᓗ ᐊᐅᓪᓚᑎᑦᑎᓗᓂ 
ᑐᑭᒧᐊᖅᑎᑦᑎᓕᐅᔪᓄᑦ ᓄᓇᓕᖕᓂ ᐊᕕᑦᑐᖅᓯᒪᔪᖏᓐᓂ ᑭᐅᔭᐅᖃᑦᑕᖏᑎᓪᓗᑕ. ᑕᒪᓐᓇ ᐃᒪᓐᓇ ᐊᑦᑕᓇᕐᒪᑦ 
ᐃᑉᐱᓐᓇᑦᑎᐊᕐᖢᓂ ᑕᒪᒃᑯᐊ ᐅᖃᐅᓯᐅᔪᑦ ᒥᓂᔅᑕᒧ ᓲᕐᓗ ᐃᖅᓯᓇᒐᓛᓕᕐᒪᑕ ᐊᒻᒪ ᐊᓪᓚᒡᕖᑦ ᑎᑎᕋᕐᕖᑦ ᒥᓂᔅᑕᐅᑉ 
ᑐᖏᓕᖓᑕ ᑕᐃᒪ ᑭᐅᓕᕋᔭᕐᒪᑦ ᐅᕙᑦᑎᓐᓄᑦ. 
 
ᑕᐃᒪ ᐅᕙᒍᑦ ᑕᒪᐅᓈᖅᓯᒪᔪᒍᑦ ᑎᑎᕋᖃᑦᑕᕈᓐᓃᖅᑐᒍᑦ ᑐᕌᕐᖢᒋᑦ ᑐᑭᒧᐊᑦᑎᑎᒋᔭᐅᔪᓂᑦ ᓄᓇᓕᖕᓂ 
ᐅᖃᐅᔭᐅᓚᐅᕋᑦᑕ ᐊᖅᑯᑎᖃᕋᑦᑕᒎᖅ ᑎᑎᕋᖃᑦᑕᖏᓚᐅᕆᑦ ᐅᕙᓐᓄᑦ ᒥᓂᔅᑐᒨᖃᑦᑕᕐᒪᑕ ᑎᑎᖃᐃ. ᑕᕝᕙ 
ᒐᕙᒪᒃᑯᓐᓂᑦ ᓯᖁᑦᑎᕈᑕᐅᔪᖅ. ᓄᓇᒋᔭᑦᑎᓐᓂ ᐊᕕᑦᑐᖅᓯᒪᔪᖏᓐᓂ ᓄᓇᕗᑦ ᑕᒪᓐᓇ ᐊᑦᑕᓇᕈᔪᓕᕐᒪᓐ ᓲᕐᓗ 
ᐃᑉᐱᓇᕐᓂᖓ ᑕᒪᓐᓇ ᐃᓕᖓᑦᑎᐊᑲᓐᓂᕆᐊᖃᓕᖅᑐᖅ ᐋᓐᓂᐊᖅᑕᐃᓕᒪᔪᓕᕆᔾᔪᑏᓐ ᐊᒻᒪᓗ ᓇᔭᓐᖑᐊᑦ 
ᐃᖢᐊᖅᓴᐃᔩᓪᓗ ᐊᐅᓚᑦᑎᔩᓪᓗ ᐋᓐᓂᐊᖅᑐᓕᕆᓂᕐᒧᑦ ᑕᖅᑳᓃᑦᑐᑦ.  
 
ᓄᓇᖁᑎᑦᑎᓐᓂ ᐃᓄᖁᑎᑦᑕ ᐊᑯᓐᓇᖏᓐᓃᑦᑐᖅ ᑕᐃᒪ ᐅᖃᖅᕕᖃᕈᓐᓇᕐᓗᑕ ᐊᑐᐊᒐᐃᑦ ᐱᓪᓗᒋᑦ ᐊᒻᒪᓗ 
ᐊᑐᐊᒐᐃᑦ ᑕᒪᒃᑯᐊ ᐃᖏᕐᕋᑎᐊᖅᑰᔨᓐᖏᑦᑐ ᐱᓪᓗᒋᑦ. ᐊᒻᒪ ᐃᖏᕐᕋᔾᔪᑏᑦ, ᐅᖃᐱᓘᑏᑦ ᑕᒪᒃᑯᐊ 
ᐃᓄᖁᑎᑦᑎᓐᓄᑦ ᐊᒥᓱᒻᒪᕆᐊᓘᒻᒪᑕ ᐅᖃᐱᓘᑕᐅᔪᑦ ᐃᓐᓇᐃᑦ ᐊᒃᓱᕈᐊᓪᓛᓚᑦᑖᖃᑦᑕᓕᖅᑐᑦ ᐊᒻᒪ ᐃᓛᓐᓂᒃᑯᑦ 
ᑕᒪᒃᑯᐊ ᐃᓐᓇᐃᑦ ᑐᔪᒻᒥᕕᐅᖃᑦᑕᑐᓪᓗ ᐋᓐᓂᐊᕕᓕᐊᖅᑐᓄᑦ ᐊᓯᖏᓐᓂ ᓇᓂᑐᐃᓐᓇᖅ ᑕᒪᒃᑯᐊ 
ᐃᓱᒫᓘᑎᒋᒐᒃᑭᓐ.  
 
ᑕᐃᒪ ᒥᓂᔅᑕ ᓱᓕᔪᓂᒃ ᓴᖅᑭᑎᑦᑎᓂᐊᕐᒪᓐ ᑖᓐᓇ ᐊᑐᕐᓂᐊᖅᐸ ᑕᐃᒪ ᐊᖏᑎᒋᔪᓂᒃ ᑮᓇᐅᔭᓂᒃ. ᑕᐃᒪ 
ᐃᓂᒃᓴᓕᒻᒪᕆᐊᓗᒃ ᐋᖅᑭᒋᐊᕈᑎᔅᓴᔾᔪᐊᓂᒃ ᑕᕝᕙᓂ ᐱᓕᕆᔾᔪᑕᐅᔪᓂ ᐃᓗᐃᒃᑲᒥ ᑕᖅᑲᐅᖓ. ᐊᒻᒪ ᐅᑉᐱᕈᓱᒃᑲᒪ 
ᐊᐅᓚᑦᑎᔨᖃᓪᓚᑦᑖᕐᓂᐊᕐᕈᑦᑕ ᐊᑐᓃᓕᕐᓗᑎᒃ ᒐᕙᒪᓕᕆᓂᒃᑯᓐᓄᑦ ᐊᑐᐊᒐᓄᓪᓗ ᐊᕕᒃᓯᒪᓗᑎᒃ ᑖᒃᑯᐊ 
ᐱᓕᕆᔾᔪᑕᐅᔪᑦ ᐋᖅᑭᒍᑕᐅᓂᐊᖅᑐᑦ ᐊᑯᓐᓇᖏᓐᓂ ᓇᔭᓐᖑᐊᓄᑦ ᐃᖢᐊᖅᓴᐃᔨᓄᑦ ᐊᒻᒪᑦᑕᐅᖅ ᐊᑕᖏᓐᓄᑦ 
ᐋᓐᓂᐊᖅᑕᐃᓕᒪᔪᓕᕆᔾᔪᑎᓄᑦ ᓄᓇᓕᓐᓂ ᐊᕕᑦᑐᖅᓯᒪᔪᖏᓐᓂ ᓄᓇᕗᑦ ᑕᐃᒃᑯᐊ ᐃᓂᐅᔪᑦ ᒐᕙᒪᖃᕝᕕᐅᔪᓂ. 
 
ᐃᒃᓯᕙᐅᑖᖅ, ᖃᐅᔨᓚᐅᕐᕋᒪ ᑖᒃᑯᐊ ᐱᓕᕆᐊᔅᓴᖏᑕ ᐸᕐᓇᐅᑎᖏᓐᓂ ᐅᖃᖅᓯᒪᔪᑦ ᑐᕌᖅᖢᑎᒃ ᒪᑯᓄᖓ 
ᐃᕐᓂᓱᒃᓰᓕᕆᓂᕐᒧᑦ ᑲᔪᓯᒻᒪᑕ ᓅᒃᖢᑎᒃ. ᓄᒃᑎᓐᓂᖓ ᐊᑐᖅᑕᐃᖏᑦᑑᒐᓗᐊᖅ ᓅᑕᐅᓂᖓ, ᑭᓯᐊᓂ 
ᐃᓕᓐᓂᐊᕐᑎᑦᑎᔾᔪᑏᑦ ᐊᖏᓪᓕᒋᐊᖅᑕᐅᓚᐅᕐᒪᓐ ᑲᖏᖅᖠᓂᕐᒧᑦ ᑕᕝᕗᖓ ᐃᖃᓗᓐᓄᑦ ᓅᑕᐅᓚᐅᕐᒪᓐ. ᑕᒪᓐᓇ 
ᐸᓯᒋᒐᓚᒃᑲᒃᑯ ᓄᑦᑎᖅᑕᐅᓯᒪᓕᕐᒪᓐ ᐃᖃᓗᓐᓄᑦ. ᑕᒪᓐᓇ ᑐᑭᓯᒃᑲᓐᓂᕈᒪᓛᖅᑕᕋ ᑕᒪᓐᓇ.  

ᐊᒻᒪᓗ ᐅᖄᔾᔪᒍᒪᖅᑲᐅᔪᖓᑦᑕᐅᖅ ᒪᑯᐊ ᐃᓱᒫᓗᖃᑦᑕᖅᑐᑦ ᐱᔾᔪᑎᒋᓪᓗᒋᑦ ᐱᒋᐊᖅᑕᐅᓯᒪᓕᕐᒪᓐ ᑕᒪᓐᓇ 
ᐱᐅᔪᒻᒪᕆᐊᓗᒃ ᐃᑲᔪᕈᑕᐅᓂᐊᕐᒪᓐ ᒐᕙᒪᒃᑯᓐᓂᑦ ᐊᒻᒪᓗ ᐃᓱᒫᓘᑎᒋᔭᖃᕝᕕᒋᔭᕋ. ᐅᑭᐅᓐᓄᑦ ᒪᕐᕉᒃ 
ᐃᓕᓐᓂᐊᖅᕕᐅᓂᐊᖅᑐᑦ ᐃᓕᓐᓂᐊᕐᕈᑕᐅᓂᐊᖅᑐᓐ ᐋᖅᑭᒃᓯᒪᓕᕐᒪᑕ ᑕᒪᔅᓱᒧᖓ ᓂᐊᖁᓕᕆᓂᕐᒧᑦ, 
ᐃᓱᒪᓕᕆᓂᒧᑦ, ᐃᓱᒫᓘᑎᓄᑦ. ᐊᒻᒪ ᑕᐃᒪ ᒥᓂᔅᑕ ᐊᐱᕆᔭᕆᐊᖃᕐᓂᐊᖅᑕᕋ ᓲᖅ ᑕᐃᒪᓐᓇᐃᒻᒪᖔᓐ. ᑕᐃᓐᓇ 
ᐊᖏᔪᐊᓗᒻᒥᒃ ᑕᐅᕗᖓ ᑕᑭᑎᒋᔪᒥᒃ ᐊᑐᕐᓂᐊᖅᐸᑕ ᑮᓇᐅᔭᓂᒃ ᑕᒪᓐᓇ ᓲᕐᓗ ᐃᓕᖓᓂᖓ ᐃᓱᐊᔾᔮᖂᖏᒻᒪᓐ.  
 
(ᑐᓵᔨᑎᒎᕈᓐᓃᖅᑐᖅ) ᓲᖅ ᒫᓐᓇ ᑕᕝᕗᖓ ᐃᓱᓕᑲᓚᐅᖅᐳᖓ ᓄᖅᑲᑎᑦᖤᓐᓂᐊᓕᕋᓐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓄᖅᑲᐅᓯᖅᐸᓪᓕᐊᓕᖅᑎᓪᓗᑎᑦ. (ᑐᓵᔨᑎᒍᑦ): ᐅᖃᐅᓯᒃᓴᑐᐃᓐᓇᐃᑦ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ. ᑐᓐᖓᓱᒋᑦᑎ ᐊᓕᐊᓇᐃᑦ ᑕᕝᕙᓃᒃᑲᔅᓯ ᑐᑭᓯᐅᖃᑎᒌᒋᐊᒃᑲᓂᕐᓂᐊᕐᓕᕐᒥᒐᑦᑕ ᐊᒻᒪᓗ 
ᑕᕝᕙᓂ Business Plan-ᖏᓐᓂ ᑖᒃᑯᐊ ᕿᒥᕐᕈᐊᖅᖢᒋᑦ ᑭᓐᖒᒪᓇᖅᑐᖃᐅᖅᖢᑎᓪᓗ ᐊᒻᒪᓗ ᐃᓚᖏᑦ ᑖᒃᑯᓂᖓ 
ᐊᑕᐅᓯᖅᑲᐊᔪᓂᒃ ᐊᕐᕌᒍᑕᒫᑦ ᓲᕐᓗ ᐱᓕᕆᐊᔅᓴᖃᑦᖢᑎᐅᒻᒪᑕ. ᑭᓯᐊᓂ ᑕᕝᕙᓂ ᕿᒥᕐᕈᓇᑦᑎᓪᓗᖓ ᐃᒫᒃ ᑕᒪᒃᑯᐊ 
ᓈᒻᒪᓐᖏᓕᐅᕈᑕᐅᓗᐊᖃᑦᑕᖅᑐᐃᓐ ᓄᓇᑦᑎᓐᓂᓖᓛᖅ.  ᐅᖃᓪᓚᐅᑎᖃᕐᓂᐊᖅᑐᖓ ᐊᔾᔨᒌᓗᒃᑖᓪᓚᖃᑦᑕᖅᒪᑕ 
ᓄᓇᕘᑦ ᐃᓗᐊᓂ.  
 
ᓈᒻᒪᓐᖏᓕᐅᕈᑕᐅᔪᑦ ᐅᓇ ᖃᓄᖅᑑᕈᑎᒋᓗᐊᖃᑦᑕᕋᒃᑯ ᐋᓐᓂᐊᖅᓯᐅᖅᑎᕗᑦᑐᒪᑯᐊ ᓄᓇᓕᑦᑎᓐᓂᓗ ᓇᔭᓐᖑᐊᓐ 
ᐊᒻᒪᓗ ᑕᒪᒃᑯᐊ ᖃᐅᔨᒪᔪᕐᔪᐊᑦ ᐋᓐᓂᐊᓯᐅᖅᑏᓐ Doctors ᓈᒻᒪᒋᔭᐅᓕᖅᔫᒥᖃᑦᑕᓚᐅᕐᓕᑦ 
ᓈᒻᒪᒋᔭᐅᓕᖅᔫᒥᔾᔪᑎᔅᓴᖏᓐᓂᒃ ᕿᓂᕆᐊᖃᓕᖅᑰᕋᑦᑕ. ᓈᒻᒪᒋᔭᐅᔪᖃᕈᓐᓇᐃᓕᑦᑎᐊᕐᒪᓐ ᓇᔭᓐᖑᐊᓂᓪᓗ, 
Doctor-ᓂᓪᓗ. ᐃᓛᒃ ᖃᐅᔨᒪᔪᕐᔪᐊᓂᒃ. ᓲᕐᓗ ᐃᓅᓕᑦᑎᓐᓇᓱᐊᖃᑦᑕᑎᓪᓗᒋᑦ ᐅᕙᑦᑎᓐᓂᒃ 
ᓈᒻᒪᒋᖏᑐᐃᓐᓈᓗᓪᓗᒋᓪᓗ ᐃᖢᐊᖏᑦᑐᐊᓘᒻᒪᑦ ᐊᐅᓚᑦᑎᔨᐅᓇᓱᒃᖢᓂ.  
 
ᑕᒪᓐᓇ ᐱᔾᔪᑎᒋᓪᓗᒍ ᐊᖏᖃᑎᒋᑦᑎᐊᖅᑲᐅᒐᓗᐊᖅᖢᒍ ᑕᒑᖅ ᐅᖃᓪᓚᑎᓪᓗᒍ ᓲᕐᓗ ᑕᒫᓂ ᐊᕕᑦᑐᖅᓯᒪᔪᓂ 
ᑐᑦᑕᖅᕕᖃᓕᕆᐊᔅᓴᖅ ᑕᒪᒃᑯᓄᖓ ᓲᕐᓗ ᐱᖁᔭᓄᑦ ᐊᑐᐊᒐᔅᓴᓄᓪᓗ ᐊᐅᓚᑕᐅᖏᑦᑐᒥᒃ. ᑕᒪᓐᓇᓗ 
ᐱᒐᓗᐊᖅᑎᓪᓗᒍ ᑭᓯᐊᓂ ᐃᓱᒪᒃᓴᖅᓯᐅᕈᑎᒋᔭᒻᒪᕆᐊᓗᒋᖃᑦᑕᓕᓚᐅᕋᒃᑯ ᑕᒡᕙᓂ ᑮᓇᐅᔭᓂᒃ ᑕᑯᙱᒃᑲᓗᐊᖅᑐᖓ 
ᐋᖅᑭᒋᐊᕈᑎᒃᓴᓂᒃ ᑕᒪᒃᑯᐊ.  
 
ᓲᕐᓗ MLA-ᖑᔪᑎᒍᑦ ᒪᓕᒐᓕᐅᖅᑎᑐᐃᓐᓇᖅᑎᒍᑦ ᑐᑦᑕᕐᕕᐅᔪᒻᒪᕆᐊᓘᖃᑦᑕᓕᕋᑦᑕ ᒪᑯᓄᖓ 
ᐋᓐᓂᐊᕐᕕᓕᐊᖃᑦᑕᖅᑐᑐᖄᓘᓕᕋᓗᐊᕋᒥᒎᖅ ᖃᓄᐃᓕᔭᐅᓚᐅᖅᓯᒪᓇᓂᒎᖅ 
ᖃᐅᔨᓴᖅᑕᐅᒋᐊᓪᓚᒃᑎᑕᐅᓚᐅᖅᓯᒪᓇᓂ ᐊᔪᓕᖅᑕᐅᔪᒥ ᐋᓐᓂᐊᖓᓂᒃ ᓱᓇᒥᑭᐊᖅ ᓇᓗᓇᐃᕐᓯᕕᐅᕗᖅ.  
 
ᓲᕐᓗ ᑕᒪᓐᓇ ᐱᓪᓗᒍ ᓇᓗᓇᐃᖅᑑᔭᕐᒪᑦ ᑕᐃᒪᓐᓇᐃᖃᑦᑕᖅᑎᓪᓗᒋᑦ ᓇᒧᙵᐅᕝᕕᑦᓴᖃᙱᓐᓇᒥᒃ ᑭᓯᐊᓂ 
ᐅᖃᖃᑎᒃᓴᒥᓂᒃ ᑕᐃᒪᓐᓇᐃᓕᖕᒪᑦ ᐅᕙᑦᑎᓐᓄᓪᓗ ᓲᕐᓗ ᐅᖃᕐᕕᐅᓕᖅᑭᒃᑖᕋᓗᐊᖅᖢᖓ ᓲᕐᓗ ᑖᒃᑯᐊᓗ 
ᐊᐅᓚᑦᑎᔨᐅᔪᑦ ᐊᕕᒃᑐᕐᓯᒪᔪᓂ ᐅᕝᕙᓘᓐᓃᑦ ᑕᐃᑲᓂ ᐋᓐᓂᐊᕕᖕᒥ Health Center-ᒐᓚᖕᓂ ᐅᕙᖓᓕ 
ᐅᕐᓂᒍᑎᔪᒪᔪᓐᓇᖏᓐᓇᒪ ᐱᓕᕆᐊᒃᓴᕆᖐᓐᓇᒃᑯ ᐃᒪᓐᓈᖅᑐᕈᐊᖅᑐᕐᓗᖓ. ᑭᓯᐊᓂ ᒥᓂᔅᑐᒃᑯᑦ ᒥᓂᔅᑐᑰᕐᓗᖓ 
ᑭᓯᐊᓂ ᓈᒻᒪᖏᓕᐅᕈᑕᐅᔪᒥᒃ ᓴᖅᑭᑎᑦᑎᓇᓱᐊᕋᔭᕐᐳᖔᖅᓯᒪᓲᖑᒐᒪ ᑕᒪᓐᓇ ᓲᕐᓗ ᐱᖅᑯᓯᖅ ᐊᑐᐊᖅᖢᒍ.  

ᑭᓯᐊᓂ ᐃᓱᒪᖃᑦᑕᓕᕋᒪᓕ ᓇᔭᙳᐊᑦ ᐊᖓᔪᖅᑳᖏᑦ ᐃᑲᔪᖅᑎᑖᕆᐊᖃᓪᓚᕆᖕᒪᑕ ᖃᓄᖅᑑᕆᐊᓪᓚᐅᑎᖃᑎᒃᓴᒥᒃ 
ᐱᖁᔮᓗᐃᑦ ᒪᓕᒐᒃᓴᐃᓪᓗ ᐱᒐᓗᐊᖅᑎᓪᓗᒋᑦ ᐱᑕᖃᕆᐊᖃᓕᖅᑐᖅ. ᓇᔭᙳᐊᑐᐃᓐᓇᐃᓪᓗ ᖃᐅᑕᒫᕐᓯᐅᑎᒥᓂᑦ 
ᐊᑕᐅᓯᖅᑲᐊᔪᓂ ᐊᑐᐊᒐᒃᓴᓂᒃ ᐊᑐᐊᖅᓯᑐᐃᓐᓇᕋᒥᒃ ᐅᖃᐅᓯᖅ ᑐᓵᔭᓂ ᑕᕝᕙᙵᑦ ᐋᓐᓂᐊᕐᕕᓕᐊᖅᑐᒥᒃ ᒪᓕᒃᖢᒍ 
ᓱᓇᒃ ᐃᖢᐊᕐᓴᐅᑎᒃᓴᖏᓐᓂᒃ ᖃᓄᐃᓕᐅᖅᑐᒃᓴᐅᓂᖓᓂᒡᓗ ᑖᑦᓱᒧᖓ ᖃᐃᔪᒧᑦ ᐅᓂᒃᑳᕐᒪᑦ ᐊᒻᒪᓗ, 
ᐊᑐᐊᖅᓯᒋᐊᖅᖢᓂ. ᖃᐅᔨᒪᔭᓂ ᐃᓕᓐᓂᐊᕈᑎᒋᓯᒪᔭᓂᓗ ᐊᑐᖅᖢᓂᐅᒃ. ᐅᕙᓂ ᑮᓇᐅᔭᑲᓛᓘᖕᒪ ᑖᓐᓇ 
ᐅᖃᐅᓯᐅᖏᓐᓇᖅᑲᐅᒻᒪᑦ ᐊᖏᔪᐊᓘᓪᓗᓂ ᑕᒪᒃᑯᐊ ᑭᖑᕙᓕᖅᑎᓪᓗᒋᑦ.  
 
ᑐᓴᖅᑎᑕᐅᓕᖃᑦᑕᖅᑐᑦ ᐋᓐᓂᐊᕐᕕᓕᐊᖃᑦᑕᖅᑐᑐᖄᓗᕕᓂᐅᓕᕋᓗᐊᖅᑎᓪᓗᒋᑦ ᐊᒥᓱᐃᕌᓗᒃᖢᑎᒃ 
ᐃᖢᐊᖅᓴᐅᑎᓂᒃ ᐊᔾᔨᒌᙱᑦᑐᓂᒃ ᑐᓂᔭᐅᕙᒃᑲᓗᐊᖅᖢᑎᒃ ᐊᒻᒪᓗ ᐃᒪᓐᓇᐃᑦᑑᖅᑰᖅᐳᓚᑐᐃᓐᓇᖅᑐᒧᑦ 
ᑐᙵᑎᖃᓕᕐᖢᑎᒃ ᑕᐃᒃᑯᐊ ᑎᑎᖅᑲᐅᑎᖏ ᑕᑯᔭᐅᒐᒥ ᐄ, ᐃᒪᓐᓇᐃᓇᓱᒋᔭᐅᓚᐅᕐᒪᓄᓇ ᐅᑯᓂᖓ 
ᐃᖢᐊᖅᓴᐅᑎᓂᒃ ᑖᔅᓱᒧᖓ ᑐᕌᖓᔪᒥᒃ ᑐᓂᓂᐊᕐᐸᕗᑦ ᐊᒻᒪ ᑭᖏᓪᓕᕐᒥ ᓇᔭᙳᐊᖅ ᓘᒃᑖ ᐊᔾᔨᒋᙱᑕᖓ 
ᑖᓐᓇᓴᐃᓐᓇ ᐃᓄ ᖃᐃᖕᒪᑦ ᐊᔾᔨᒋᙱᓕᕋᓗᐊᕐᖢᓂᐅᒃ ᑕᐃᒃᑯᐊ ᑎᑎᖅᑲᐅᑎᖏ ᐅᖃᕐᒪᑕ ᑕᐃᒪᓐᓇᑦᑕᐃᓐᓇᖅ 
ᑖᓐᓇ ᐋᓐᓂᐊᕐᕕᓕᐊᖅᑐᖅ ᐱᓕᕆᐊᖑᓕᕆᕗᖅ.  
 
ᐅᖃᕐᕕᒃᓴᖃᙱᒻᒪᑦ ᓇᒧᓪᓘᓐᓃᑦ ᐅᓂᒃᑳᕆᐊᖅᑐᕐᕕᒃᓴᖃᙱᒻᒪᑦ ᐃᑲᔪᖅᑕᐅᕝᕕᑦᓴᖅᑕᖃᙱᖕᒪᑦ 
ᐆᒥᖓᑐᐃᓐᓇᐅᙱᑦᑐᐊᓗᒃ ᐋᓐᓂᐊᖃᑦᑕᓕᖅᑰᖅᑐᖓ ᐅᓇ ᐱᐅᔪᓐᓃᕐᐸᓪᓕᐊᔪᖅ ᐊᓯᐊᒍᑦ ᑖᒃᑯᐊ ᑎᑎᖅᑲᐅᑎᒪ 
ᐋᓐᓂᐊᕐᕕᖕᒥ ᐱᓂᐊᕐᕕᐅᔾᔪᑎᒋᔭᕐᒪᑦ ᐊᔾᔨᒋᙱᑕᖏᓐᓂᒃ ᐱᑕᖃᖅᑰᕐᒪᑦ ᑕᒪᓐᓇ ᐊᑕᐅᓯᖅᑯᐊᔾᔪᑎᒋᓕᖅᑕᕋ 
ᑕᕝᕗᖓ ᐊᓯᓪᓕᕆᐊᖃᓕᖅᑰᖅᐳᖅ. ᑕᐃᒪᓐᓇᐃᑦᑐᖅᑕᖃᖅᑎᓪᓗᒍ ᐃᓱᒪᓕᓚᐅᕋᒪᓕ.  
 
ᑮᓇᐅᔭᑲᓪᓛᓗᖕᒥ ᐊᑐᔾᔮᖏᒻᒪᑦ ᓄᓇᓕᓐᓂ ᐅᕝᕙᓘᓐᓃᑦ ᖃᓄᑭᐊ ᐊᖏᑑᑕᐅᔪᓂ ᓄᓇᓕᖕᓂ 
ᐆᒃᑐᕋᐅᑕᐅᓚᐅᕐᓗᓂ ᖃᓄᐃᓕᕚᓪᓕᕈᑕᐅᓇᔭᕐᒪᖔᖅ ᐃᓱᒪᖃᓕᓚᐅᕋᒪᓕ ᐋᓐᓂᐊᖅᓯᐅᑦᑎᒃᑯᑦ 
ᐃᖅᑲᓇᐃᔭᖅᑐᖁᑎᑖᕆᐊᖃᖅᑰᖅᑐᑦ ᐃᓄᖕᒥᒃ ᐃᓄᓪᓚᑦᑖᒥᒃ ᐃᓕᕋᓇᙱᑦᑐᒥᒃ ᐅᕐᓂᒐᒃᓴᐅᓂᐊᖅᑐᒥᒃ. 
ᐅᓂᒃᑳᕐᕕᐅᔭᖅᑐᕈᓐᓇᕐᓂᐊᖅᑐᒥᒃ ᑖᑦᓱᒧᖓ ᐋᓐᓂᐊᖃᕐᓱᕆᔪᒧᑦ ᐃᓱᒫᓗᒃᑐᒧᑦ.  
 
ᐱᓕᖅᐸᓪᓕᐊᑐᐃᓐᓇᕋᒥ ᖃᓄᐃᓕᖅᐸᓪᓕᐊᑐᐃᓐᓇᕋᒥ ᑐᓵᔭᖓᑕ ᐋᓐᓂᐊᕐᕕᖕᒥ ᐊᔾᔨᒋᖃᑦᑕᖏᑕᖓᓂᒃ 
ᐃᒃᐱᒋᓂᖃᓕᕋᒥ ᐊᒻᒪᓗ ᑖᓐᓇ ᐅᓂᒃᑳᕐᕕᓕᐅᖃᑦᑕᖅᑐᑦ ᑕᒪᒃᑯᓄᖓ ᑲᑎᒻᒪᖃᑕᐅᖃᑦᑕᕐᓗᓂ ᐋᓐᓂᐊᖅᓯᐅᑎᓄᑦ 
ᓇᔭᙳᐊᓄᑦ ᑕᖅᑭᑕᒫᓪᓘᓐᓃᑦ. ᑕᒪᓐᓇ ᐃᖢᐊᖅᓯᕙᓪᓕᐊᓇᔭᕋᓱᒋᓕᖅᑕᕋᓕ ᑕᐃᒪᓐᓇ 
ᓈᒻᒪᒍᓱᙱᓐᓂᐊᓗᑐᐃᓐᓇᕐᒧᑦ ᓇᔭᙳᐊᓂᒃ ᐋᓐᓂᐊᖅᓯᐅᖅᑎᓂᒡᓗ ᓄᖑᑎᕆᐊᖃᕋᓗᐊᕐᒪᑦ ᐱᐅᙱᑦᑐᐊᓘᖕᒪᑦ 
ᐃᓅᓕᑦᑎᓇᓱᐊᖅᑐᑦ ᐅᕙᑦᑎᓂᒃ ᐃᑲᔪᕆᐊᖃᓕᖅᑰᕋᑦᑎᒍ ᖃᓄᖅᑑᕐᓗᑕ.  
 
ᑕᒪᓐᓇᓕ ᓴᖅᑭᑎᑕᐅᖁᓪᓚᑖᕋᓗᐊᕋᒃᑯ ᑖᒃᑯᓄᖓ ᐋᓐᓂᐊᖅᓯᐅᖅᑎᒃᑯᓐᓄᑦ ᑐᑦᑕᕐᕕᒃᓴᒥᒃ ᑭᓇᑐᐃᓐᓇᕐᒧᑦ 
ᐅᖃᓪᓚᖃᑎᑦᓴᐅᓇᔭᖅᑐᒥᒃ ᐊᒻᒪᓗ ᒥᓇᕋᔭᖅᑐᒥᒃ ᑖᑦᓱᒥᖓ ᐅᖃᐅᓯᕐᒥᒃ ᐃᑉᐱᒋᔭᐅᓕᖅᑐᒥᒃ ᑖᓐᓇᓗ ᐃᓄ 
ᐅᖃᐅᓯᕆᔪᓐᓇᕐᓗᒍ.  

ᐅᓇᕼᐋᒃ ᑕᐃᒪᓐᓇᑐᐃᓐᓇᐅᙱᑦᑐᖅ ᐱᓕᕆᐊᖑᔭᕆᐊᖃᓕᖅᑰᕐᐳᖅ ᑲᒪᒋᔭᐅᒋᐊᒃᑲᓐᓂᕐᓕᑦ 
ᑲᒪᒋᔭᐅᒋᐊᒃᑲᓐᓂᖁᔭᐅᓕᕐᐳ ᐆᒧᖓ ᑖᒃᑯᓄᖓᓗ ᐊᒻᒪᓗ ᑭᖑᕝᕕᖅᑎᖃᕋᔭᖅᑐᑦ ᖃᓄᐃᓕᓐᓂᖅᐸᑦ, ᑭᓇ 
ᐸᓯᔭᒃᓴᐅᕙ? ᐅᓇ ᐅᖃᓚᐅᕋᓗᐊᕐᒪᑦ ᐸᓯᔭᒃᓴᐅᔪᖅ ᓲᕐᓗ ᐊᑲᐅᓂᖅᓴᐅᓕᕋᔭᖅᖢᓂ ᐊᒻᒪᓗ ᐋᓐᓂᐊᖅᓯᐅᖅᑏᑦ 
ᐱᖃᓐᓈᕆᓕᖅᑕᐅᕙᓪᓕᐊᓇᔭᕋᓱᒋᓕᕋᒃᑭᓪᓕ ᑭᓯᐊᓂ ᑕᐃᒪᓐᓇ  ᐅᖃᕈᒪᔾᔪᑎᒋᖅᑲᐅᔭᕋ. 
 
ᑮᓇᐅᔭᖅ ᐊᖏᔪᔾᔮᖏᒻᒪᑦ ᑕᐃᓐᓇ ᐅᒃᑐᕋᐅᑕᐅᓗᓂ ᓄᓇᓕᖅᔪᐊᓄᑦ ᓯᑕᒪᓄᓪᓘᓐᓃᑦ ᑕᒫᓂ ᓄᓇᕗᑦ ᐃᓗᐊᓂ 
ᑕᓪᓕᒪᓄᓪᓘᓐᓃᑦ ᐅᒃᑐᕋᐅᑕᐅᓗᓂ ᑐᒃᑕᕐᕕᒃᓴᖅᑕᖃᐅᕋᔭᓕᖅᐸᑦ ᐋᓐᓂᐊᖅᓯᐅᖅᑎᑎᑐᑦ ᐃᓕᖅᑯᓯᖃᖏᑦᑑᒐᓗᐊᒥᒃ 
ᐃᓕᕋᓇᖏᑦᑐᒥᒃ ᐅᓂᒃᑳᖅᓯᐅᓇᔭᖅᑐᒥᒃ ᑲᑎᒻᒪᖃᑕᐅᖃᑦᑕᕋᔭᖅᑐᒥᒃ ᑕᖅᑭᑕᒫᑦ ᑖᒃᑯᓇᓂ ᓄᓇᓕᖕᓂᑦ 
ᐋᓐᓂᐊᕐᕕᖓᓂ ᐊᒻᒪ ᖃᓄᖅᑑᖃᑎᖃᓕᕐᓗᓂ ᑖᒃᑯᓂᖓ ᑖᓐᓇ ᐅᖃᕆᐊᖅᑐᕆᐊᖅᑐᖃᑦᑕᖅᑐᖅ 
ᐋᓐᓂᐊᖃᕋᓱᒋᔪᖅ ᐱᔾᔪᑎᒋᓪᓗᒍ, ᑕᒪᓐᓇ ᑲᒪᒋᔭᐅᖁᓪᓚᑦᑕᖅᑖᓗᒋᒐᒃᑯ. 
 
ᐊᒻᒪᓗ ᐋᓐᓂᐊᖅᓯᐅᖅᑎᒃᑯᑦ ᐃᑲᔪᓪᓚᑦᑖᕋᒃᑭᑦ ᐊᒻᒪᓗ ᑖᒃᑯᐊ ᐅᓂᒃᑳᖏᑦ ᐊᑐᐊᕈᒫᕐᓂᐊᖅᑕᖏᑦ ᑕᒡᕙᓂ ᐅᑭᐅᒥ 
ᖃᐃᔪᒥ. ᐱᕕᒃᑐᐊᓘᒻᒪᕆᐅᓕᕐᒪᑕ ᖃᒃᑯᐊ ᐃᓄᐃᑦ, ᐃᒃᐱᒋᓂᖅᓴᐅᔪᒪᓕᕋᒃᑭᓪᓕ ᒫᓐᓇ ᐅᑭᐅᕆᓂᐊᖅᑕᑦᑎᓐᓂᑦ 
ᐊᑕᐅᓯᖅᑯᐊᑐᐃᓐᓇᕈᓐᓃᕐᓗᑕ ᕿᓂᓕᕐᓗᑕ ᖃᓄᖅᑑᒋᐊᓪᓚᒍᑎᒃᓴᒥᒃ ᐱᔾᔪᑎᒋᓗᐊᕋᒃᑯ ᐋᓐᓂᐊᕐᕕᖕᒧᑦ 
ᐅᓪᓚᔾᔮᖏᓐᓇᒪ ᐅᖃᕆᐊᖅᑐᔾᔮᖏᓐᓇᒪ ᓱᑰᕆᐊᖅᑐᕐᓗᖓ ᓱᐊᖓᔭᖅᑐᕐᓗᖓ ᐃᒪᐃᓕᐅᓚᐅᕆᑦᑎᑑᓚᔭᖅᑐᕐᓗᖓ 
ᐊᔪᕋᒪ. ᒪᓕᒐᓕᐅᖅᑎᐅᒐᓗᐊᖅᓗᖓ ᐱᔪᓐᓇᕐᓂᕐᒥᒃ ᑕᐃᒪᐃᑦᑐᒥᒃ ᑐᓂᔭᐅᓯᒪᖏᓐᓇᒪ ᑭᓯᐊᓂ ᐋᖅᑭᒃᓯᓇᓱᖕᓂᕐᒧᑦ 
ᖃᓄᖅᑑᕈᑎᒃᓴᒧᑦ ᐋᖅᑭᒃᓱᐃᒋᐊᖁᔨᓗᖓ ᐅᖃᕈᓐᓇᖅᑐᖓ. 
 
ᑕᒪᓐᓇ ᐃᒃᐱᒋᔭᐅᓪᓚᑦᑖᖁᒐᓗᐊᕋᒃᑯ ᒪᒥᐊᓱᑐᐃᓐᓇᕐᓂᖅ. ᐋᓐᓂᐊᖅᓯᐅᖅᑎᓂᒃ ᐊᑭᕋᖅᑐᕐᓂᖅ 
ᓄᖑᑎᖅᐸᓪᓕᐊᒋᐊᖃᕐᒪᑦ. ᑕᒡᕗᖓ ᐃᓱᓕᑲᓚᐅᕐᓂᐊᖅᐳᖓ, ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᓚᕋᓚᒃ, ᐅᖃᐅᓯᒃᓴᑐᐃᓐᓇᕐᓂᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑐᓐᖓᓱᒡᓕ ᐃᖅᑲᐃᓇᔭᖅᑎᖏᓪᓗ. ᐊᕐᕌᒍᓂᑦ ᐊᓂᒍᖅᑐᓂᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕕᒋᔭᖓᑦ ᑕᐃᒃᑯᐊ ᐊᖏᓂᖅᐹᖑᓪᓗᑎᒃ ᑮᓇᐅᔭᖅᑐᕈᑎᒃᓴᖃᖃᑦᑕᓚᐅᕐᒪᑕ 
ᐱᓕᕆᕕᐅᔪᓂᑦ ᐊᔾᔨᒌᖏᑦᑐᓂᑦ. ᑮᓇᐅᔭᓂᒃ ᐃᓛᒃ ᐊᕐᕌᒍᓂᑦ ᐊᓂᒍᖅᑐᓂᑦ, ᒪᓕᒐᓕᐅᖅᑎᐅᖃᑎᒃᑲᓗ 
ᓯᖁᒥᑦᑏᓐᓇᐅᔭᕐᓂᕋᐃᒐᑦᑕ ᐃᓛᒃ ᐱᓕᕆᕝᕕᖏᓐᓂᑦ ᐱᖁᔭᖅᔪᐊᓂᑦ ᓯᖁᒥᑦᑎᖃᑦᑕᕐᒪᑕ ᐊᑐᕈᒫᖅᑕᖏᓐᓂᑦ 
ᒪᓕᒃᓯᒪᓐᖏᑎᓪᓗᒋᑦ  
 
ᐋᓐᓂᐊᖃᕐᓇᖏᑦᑐᓕᕆᒃᑯᓪᓗ ᒐᕙᒪᒃᑯᓪᓗ ᐊᓯᖏᑦ ᐱᓕᕆᕝᕕᐅᔪᑦ ᐊᐱᖅᓱᖃᑦᑕᕐᒪᑕ: ᖃᓄᖅ ᓇᐃᓴᐅᑏᑦ ᑖᒃᑯᐊ 
ᓱᓕᑦᑎᐊᕋᓗᐊᖅᐹᑦ? ᑖᒃᑯᐊ ᓇᓕᖅᑯᑦᑎᓯᒪᑦᑎᐊᕋᓗᐊᖅᐹᑦ ᒥᒃᓴᐅᓴᒃᑕᐅᓯᒪᔪᑦ ᐊᑐᕈᒫᖅᑐᑦ? ᑕᒪᓐᓇ 
ᐃᓱᒪᓘᑎᒌᓐᓇᖃᑦᑕᖅᓯᒪᓕᕋᒃᑯ ᐃᖅᑲᓇᐃᔭᑎᓐᓂᑦ ᑕᒪᓃᑦᑐᓂᒃ ᐃᖅᑲᓇᐃᔭᖅᑎᑖᓚᐅᖅᑳᖅᑎᓐᓇᑎᒃᓘᓐᓃᑦ 
ᑕᒪᓐᓇ ᓴᖅᑮᓐᓇᖃᑦᑕᕐᒪᑦ.  
 
ᐅᖃᖅᑲᐅᒐᒪᐃᓛᒃ, ᕿᒥᕐᕈᓇᒡᓗᑕ ᒐᕙᒪᒃᑯᑦ ᐱᐅᓯᕆᖃᑦᑕᖅᑕᖓᓂᑦ ᑮᓇᐅᔭᖅᑐᕈᑎᒃᓴᐃᑦ ᑕᒪᒃᑯᐊ ᐊᑐᕈᒫᖅᑐᑦ 
ᒪᓕᒃᓯᒪᖃᑦᑕᕐᒪᑕ ᑭᖑᓂᑦᑎᓐᓂᑦ ᐊᑭᓕᐅᑕᐅᖃᑦᑕᓚᐅᖅᓯᒪᔪᓂᒃ ᓇᐃᓴᐅᑎᓕᕆᔾᔪᑎᖃᖃᑦᑕᕐᒪᑕ ᑕᐃᒪᓐᓇ.  
ᕿᒥᕐᕈᓇᖔᕆᐊᖃᕋᓗᐊᖅᑎᓪᓗᒋᑦ ᐊᓯᖏᓐᓂᑦ ᖃᐅᔨᓴᐃᓪᓗᑎᒃ ᑭᓱᓂᒃ  

ᑭᓐᖒᒪᒃᖠᓚᑦᑖᕋᓗᐊᕐᒪᖔᑕ ᐱᓕᕆᕕᖕᒧᑦ ᓇᓕᐊᖕᓄᑐᐃᓐᓇᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑖᒃᑯᐊ 
ᐃᑲᔪᖅᑕᐅᓪᓚᕆᒍᓐᓇᖅᑐᑦ ᑕᐃᒪᓐᓇᐃᑦᑐᖅᑕᖃᖅᑎᓪᓗᒍ.  
 
ᐊᒻᒪᑦᑕᐅᖅ ᐃᓚᖓᑦ ᐃᓱᒫᓘᑎᒋᓯᒪᔭᕋ ᒪᓕᒐᓕᐅᖅᑎᐅᖃᑎᒪ ᑕᐃᖅᑲᐅᔭᕋᓗᐊᖏᑦ ᐅᖃᓪᓚᒃᑎᓪᓗᒋᑦ 
ᐃᖅᑲᓇᐃᔭᖅᑎᑖᖅᐸᓪᓕᐊᓂᖅ. ᐊᕐᕌᒍ ᐱᖓᓱᑦ ᐃᓗᐊᓂ, ᐃᖅᑲᓇᐃᔭᖅᑏᑦ ᕿᒪᐃᓯᒪᓕᕐᒪᑕ ᐃᖅᑲᓇᐃᔮᖏᓐᓂᑦ 
ᐃᖅᑲᓇᐃᔭᕐᕕᖕᒥᖕᓂᒃ ᐱᓕᕆᕝᕕᒃᓯᓐᓂᓐᖔᖅᑐᑦ. ᐱᓇᓱᐊᕈᓰᑦ ᒪᕐᕉᒃ ᑎᓯᐱᕆᒥ, 8-ᖃᐃ ᐃᖅᑲᓇᐃᔭᖅᑏᑦ 
ᐃᖅᑲᓇᐃᔮᒃᓴᐃᑦ ᓴᖅᑭᔮᖅᑎᑕᐅᓚᐅᕐᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᓐᖔᖅᑑᒃ ᒪᕐᕉᒃ ᑐᑭᒧᐊᒃᑎᑦᑎᔩᒃ, 
ᑕᓪᓕᒪᐃᑦ ᑐᑭᒧᐊᒃᑎᑦᑎᔨᐅᖅᑰᖅᑑᓂᒃᑯᐊ ᐊᒻᒪ ᐃᑲᔪᖅᑎᖓ ᒥᓂᔅᑕᐅᑉ ᑐᖏᓕᐊᑕ. ᑕᒪᒃᑯᐊ ᕿᒪᐃᔪᑦ, 
ᐃᓱᒪᓇᖅᓯᖃᑦᑕᕐᒪᑕ ᖃᓄᐃᓕᐅᓕᕐᒪᖔᑦᑕ ᐱᓕᕆᕝᕕᐅᑉ ᐃᓗᐊᓂ.  
 
ᐊᒻᒪᓗᑦᑕᐅᖅ ᑕᑯᓯᒪᔪᒍᑦ ᐊᕐᕌᒍᓂᑦ ᐊᒥᓲᖏᑦᑐᓂᑦ ᐊᓂᒍᖅᑐᓂᑦ, ᖃᐅᔨᓴᖅᑕᐅᔪᑦ ᐅᓄᕐᓂᖅᓴᐅᕙᓪᓕᐊᓕᕐᒪᑕ 
ᑕᐃᒃᑯᓂᖓ ᑕᑎᖃᕐᓂᖅᓴᐅᓪᓗᑎᒃ ᑎᑭᑎᑕᐅᑲᐃᓐᓇᖃᑦᑕᖅᑐᓂᑦ. ᑕᒪᒃᑯᐊ ᐊᐅᓚᑕᐅᑦᑎᐊᕋᓱᒋᓕᓚᐅᕋᑦᑎᒍ 
ᐊᕐᕌᒍ ᐊᒥᓲᖏᑦᑐᑦ ᐊᓂᒍᖅᑎᓪᓗᒋᑦ. ᐃᒃᓯᕙᐅᑕᕆᔭᐅᑎᓪᓗᖓ ᒐᕙᒪᒃᑯᑦ ᐊᐅᓚᓂᖏᓐᓄᑦ ᓵᑕᒃᓴᐅᓂᖏᓂᓪᓗ 
ᑕᐃᒃᑯᐊ ᑕᒻᒪᖅᓯᒪᔪᖅᓯᐅᑎᒃᑯᑦ ᑮᓇᐅᔭᖅᑐᕈᑎᕕᓂᕐᓂᑦ ᐅᖃᓚᐅᖅᓯᒪᒻᒪᑕ ᓂᕆᐅᑦᑐᒡᒎᖅ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕝᕕᖓ ᐊᑭᓕᒃᓴᖃᕐᓂᐊᕋᓱᒋᓐᖏᒃᖢᑎᑦ ᐊᕐᕌᒍ ᐃᓱᓕᒻᒪᑦ ᐊᑭᓕᒃᓴᖃᕐᖢᑎᑦ 
ᓱᓕ. ᑕᐃᒪᓐᖓᓂᑦ ᐱᐅᔪᓐᓃᐸᓪᓕᐊᑐᐃᓐᓇᖅᑰᔨᒻᒪᑕ ᑮᓇᐅᔭᖅᑐᕈᑎᔅᓴᖏᓪᓗ ᐊᖏᓪᓕᒋᐊᖅᓯᒪᓪᓗᑎᑦ $26-
ᒥᓕᐊᓐ ᐊᑭᑦᑐᕆᐊᖅᖢᑎᑦ ᐊᐅᓚᔾᔪᑎᖏᓄᓪᓗ ᐊᑐᕈᒫᖅᑕᑦ ᑖᒃᑯᐊ ᒥᔅᑕ ᐲᑯ ᐊᔭᐅᖅᑐᐃᔾᔪᑎᒋᓚᐅᖅᓯᒪᒻᒪᒍ 
ᑕᒪᓐᓇ ᒥᓂᔅᑕᐅᑎᓪᓗᒍ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐱᓪᓗᓂᐅᓪᓗ. ᓱᓕᓛᒃ, ᑕᐃᒪᓐᓇ ᓴᖅᑭᐸᓪᓕᐊᕗᑦ 
ᐊᑲᐅᓐᖏᓕᐅᕈᑏᑦ ᓱᓖᓛᒃ ᓴᖅᑮᓐᓇᐅᔭᑦᑎᐊᓕᕐᒪ ᑕᒪᓐᓇ. ᑕᐃᒪᓐᓇᐃᓐᓂᖓᓄᑦ ᐊᐱᖅᓱᑲᑕᓕᖅᐳᖓ ᓈᓴᐅᑏᑦ 
ᓱᓕᒃᑎᐊᕋᓗᐊᕐᒪᖔᑕ, ᑕᒪᓐᓇ ᓱᓕᑦᑎᐊᑐᒃᑯᑦ ᐱᓪᓚᑦᑖᕐᓗᑎᑦ ᕿᒥᕐᕈᓇᒋᐊᖃᓕᖅᑕᕗᑦ.  
 
ᐊᑭᑦᑐᕆᐊᖅᑐᕐᔪᐊᕌᓘᒻᒪᑕ ᐊᑐᖅᑕᐅᔪᒪᓪᓗᑎᓪᓗ ᑎᑭᑎᑕᐅᓚᐅᑲᐱᓪᓚᑉᐸᑕ ᐋᓐᓂᐊᓯᐅᖅᑎᐅᔪᑦ. ᐊᕐᕌᒍᑦ ᐱᖓᓱᑦ 
ᐃᓗᐊᓂ ᑭᖒᒪᔭᐅᔪᑦ ᐅᓄᖅᓯᕚᓪᓕᖅᓯᒪᒻᒪᑕ ᐊᒡᒍᖅᑐᖅᓯᒪᓂᕐᒥᓪᓗ ᐋᓐᓂᐊᕖᑦ ᒪᑐᐃᖅᑕᐅᕋᑖᑐᑦ 
ᒫᓐᓇᕋᑖᖑᓚᐅᖅᓯᒪᔪᖅ. ᖃᓄᑎᒋᓕ ᐃᓗᐊᓃᑦᑐᑦ ᐊᐅᓚᑕᐅᕙᑦ ᖃᓄᑎᒋᓕ ᐃᓚᖓ ᒪᑐᔭᐅᓯᒪᕙ 
ᐊᑐᖅᑕᐅᖏᓪᓚᑦ?  
 
ᑐᓴᓚᐅᕐᒥᒐᒪ ᐱᓚᒃᑐᐃᕕᒃ ᑕᒫᓂ ᒪᑐᓯᒪᔪᕉᖅ, ᒪᕐᕉᓐᓂᒃ ᐋᓐᓂᐊᓯᐅᖅᑏᓐᓄᑦ ᐅᖃᖃᑎᖃᓚᐅᕋᒪ ᓄᖅᑲᑑᒎᖅ 
ᐃᖅᑭᐊᕐᖑᖅᑑᒃ. ᓇᓗᓇᐃᖅᑕᐅᖁᓂᐊᖅᑕᒃᑲ ᑕᒪᒃᑯᐊ ᑭᓱᑦ ᒪᑐᐃᖓᒻᒪᖔᑕ ᑭᓱᓪᓗ ᒪᑐᓯᒪᒻᒪᖔᑕ 
ᐋᓐᓂᐊᕕᒻᒦᑦᑐᑦ ᐃᓅᓕᓴᐃᕝᕖᑦ. 
 
ᐅᓄᖅᑐᐋᓗᓐᓂᑦ ᐃᓱᒫᓘᑎᑕᖃᕐᑐᖅ ᐃᓘᓐᓇᑕ ᐅᖃᖅᑲᐅᒐᑦᑕᐃᓛᒃ ᑮᓇᐅᔭᓂᑦ ᐊᑐᕐᔪᐊᓯᒻᒪᑕ ᒐᕙᒪᒃᑯᑦ 
ᑕᒪᑐᒧᖓ. ᕿᒥᕐᕈᓇᖅᑕᐅᑲᓐᓂᕆᐊᖃᕐᓂᐊᖅᑐᑦ.  
 
ᐊᒻᒪᓗᑦᑕᐅᖅ ᐃᓚᖓ ᐊᐅᓗᔾᔭᐅᒃᑲᓐᓂᕆᐊᖃᕐᓂᐊᕐᒥᔪᖅ ᐱᓕᕆᓂᖅᓴᐅᔭᕆᐊᖃᕐᒪᑕ ᐃᓱᒪᓕᕆᓂᕐᒧᑦ 
ᐃᓄᓕᕆᓂᕐᒧᑦ ᐃᓅᓯᓕᕆᔨᐅᔪᓪᓗ. ᐃᓕᓐᓂᐊᖅᑎᖁᑎᕗᑦ ᑕᒪᒃᑯᐊ ᐊᔾᔨᒌᑦᑐᒃᑯᑦ ᐱᓂᐊᕐᓂᖃᕐᕕᐅᖅᑰᔨᓐᖏᒻᒪᑕ 
ᑕᐃᒪᐃᑦᑐᓕᕆᓂᕐᒧᑦ. ᒪᒃᑯᑦᑐᒥᑦ ᑐᓂᔭᐅᓂᖅᐸᑦ ᐃᓱᒪᓕᕆᔨᒧᑦ ᑕᑯᔭᖅᑐᖁᔭᐅᓗᓂ ᐊᑕᐅᓯᕐᒥᑦ ᑕᑯᖦᖤᖅᐸᑦ 
ᐃᓱᒪᓕᕆᔨᒥᑦ ᑭᖑᓪᓕᕐᒥᑦ ᐊᓯᐊᓂ ᐃᓱᒪᓕᕆᔨᖃᓕᕐᒥᓗᓂ. ᐱᓗᐊᖅᑐᒥ ᐱᒻᒪᕆᐅᓂᖓ ᑖᓐᓇ 
ᐊᓯᔾᔨᑲᑕᒋᐊᖃᓐᖏᓐᓂᖓᓂ ᐃᓱᒪᓕᕆᔩᑦ ᐱᒻᒪᕆᐅᒻᒪᑦ ᐋᓐᓂᐊᖃᓐᖏᓂᖅᓴᐅᖁᓪᓗᒋᑦ ᑕᐃᒃᑯᐊ 
ᐃᓅᓕᓴᖅᑕᐅᖁᓪᓗᒋᓪᓗ ᑭᖒᒪᒃᓯᖅᑐᑦ. ᑕᒪᓐᓇ ᐱᒻᒪᕆᐋᓗᒻᒪᑦ ᐅᓄᖅᑐᐋᓗᐃᓪᓗ ᐃᒻᒥᓂᒃ ᑐᖁᖃᑦᑕᖅᖢᑎᑦ 
ᑕᐃᒪᓐᓇᐃᑦᑐᑦ ᐱᔨᑦᑎᕋᐅᑏᑦ ᐱᑕᖃᓐᖏᒻᒪᑕ  

ᐋᖅᑭᓯᓂᐊᖅᑐᑦ ᐅᖃᓐᖏᒃᑲᓗᐊᖅᑐᖓ ᑭᓯᐊᓂᓕ ᐃᑲᔪᖅᓱᐃᖁᓇᖅᑑᒐᓗᐊᑦ. ᑕᐃᒪᓐᓇ ᐱᒻᒪᕆᐅᓱᒋᔭᒃᑲ ᑕᒪᒃᑯᐊ 
ᕿᒥᕐᕈᓇᓐᓂᐊᕋᑦᑎᒍ. 
 
ᐊᓯᖏᓐᓂ ᐅᓄᖅᑐᓂᑦ ᐊᐱᖅᑯᑎᔅᓴᖃᖃᑦᑕᓂᐊᖅᑐᖓ ᐅᖃᐅᓯᓴᖃᖃᑦᑕᕐᓗᖓᓗ, ᐃᒃᓯᕙᐅᑖᖅ. ᒫᓐᓇᐅᓂᖓ 
ᑭᓯᐊᓂ ᐅᖃᐃᓐᓇᐅᔭᑦᑎᐊᖅᑕᕋ ᐊᕐᕌᒍᓄᑦ ᐅᓄᓐᖏᑦᑐᓄᑦ ᐃᓱᒫᓘᑎᑦ ᐱᕐᔪᐊᕌᓘᓕᕐᒪᑕ ᐱᓕᕆᕕᒃ ᐱᔾᔪᑎᒋᓪᓗᒍ.  
ᐅᐸᒐᓱᒃᑕᖓ ᑕᐃᓐᓇ ᐅᐹᖓᐃᓛᒃ ᑖᒃᑯᐊ ᑐᕌᒐᕆᔭᖓ ᐱᓪᓗᒍ.  
 
ᑕᒻᒪᖅᓯᒪᔪᖅᓯᐅᖅᑏᑦ ᑮᓇᐅᔭᖅᑐᕈᑎᕕᓂᕐᓄᑦ ᓈᓴᐃᖁᓪᓗᒍ ᐱᓕᕆᕝᕕᐅᑉ ᐊᑐᖅᓯᒪᔭᖏᓐᓂ, 
ᑕᐃᒪᓐᓇᐃᓕᐅᓚᐅᖅᑎᓪᓗᒍᖃᐃ ᑐᓴᒐᒃᓴᓂᑦ ᓄᑖᓂᑦ ᓴᖅᑭᖅᑎᔪᓐᓇᓂᐊᖅᑐᑦ ᓇᓛᒎᖅᑐᒃᑯᑦ ᐊᓯᔾᔩᔪᓐᓇᕐᓂᐊᕋᑦᑕ 
ᐱᓕᕆᕕᑦᑎᓐᓂ. ᑕᕝᕙ ᑖᒃᑯᐊ ᐊᖏᔫᑕᐅᓂᖅᐹᖑᔪᒥᒃ ᐊᑐᕐᒪᑕ ᑮᓇᐅᔭᖁᑎᒋᔭᑦᑎᓐᓂ. ᑕᒪᒃᑯᐊ 
ᐱᓕᕆᔭᕆᐊᖃᑦᑕᕗᑦ ᐱᓕᕆᔭᐅᓐᓇᕆᖁᓪᓗᒋᑦ. ᐊᐅᓚᑦᑎᐊᕐᕈᓐᓇᓂᐊᕐᒪᑕ ᑕᒪᒃᑯᐊ ᕿᒥᕐᕈᓇᑦᑎᐊᕐᓗᑎᒍᓗ 
ᑕᑉᐱᖅᓱᐃᓯᒪᓐᖏᓪᓗᑕ  
 
ᑕᕝᕙ ᐃᓱᓕᑉᐳᑦ ᒪᑐᐃᕆᐊᕈᑎᒃᑲ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᐅᖃᐅᓯᒃᓴᐃᑦ ᑭᓱᑐᐃᓇᕐᒧᑦ ᑐᕌᖓᔪᑦ. ᒥᔅᑕ ᒪᑉᓴᓛᖅ. 
 
ᒪᑉᓴᓚᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᔅᓴᖃᓗᐊᖏᑦᑐᖓᐅᒐᓗᐊᖅ ᐃᓛᒃ ᐅᖃᐅᓯᔅᓴᖃᓗᐊᖏᑦᑐᖓᐅᒐᓗᐊᖅ 
ᑭᓯᐊᓂ ᐃᓕᑕᖅᓯᔪᒪᓪᓗᖓ ᑕᕝᕗᖓᓵᖅᑲᐅᔪᒥᒃ ᑖᕙᓂ ᐃᓱᐊᓂ ᐃᒃᓯᕚᑐᒥᒃ, ᓕᐊ ᑲᑐᖅᑲᖅ, ᑖᓐᓇ 
ᓇᐅᔮᕐᒥᐅᑕᖅ, ᐅᐃᖓ ᐃᑲᔪᖅᑎᒋᓪᓚᕆᓚᐅᖅᓯᒪᔭᕋ ᓂᕈᐊᖅᑕᐅᓇᓱᒃᑎᓪᓗᖓ. ᑐᓐᖓᓱᖁᕙᕋ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᑉᓴᓛᖅ. ᒫᓐᓇ ᐊᑎᖁᑎᖃᕈᓐᓃᕐᕋᒪ. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᖃᐃ ᐃᓱᓕᑉᐳᑦ ᐅᖃᐅᓯᒃᓴᕗᑦ ᒪᑐᐃᖅᓯᒋᐊᕈᑎᓄᑦ. 
ᑕᐃᒪᓐᓇᐃᓕᖓᑎᓪᓗᒍ 3-ᒥᓂᔅᑐᐃᓐᓇᖃᕐᒪᑦ ᐲᖁᓪᓗᒍ ᐱᖁᔭᓕᐅᕋᔭᕋᒪ ᐱᖁᔨᕗᖔᓕᐅᕋᔭᕋᒪ ᐊᑐᕈᒫᖅᑐᑦ 
ᐲᖅᑕᐅᖁᓪᓗᒋᑦ. ᐋᒃᑲᓕᐊᓯᑦ. ᐅᓇ ᐱᖁᔨᕗᖔᕈᒪᕗᖓ ᓄᖅᑲᐸᓪᓕᐊᔪᒪᓕᖅᖢᖓ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᐱᖁᔨᕗᖔᖅᑕᖃᒻᒪᓐ. ᐱᖁᔨᕗᖔᕈᑎᓪᓗ ᑲᑎᒪᔾᔪᑕᐅᔪᓐᓇᕋᓂ. 
ᓈᒻᒪᓴᖅᑐᑦ ᐱᖁᔨᕗᖔᕈᒻᒥᒃ, ᐃᓵᓪᓕᓐ? ᐊᑭᕋᖅᑐᖅᑐᓐ? ᐱᖁᔨᕗᖔᕈᑦ ᑲᔪᓯᔪᖅ. ᒫᓐᓇ ᓂᑯᕕᓐᓂᐊᓕᖅᐳᖓ 
ᓄᖅᑲᐸᓪᓕᐊᓂᐊᓕᕋᑦᑕ. 
 
ᐅᖃᖅᑎ: ᖁᔭᓐᓇᒦᒃ, ᐃᖏᒍᓐᓇᖅᓯᔪᓯ. ᑲᑎᒪᔾᔪᑎᔅᓴᑎᓐᓂ, ᑲᑎᒪᔾᔪᑎᔅᓴᕗᑦ 21, ᑐᓴᖅᑎᑎᔾᔪᑎᖏᑦ 
ᑲᑎᒪᑐᐃᓐᓇᑎᓪᓗᒋᑦ. ᒥᔅᑕ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᑎᒪᔨᕋᓛᑎᑦ ᐃᓱᒪᔅᓴᖅᓯᐅᕈᑎᖃᖅᑲᐅᒻᒪᑕ ᐱᖁᔭᔅᓴᖅ 23-ᒥᒃ. 
ᐊᑐᕈᒫᑐᓂᓪᓗ ᐊᐅᓚᔾᔪᑎᓄᑦ ᐊᒻᒪ ᐅᖃᕈᒪᓪᓗᑎᒃ ᓄᖅᑲᐸᓪᓕᐊᔪᒪᓪᓗᑎᒃ. ᐅᖃᖅᑏ, ᐱᒋᐊᖅᑎᑦᑎᕗᖓ 
ᐅᓂᒃᑳᖓ ᑲᑎᒪᑐᐃᓐᓇᑎᓪᓗᒋᑦ ᓈᒻᒪᒋᔭᐅᖁᓪᓗᒍ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐋᕆᐊᒃ. ᐊᐃᑉᐲᔪᖃᒻᒪᖔᑦ. ᖁᔭᓐᓇᒦᒃ, ᒥᔅᑕ ᑰᓕ. ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᓐ. 
ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ? ᐱᖁᔨᕗᖔᕈᑦ ᑲᔪᓯᔪᖅ.  
 
ᑲᑎᒪᔾᔪᑎᔅᓴᕗᑦ 22. ᐱᖓᔪᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 23. ᑲᑎᒪᒡᔪᑎᔅᓴᐃᑦ. ᒥᔅᑕ 
ᑯᐊᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᐃᑦ ᑕᓪᓕᕐᒥᖅ, ᕕᕗᐊᕆ 22-ᒥ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓂᒃ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑏᑦ ᐊᑐᖅᑐᒃᓴᓄᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᐱᖁᔭᒃᓴᖅ 23 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 
 



ᕿᑎᖅᑰ, ᕕᕝᕗᐊᕆ 21, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ  2790 
 

 

ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ ᑎᑎᕋᖅᑏ. ᑲᑎᒪᓂᕐᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᖃᐅᓇᓱᓐᓂᖓᓂ ᐅᓪᓗᑐᐃᓐᓇᖅ 
ᕕᕝᕗᐊᕆ 22, ᐱᒋᐊᓛᖅᑐᒍᑦ ᐅᓪᓛᒃᑯᑦ 10:00-ᒨᖅᑲᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 17:21ᒧᐊᖅᑎᓪᓗᒍ 



 

 

 


